
        
            
                
            
        

    
	Эмиль Золя

	ЖЕРМИНАЛ

	“Улсын хэвлэлийн газар” 1969 онд эрхлэн Улаанбаатарт хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	НЭГДҮГЭЭР БҮЛЭГ

	 

	I

	 

	Одод харагдахааргүй харанхуй шөнө Маршьенаас Монсу ордог манжингийн талбай дундуур өнгөрсөн арван километрийн өргөн замаар нэгэн хүн явна. Тэр бээр урдах замаа хүртэл харахгүй байсан ч гэсэн тэгш тал газраар явж байгаа гэдгээ мэдэж байв. Тэнд тэнгисийн жихүүн үелзүүр шуурга мэт хаврын салхи шавар намагт нүцгэн талын энгээр үлээнэ. Сэрвийж ёрдойх нэг ч мод үл үзэгдэх, чийглэг хүйтэн харанхуйн дунд зам сум мэт тэгшхэн жирийн оджээ. 

	Энэ хүн Маршьенаас хоёр цаг өнгөрч байхад хөвөнтэй хуучин цамц, хилэн өмдтэй гарсан болохоор даарч чичрэн хол, хол алхална. Ханан хээтэй алчуурт боосон юм нь их тээр болно. Гэсэн ч хүйтэн салхинд бээрч улайсан хоёр гараа хармаандаа лав хийхийг оролдон боодолтой юмаа сугандаа ээлжлэн хавчуулсаар явна. Ажил ч үгүй, орон гэр ч үгүй энэ хүний ядарсан толгойд бараг юу ч орохгүй нар гарахад л жаахан бүлээцэх болов уу гэдэг ганцхан найдлага төрнө. Тэр ийнхүү цаг явж Монсу хүртэл хоёр километрийн зайтай газар үлдэж байтал замын зүүн талд агаарт дүүжлэгдсэн юм шиг гурван түүдэг гал гэнэт харагджээ. 

	Тийшээ явахад түүнд аймшигтай санагдаж тээнэгэлзсэнээ галын дэргэд ядахдаа түр зуур ч гэсэн дулаацах юм сан гэсэн арга барагдсан хүслэндээ автагдав. 

	Зам хотос даган одоход сайх гал алга болж баруун талаар төмөр замын даланг хашсан өөг нь аваагүй банзан хашаа үргэлжлэн зүүн талд сахлаг өвст энгэр даган суурины навтгар дээвэртэй нэгэн янзын жижигхэн модон байшингууд бүүр түүрхэн харагдана. Тэрээр хоёр зуун алхам яваад замын тойруу дээр очтол гал дахин үзэгдлээ. Одод харагдахгүй хар хилэн тэнгэрт тэртээ дээр гурав сар шиг гал асаж буйн учрыг тэрээр үл ойлгоно. Дор нэгэн юм нүдний хараа булаахад нь зогсвол навтгар том барилгууд харлан үргэлжлэн фабрикийн өндөр яндангууд ёрдойно. Энд тэнд тортог болсон цонхоор бүдэгхэн гэрэл сүүмэлзэж гадаа хар шонгоос зүүсэн тав зургаан дэнлүүний бүдэг гэрэлд том аранга лугаа адил нэг цамхаг харагдана. Энэ хачин барилгуудын нэгэнтэйгээс гагцхүү уур савсан тасралтгүй чанга шуугих дуун сонсогдоно. 

	Тэр хүн энд нүүрсний уурхай байгаа юм байна гэдгийг ухааран энд юу гэж ирэв ээ? ажил өгөхгүй шүү дээ гэж бодон гонсойжээ. Тэр бээр барилга руу явсангүй, харин ажлын газрыг гэрэлтүүлж хүмүүсийг дулаацуулж байгаа чулуун нүүрс ассан гурван задгай ширмэн зуух бүхий овоолгоотой шороо өөд мацахаар шийджээ. Толгод дээр шороо чулууг гаргасаар байхыг бодоход уурхайд засварын ажлыг шөнө дүл болтол хийдэг бололтой. Тэнүүлчин одоо жижигхэн гүүрэн дээгүүр дугуй түжгэнэхийг сонсож задгай зуух бүрийн дэргэд ачаатай жижиг тэрэг хөнтөрч байгаа ажилчдын барааг ялган танихаар боллоо. 

	Тэрээр нэг галын дэргэд очиж, 

	— Сайн байна уу? гэж мэндлэв. 

	Тэнд улбар ягаан ноосон цамцтай, туулайн арьсан малгайтай тэрэгчин өвгөн гал руу нуруугаа харуулаад зогсож байв. Зургаан жижиг тэргэнцэр чирэн ирсэн том халиун морь, түүнийгээ суллаж өгөхийг хүлээн огт хөдлөлгүй зогсоно. Буулгах механизм дээр ажиллаж байгаа шаргал үстэй туранхай залуу яарсан шинжгүй, нойрмоглосон байдалтайгаар хөшүүргийг нь дарж нүүрсээ буулгана. Овоолгоотой шорооны орой дээгүүр нүүр чим чим хийлгэсэн хойд зүгийн хүйтэн салхи бараг л унагаах шахан улам хүчтэй үлээнэ. 

	— Сайн, сайн байна уу? гэж өвгөн хариу мэндлэв. 

	Тэр хоёрын хэн нь ч дуугарсангүй. Замын энэ хүнийг сэжиглэж байгаа бололтой хараад байхад нь тэнүүлчин тэр дорхноо:

	— Би Лантьегийн Этьен гэдэг хүн байна. Би механик хүн... энд надад ажил олдох болов уу? гэв. 

	Галын дөл түүнийг тод гэрэлтүүлэхэд харваас хорин нэгэн наснаас хэтрээгүй болов уу гэмээр боровтор царайтай үзэсгэлэнт тэр залуу хэдийгээр туранхайвтар боловч тэнхээтэй бололтой харагдаж байв. 

	Сэтгэл нь тайвширсан тэрэгчин толгой сэгсэрч:

	— Механик хүнд энд ажил олдохгүй, байхгүй... Өчигдөр бас хоёр хүн ирсэн. Юу ч байхгүй гэв. 

	Салхи ширүүсэж түүний яриаг таслав. Тэгээд намдахад Этьен овоолгоотой шорооны хормойд байгаа навтгар бараан байшингууд руу

	— Энэ уурхай юу, аа-н? гэж асуув. 

	Өвгөн бүгшин ханиалгасан учир хариулж чадсангүй. Эцсийн бүлэгт нулимахад тэр нь галын гэрэлд улбартаж байгаа шороон дээр хар толбо болон үлдэв. 

	— Тийм ээ, тэр чинь Ворегийн уурхай. Цаана нь ажилчдын тосгон байна. Тун ойрхон, хажууханд нь гэж хэлж болно гээд гар сунган Лантьегийн Этьений замдаа шөнийн харанхуйд дээврийг нь муухан ажигласан суурин руу заав. Энэ завсар зургаан тэргэнцрийг суллажээ. Өвгөн тэргэн цувааныхаа араас хэрх өвчнөөс болж нугарахаа байсан хөлөө арай ядан зөөж ташуураараа ч шавхуурдалгүйгээр буцан явав. Халиун морь арал сураа түшин зам төмрийн хоорондуур шогшиход үсийг нь салхи ярж байв. 

	Харанхуй дундаас уурхай аажим аажмаар харагдах болоход Этьен нилдээ хагар тусч цус шүүрсэн бээрсэн гараа галд ээхээ мартаж хар цаасаар дээвэрлэсэн нүүрс ялгах том саравч, уурхайн ам нүхний дээрх цамхаг, машины уудам байр, ус татах шахуурга дөрвөлжин пүнз байрлуулсан уурхай дээрх барилгуудыг харав. Хонхорт намхан байшингууд шавааруулж барьсанд аймшигт эвэр шиг өндөр яндангаа дээш ёрдойлгосон энэ уурхай Этьенд аливаа бүхнийг цөлмөн идэхээр хэвтэж байгаа хилэн бадарсан өлсгөлөн араатан шиг санагдав. Этьен уурхайг хараад өөрийнхөө тухай, ажил эрж дэмий холхисоор долоо хоног тэнүүчилсэн тухайгаа бодов. Төмөр замын засварын газар яаж ажиллаж байсан, даргынхаа хацрыг хэрхэн алгадсан, түүнээс болж өөрийг нь тэндээс яахин хөөсөн, Лилягаас яаж зайлуулагдсан, одоо газар бүрээс хөөгдөж яваагаа эргэн санав. Бямба гарагт Маршьенд ирсэн чинь төмөр замын засварын ажил байна гэж ярилцсан. Гэвч тэнд ч, Сонвильд ч ямар ч ажил байсангүй. Ням гарагт тэрэгний үйлдвэрийн газрын саравчны доогуур хураалттай банзнуудын хооронд хорогдож байхад, шөнийн хоёр цагт манаач нь түүнийг хөөжээ. Ингээд сохор зоос ч үгүй тэр ч байтугай хатсан талхны зах ч үгүй, юу ч үгүй явж байна. Одоо яадаг билээ? Хүйтэн салхинаас хаа ч хоргодохоо мэдэхгүй ямар ч зорилгогүй тэнүүчилж явахын хэрэг юу байна даа? Энд ч үнэхээр уурхай байна. Нүүрс асгасан талбайг ганц хоёр гэрэл гэрэлтүүлжээ. Хаалга гэнэтхэн онгойход цаана нь тод гэрэлд уурын тогоонуудыг улайдтал гал түлсэн байхыг Этьен харав. Хачин дуу хаанаас гарч байсан нь Этьенд одоо ойлгомжтой болов. Уурхай дотор шахуурга тасралтгүй жигд уухилан хөдөлж байгаа ажээ. Энэ нь харанхуйд байгаа муухай том амьтны цээж бөглөрөөд хэржигнэн амьсгаадаж байгаа мэтээр ихэд бачимдан уухилна. Ачаа буулгах механизмын дэргэд бөхийн сууж буй нэгэн ажилчин Этьен рүү харсангүй. Этьен газар унасан боодолтой юмаа авч, явах гэж байтал хөхүүлж ханиалгах дуун гэнэт сонстов. Тэрэгчин эргээд ирж байгаа нь тэр байжээ. Харанхуй дундаас тэрэгчний бараа аажмаар тодорч түүний араас ачаатай тэргэнцэр чирсэн халиун морь гэлдэрсээр гарч ирлээ. 

	— Монсуд фабрик бий юу? гэж Этьенийг асуухад 

	Өвгөн хар цэрээр нулимаад салхинд тасалдсан дуугаар:

	— Монсуд уу? Тэнд хэчнээн гэж санана! Чи гурав дөрвөн жилийн өмнө үзэхгүй яав даа. Бүх ажил өрнөж ажилчин хүрэлцэхгүй байсан юм. Хөлс ч их авдаг байсан! Тийм их хөлс ерөөсөө байгаагүй байх аа... Гэтэл одоо дахиад л гэдэс өлсдөг болжээ. Эргэн тойрон юу болж байгааг харахад харамсмаар юм! Бүгдийг толгой тоолон халж гар урлалын газрууд дэс дараалан хаагдаж байна... Магадгүй хаан буруутан биш байж болох юм. Тэр яагаад Америкт болж байгаа дайнтай зууралдав аа? Үүн дээр бас халуун хижиг өвчин хүмүүсийг хамж, мал хүртэл үхэж байна гэж ярив. 

	Тэгэхэд Этьен салхинд дуу нь тасалдан байсан учир өвгөнтэй адил цөөн үгээр зовлон тоочиж гарав. 

	Этьен үр ашиггүй ажил эрсэн өөрийнхөө тухай, долоо хоногийн турш тэнүүчилсэн тухайгаа ярив. Ингэхлээр, одоо өлсөж үхэх болж байна уу даа? Удахгүй замаар гуйлгачин олон болно гэж Этьенийг ярихад өвгөн зөвшөөрч, хэрэг муугаар дуусаж болно. Тийм олон хүнийг гудамжинд гаргаж хаяна гэдэг чинь бурхны номд тохирохгүй хэрэг шүү дээ гэв. 

	— Мах гэдэг нүдний гэм болж дээ. 

	— Ядахдаа талх ч байдаг болоосой!

	— Харин ээ харин. Ядахдаа талх!

	Салхины гунигтай исгэрэлт тэдний яриаг бүдгэрүүлнэ. 

	— Хараач! Тэнд Монсу байна... гэж тэрэгчин өмнө зүг эргэж харан чанга хэлэв. 

	Тэгээд өвгөн дахин гараа сунган харанхуйд харагдахгүй байгаа суурин руу зааж дэс дараалан тоочив. Монсуд Фовелийн чихрийн завод одоохондоо ажиллаж байгаа. Харин Готоны чихрийн завод ажилчдынхаа хагасыг халсан. Зөвхөн Дютилейлийн уурын тээрэм, бас уурхайнуудад зориулж төмөр аргамж хийдэг Блезын завод хоёр л тэссээр байгаа гээд өвгөн хойшоо эргэн тэнгэрийн хаяаны хагасыг тэр аяар нь зааж Сонвильд машин хийдэг үйлдвэрийн газар ерийн захиалгынхаа гуравны хоёрыг авахаа больсон. Маршьенд төмөр хайлуулах гурван зуухны дөнгөж хоёрыг нь галлаж байгаа, Гажбуагийн шилний заводод цалинг нь багасгах гэсэн учраас ажилчид ажил хаяж байгаа гэж ярив. 

	— Мэднэ, мэднэ. Би тэнд очсон гэж ирсэн хүн энэ мэдээг давтан хэлэв. 

	— Манай энд ч яах вэ, одоохондоо байзнаж л байна. Гэвч энэ уурхайд нүүрс гаргалт багассаар байна. Таны яг өмнө Ялалт гэдэг уурхай байгааг харж байгаа биз дээ. Энд зөвхөн коксын хоёрхон зуух галлаж байгаа гэж тэрэгчин нэмэн ярилаа. 

	Тэрээр дахин нулимаад, нойрмоглосон морио хоосон тэргэнцэрт хөллөн араас нь дагаж алхав. 

	Этьен эргэн тойрноо сайн ажиглав. Хуучин хэвээрээ хав харанхуй боловч тэрэгчин өвгөний гар энэ харанхуйг хувь тавилангүйчүүдийн их зовлонгоор дүүргэх шиг санагдлаа. Энэхүү хязгааргүй уудамд газар сайгүй зовогсод байгаа учир Этьен эднийг өөрийн эрхгүй өрөвдөв. Өлссөн хүмүүсийн гаслант дууг хаврын салхи энэ нүцгэн талаар тарааж байгаа бус уу? Салхи сүрхий шуурч байна! Удахгүй бүгдээрээ дуусна, ажилгүйтэж, өлсгөлөн болоод, олон олон хүн үхнэ гэж сүрдүүлж байгаа юм шиг яасан ч муухай шуурна вэ? Этьен харанхуйг нэвт харахыг хичээн ширтсээр бөгөөд юу нуугдаж байгааг үзэхийг хүсэх боловч айна. Бүх юмыг шөнийн харанхуй хөшиг халхалж зөвхөн алсад төмөр хайлуулах зуух, коксын зуухны дээгүүр гэгээ татна. Коксын зуухнуудын олон арван яндан ташуу байдалтай цухуйж хэл мэт улаан дөл улалзуулна. Төмөр хайлуулах зуухны хоёр яндангаас хөх дөл аварга том бамбар шиг асна. Тэр зүг рүү харахад түймрийн гал дүрэлзэж байгаа юм шиг зэвүүн харагдана. Тэнгэрт нэг ч од харагдахгүй зөвхөн шөнийн энэ галууд чулуун нүүрс, төмрийн хүдэртэй нутгийн шинж тэмдэг болон тэнгэрийн харанхуй хаяанд туяарчээ. 

	 

	— Та Бельги улсаас ирээгүй биз? хэмээн бас нэг яваад ирж амжсан тэрэгчний дуу Этьений ар талд сонсогдов. 

	Тэр энэ удаа зөвхөн гурван тэргэнцэр нүүрс авч иржээ. Ядахдаа энэ гурвыг буулгах хэрэгтэй. Нэг эрэг хугарснаас болж нүүрс дээш гаргадаг чингэлэг эвдэрчээ. Ажил доод зах нь нэгэн мөч1 зогсов. Овоолойтой шорооны түүгээр чимээгүй болов. Тавцанг доргиулж байсан дугуйны үргэлжилсэн дуу намжив. Зөвхөн алсад төмөр давтаж байгаа алхны дуу сонстоно. 

	— Үгүй, би өмнө зүгийн хүн гэж Этьен хариулав. 

	Ажилчин тэргэнцрүүдийг суллаад санаандгүй амрах болсондоо баярлан газар суулаа. Тэр урьдынхаа адил дуугүй уруу царайлж үгэнд дуртай тэрэгчийг зэвүүцэж байгаа юм шиг түүн рүү бүүдгэр харцтай бүлтгэр нүдээр ширвэн харна. Тэрэгчин уг нь үг цөөнтэй хүн билээ. Гэвч өвгөн ярих дур нь хүрснийг бодоход ямар нэгэн талаар сэтгэлд нь тохирсон бололтой өвөгчүүл ганцаараа чанга ярьж явах нь олон байдаг шүү дээ. 

	— Би Монсугийн хүн. Намайг Үхэшгүй гэдэг юм гэж тэрэгчин ярихад 

	— Энэ чинь хоч уу гэж Этьен гайхан, асуув. 

	Өвгөн сэтгэлд нь тохирсон байдалтай аяархан хөхөрч уурхай руу зааж: 

	— Тийм ээ тийм, тэгж хочилсон юм. Намайг тэндээс гурван ч удаа дөнгөж амь голтой гаргаж ирсэн юм. Бас нэг удаа түлэгдэж, хоёр дахь удаагаа нурсан шороонд дарагдан, гурав дахь удаагаа ус залгилж гэдэс минь мэлхийн гэдэс шиг цүндгэр болсон юм... Ингээд миний үхэх дургүй болохыг минь хараад тоглоом тохуу хийж «Үхэшгүй» гэж хочилсон юм гэж ярив. 

	Тэгээд тэр улам ч хөгжилтэй хөхрөв. Гэвч тослоогүй дугуй чахрах адил дуугаар хөхөрч байснаа хүчтэй ханиалгаж гарав. Зуухнаас бадарч байгаа дөл бууралтсан армаг тармаг үстэй том толгой, хөхөвтөр толбоор цоохортсон дүгрэг нүүрийг нь тод гэрэлтүүлнэ. Энэ намхан хүн бух шиг бүдүүн хүзүүтэй, тахир хөлтэй, зангирсан эрээн булчинтай, үетсэн хуруутай урт гар нь өвдгөө хүрсэн аж. Нэмж хэлэхэд тэр хүн, хойд зүгийн салхийг мэдэхгүй байгаа юм шиг зогсоогоороо унтаж байдаг морь шигээ мөн чихийг нь шунгинуулан үлээж байгаа салхийг ч, хүйтнийг ч мэддэггүй бололтой өлчир хүн байлаа. Хоолой цээжийг нь задалчих шахсан хүчтэй ханиалга намдмагц тэрээр галын хажуу руу нулимахад тэнд хар толбо үлдэв. 

	Этьен Үхэшгүй өвгөн рүү, дараа нь хар нулимтас цоохортсон газар луу хараад:

	— Уурхайд удаан ажиллаж байна уу? гэж асуухад

	Өвгөн хоёр гараа сарвайлгаад:

	— Удаан гэв үү? Тийм ээ бүр багаасаа. Яг энэ Ворегийн уурхайд анх орохдоо би найман нас хүрээгүй байсан юм одоо тавин найм хүрлээ. За хө тоол л доо... Бүгдийг нь дамжсан. Эхлээд морь туугч дараа нь чадал суумагцаа ус татагч, сүүлд нь нүүрс малтагч, арван найман жил нүүрс ухлаа шүү дээ. Ингээд би хэрх өвчинд дийлэгдэж хөлгүй болсон юм. Үүнээс болж намайг нүүрс малтагчаас засварын ажилд шилжүүлж, дараа нь ил ажилд гаргалаа. Хэрэв тэгэхгүй бол газар доор мөнхөд үлдээнэ гэж эмч хэлсэн юм. Ингээд намайг таван жилийн өмнө тэрэгчин болгосон доо. Ямар байна? Тавин жил уурхайд ажилласан түүнээс дөчин таван жил газар доор гэдэг чинь бас л догь шүү гэж ярив. 

	Түүнийг ийнхүү ярьж байхад зуухнаас унах нүүрсний хэлтэрхийн гялалзсан улаан гэрэл цонхигор нүүрийг нь гэрэлтүүлнэ. 

	— Амрах цаг болжээ гэж эд нар маань надад хэлдэг юм. Харин би дургүй л дээ. Тэнэг хүн бас байх юм!.. Дахиад хоёр жил дүүжигнэвэл жаран нас хүрнэ. Тэгвэл зуун наян франкийн тэтгэвэр авна гэсэн үг. Харин хэрэв тэдэнтэйгээ одоо салах ёс гүйцэтгэх юм бол тэд надад зуун тавин франк өгнө. Зальтай хүмүүс дээ! Юу гэж хөөгөөд байгаа юм бол? Хөл л муудсан болохоос биш би чийрэг хэвээрээ байгаа энэ уснаас л боллоо шүү дээ. Нүүрс малтаж байсан арван найман жилийн турш усанд норж арьсан доогуур минь хүртэл ус нэвтрэн оржээ. Зарим өдөр ялимгүй хөдлөхөд хүртэл дуу алдам өвддөг гэж яриад дахин ханиалгав. 

	— Ханиалга бас л түүнээс болсон уу? гэж Этьен асуув.

	Өвгөн хариулахын оронд толгой сүрхий сэгсрээд ханиалга дуусмагц

	— Үгүй өнгөрсөн сард даарснаас боллоо. Уг нь ердөө ханиалгаж байгаагүй гэтэл харахгүй юу шуухинаа наалдаж орхиод ер салдаггүй. Үргэлж хахаж цацаж байна гэдэг чинь мөн ч сонин юм даа гэв. 

	Түүний хоолой нь хэржигнэж дахин хар цэрээр нулимав. Эцсийн бүлэгт Этьен зориг гарган

	— Энэ юу вэ, цус уу? гэж асуухад Үхэшгүй өвгөн амаа ханцуйгаараа яаралгүй арчаад

	— Үгүй л дээ, нүүрс... миний дотор, амьдралынхаа эцсийг хүртэл түлэхэд хүрэлцэх нүүрс чигжигдсэн юм. Газар доор ажиллахаа байсаар таван жил болж байна. Тэгэхлээр дээр үед л нүүрс нөөцөлж авсан бололтой. Би үүнийг ер мэдээгүй билээ. Нүүрс ч муу юм биш, чийрэг л болно биз гэв. 

	Тэд дуугүй болцгоов. Уурхайн доторх алхны дуу алсаас жигд сонсогдоно. Талын салхи гунигтайгаар үлээх нь хав харанхуйн дунд ямар нэгэн хүн өлсөж ядарсандаа зовуурилан гинших мэт санагдана. Зуухан доторх галын дөл айсан юм шиг хуйларна. Түүний дэргэд зогссон сайх өвгөн өнгөрсөн явдлаа намуун дуугаар тоочиж гарлаа. Өвгөн ба түүний үр сад өчигдрөөс эхэлж ажиллаагүй нь ойлгогдов. Тэдний удам угсаа Монсугийн нүүрсний уурхайн компани анх байгуулагдсан өдрөөс нь эхлэн ажиллажээ. Энэхүү компани байгуулагдаад зуун зургаан жил болжээ. Түүний өвөг Гильом Маэ арван таван настай байхдаа Рекильярт сайхан нүүрс олж тэр газар нь компанийнхан одоо нэгэнт хаагдсан уурхайгаа анх Фовелийн сахрын заводоос холгүй байгуулжээ. Нүүрсний энэ давхаргыг хэн нээсэн нь тэр нутгийн улс амьтанд илт бөгөөд тиймээс ч өвгийн нь нэрээр Гильомын давхарга гэж түүнийг нэрлэсэн нь дэмий хэрэг биш байжээ. Тэрэгчин өвгөн өөрийнхөө өвгийг мэддэггүй байсан бөгөөд хүмүүсийн ярилцах нь тэнхээтэй, өндөр нуруутай хүн байж байгаад жаран насандаа мөрөөрөө үхсэн гэлцэнэ. Өвгөний эцэг улаан шаргал гэдэг хочтой Никола Маэ дөчин нас хүрч чадалгүйгээр Ворегийн уурхайн нүх малтаж байгаад шороонд дарагдаж үхжээ. Дарсан шороо түүнийг элдсэн гурил шиг хавтгай болгон ясыг нь няц цохиж цусыг нь уужээ. Түүний хөгшчүүдийн хоёр нь, бас гурван ах нь тэнд ясаа тавьжээ. Гэтэл Венсан Маэ өөрөө тэр уурхайгаас, бараг гэмтэлгүйгээр зөвхөн хөл муутайхан гарсан гэнэ. Түүнийг азтай хүн гэдэг нь дэмий биш байжээ. Тийм л байж дээ. Яая гэх вэ, амиа тэжээх хэрэгтэй иймээс уурхайд ажиллаж нүүрс малтсаар байгаа эцэг хүүхдүүд цөмөөрөө уурхайчид одоо хүү Туссей Маэ бүх ач, зээ, бүх төрөл садан нь цөм зовлонгоо эдэлсээр аж. Бүгд л ажилчны тосгонд сууцгааж байна. Хөгшчүүдийн дараа хүүхдүүд нь явж цөмөөрөө нэг эзэнд зуун зургаан жил нүүрс ухаж байна. Ямар вэ? Ноёдын олонх нь өөрийнхөө эцэг өвгөдийнхөө талаар ийнхүү илэн далангүй ярих болов уу даа?

	— Тэгэхдээ талхаар л тасрахгүй байвал боллоо л доо! гэж Этьен дахин үглэхэд

	— Би юу ярилаа? Талх байсан цагт амьдарч болно. 

	Үхдэггүй өвгөн дуугүй болоод гэрэл улалзаж байгаа тосгон руу харав. Монсугийн хонх дөрвөн цагийн дохио өгөв. Хүйтний эрч нэмэгдлээ. 

	— Танай компани баян уу гэж Этьен мөн л яриа үүсгэв. 

	Өвгөн дал мөрөө хөдөлгөснөө дараагаар нь шуудайтай алт унасан юм шиг бөхийгөөд

	— Яриа юу байх бэ! Магадгүй зэргэлдээх Анзены компани шиг тийм баянгүй байж болох юм. Гэвч хөрөнгө нь саяар эргэнэ. Яриа байхгүй саяар мөнгийг нь тоолохын аргагүй. Арван есөн уурхайгаас Воре, Виктуар, Кревкер, Миру, Сен-Тома, Мадлен, Фетри-кантель зэрэг арван гурван уурхай ажиллаж байна. Бас ус татаж гаргах салхи оруулахад зориулагдсан зургаан цооног бий. Жишээ нь: Рекильяр... Арван мянган ажилчинтай жаран долоон коммуны газар дээр нүүрс ухаж байгаа юм. Өдөрт таван мянган тонн нүүрс ухаж гаргадаг. Бүх уурхайнууд төмөр замаар холбогдсон. Бас энэ компани янз бүрийн урлалын газар, фабриктай. Тэгээд л бод доо! Мөн ч их мөнгөтэй байж таарна гэж ярив. Тавьсан замаар явж байгаа тэргэнцрийн чимээ сонсоход туранхай халиун морь чихээ сортгонуулав. 

	Доор чингэлэг засагдсан бололтой дахиад дээш нь хоосон шороо гаргаж эхлэв. Тэрэгчин буцаж явахаар бэлтгэж морио хөллөж эелдгээр 

	— Залхуу минь сайхан мэдээрэй дэмийрч суух хэрэггүй чамайг юунд цаг үрэгдүүлж байгааг чинь хэрэв Энбо ноён мэдэх юм бол чамайг зэмлэнэ шүү! гэж ярив. 

	Этьен харанхуй руу ширтэж бодол болсон байдалтайгаар 

	— Тэгэхлээр энэ чинь хэний уурхай вэ? Энбо ноёных уу? гэхэд 

	— Үгүй дээ, Энбо ноён зөвхөн дарга. Бидэнтэй адил хөлс авч ажилладаг хүн гэж өвгөн тайлбарлаж ярив. 

	Этьен уцаарласан янзаар хязгааргүй уудам харанхуй руу зааж:

	— Тэгвэл эд бүгд чинь хэнийх вэ? Эзэн нь хэн юм бэ? гэв. 

	Энэ үед тэрэгчин бүгшин ханиалгаж амьсгаа ч авч чадалгүй байснаа эцэст нулимж уруул дахь хар хөөсөө арчаад хүчтэй салхины чимээг даран чанга дуугаар:

	— Юу гэнэ ээ? Эзэн нь хэн гэв үү? Хэн түүнийг мэддэг юм бэ. Хүмүүс л байгаа биз гэв. 

	Тэгээд тэрэгчин учир нь үл мэдэгдэх алс холын ямар нэгэн газар луу зааж байгаа мэтээр зуу гаруй жилийн турш ядуу Маэгийнхны олон үе тэр хүмүүсийн буянд шүтэж хүч хөдөлмөрөө шавхаж байдаг тэр зүг тийш гараа сунгав. Уурхайчид цогцос цусаа өргөдөг боловч, хэзээ ч биеийг нь олж хараагүй шалхгар бурхан завилан намбатай сууж байдаг ямар нэгэн хүрч болшгүй шүтээний тухай тэр бээр ярьж байгаа юм шиг дуу нь бишрэнгүй байдалтай сонсогдож байв. 

	— Ядахдаа талх л элбэг байвал боллоо гэж Этьен гурав дахь удаагаа урьдах ярьж байсан юмтай ямар ч холбоогүйгээр хэлэхэд

	— Юу хэлэх вэ! Талхтай байх юм бол зовох юм юу ч алга! гэв. 

	Морь хөдөлж түүний араас тэрэгчин өвчтэй хөлөө чирэн эв хавгүй алхлав. Тэргэнцэр хөнтөрдөг хөшүүргийн ойролцоо ажилчин эрүүгээ өвдөг рүүгээ шургуулан атирч юу ч харагдахгүй газар луу бүүдгэр бүлтгэр нүдээр ширтэн сууж байв. 

	Этьен боодолтой жижигхэн хүнсээ авсан боловч мөн л явсангүй. Түүний нуруу нь хүйтэн салхинд жиндэж өвөр тал нь галын халуун цогт шарагдаж байлаа. Ямар ч гэсэн уурхайгаар орж азаа үзвэл яадаг бол? Өвгөн хаанаас л цөмийг мэдэв гэж? Одоо шилж сонгоод байх юм алга ядахдаа хар ажил ч болов гуйя. Тэгэхгүй гээд хаашаа явах билээ дээ? Тэгтэл эндхийнхэн: ажилгүй цөмөөрөө өлсөж байна. Хаана ч магадгүй нэг хашааны ёроолд золбин нохой шиг үхэх байх аа гэж бодоод нүцгэн талд байдаг харанхуйд даруулсан Ворегийн энэ уурхай түүний эргэлзлийг төрүүлж айдас хүргэлээ. Хүйтэн салхи намжсангүй. Харин хязгааргүй уудмаас үлээж байгаа юм шиг үелзэх бүрдээ нэмэгдээд байх шиг байлаа. Дүнсгэр тэнгэрт өчүүхэн ч гэгээ байсангүй зөвхөн төмөр хайлуулах зуухны дээрээс гарч байдаг гозолзсон дөл, коксын зуухны гал харанхуйн дотор юу нуугдаж байгааг гэрэлтүүлж чадахгүй ч гэсэн улалзаж, түүнд чимэг болжээ. Хонхорт байгаа уурхай махчин араатан шиг газар дээр нэвсийж хүний мах их идээд яраглан амьсгалж байх шиг сонсогдож байлаа. 

	 

	 


II

	 

	Хагалсан газар, манжингийн талбай дундах ажилчдын хоёр зуун дөч дүгээр тосгоныхон хав харанхуйд нойрсож байв. Зэрэгцээ гурван гудамжны хоёр талаад эмнэлгийн газар юм уу цэргийн хуаран шиг жигд зэрэгцүүлэн барьсан адил хэмжээний жижигхэн цэцэрлэгүүдээр тусгаарлагдсан дөрвөн том хорооллыг муухан ялгаж болох байв. Шөнийн нам гүмд энэ хоосон талд эвдэрхий торон хашааг нэвт үлээж байгаа салхины гунигтай исгэрэх дуу сонсогдоно. 

	Хоёрдугаар хорооллын 16-р байшинд суудаг Маэгийнх нам гүм нойрсоцгоожээ. Хоёрдугаар давхрын цорын ганц өрөө нь тас харанхуй бөгөөд тэр нь нойрсож буй хүмүүсийг нүсэр хүнд жингээрээ дарсан болов уу гэлтэй ажээ. 

	Тэнд олон хүн байна. Ядарсан тэр олон хүн нойртоо нам цохиулан амаа ангайн зэрэгцэн унтаж байгаа гэдэг нь мэдэгдмээр байв. Хэдийгээр шөнө хүйтэн байсан боловч тасалгаа нь олон хүний амьсгаагаар бүлээцэн дулаацжээ. Гэвч ямар ч цэвэрхэн байсан ч гэсэн нийтийн байранд хүний хөлсний эхүүн үнэр өглөөгүүр тогтсон байдаг болохоор өмхий бүгчим агаартай болжээ. 

	Доор нэгдүгээр давхарт хөхөөтэй цаг дөрвөн цагийн дохио өгөхөд унтлагын өрөөнд нэг ч хүн хөдөлсөнгүй. Намуухан амьсгаалах, чанга хурхирах дуун сонсогдоно. Гэтэл Катрин ухасхийн өндийв. Катрин доороос сонсогдож байгаа цагны хангинасан дөрвөн цохилтыг нойрон дундаа дадсан ёсоороо тоолсон боловч шууд сэрж чадсангүй. Тэрээр хөнжлөө хуу татан хаяж орон дээрээ сандайлж суугаад чүдэнз тэмтрэн авч нэг зураад лаа асаав. Гэвч тэр босож чадсангүй өөрийн эрхгүй дэр лүүгээ тэмүүлж толгойд нь тугалга цутгасан юм шиг буцаад ойчив. 

	Лааны гэрэл гурван ор зассан хоёр цонхтой унтлагын дөрвөлжин тасалгааны зөвхөн хагасыг нь гэрэлтүүлнэ. Тэр өрөөнд орноос гадна шүүгээ, ширээ, шид модон хуучин хоёр сандал цайвар шаргал хананд бараан сүүдрээ тусгана. Байгаа тавил нь ердөө л энэ ажээ. Хуучин хувцаснууд хадааснаас өлгөөстэй байна. Домботой ус, нүүр гар угаадаг вааран төмпөнгөө шалан дээр тавина. Хаалганы зүүн талын орон дээр том ах хорин нэгэн настай залуу эр Захарий, дунд хүү арван нэгэн нас арай хүрээгүй Жанлен хоёр унтаж байв. Баруун талын орон дээр зургаан настай Леонора, дөрвөн настай Анри хоёр бие биеэ тэврэн нойрсоно. Гурав дахь орыг эгч дүү хоёр охин Катрин, есөн настай Альзира хоёр эзэлжээ. Бие дорой жижигхэн Альзира охин хэрэв бөгтөр нуруугаараа түлхдэггүй сэн бол эгч нь түүнтэй хамт унтаж байгаагаа мэдэхгүй байх биз ээ. 

	Шатны тавцан руу гарсан гэдэс шиг нарийхан хонгил шиллэсэн онгорхой хаалгаар ил харагдах бөгөөд тэнд эх эцэг нь гурван сартай бага охин Эстеллийн өлгийг орныхоо дэргэд тавиад унтжээ. 

	Катрин нойроо сэргээх гэж их хүч гарган, суниаж дух, шилэн хүзүү рүүгээ намирсан улаан шаргал өнгийн бөөгнөрч сэгсийсэн үс рүүгээ хоёр гараа хийн толгойгоо маажив. Арван таван настай гэхэд хэтэрхий их туранхай Катрин охин жижигхэн хүүхэд шиг ажээ. Түүний нарийхан урт цамц дотроос зөвхөн нүүрсний жижигхэн үйрдэс шивсэн юм шиг хөх өнгөтэй болсон тавхай, барааны савангаар үргэлж угаасаар байгаад муудаж шороон өнгөтэй болсон нүүрээс нь эрс ялгагдаж байгаа сүү шиг цагаан, туяхан гар нь ил харагдана. Тэр, сүрхий том амаа ихэд ангайлган, эвшээхэд түүний сайхан шүд, цус багатай буйл нь харагдав. Катрин нойроо дийлэх гэж байдаг хүчээ гаргахад хөх нүдэнд нь нулимс гүйлгэнэн, нүүрт нь гунигтай зовж ядарсан байдал илэрч байх нь түүний нялх булбарай бие тэр аяараа ядарсан бололтой. 

	Хонгилоос эцэг нь ууртайгаар:

	— Ээ, золиг гэж! Босох болж орхижээ... Катрин, чи гэрэл асаагаа юу? гэж үглэх нь сонсогдов. 

	— Тийм ээ, аав аа... Дөрвөн цагийн дохио дөнгөж сая дуугарлаа. 

	— Хөдөлсхийгээрэй, залхуу минь! Өчигдөр бага бүжиглэсэн бол биднийг эрт сэрээх байсан биз! Чамаас л болж байна! Сайн өдөр бүр бүжиг дээр очно! Задарсан амьтан гэв. 

	Эцэг нь өөр юм бас үглэсэн боловч юу ярьж байгаа нь мэдэгдсэнгүй. Дургүй нь хүрч үглэж байснаа нойртоо дахин дийлдэж чанга хурхирч гарав. 

	Катрин тасалгааны дотуур хүйтэн чулуун шалан дээгүүр дан цамцтай хөл нүцгэн нааш цаашаа холхив. 

	Анри, Леонора хоёрын хажуугаар Катрин өнгөрөхдөө гулгаж унжсан хөнжлийг нь засахад хоёулаа хүүхдийн сэршгүй бөх нойроор унтаж буй тэд юу ч мэдсэнгүй. Альзира нүдээ дүрлийлгэн эргэн тойрон хараад юу ч дуугаралгүйгээр эгчийнхээ бүлээн хэвтэр лүү хөлбөрч орлоо. 

	— Захарий босооч дээ! Жанлен бос! гэж Катрин тэр хоёрын орны дэргэд зогсож дуудсан боловч тэд дэр лүүгээ нүүрээ шигтгэж сэрэхгүй унтсаар л байв. 

	Катрин ахыгаа мөрнөөс нь сэгсчсэн боловч тэр боссонгүй харин юу гэж байгаа нь мэдэгдэхгүй уурлаад байхад нь Катрин тэр хоёрын хөнжлийг хуу татан хаяв. Тэд инээд хүрмээр эгдүүцэн тийчгэнэхэд Катрин учир дүрсгүй хөхрөв. Захарий арай гэж өндийж орон дээрээ суугаад:

	— Ёстой тэнэг амьтан аа! Болиоч! Бас яаж тоглоом хийж байгаа нь энэ билээ! Тэсэхийн арга алга! Ийм эрт босно гэдэг чинь ямар золигийн амьдрал вэ? гэж уур нь тун их хүрсэн бололтой үглэв. 

	Захарий туранхай, эв хавгүй биетэй, зохиогүй шөрвөгөр шингэн сахалтай, гонзгор нүүртэй, шаргал үстэй, гэрийнхэнтэйгээ нэгэн адил цонхигор цайвар царайтай ажээ. Тэр бэлхүүснээсээ дээшээ сөхөгдсөн цамцаа ичсэндээ биш, харин даарсандаа болж буулгав. 

	— Дөрвөн цаг аль хэдийн болсон! Түргэлээрэй! Аав уурлаж байна шүү гэж Катрин үглэсээр байлаа. 

	Жанлен атиран эргэлдэж нүдээ дахин аниад, 

	— Зайл! Нойр хүрч байна! гэв. 

	Катрин дахин хөгжилтэй өхөөрдөн хөхөрлөө. Жанлен өвчний учир хавдаж том болсон үе мөчтэй турьгүй сул биетэй жижигхэн хүүхэд ажээ. Эгч нь түүнийг тэвэрч аваад өргөхөд тийчилж турьгүй болохоор минь доромжилж байна гэж бодон уурлаж сэгсгэр буржгар үстэй толгойгоороо дэлсэн дэлдэн чихтэй, онигор ногоон нүдтэй шөнтгөр нүүр нь улам цонхийж нэг ч үг хэлсэнгүй эгчийнхээ баруун хөх дээрээс нь хазаад авлаа. 

	— Ээ, ууртай новш! гэж Катрин үглээд өвдсөнөөс болж золтой л хашхирсангүй түүнийг шалан дээр тавив. 

	Сэрэнгэ байсан Альзира хөнжлөө эрүүгээ хүртэл татаад чимээгүй хэвтэж байв. Нялхаасаа тахир дутуу болсон тэр ах эгч нарыгаа хувцаслахыг ухаалаг нүдээр ажиглана. Катриныг нүүр гараа хэтэрхий удаан угаалаа гээд ах дүү хоёр нь түүнийг түлхсэн учир нүүр гар угаадаг төмпөнг орлодог вааран тавгийн дэргэд хэрүүл дахин үүсэв. Нойр дутуугаас нүд нь улайсан тэд нааш цаашаа сэлгүүцэн явж хамт өссөн нэгэн гөлөгнүүд шиг бие биеэсээ зоволгүй бие засацгаалаа. Хэдийгээр хурдан хувцаслацгаасан боловч Катрин ах дүү хоёроосоо түрүүлэв. Катрин уурхайчны өмд, брезент цамц өмсөж, үсээ гозгор хөх малгайн доогуур чихэн хийв. Тэр бээр даваа гараг гэхэд бүх хувцсаа угааж индүүдсэн байдаг ажээ. Эрэгтэй хүний хувцас өмсөхүйеэ Катрин залуу хархүүтэй адил болдог боловч бөгсөө ялимгүй хаяж явдгаараа хүүхэн гэдгээ мэдэгдэнэ. 

	— Харж байгаарай өвгөн эргэж ирнэ. Тэр чамайг зэмлэнэ дээ чи ор хураасангүй. Чамайг зориуд ингэсэн гэж би түүнд хэлнэ дээ... гэж Захарий ууртай үглэв. 

	Захарий өвгөн эцгээ хэлжээ. Үхдэггүй өвгөн шөнийн ээлжид ажиллаад өглөө ирж унтдаг байжээ. Хүн байнга унтаж байдаг учраас хучлага дэвсгэр хэзээ ч хөрдөггүй байлаа. 

	Катрин хариу хэлсэнгүй ор дэвсгэрийг засаж хөнжлийг дэвсгэрийн доогуур нь шургуулав. 

	Ханын цаад талд зэргэлдээ айлын байранд хэдэн минутын турш дуу чимээ гарав. 

	Нүүрсний уурхайн эзэд тун их хэмнэлт гаргах зорилгоор ажилчдадаа зориулж үг бүр нэвт дуулдахаар тийм нимгэн ханатай тоосгон байшингуудыг бариулжээ. Айлууд бөөрөө нийлүүлэн сууцгаадаг болохоор айл бүрийн амьдралын нарийн үйл явдал хүн бүгдэд тодорхой тэр ч байтугай хүүхдэд хүртэл ил байдаг ажээ. Шат шажигнуулан хүнд хүн алхалж, орон дээр унан бүдэг чимээ гарган санаа нь амарсан бололтой уртаар амьсгаа авахад

	— Санаа амар ч юм аа даа! Левак явж эхнэрийнх нь өвөрт Бутлу давхиад орчихлоо гэж Катрин хэлэв. Жанлен жиг жуг хөхөрч, тэр ч байтугай Альзирын нүд хөгжилтэй гялалзав. Нүүрс малтагч Левакийнд ялгагч Бутлу сууж хоолыг нь хороолцдог. Ингээд Левакийн эхнэр өдрийн нэг, шөнийн нэг нөхөртэй болсон гурван хүн эр эм болон суудаг гэж тэднийг өглөө бүр хажуугийн айл нь доог тохуу хийнэ. 

	— Филомена ханиалгаж байна гэж Катрин хэлэв. Катрин зэргэлдээ айлынхаа их охин, Захарийн сэтгэлт арван есөн настай бүсгүйн тухай ярьжээ. Түүнээс гарсан хоёр хүүхэд Захарийн хүүхэд ажээ. Филомена уушгины өвчинд нэрвэгдэн бие султай болсон учраас түүнийг уурхайн газар доорх ажилд тавьсангүй харин нүүрс дугаарлах болжээ. 

	— Филомена л байна. Тийм баймааргүй л сэн одоо хүртэл унтсаар л байна аа! Зургаан цаг хүртэл унтана гэдэг чинь ёстой илжирнэ гэсэн үг гэж Захарий хэлэв. 

	Захарий өмдөө өмсөөд гэнэт нэг юм санасан бололтой цонхоо түргэн онгойлгов. Хэдийгээр үнэгэн харанхуй байлаа ч гэсэн тосгоныхон боссон цонхны сараалжин хаалтын цаана энд тэндгүй гэрэлтэй харагдана. Захарий цонхоор цээжээ гарган харалдаа орших Пьероны байшингаас Пьероны эхнэртэй явдаг болов уу гэсэн сэжиг бүхий ахлах мастерыг тэднийхээс гарч байна уу үгүй юу гэж харахад Катрин энэ долоо хоногт Пьерон өдрийн ээлжид ажиллаж байгаа болохоор Дансар тэднийд хонох учиргүй гэж мөн маргалдав. Өрөөнд хүйтэн агаар орж дүүрэн тэр хоёр өөр өөрийнхийгөө зөв болгох гэж улам ч улайран маргалдаж байтал Эстелла өлгийдөө дааран гэнэт өрөвдөлтэй уйлж чарлахад Маэ сэрж энэ чинь яахлаараа ингэдэг билээ? Харж байна уу, ажилгүй хүн шиг дахиад унтаж орхилоо гэв. Маэ зэргэлдээ өрөөнийхнийг чимээгүй болтол нь уурлаж хашхиран хараав. Захарий, Жанлен хоёр нүүр гараа угаацгаалаа. Тэдний залхуутай хөдөлж ядаж байгааг харахад тэд өглөөнөөс эхлээд ядарсан шинжтэй байгаа нь илт байв. Альзира эргэн тойронд болж байгаа бүхнийг нүдээ дүрлэлзүүлэн харж урьдын адил чимээгүй байна. Бяцхан Ленора, Анри хоёр л гэрт гарсан шуугианыг мэдэлгүй булбарай хөөрхөн гараараа бие биеэ тэврэн аяархан шуухитнаж нойрсоцгооно. 

	— Катрин, лаа өгөөч гэж Маэ хашхирав. 

	Катрин хөвөнтэй цамцныхаа товчийг товчлоод эх эцгийнхээ унтаж байгаа газарт лаагаа авч очсон учир Захарий, Жанлен хоёр үүдээр туссан бүдэг гэрэлд хувцсаа эрж олох болов. Эцэг нь орноосоо ухасхийн босож ирэв. Катрин зуухан дээр кофе цай чанах гэж зузаан ноосон оймстой хөлөөрөө болгоомжтой сэмээрхэн гишгэсээр доод өрөө рүү орж тэнд өөр лаа асаалаа. Эргэнэгийн доор модон улавч шаахайнууд ярайна. 

	Эстеллийг уйлаад байхуйяа уур нь хүрсэн Маэ

	— Өөдгүй амьтан чи дуугүй болно уу, үгүй юү! гэж хашхирав. 

	Туссен Маэ эцэгтэйгээ адил намхан нуруутай, нүүр царай нь Үхдэггүй өвгөнтэй төстэй харин бие бялдрын хувьд илүү чийрэг мөн эцэг шигээ том толгойтой, дугариг богинохон зассан сүрлэг шар үстэй ажээ. Судас нь гүрийсэн том гараа далайхад охин айж улам ч чанга орилов. 

	— Чи боль доо, ердөө тайтгарахгүй гэдгийг чи мэднэ шүү дээ гэж эх нь орныхоо дунд суниангуутаа хэлэв. 

	Эх нь мөн Сэрэх шинжгүй амьтад! Хашхирч шуугиад байх юм! Сэмхэн явчхаж боддоггүй юм байх даа. Нойр ханатал унтуулахгүй юм гэж гомдол гаргаад хөнжлөө засаж хучихад зөвхөн гүн гүн үрчгэртэй гонзгор боловч урьдынхаа жавхааг дурсах мэт нүүр нь л ил харагдана. Гучин есөн настай гэхэд ядуу зүдүү амьдарч, долоон хүүхэд төрүүлснээс болж зүс царай алджээ. Тэрээр хана руу ширтэн, нөхрийгөө хувцаслаж байх зуур нь түүнтэй улиг болсон яриагаа ярилцаж байгаад бяцхан Эстелла уйлсаар ээрчихсэнийг ажигласангүй. 

	— Хүүе ээ, надад сохор зоос ч алга. Өнөөдөр дөнгөж нэг дэх өдөр. Цалин буутал зургаан хоног байна. Цаашид яаж амь зуудаг билээ? Та нар бүгдээрээ нийлээд есөн франк гэртээ авч ирэх юм. Ийм мөнгө хоёр долоо хоногийн хоолонд хүрэх үү? Гэрт арван ам байна гэхэд

	— Юу гэнэ ээ, яагаад есөн франк байдаг билээ? Захарий бид хоёр гурав гурван франк гэдэг чинь зургаа гэсэн үг. Катрин, эцэг хоёр тус бүр хоёр франк нийлээд дөрвөн франк. Дөрөв зургаа гэдэг чинь арав. Тэгээд бас Жанлен нэг франк. Ингээд нийтдээ арван нэгэн франк байна гэж Маэ хэлэв. 

	— Зөв, арван нэг. Харин сайн өдөр яах вэ? Тэгээд бас та нарын сул зогссон өдрийг яах билээ? Есөн франкаас хэтэрч байсан удаа хэзээ ч байхгүй гэв. 

	Маэ юу ч хэлэлгүйгээр шалан дээр унасан суран бүсээ эрж олоод өндийж:

	— Бидэнд гомдол гаргах юм ердөө алга. Би одоохондоо ямар ч гэсэн эрүүл чийрэг байна. Нүүрс малтдаг миний насны хүмүүсийн ихэнх нь засварын ажилчин болдоггүй гэж үү? гэхэд

	— Тийм нь ч тийм ээ.

	— Тэглээ гээд бидэнд талх нэмэгдэхгүй шүү дээ... Гэвч надад яаж аргалахыг хэлээд өг л дөө! Чамд юу ч байхгүй байгаа биз дээ?

	— Хоёр су бий байх. 

	— Түүнийгээ өөртөө үлдээ. Аяга пиво уу л даа. Бурхан минь би яаж аргалдаг билээ? Зургаан өдөр гэдэг ч бүтэн жил шиг л байна даа. Меграгийн мухлагт бид жаран франкийн өртэй. Тэр намайг уржигдар мухлагаасаа хөөж гаргасан. Гэлээ ч гэсэн би тэднийд дахин очихдоо очно. Хэрэв Мегра тэр чигээрээ зүтгээд юу ч өгөхгүй бол яах билээ?

	Гэргий нь гөлийсөн унхиагүй царай гаргасан хэвээрээ, лааны сүүдгэнэсэн бүдэг гэрэлд хааяа нэг нүдээ анивчин үглэсээр байв. Эргэнэгт юу ч байхгүй, хүүхдүүд «тостой талх» нэхээд байх юм. Кофе цай байхгүй. Юу ч үгүй ус уух бол эндхийн ус гэдэс өвтгөнө. Чанасан байцайнаас өөр идэх юмгүй үед өдөр өнгөрч өгөхгүй юм гэж тэр ярив. Эстелла орилон дууг нь дуулдуулахгүй байсан учир ээж нь улам чанга ярина. Уйлах нь ер тэсэхийн аргагүй болоход Маэ гэнэт сонссон юм шиг бяцхан охиныг өлгийнөөс нь суга татан авч эхийн нь ор дээр тавиад зэвүүрхэсхийн:

	— Май ав, авахгүй бол мөргүүлж орхино шүү. Чөтгөр шиг охин байна даа! Хэчнээн л бол хэчнээн хөхөж унтаж бол оо л байгаа атлаа бүгдээс илүү чанга хашхирах юм гэв. 

	Эстелла үнэндээ ч хөхөж гарав. Хөнжилд хучуулж дулаан оронд орж бүлээцээд чимээ намдаж шуналтай хөхлөө. 

	Маэ нэг хэсэг дуугүй байснаа

	— Пиоленыхан чамайг ир гэж яриагүй биз? гэж асуухад гэргий нь хөмхий зуун гунигтай янзтайгаар:

	— Ярьсан. Ядуу хүүхдүүдэд хувцас хунартай тосгонд ирцгээхдээ надтай дайралдсан. Би одоо тэднийд Ленора, Анри хоёроо авч очно. Бидэнд ядахдаа таван франк ч өгч мэднэ! гэв. 

	Дахиад дуугүй болцгоов. Маэ хувцсаа нэгэнт өмсжээ. Тэгээд бодол бодон дуугүй зогсож байснаа нам дуугаар

	— Би яах билээ дээ? Ийм л болдог байж. Үглэснээр зовлонгоос гарах биш яаж ийгээд л хоолло доо... Ажилдаа явсан нь дээр гэхэд

	— Тэг ээ, тэг.

	— Лаа үлээгээд орхи. Элдэв муу юм бодож байхад гэрэлгүй бол зүгээр гэж хариулав. 

	Маэ лааг үлээв. Захарий, Жанлен хоёр шатаар доош бууж түүний хойноос эцэг нь явав. Тэд гурвуулаа зөвхөн зузаан ноосон оймстой боловч тэдний хүнд алхалтад шатны гишгүүр шажигнана. Дээд талын унтлагын өрөө, хонгил дахин харанхуй боллоо. Жижиг хүүхдүүд унтацгаан тэр байтугай Альзира хүртэл нүдээ анив. Харин эх нь харанхуйн дунд нүдээ анилгүй хэвтэнэ. Эстелла эхийнхээ арьсан мээмэнд наалдаж муурын зулзага адил хэржигнэн дуугарна. 

	Доор Катрин чулуун нүүрс үргэлж шатаж байдаг дундаа сараалжтай хоёр бөөрөндөө хоолойтой ширмэн зууханд юуны өмнө гал ноцоов. Үйлдвэрийн эздийн газраас айл бүрд төмөр зам дээрээс цуглуулж авсан нүүрсний хог найман зуун килограммыг өгдөг байв. Түүнийг асаахад хэцүү байдаг болохоор өглөө цогоо зөвхөн хутгаад сайтар ялгаж авсан зөөлөн нүүрсний хэдэн хэлтэрхийг түүн рүү хийж асаахын тулд Катрин орой бүр улайссан цогийг үнсээр манадаг байжээ. Катрин кофены данхыг ширмэн дээр тавиад, эргэнэгийнхээ хаалгыг онгойлгон явган суун түүн рүү харав. Ханыг нь ногооноор будсан, чулуун шалыг нь сайн угааж, цагаан элс цацсан тэр тасалгаа доод давхрыг бүгдийг нь эзэлсэн, зэгсэн том ажээ. Бүх юм нь яг л Фламандын ёсоор цэвэрч байдалтай байдаг ажээ. Дотор нь өнгөлсөн нарсан эргэнэг, мөн нарсан ширээ, сандал тавьжээ. Үйлдвэрийн эздийн газраас үнэгүйгээр тарааж өгсөн хаан, хатан, эрэлхэг цэргүүд алт гялалзсан бурхны хөргүүд зэрэг содон зургууд нүцгэн тод ханан дээр эрс ялгаран харагдана. Эргэнэг дээрх ягаан өнгийн хатуу цаасан хайрцаг, тааруухан будсан хөхөөтэй ханын цагаас өөр чимэглэл энд байсангүй. Цагийн чанга цохилт тааз өөд хөөрч байгаа юм шиг санагдана. Шат руу ордог хаалганы ойролцоо, шалны доорх хонгилд ордог бас нэг хаалга байна! Хэдийгээр тэнд цэвэрхэн боловч бүлээн агаарт нь өчигдөр өдрийн шарсан сонгино, шатсан чулуун нүүрсний эвгүй үнэр шингэжээ. Катрин эргэнэгийнхээ өмнө явган суугаад бодолд оров. Талхны зөвхөн булан, нэлээд аарц, ялимгүй цөцгийн тос үлдээжээ. Үүгээр дөрвөн хүнд хачиртай талх бэлтгэх байв. Эцэст Катрин арга олж талхаа жижиг, жижиг хэрчин нэг хэрчим дээр аарц тавьж нөгөө хэрчим дээр цөцгийн тос ялимгүй түрхэн дараа нь хоёулыг нь хавсарч «дөрвөлжин дүнз» өөрөөр хэлбэл хачиртай хавсарсан талх болгов. Хачиртай тийм талхыг тэд өглөө бүр ажилдаа авч явцгаадаг ажээ. Ширээн дээр маш шударга хуваагдсан хачиртай дөрвөн талх удалгүй тавигдав. Хамгийн том нь эцэгт, хамгийн бага нь Жанленд оногддог ажээ. 

	Катрин хэдийгээр гэрийн ажилд бүх анхаарлаа тавьсан юм шиг байсан боловч Захарийн ярьсан мастер Дансар, Пьероны гэргий хоёрын явдлыг мартсангүй. Хаалгаа онгойлгож гадагшаа харвал хуучин янзаараа салхитай, жижиг байшингуудын гэрэл нэмэгдэн ассаар ажээ. Хүн амьтан босож байгаа бүдэг бадаг чимээ тосгоноор нэг болов. Хаалга онгойж хаагдан үүрийн бүрэнхийгээр бүүдийсэн бараан юмнууд цуван алсална. Катрин яасан тэнэг юм бэ, хөлдөнө дөө! Пьерон зургаан цагт ажилдаа явах учраас одоо тайван унтаж байгаа байх даа. Гэсэн ч Катрин босгоноосоо холдсонгүй, хайстай цэцэрлэгийнхээ цаадах байшин руу харсаар байв. Гэтэл хаалга нь онгойход Катрин учиргүй сониучирхав. Биш ээ, Пьероны охин Лидия уурхай руу явж байна. 

	Тасалгааны дотор нэг юм шажигнахад Катрин цочин эргэж хаалгаа хаагаад гал руугаа гүйж очлоо. Ус буцалж тогооноосоо дэврээд гал руу асгарчээ. Кофе дууссан учраас өчигдрийн шаарыг усанд дахин буцалгаж энэ өөдгүй юмыг домбонд нь жаахан элсэн чихэр хийж амт оруулав. Яг энэ үед эцэг нь хоёр хүүтэйгээ дээрээс бууж ирэв. 

	Захарий кофе цайг балгаж үзээд мөн ч цай байна даа! Ийм юм уусан, нойргүй хоносон хоёр ялгаагүй гэж дургүйцэн хэллээ. 

	Маэ эс зөвшөөрсөн байдалтайгаар дал мөрөө хавчин:

	— Зүгээр! Халуун юм ууж л байвал болж байгаа нь тэр гэв. 

	Жанлен талхны үйрдсийг хаман авч өөрийнхөө цайтай аяга руу хийв. Дөрвүүлээ тортогтой лааны бүдэг гэрэлд ширээний дэргэд зогсоод шалавхан ууцгаав. Катрин цайгаа уугаад үлдсэнийг нь жижигхэн цагаан савнуудад хуваан хийж өгөхөд

	— Та нар түргэн дуусах нь уу? Та бид нар баячуул биш шүү дээ. Гонсойгоод байх зав алга гэж эцэг нь хэллээ. 

	Хаалга нь онгорхой байсан шатны хонгилоос 

	— Талхаа цөмийг нь аваарай. Хүүхдүүдэд зориулсан жаахан гоймон надад бий гэж хашхирсан эхийнх нь дуу сонсогдоход 

	— За за гэж Катрин хариулав. 

	Катрин галаа үнсээр манаад зургаан цаг өнгөрч байхад эргэж ирэх өвгөн аавыгаа халуун юм идэг гэж үлдэц шөлтэй цагаан савыг зуухныхаа хоолой дээр тавилаа. Хүн бүр эргэнэг доороос өөрийнхөө модон улавчийг аваад олсоор оосорлосон цайтай цагаан саваа мөрөн дээрээ тохон, цамцныхаа ар доогуур хачиртай талхаа шургуулцгаав. Эрэгтэйчүүд түрүүлж бүгд байшингаасаа гарахад Катрин сүүлдэж лаагаа унтраагаад үүдээ цоожлов. 

	— Сайн хэрэг! Хамт явцгаах нь ээ гэх харанхуйн дотор эрэгтэй хүний дуу сонсогдов. Тэр хүн зэргэлдээ байшингийн хаалгыг хаагаад тэдэнтэй хамт алхав. 

	Энэ нь Левак, Жанлений их найз арван хоёр настай залуу Бебер гэдэг хүүтэйгээ гарч байгаа нь энэ ажээ. Катрин гайхаж золтой л түс хийтэл инээд алдсангүй. Захарийн чихэнд:

	— Энэ чинь юу болж байна аа? Бутлу одоо Левакийг явахыг хүлээхээ больсон байх нь ээ? гэж шивгэнэв. 

	Энэ үед тосгоны гэрлүүд унтарч эхлэв. Сүүлийн хаалга хаагдах сонстож бүгдээрээ нам гүм болов. Ор нь зайтай болсон учир эмэгтэйчүүд, бяцхан хүүхдүүд чихцэлдэхгүй унтацгаана. Тосгоноос нижигнэж байгаа уурхай хүртэлх хав харанхуй замаар бүртийсэн юм цувцгаах нь уурхайчид билээ. Тэд үелзүүр салхинд бөхийсхийн даарсан гараа хармаандаа юм уу эсвэл сугандаа хийн ажил руугаа алхацгаана. Хүн бүрийн нуруунд гэрээсээ авч гарсан хачиртай талх нь бөндийнө. Бүгдээрээ даржин хувцастай даарч чичрэвч нэг ч хүн алхаагаа түргэсгэсэнгүй. Тэдний цуваа зам даган үргэлжилж хөлийнх нь чимээ засмал зам дээгүүр тууврын мал адил сонсогдож байлаа. 

	 

	 


III

	 

	Эцэст Этьен овоолоотой шорооноос бууж уурхайн хаалга дээр ирээд хүмүүсээс надад ажил олдох болов уу гэж асуухад тэд толгой сэгсрэн ахлах мастерыг хүлээ гэж зөвлөцгөөнө. Түүнийг хэн ч зогсоосонгүй. Тэр нэг аймаар хар нүхийг өөрийн эрхгүй тойрч бүдэг гэрэлтсэн муу байшингуудын дундуур чөлөөтэй алхсаар хэд хэдэн давхар эмх замбараагүй байрласан хачин байшингуудыг гайхасхийн харснаа хагас эвдэрсэн харанхуй шатаар дээшилж ганхсан гүүрэн дээр гарч иржээ. Дараа нь нүүрс дугаарлах байраар явав. Тэнд хав харанхуй байсан болохоор Этьен юм мөргөж орхих вий гэж айн гараа урагш сунган явтал урд харанхуйд нь гэнэт хоёр том шар нүд гялалзав. Тэр яг цамхгийн доор, уурхайн ам нүхний ойролцоох нүүрс хүлээн авах талбай дээр хүрч иржээ. 

	Энэ үед мастер өвгөн Ришом нүүрс хүлээн авагчийн шовгорт ирэв. Тэр амарлингуй бөгөөд цагдаатай адил царайтай жирвэгэр буурал сахалтай бүдүүн хүн байв. 

	— Энд хүн хэрэгтэй болов уу? Ажил голохгүй хийнэ гэж Этьенг асуухад Ришом «хэрэггүй» гэж хэлэх гэснээ бодосхийн хажуугаар нь өнгөрөнгүүтээ:

	— Ахлах мастер Дансар гуайг хүлээ л дээ гэж хариулав. Гэрлийг нэмэх тольтой дөрвөн хурц дэнлүү уурхайн ам нүх рүү бөөн гэрэл цацруулж төмөр хашлага, дохионы бариул, оньс, дундуур нь нүүрс гаргах хоёр чингэлэг явж байдаг дүнзнүүдийг тод гэрэлтүүлнэ. 

	Бүдэгхэн гэрэлтэй сүм адил уудам өндөр байрны дотор олон том сүүдэр цааш наашаа явна. Бүүр гүн дотор чийдэн гялалзан, хүлээн авах шовгор дотор бүдгэрч байгаа од адил ганцхан чийдэн сүүмэлзэнэ. Нүүрс дээш нь гаргаж эхлэв. Ачаатай тэргэнцрүүдийг маш их тонгойн нуруугаа хөвчилсөн хүмүүс ширмэн шалан дээгүүр тасралтгүй нижигнүүлэн түрнэ. Бүдэг бадагт хар юмнууд түчигнэн сүүмэлзэж хөдлөх боллоо. 

	Этьен чих дөжрүүлсэн шуугиан, нүд гялбуулсан гэрлээс болж яах учраа мэдэхгүй агшин зуур зогсов. Тал бүрээс нь салхи нэвт үлээх тул Этьен аргагүй даарчээ. Дараа нь уурын машины ган зэс хэсгийн гялалзахыг ажиглан жаахан цаашаа явав. Тэр машиныг уурхайн ам нүхнээс хорин таван метрийн зайтай арай өндөр байранд, дөрвөн зуун морины нь хүчээр бүрэн ажиллуулсан ч байшингийн хана өчүүхэн ч чичрэхгүйгээр бетон суурин дээр бөх нягт байрлуулжээ. Түүний том сэжлүүр тасралтгүй дээш доошоо жигд зөөлөн хөдөлнө. 

	Ажиллуулах бариулын дэргэд зогсож байгаа машинч заах самбараас нүд салгалгүйгээр дохионы хонхыг чагнаж байв. Тэр заах самбарт уурхайн ам нүхийг бүх давхаргын хамт нь дуурайлгаж хийжээ. Түүний босоо ховилоор чингэлгийг дүрсэлсэн тугалган туухай олсонд дүүжлэгдэн дээш доошоо хөдөлж байв. Өргөгчийг ажиллуулмагц таван метр хүрдтэй хоёр том дугуйд ган аргамж ороогдож буцааж оруулахад дугуй нь түргэн эргэж саарал тоос шатаж байгаа юм шиг харагдан уг аргамж задарч байлаа. 

	Урт шат авч явсан гурван ажилчин

	— Болгоомжил! гэж хашхирав. 

	Этьенг, золтой л дайрсангүй. Түүний нүд бүрий барайд аажмаар дасаад дээшээ өлийж аргамж яахин хөдөлж байгааг харахад гуч гаруй метр ган тууз цамхгийн яг орой хүртэл хөөрөөд тэнд бул төмрийг даван дараа нь энэ аргамжинд дүүжлээстэй цахилгаан дүүжингийн хамт уурхайн нүх рүү унжин орно. Бул төмөр нь сүмийн хонх бөхөлсөн төмөр бэхэлгээтэй адил бүдүүн дэр төмөр дээр суулгагджээ. Аргамж шувуу шиг чимээгүй, уян, өчүүхэн ч донсолгоогүй гулгана. Арван хоёр мянган килограмм ачааг секундэд хоёр зуун метрийн хурдтайгаар өргөж чадах тэр хүнд ган аргамж зогсоо зайгүй түргэхэн холхих ажээ. 

	Зүүн булд үзлэг хийхээр нөгөө тал руу шат зөөж яваа ажилчид 

	— Болгоомжил, мангуу минь! гэж дахин хашхирав. 

	Этьен хүлээн авах өрөө рүү аажуухан явж буцаж орлоо. Дээгүүр нь лут аргамж тасралтгүй сүнгэнэснээс Этьений толгой эргэж тэргэнцрийн доргионоос чих нь янгинан өвджээ. Этьен нэвт шувт үлээсэн хүйтэнд даарч чичрэн чингэлгийн хөдлөхийг харна. Уурхайн ам нүхний дэргэд доороос олс дугтрахад ширмэн харанга цохидог хөшүүрэгтэй том алхан дохио ажиллана. Нэг цохивол чингэлгийг зогсоодог, хоёр цохивол чингэлгийг доош оруулдаг гурав цохивол чингэлгийг дээш гаргадаг ажээ. Дохио тасралтгүй дуугарч хүнд мунаар том ширмийг дэлдэх бүрд хонх жингэнэн хүнгэнэх, нүжигнэх шуугиан нэвт сонсогдоно. Чингэлгийг залж байгаа хүн дуу чангаруулагч хоолойгоор хашхирч машинчид тушаал өгөн шуугианыг улам ч нэмэгдүүлнэ. Үймээн шуугиан дундуур чингэлэг дуу чимээгүй дээш гарч, доошоо шумбан орж буулгаж ачиж байв. Этьен хараад хараад энэ төвөгтэй ажлын учрыг олж чадсангүй. Уурхай нэг мөсөн хорь гучин хүнийг залгихдаа ам руугаа гулган орж байгаа тэднийг мэдэхгүй байгаа юм шиг ямар ч төвөггүйгээр залгиж байгаа тийм л ганц юмыг Этьен ойлгожээ. Өглөөний дөрвөн цагаас уурхайд орж эхлэв. Ажилчид хувцас солих газраас гартаа гэрэл барьж хөл нүцгэн гарч ирэн хүрэлцэх тооны хүн цугларахыг хүлээж бөөгнөрөн зогсоцгооно. Харанхуй дундаас төмөр чингэлэг шөнийн араатан шиг дуу чимээ нь сонсогдохгүй гулган гарч ирж тулгуурт яг тулж зогсоход давхар тус бүрд нүүрс ачсан тэргэнцэр харагдав. 

	Уурхайн ам нүхэнд ажилладаг ажилчид давхар бүрийн тавцан дээр зогсож байгаад ачаатай, тэргэнцрүүдийг түлхэн гаргаж түүний оронд хоосон юм уу эсвэл бэхэлгээний мод ачиж бэлтгэсэн тэргэнцрүүдийг түрж оруулна. Хоосон тэргэнцэр бүрд таван хүн сууна. Хэрэв бүх хэсгийг хүнээр дүүргэх юм бол дөчин хүн суух ажээ. Дуу чангаруулах хоолойгоор мөөрч байгаа юм шиг учир нь үл олдох дуугаар тушаал өгөн, доошоо унжсан олсыг дөрөв дахин дугтарч «бөөн мах» юм уу өөрөөр хэлбэл шинээр баахан хүн ачигдсан гэдгийг мэдэгдэнэ. 

	Чингэлэг ялимгүй ухасхийн хөдлөөд доошоо шидсэн чулуу шиг чимээ аниргүй шумбан ороход ганцхан чичрэн гулгаж байгаа ган аргамжин ул мөр л үлдэнэ. 

	— Гүнзгий юү? гэж Этьен өөрийнхөө ээлжийг хүлээж түүний дэргэд нойрмоглон зогсож байгаа уурхайчнаас асуухад

	— Таван зуун тавин дөрвөн метр. Тэнд ороход дөрвөн үе давхар байдаг юм. Эхний давхар хүртэл гурван зуун хорин метр гэв. 

	— Доошоо орж байгаа аргамж руу гөлрөн хоёулаа дуугүй байснаа Этьен:

	— Хэрэв аргамж тасарвал? гэхэд

	— Ээ, хэрэв тасрах юм бол!.. гээд уурхайчин үгээ дуустал ярьсангүй санаагаа дохиогоор илэрхийлэв. Чингэлэг дүүжин дээшээ намуухан зөөлөн гарч ирэхэд тэр хүний ээлж болж тэргэнцэр дотор нөхдийнхөө хамт явган суув. Чингэлэг доошоо ороод дөрвөн минутын дараа дахин дээшээ гарч ирээд хүмүүсийг дахин суулган авч одов. Уурхайн ам олон хүнийг шингээх чадалтай аварга том гэдсээ дүүргэхээр хагас цагийн турш давхрын гүнээс шалтгаалан заримдаа түргэн, заримдаа удаанаар ер цадах шинжгүй ховдоглон зогсолтгүйгээр залгисаар байв. Уурхай руу чихсээр байхад мөн л харанхуй хэвээр чингэлэг хоосон хонгил дотроос мөн л ховдог хэвээрээ гарч ирнэ. Овоолоотой шороон дээр байсан шигээ Этьен аажмаар бухимдалд оров. Юунд зүтгээд байгаа билээ дээ? Ерөнхий Мастер бусдын нэгэн адил мөн л байхгүй гэнэ шүү дээ гэсэн эвгүй аймшигт бодол түүнийг тэндээс хөөв. Тэр хүлээн авах өрөөнөөс гарч уурын тогооны өрөөний дэргэд зогсов. Цэлийтэл дэлгэсэн хаалгаар хоёр зуухтай уурын долоон тогоо ил харагдаж байлаа. Хоолойноос исгэрэн гарч байгаа уурын цагаан манан дунд галч нэг зуух руу нүүрс шидэж байв. Зуухны гал улалзаж байгаа амнаас босго дээр зогсож байгаа Этьенд мэдэгдэхээр тийм их халуун гарна. Дулаацаж авъя гэж баярлаад Этьен ойртож очих гэтэл урдаас нь ээлждээ ирж яваа хэсэг уурхайчин дайралдав. Энэ бол Маэ, Левакийнхан ажээ. Энэ хэсэг хүмүүсийн түрүүнд нь яваа Катрины нүдэнд дулаахан хүүхдэрхүү царайг харангуутаа Этьен сүүлчийн удаа азаа үзэхээр гэнэт шийдэж:

	— Энд хүн хэрэгтэй болов уу? Би ямар ч ажил голохгүй хийнэ. Та хэлж өгөөч гэж харанхуйн дотроос гэнэт дуу гарахад жаахан айж гайхсан Катрин түүн рүү харав. Гэтэл түүний хойно явсан эцэг нь асуусныг дуулаад зогтусан уурхайд ажилчин шаардлагагүй байгаа гэж хариуллаа. Тэр ажил эрж тэнүүчилж зовж яваа хүнийг хараад өрөвджээ. Түүнээс холдоод Маэ: 

	— Харж байгаа биз дээ. Биднийг ч ийм гай дайрч мэднэ. Бид гомдол гаргах хэрэггүй гэсэн үг. Хүн бүр, Тийм ээ, хүн бүр ажилтай биш байна шүү дээ гэв. 

	Маэ, түүний хэсгийнхэн ханаараа хувцасны цоож бүхий шүүгээтэй хувцас сольдог зай ихтэй муу пин рүү явцгаав. Дунд нь байгаа час улайсан таглаагүй ширмэн зууханд нүүрс их чихсэн учраас шатаж байгаа хэсэг нь хагарч бут үсрэн шавар шалан дээр ч унана. Зуухны амаар гарч байгаа галаас өөр гэрэл тэр байранд үгүй тул зуухны галын гэгээ бохир модон хана, нүүрсний ис тоос даасан тааз дээр тусна. 

	Халтал нь галласан амбаарт Маэгийнхныг орж ирэхэд тэнд хүмүүс нижигнэтэл хөхөрцгөөж байв. Гучаад ажилчин тойрон нуруугаа тавтай ээцгээж байлаа. Доош, орохынхоо өмнө хүн бүр сайн шарж авч уурхайн чийгээс хамгаалах дулааны нөөцийг олж авахыг хичээцгээдэг ажээ. Уурхайчид энэ өглөө хөвөнтэй цамцаа оёдлоор нь бараг дэлбэ тавих шахсан том мээмтэй, том тонтгор хонготой арван найман настай, уурладаггүй, уурхайд нүүрс зөөгч Мукеттаг тоглоом тохуу хийж байгаа учраас зуухны дэргэд ер бишийн хөгжилтэй байгаа ажээ. Тэр хүүхэн дээр үеэс морь малласан эцэг Мук, чингэлэг жолоодогч ахтайгаа хамт Рекильярт суудаг боловч гурвуулаа өөр өөр ээлжид ажиллана. Иймээс ч Мукетта уурхай руу ганцаараа явах зууртаа зунд нь тариалан дунд өвөлд нь хашааны арын ямар нэгэн нөмөр газарт долоо хоног бүр нэг хүнийг сольж зугаагаа гаргаж явдаг ажээ. Уурхайчин бүр үүнийг дамжсан боловч солигдохдоо ямар нэгэн будилаан гаргадаггүй найз дундаа эв дүйгээ олно. Ямар учраас хадаас хийдэг заводын хүнтэй зугаалсан бэ гэж нэг удаа зэмлэхэд Мукетта учир дүрсгүй уурлаж би өөрийгөө хүндэтгэдэг хүн, уурхайчин хүнийг орхиж өөр хүнтэй явсан гэдгийг хэн ч нотолж чадахгүй. Хэрэв чадвал гараа тайруулахад ч бэлэн гэж загнажээ. 

	— Чи гулжгар Шавалийг хаясан биз дээ? Одоо пагдгартай явж байгаа юу? Тэр өөртөө шат тавих хэрэгтэй болдог байх даа. Би та хоёрыг Рекильярийн цаана явж байхыг чинь харсан. Бурхан минь чамд хүрэх гэж чулуун дээр гарч байсан гэж нэг уурхайчин ярихад

	— Тэгээд яагаа вэ? Чамд ямар хамаатай юм. Чамайг түлхээд өг гэж дуудаагүй биз дээ? гэж Мукетта тун их хөгжилтэй хариулав. 

	Мукеттагийн тайван, эв дүйгүй энэ яриа зуухны дэргэд ээж байсан эрэгтэйчүүдийг ойж буутал нь хөхрөлдүүлэв. Бүдүүн бие дээрээ эрэгтэй хүний бие барьсан хувцас өмссөн зохимжгүй инээд хүрмээр хачин эвгүй хэлбэртэй болсон Мукетта ч өөрөө учиргүй их хөхөрч тэдний дунд нааш цаашаа холхино. 

	Мукетта дуугаа өөрчлөн нүүрс зөөгч өндөр биетэй Флоранса хүүхэн өнөөдөр ирээгүй цаашид хэзээ ч ирэхгүй, өчигдөр түүнийг орондоо нас барсныг олжээ. Зарим хүмүүс түүнийг зүрх нь хагарсан, зарим нь арцны архи нэг амьсгаагаар бүтэн литр ууснаас болсон гэлцэж байна гэж Маэд ярихад хөгжөөнтэй тоглоом тохууны яриа гэнэт намжив. Маэ дахиад золгүй явдал боллоо. Манай хэсэг нүүрс зөөгч хүнийхээ нэгийг алдлаа. Түүнийг шууд орлох хүн олдохгүй гэж харамсан үглэв. Тэдний хэсэг Маэ, Захарий, Левак, Шаваль ийм дөрвөн малтагчтай учир хэрэв ганцхан Катрин нүүрс зөөх юм бол ажлын хөлс бага болох байв. Тэгтэл Маэ гэнэт:

	— Байз хө, ажил эрж байсан тэр хүн юү билээ? гэж дуу алдав. 

	Яг энэ үед хаалганы дэргэдүүр Дансар явж байлаа. Маэ түүнд болсон явдлын тухай ярьж тус компани нүүрс зөөх ажилд Анзенгийн уурхай шиг эрэгтэй хүн авах хүсэлтэй байдгийг тулгуур болгон эмэгтэй хүний оронд эрэгтэй хүн хөлсөлж авахыг гуйв. 

	Уурхайчид охидынхоо зан суртахуун ариун цэврийн асуудалд төдий л санаа зовдоггүй, харин ажилд оруулахыг чухалчилдаг тул эмэгтэйчүүдийг газар доорх ажилд оруулахгүй гэхэд дургүйцдэг болохоор ахлах мастер Дансар эхлээд инээд нь хүрчээ. Гэвч мастер тээнэгэлзэж байснаа зөвшөөрч харин инженер Негрелиэр батлуулах хэрэгтэй гэжээ. 

	— Яв хө, тэр залууг хай. Олдохгүй болсон байх даа гэж Захарий хэлэхэд Катрин

	— Холдоогүй. Тогооны дэргэд зогсож байхыг нь би харсан гэв. 

	— Яваад аваад ир! Залхуу минь гэж Маэ хашхирав. 

	Охин гүйн одов. Энэ үед уурхайчид зуухны дэргэдэх байраа бусдадаа орхиод хүлээн авах өрөө рүү шахцалдан явцгааж байлаа. Жанлен эцгийгээ хүлээлгүйгээр тарган биетэй уужим сэтгэлтэй залуу Бебер, Пьероны арван настай туранхай охин Лидиятай хамт гэрлээ авахаар явав. Тэдний урд талд Мукетта харанхуй шатаар өгсөж явахдаа тэднийг чөтгөрүүд гэж хараан хэрэв та нар чимхэхээ болихгүй юм бол алгадна шүү гэж айлгаж загнаж явлаа. 

	Этьен үнэхээр тогооны өрөөнд зогсож зууханд нүүрс чулуудаж байгаа галчтай ярилцана. Дахиад цэвдэг харанхуй руу гарна гэж бодохоос Этьений хамаг бие нь хүйт оргих шиг болно. Гэвч цааш явахаас биш дээ гэж шийдэж байтал гэнэт нэг хүн мөрнөөс нь барьж аван

	— Явъя. Танд юухан хээхэн оллоо гэж Катрин хэлэв. 

	Этьен анхандаа ойлгосонгүй, сүүлд нь учиргүй баярласандаа болж охины хоёр гарыг чанга атган:

	— Баярлалаа! Яасан сайн залуу вэ? гэв. Катрин инээмсэглэн байж улайтсан зуухны улаан гэрэлд түүнийг ажиглан харав. Өөрийг нь залуу гэсэн нь хөх цэнхэр дугуй малгайд үсээ нуусан туяхан энэ охинд инээдэмтэй байжээ. Этьен ч гэсэн баярласандаа инээд нь хүрч тэд минут хэртэй урд урдаасаа харж зогсоод халууны илчинд нүүр нь улайн учиргүй хөхөрцгөөв. 

	Хувцас солих газар Маэ шүүгээнийхээ дэргэд суун модон шаахай зузаан ноосон оймсоо тайлав. Этьен ирж өдөрт гучин сугийн хөлстэй хүнд ажил гэвч түргэн сурч, ахиж болно гэдэг товчхон үгээр тэд бүхнийг тохиролцов. 

	Маэ Этьенд гутлаа тайлах хэрэггүй гэж зөвлөөд хэдийгээр өөрөө түүний хүүхдүүд нь ч хайхардаггүй боловч толгой хамгаалах хуучин бүрх малгайгаа түүнд өгөв. Шүүгээнээс багаж гаргаж ирэхэд түүний дотор Флорансын барьж агсан хүрз гарч ирэв. Шаахай, оймс, мөн Этьений боодолтой юмыг шүүгээн дотор хийж хаагаад Туссен Маэ гэнэт уурлаж:

	— Энэ тэнэг Шаваль чинь хаашаа алга болж орхив оо? Бас л нэг хүүхэнтэй маасганаад явчхав аа даа! Бид одоо хагас цаг хождоод байна шүү дээ гэв. 

	Захарий, Левак хоёр зуухны дэргэд сандарсан шинжгүй ээж байснаа Захарий:

	— Та Шавалийг хүлээж байгаа юм уу? Тэр чинь биднээс өмнө ирээд аль хэдийн доошоо орсон шүү дээ гэхэд,

	— Чи одоо хүртэл юү гээд хэлэхгүй байсан юм бэ? За явъя, явъя! Шалавхан! гэв. 

	Катрин зуухны дэргэд бас жаахан ээж аваад тэднийг гүйцэхээр хойноос нь гүйв. Этьен Катриныг урдаа оруулаад хойноос нь явлаа. Этьен гэрийн хуучин шаахай өмссөн хүмүүс явж байгаа юм шиг нүцгэн хөлөөр банз алгадан явж байгаа чимээ сонсогдох учир нь олдохгүй шат, харанхуй хонгилоор бүхэл бүтэн аялал дахиад л хийв. Гэтэл уурхайчны гэрэл байдаг шилэн өрөө гэрэлтэж харагдав. Тэнд завсар зайгүй тавьсан вандангууд дээр урьд нь шалгаж цэвэрлэсэн уурхайчны Деви хэмээх гэрлийг сүмийн хүүр оршуулах ёслолын зул шиг асааж хэд хэд давхарлан чигжүү өржээ. Хүн бүр жижигхэн цонх руу очиж өөрийнхөө дугаартай гэрлээ авч үзээд хамгаалах тороор нь хаахад бүртгэгч дэвтэр дээр доошоо орсон цагийг тэмдэглэж авна. Маэ, Этьенд гэрэл гуйн авч дараа нь тэд болгоомжилж дахин нэг шалгуулахаар нэг нэгээрээ хянагч дээр очиход тэрээр хүн бүрийн гэрлийн тор сайн хаагдаж уу гэдгийг нягтлан үзэв. 

	Катрины хамаг бие чичрэн

	— Ээ, яасан хүйтэн юм! гэж хэлэхэд Этьен дуугаралгүй толгой дохив. Салхи дураараа үлээж байгаа уудам зайтай хүлээх өрөөний гол дунд уурхайн ам нүхний дэргэд тэд зогслоо. Этьен хэдийгээр өөрийгөө зоригтой хүн гэж боддог боловч нүүрс зөөгч тэргэнцрийн энэ дуу чимээ, дохионы алхны огцом цохилт, дуу чангаруулагч хоолойн жихүүн дуу, өргөх машины дамарт нэг ороогдож нэг тайлагдаж байгаа ган аргамжны тасралтгүй шуугиан эд бүгдийн нижигнэлтэд айдас хүрч зүрх нь шимширнэ. Чингэлгээр дээшээ гарч ирж шөнийн харанхуйд хүн барьдаг махчин араатан шиг чимээгүй гулган буух нь уурхайн хар ам, олзны юмаа залгиж байгаа юм шиг байлаа. Этьений ээлж ойртож ирэхэд түүний бие зарсхийж дуу ч үгүй айн хөдлөлгүй зогсов. Захарий, Левак хоёр танихгүй залуу хөлсөлж авсанд хоёулаа дургүйцэн түүнийг ялангуяа Левак, Маэг өөртэйгөө зөвлөсөнгүй гэж тун дурамжхан байв. Харин Катрин эцгээ шинэ хүнд анхааралтай хандаж түүнд юм бүхнийг тайлбарлаж байгаад баярлаж байв. 

	— Хараач... чингэлгийн дээд талд хамгаалагч байна. Тэр нь чингэлгийг унагадаггүй. Хэрэв аргамж тасрах юм бол ган дэгээ нь хөндлөн модонд дэгээдэгддэг юм. Төхөөрөмж нь яриа байхгүй сайн, ажилтай! Гэвч дандаа тус болдоггүй юм. Бас сайн хар л даа, уурхайн ам нүх нь банзан хаалтаар гурван хэсэгт хуваагдсан байна. Дундуур нь цахилгаан дүүжин явдаг зүүн талд нь бэлтгэл шат баригдсан юм... гэж Маэ ярив. Тийнхүү Маэ тайлбарлаж байснаа больж уурлаагүй боловч тун чанга дуугаар

	Бид энд юу гэж холхиод байгаа билээ? Яасан золиг шиг юм бэ? Хүмүүсийг дэмий дааруулж орхилоо! гэж. үглэв. 

	Торгүй гэрлээ савхин малгайндаа зүүгээд доошоо орохоор тэдэнтэй хамт хүлээж байсан мастер Ришом Маэгийн дургүйцэн үглэж байгааг сонсоод:

	— Болгоомжтой! Бид дуулж л байна! Ажлыг журмаар нь хийх хэрэгтэй... За одоо та нарт тэвш өглөө, цөмөөрөө орцгоо... гэж Ришом уурхайчин байсан болохоор урьдынхаа адил нөхдөдөө сайн сайхныг хүсэн эцгийн ёсоор намуухан хэлэв. 

	Түдэлгүй урт нимгэн төмөр, төмөр утсан тороор хамгаалагдсан цахилгаан дүүжин тулгуур дээр тогтоод тэднийг хүлээв. Маэ, Захарий, Левак, Катрин дөрөв цахилгаан дүүжингийн чингэлгийн гүнд байгаа тэргэнцэр лүү шалавхан оров. Тэнд таван хүн сууж явах ёстой учир Этьен түүн дотор орлоо. Харин эвтэй суудал нь хүн дүүрэн учир Этьен Катрины дэргэд атиран суухад бүсгүйн тохой гэдсэнд нь тулж ирлээ. Этьенд гэрэл тээр болж харагдаад байхуйяа түүнийгээ цамцныхаа товчны нүхэнд дүүжил гэж бусад нь зөвлөсөн боловч тэр дуулсангүй урьдынхаа адил гартаа эвгүй барьсан харагдана. Чингэлгийн дээд, доод давхарт хүмүүс дүүрч мал ачсан юм шиг учир нь олдохгүй болов. Цөм бэлэн болж доошоо орж болох болов. 

	Зогсоод байхын хэрэг юу байх билээ? Энэ нь Этьенд хэмжээ хязгааргүй удаан хүлээж байгаа юм шиг санагджээ. Гэтэл чингэлэг гэнэт ухасхийн хөдлөн доошоо явахад Этьен нүх рүү унаж байна гэж айж зүрх нь чичрэн толгой нь эргэх шиг болжээ. Хүлээн авахын гэрэлтэй хоёр давхрыг туулах үед эргэн тойрны юм эргэлдэж, бүдүүн баганууд дээшээ яваад байгаа юм шиг санагдаж мөн л айсаар байлаа. Дараа нь чингэлэг харанхуй руу явж одоход айсан Этьен чухам яаснаа мэдэхгүй болов. 

	— За явж байна даа гэж Маэ тайван хэлэв. 

	Цөм сандарсан шинжгүй байхад гагцхүү агшин зуурт дээшээ явж байгаа юм уу доошоо явж байгаа юм уу гэдгийг мэдсэнгүй. 

	Цахилгаан дүүжин хажуугийнхаа түшигт хүрэлгүйгээр шув шулуухан уруудахад тэр нь Этьенд хөдлөхгүй байгаа юм шиг санагдаж байснаа дараа нь түүнийг гэнэт нудчин сэгсчиж хоёр түшгийн хооронд савчиж байгаа юм шиг болоход аюул болох нь гэж боджээ. Бас тэгээд Этьен цахилгаан дүүжингийн тор луу нүүрээ шилэнд тулган, харанхуй руу ширтэн харавч уурхайн ам нүхний ханыг ялгаж эс чадав. Уурхайчдын гэрэл дэргэд нь бөөгнөрсөн хүмүүсийн барааг муухан сүүмэлзүүлж харин зэргэлдээх тэргэнцэрт мастерын торон хамгаалалтгүй далайчдын эргийн дохионы гэрэл шиг тодхон гийгүүлнэ. 

	— Уурхайн ам нүх өргөнөөрөө дөрвөн метр юм. Хашлагыг нь засварлах хэрэгтэй... тэгэхгүй бол тал бүрээс нь ус гоожно. Одоо бид дусаал гоождог газар явж байна. Миний ярьж байгааг дуулж байгаа биз? гэж Этьенийг Маэ сэнхрүүлсээр байв. 

	Яг энэхэн үед харанхуй дотор бороо орж байгаа юм шиг хачин чимээ гараад байх чинь юу билээ гэж Этьенд бодогджээ. Том том дусаалтай бороо цахилгаан дүүжингийн дээврийг цохилон цутгаж байгаа юм шиг нижигнүүлж байснаа үнэндээ ширүүн бороо эхэлж улам, улам хүчтэй болсоор бүүр асгарчхав. 

	Чингэлгийн дээвэр муудсан бололтой Этьений мөр лүү ус годгодож тэр дорхноо усан хулгана болтлоо норлоо. Чингэлгийн мөс шиг хүйт оргисон чийгтэй харанхуй руу яван орж агшин зуур гэрэл гялсхийхэд агуй харагдаж түүн дотор гэрэл гялалзан хүмүүс харагдаж байлаа. Чингэлэг дахиад ёроолгүй гүн рүү явж оров. 

	— Энэ нэгдүгээр давхар. Гүн нь гурван зуун хорин метр. Ямар түргэн бууж байгааг харж байгаа биз дээ гэж Маэ гэрлээ өргөж байдаг хүчээрээ хурдлан явж байгаа галт тэрэгний дугуйн доорх зам төмөр шиг өнгөрч байгаа түшиг модыг гэрэлтүүлэн хэлэв. Энэ түшгийн цаана юу ч харагдахгүй байлаа. Гялсхийх гэрэлд бас өөр гурван давхар хальт харагдан өнгөрчээ. Дахиад харанхуй, цутгаж байгаа борооны дөжирмөөр шуугиан үргэлжилнэ. 

	— Яасан гүнзгий юм бэ! гэж Этьен дуу алдав. 

	Нүх рүү буухад их удах шиг Этьенд санагджээ. 

	Этьен зүрхэлж хөдөлж ч болмооргүй тун эвгүй байдалтай суусны дээр Катрины тохой бөөр лүү нь өвдтөл хатгана. Катрин нэг ч үг дуу гарсангүй дулаахан мөр нь Этьенийг бүлээцүүлж байсан болохоор Катрин ойрхон байна гэдгийг л мэдэж байв. Чингэлэг уурхайн ам нүхний ёроолд зогсоход Этьен нэг минутын дотор бууж ирсэн гэдгийг мэдэж ихэд гайхав. Тулгуур дээр ирж тулж зогсоод хөл доор нь хатуу хөрс мэдэгдэхэд Этьен тайвширч хөгжилтэй болоод

	— Чи чинь яахаараа тийм халуун байдаг залуу вэ? Үнэндээ гэхэд чи тохойгоороо намайг нүхэлж орхилоо гэж Катринаас тоглоом наадам болгон асуув. 

	— Бас л залуу гээд байна шүү! Тэнэг амьтан аа! Сохорчихоо юу даа? гэж бодон Катрин маш хөгжилтэй болж — Миний тохой чиний хажууг биш, харин нүдийг чинь цоолсон бололтой гэж хэлэхэд бүгдээрээ яагаад хөхөрч байгааг Этьен ойлгосонгүй. 

	Чингэлэг хоосон болов. Ажилчид хатуу чулууг ухаж гаргасан том мөргөцөг рүү явж оров. Түүний дугариг хэлбэртэй таазыг чулуугаар доторлож бэхэлсэн бөгөөд тэнд хамгаалалтын торгүй том гэрлүүд асжээ. Хавтгай ширэм дэвссэн шалан дээгүүр цооногийн ажилчид дүүрэн нүүрстэй тэргэнцрийг яаруу түрж явцгаана. Хананаас нойтон шороо түүний үнэр ханхалж хүйтэн чийгтэй агаарт зэргэлдээх морьдын жүчээнээс бүлээн уур урсан орж байлаа. Эндээс нүүрс ухдаг дөрвөн нүхний ам онгойн харагдаж байв. 

	— Тэр тийшээ явъя. Газар дээрээ хүрсэн гэж бүү бодоорой. Бид одоо бүтэн хоёр километр явна гэж Маэ Этьенд хэлэв. 

	Ажилчид бөөн бөөнөөрөө зүг зүг рүү тархаж харанхуй, харанхуй нүх рүү орж байв. Сүүлд нь арван таван хүн зүүн тийшээ эргэхэд Этьен Маэгийн араас дагав. Түрүүнд нь Катрин, Захарий, Левак нар явав. Энэ нүх нүүрс зөөж гаргахад тун сайн, хатуу хөрстэй учир хаа нэг газар чулуугаар доторлож бэхлэх шаардлага гардаг ажээ. Хүмүүс үг дуу ч үгүй цуван явцгааж, харанхуй дотор уурхайчдын гэрэл муухан ёлтойлцоно. Этьен дасаагүй болохоор алхам бүрд бүдэрч хөлөө зам төмөрт мөргүүлж ч явлаа. Алс дахь тэнгэрийн дуутай адил нэг хачин чимээ Этьений айдас хүргэж улмаар нэмэгдэн газрын гүнээс сонстох мэт болно. Магадгүй энэ нуралтын чимээ байж болно. Нарны гэрлээс тэднийг халхалж байгаа зузаан газар бүгдээрээ хүмүүс дээр одоо нуран унаж мэднэ гэж Этьен зэвүүцэн бодов. Харанхуй дотор бүдэг гэрэл гэнэт зурсхийв. Этьен нөхдийгөө дуурайн хана руу шахан зогсож нүүрс ачсан олон тэрэг чирсэн том цагаан морийг хажуугаараа өнгөрүүлэхэд хөл доор нь газрын хөрс чичрэх шиг санагджээ. Эхний тэрэг дээр Бебер жолоо барин сууж сүүлчийнхээс нь Жанлен хоёр гараараа барьж хөл нүцгэн хурдан алхаж явна. 

	Тэд цаашаа явж зөрлөг хүрмэгц нүх хоёр салан хүмүүс ч бас хуваагдан давхрын бүх нүхээр яваандаа тархан явав. Нүүрс зөөдөг нүхний тэндээс эхлээд зарим газартаа банзаар зай завсаргүй доторлогдсон тогтворгүй ханыг нь түшихээр тавьсан хаалтыг царс модон баганаар ёстой шивээ шиг хатгаж тулгуурласан байлаа. Түүний завсар зайгаар гялтгануур гялалзсан, занарын үе, бараан элс бөөн бөөнөөрөө харагдаж байв. Ачаатай ачаагүй жижиг тэргүүд харанхуйг чиглэн бөн бөн шогшиж байгаа морины хойноос алга болж байв. Солих бэлтгэл зам дээр тэргэнцрүүд хар могой адил харагдах бөгөөд түүнд хөллөсөн тургин байгаа хар морины хондлой нь харанхуйд чулуун дугариг дээврээс унасан бөөн шавар шиг муухан харагдана. Салхивчны хаалга онгойж дараа нь аяархан дуугаран хаагдаж байв. Цаашлах тусам нүх нарийн цухалхан болж дээвэр нь улам ч тэгш биш болоод хүмүүс дандаа тонгойж явахаас аргагүй болов. 

	Этьен хэрэв савхин малгайгүй байсан бол гавлаа хага цохичихмоор тийм хүчтэйгээр чулуу мөргөв. Этьен урд нь гэрэлд бүрэлзэн явсан Маэгийн хөдөлгөөнийг анхааралтай ажиглаж явснаас тийм болжээ. Бусад ажилчид огт зүгээр явж байгааг бодоход тэд газрын овон товон бэхэлгээний оочин цоочин, хөрсний овон товон бүрийг мэддэг байжээ. Ухсан газрын халтиргаатай нойтон хөрсөн дээгүүр явахад гулсаад байсан учир Этьен бүр ч ядарчээ. Заримдаа яг шалбааг дундуур ч туучин гарна. Энэ нь хөл доороос бохир ус годгодон үсэрч байгаагаар мэдэгдэж байлаа. Халуун хүйтэн гэнэтхэн өөрчлөгдөхөд Этьен бүүр ч гайхав. Уурхайн ам нүхний ёроолд тун их хүйтэн, салхивчаар орсон агаарын урсгал үлээж байгаа нүхэнд мөс шиг хүйтэн салхитай байлаа. Харин зөвхөн оногдох хэмжээний агаар авч байгаа хажуу талын хөндлөн хонгилоор явахад салхи намдаж амь тэмцүүлсэн бүгчим халуун болов. 

	Маэ цааш ер ам ангайсангүй. Тэр баруун тийшээ эргэж шинэ малталт руу явахдаа:

	— Гильомын давхарга гэж эргэн харалгүйгээр Этьенд хэлэв. 

	Энэ давхаргад тэдний нүүрс малтдаг газар байгаа ажээ. Этьен оронгуутаа л толгойгоороо мөргөж тохойгоо цохив. Хүн бараг газарт хүрэн алдаж тонгойж явмаар хорь гучин метр хэртэй газар намхан налуу дээвэртэй аж. Ус шагайгаар татна. Хоёр зуун метр тэгж явж байснаа Левак, Захарий, Катрин гурав уур болон замхрах адил ханан дахь нарийхан нүх рүү гэнэт алга болов. 

	— Энд дээшээ гарах хэрэгтэй. Гэрлээ хөвөнтэй цамцныхаа гогцооноос өлгөөд бэхэлгээнээс барьж яв гэж Маэ хэлэв. 

	Тэр бас хажуугийн нүх рүү алга болов. Этьен тэдний хойноос дагалаа. Давхаргын дундуур уурхайчдын явахад зориулан завсар гаргасан нь хэвтээ малталтын нүх бөгөөд хонгилуудыг холбожээ. Нүүрсний давхаргын зузаанд таарсан тэр хонгилын өргөн нь дөнгөж жаран сантиметр хүрнэ. Аз болоход Этьен туранхай байсан боловч дүй муутай болохоороо дээшээ авирахдаа цаас шиг хавтгай болохыг хичээн биеэ атиран хэтэрхий их хүч гарган түшүүрээс барьж зүтгэж байлаа. Арван таван метр орчим дээшээ явахад эхний завсрын хэвтээ малталтын үе дайралдсан боловч бас дээшээ авирч Маэ, түүний нөхдийн ухдаг зургаадугаар хөндлөн хонгил руу явав. Тэдний ярьж байгаагаар энэ нь яг тамын хонгил ажээ. Арван таван метр бүрд нэг хонгил нөгөө хонгилынхоо дээр байх тул энэ зовлонтой, удаан өгсөлтөд ер төгсгөл байхгүй мэт санагдана. Этьен эсвэл нуруугаараа үгүй бол цээжээрээ юманд цохиж уурхайн чулуун хөрс түүний хамаг биеийг дарж хавчаад байх шиг хөл нь гуйвах бөгөөд гар нь чилж хамгийн гол нь агаар дутагдаад аахилж уухилан хамраас нь юу юугүй цус годхийх гээд байх шиг санагдана. Этьен хөндлөн хонгилын нэгэнд тонгойн тэргэнцэр түлхэж яваа агуйн том жижиг хоёр хүнэрхүү юмыг бүдэг харанхуйд муухан харсан нь ажилдаа аль хэдийн орсон Лидия, Мукетта хоёр байжээ. Этьен бас дээшээ авирч хөндлөн малталтын нүх бас хоёрыг өнгөрөх хэрэгтэй байв. Этьений хөлс нүд рүү нь асгарч юм харагдахгүй болгох бөгөөд нарийхан завсрын чулуун дундуур бусдынхаа чадмаг явж байгаа хөлийн чимээг сонсоод гүйцэх найдвараа алджээ. 

	— Зүтгээд бай! Хүрч ирлээ! гэж Катрины дуу гарав. 

	Үнэхээр тэд хүрээд иртэл мөргөцгөөс:

	— Та нар чинь яаж байна аа? Хүнээр тоглоом хийж байна уу? Монсугаас хоёр километр явах хэрэгтэй. Гэтэл би түрүүнд нь ирсэн байна! гэж уурласан байдалтай ярих нь сонсогдов. 

	Хорин тав орчим настай, гулжгар өргөн нүүртэй туранхай хэрзгэр Шаваль загнаж байгаа нь энэ байжээ. Тэр Этьенийг хараад сонжингуй гайхсан байдалтайгаар

	— Энэ чинь юун хүн билээ? гэж асуув. 

	Маэ тохиолдсон явдлын тухай ярихад Шаваль шүд зуун:

	— Аа тийм бий! Одоо ч залуучууд охидын талх булаадаг бол оо шив дээ! гэв. 

	Этьен, Шаваль хоёр бие биеэ гэнэт үзэн ядсан бололтой хялайж харцгаав. Этьен уг үгийн утгыг ойлгоогүй боловч доромжилж байна гэдгийг мэджээ. Бүгдээрээ ажилдаа орж яриа зогсов. Нүүрс ухаж байгаа газарт яваа яваандаа хүмүүс дүүрч хөндлөн бүрд, тавцан бүрд, хөндлөн хонгилын мухар бүрд нүүрс малтан гаргах ажил эхлэв. Уурхай өдөр бүрийнхээ хувь болох долоон зуу орчим уурхайчдыг залгижээ. Тэд газрыг бүх талаас нь модны хорхой өмх модыг мэрж байгаа юм шиг өрөмдөн нүхэлж энэхүү шоргоолжны аварга том нүхэнд ажиллаж гарав. Газрын хөрсөн доорх гүн дэх гунигтай нам гүм чимээгүйн дунд аль нэгэн нүхний чулуун хананд чихээ тавин чагнахад сэрчигнэх дуу хүн-өтний хөдөлгөөн, чингэлэг дээш гаргаж буулгаж байгаа ган аргамжны чимээ газрын гүнд нүүрс ухаж байгаа багажийн цохилт эд бүгдийг сонсож болох ажээ. 

	Этьен эргэхдээ Катриныг санамсаргүй шүргэжээ. Энэ удаа Этьен охины хөхийн бондгорыг мэдэрч түүнээс төөнөсөн дулаан элч нэвт шувт халуун оргиж байсныг шууд ойлгон:

	— Чи чинь бүсгүй хүн юм уу даа гэж сандран асуухад

	— Тийм ээ! Харин л удаж байж мэдлээ! гэж Катрин ер эмээсэн шинжгүй хөгжилтэй хариулав. 

	 

	 


IV

	 

	Дөрвөн уурхайчин мөргөцгийн өндрийн хэмжээгээр нэг нь нөгөөгийнхөө дээр байрлаж зээтүүгээр нүүрс малтана. Тэдний хооронд ухаж гаргасан нүүрс унахад тохируулан дэгээгээр бэхэлсэн банз байна. Нүүрс малтагч бүр дөрвөн метр давхарга эзэлжээ. Энд давхарга нийгэм-тавин сантиметр учир нүүрс малтагч нар давхаргын дээвэр суурь хоёрын хооронд шахагдан мөлхөөгөөрөө ажиллана. Тэд жаахан л эргэх юм бол мөрөө цохихоор байв. Тэд зөвхөн хажуугаараа хэвтэж, хүзүүгээ гилжийлгэн гараа өргөж. богино иштэй зээтүүгээр ташуу цохивол нүүрс ухаж болох ажээ. 

	Доод талд Захарий түүний дээд талд Левак, Шаваль хоёр хамгийн дээр Маэ ажиллаж байв. Хүн бүр нүүрсийг дороос нь малтаж түүнийг занарт сууринаас нь салгаад дараа нь нүүрсний давхаргад босоо хоёр зураас татан дээд хэсэгт нь ган шаантаг шаан бөөн бөөнөөр нь нураана. Нүүрс хольцоогүй учир амархан бутарч хэлтэрхий нь нүүрс малтагчийн гэдэс, хөл дээр унана. Хаалт банзан дээр тогтож байгаа нүүрсний бутарсан хэсэг хуримтлагдан овоорсоор нүүрс малтагч нар түүний цаанаас харагдахгүй болно. 

	Хамгийн хүнд нь Маэд оногджээ. Дээд талд халуун гучин таван градус хүрч агаарын өчүүхэн урсгал ч үл мэдэгдэнэ. Амьсгалах юм юу ч үгүй байна. Маэ тод харахын тулд гэрлээ толгойныхоо яг дэргэд хадааснаас өлгөсний улмаас түүний зулайг шарж тархи руу нь цус мэдэгдэхүйц нэмэгдэнэ. Чийг улам зовооно. Нүүрээс нь хэдэн сантиметрийн зайтай газар дээврээс ус шүүрч чулуу даган урсаж том том дуслаар яг нэг газар түргэн түргэн жигд дусалж гарав. Маэ хүзүүгээ яаж ч эргүүлж тойруулж толгойгоо яаж ч зайлуулсан дусаал яг нүүр лүү нь тасралтгүй гоожно. Мөчийн дараа Маэгийн хамаг юм нь шал ус болж бас хөлс нь асгарсан тул юм угаахаар халаасан ус адил түүний биеэс уур савсав. Яг баруун хөмсөгний нь дээд рүү дусаал хүчтэй цохиод байсан учир Маэ тун сүрхий уурлав. Гэвч ажлаа зогсоохоос дургүйцэн хоёр чулуун давхаргын хооронд хавчигдсан биеэ доргитол байдаг хүчээрээ зээтүүднэ. Маэ зузаан номын хуудасны завсар хийсэн няц хавчуулах гэж байгаа цох хорхойтой адил санагдана. 

	Нэг ч хүн ярихгүй байв. Бүгдээрээ нүүрс малтахад зөвхөн жигд биш тасалдсан бүдэг дуу алсаас гарч байгаа юм шиг сонсогдож байлаа. Зогсонги байдалтай агаарт дуу олигтой тод сонсогдохгүй, цуурай гаргахгүй байв. Нүүрсний зүг зүг рүү манарсан тоосонд хав харлаж эвгүй харанхуйлан хий нь нүд хорсгон ер бишийн бүдэг байлаа. Уурхайчдын төмөр тороор бүрхсэн гэрэл улаавтар толбо шиг харагдана. Юу ч ялгах нөхцөлгүй байв. Нүүрс малтах ташуу дээвэртэй намхан нүх олон жил хар тортог хуримтлагдсан яндантай төсөөтэй байжээ. Энэ хонгилд сүүмэлзсэн дүрс хөдөлж муухан гэрэлд харанхуй дотроос заримдаа төвийсөн гуя, заримдаа судас нь гүрийсэн гар, дээрэм хийх гэж байгаа хүнийх шиг хирээр будагдсан чинэрсэн нүүр харагдаж байв. Заримдаа нүүрс цайвар бөөн юм болон харагдах бөгөөд энэ нь нүүрсний тал, өнцөг гэнэт гялалзан харагдаж байгаагаас болдог ажээ. Дахин харанхуй болж нам гүмд зөвхөн зээтүүгээр хүчтэй цохиж байгаагийн бүдэг дуу эвгүй байрлаж бүгчим, дусаал хоёроос байдаг хүчээ барж сульдсан хүмүүсийн зовлонтой тасалданги амьсгалах чимээ юу гэж байгаа нь мэдэгдэхгүй яриа үл мэдэг сонсогдож байлаа. 

	Захарий урьд өдөр нь архи ууснаас болж гар нь тамирдаад байхлаар нь бэхлэлтийн ажил зайлшгүй хийх хэрэгтэй гэдэг шалтаг гаргаж ажлаа шалавхан зогсоов. 

	Ертөнц дээр байгаа бүх юмыг мартан, харанхуйг ширтэн исгэрэн дуулж түр зуур сууж амсхийх боломжийг түүнд өгчээ. Уурхайчдын ард гурван метрийн зайтай газар нүүрсийг нь ухаж авсан атлаа нүхний таазанд бэхэлгээ хийгээгүй, бэхэлгээ хийх ажилд цаг зарцуулахыг хүсэхгүй, аюулын тухай өчүүхэн ч бодохгүй байлаа. 

	— Хүүш танхил залуу минь! Надад тулгуур мод аваад ир хө гэж Захарий шинэ ирсэн Этьен рүү хашхирав. Хүрздэхийг Катринаар заалгаж байсан Этьен нүүрс малтах газар тулгуурын мод авч ирэв. Өчигдрөөс үлдсэн бэхэлгээний модны нөөц бага байв. Өглөө бүр уурхайд нүүрсний давхаргын зузаанд тохирсон хэмжээний бэлэн зэхсэн царс модон баганыг оруулдаг байжээ. 

	— Болхи амьтан минь түргэлээч! гэж царс модон дөрвөн тулгуур аваад овоолоотой нүүрс дээгүүр явж байгаа шинэ хүнийг харж Захарий хашхирав. 

	Захарий зээтүүгээрээ тааз хана хоёрт нэг нэг хонхорхой гаргаад түүнд тулгуур модныхоо хоёр үзүүрийг оруулан хөрсийг нурахгүй болгон бэхэлж байлаа. Үдээс хойш засагч нар нүхний гүнд нүүрс малтагч нарын орхисон чулуу шороог малтан авч тавьсан бэхэлгээг даран давхаргын ухсан нүхний зайд хийв. Тэгэхдээ дээд доод нүхийг нүүрс зөөх зайтай үлдээв. Маэ арай гэж бөөн нүүрс цохиж унагаагаад шуухитнаж аахилж уухилахаа больж нойтон нүүрээ хөвөнтэй цамцныхаа ханцуйгаар арчингуутаа Захарий юү гээд дээшээ авиран гарч, тэнд юу хийх гээд байгаа юм? гэж уур нь хүрсэн байдалтай асуув. 

	— За боль л доо. Хоолоо идсэний дараа үзье. Одоо хэвтэж нүүрсээ малтах хэрэгтэй. Хэрэв тэгэхгүй бол өнөөдрийнхөө нүүрсийг өгч чадахгүй болно гэж эцэг нь хүүдээ хэлэхэд, 

	— Энэ чинь доошоо суугаад байна шүү дээ. Хар л даа, сууж байна! Гав гарсныг нь хараач! Нурчих шахаж байна шүү дээ!.. гэж хүү нь эцэгтээ хэлэв. 

	— Нурна гэж мөн бодов оо, нурлаа гэсэн ч бид ямар анх удаа үзэж байгаа юм гэж үү? Яаж ийгээд аргалж орхино гэж эцэг нь тоомжиргүй хариулав. 

	Сүүлдээ Маэ уурлаж нүүрсээ малт гэж хүүгээ зандрав. 

	Ер нь хүн бүрийн ажил бүтэмжтэй байсангүй. Левак гэдрэгээ харж хэвтэн унасан чулуунд арьсыг нь халц цохиулсан зүүн гарын эрхий хурууныхаа шархыг харан уурлаж байв. Шаваль бачимдаж бүсэлхийгээ хүртэл нүцгэн ажиллавал тийм халуун байхгүй байх гэж найдан цамцаа тайлж хаяв. Тунаран урсах их хөлстэй холилдсон нүүрсний жижиг тоосноос болж бүгдээрээ хар болжээ. Хамгийн түрүүнд Маэ ажилдаа орж урьдынхаасаа намхан давхаргад толгойгоо бараг хүргэх шахан хэвтэж нүүрс малтаж гарав. Дээрээс нь гоожиж байгаа дусаал дух руу нь ширүүн цохих нь гавлыг нь цоолох гэж байгаа мэт Маэд санагдах ажээ. 

	— Битгий анхаар. Эд нар дандаа уурлаж хашхирч байдаг юм гэж Катрин Этьенд хэлэв. 

	Этьенд яаж ажиллах талаар Катрин зааж тусалсаар байлаа. Нүүрс ачсан тэрэг бүрийг нүүрс малтах газраас анх явуулсан янзаар нь дээш өгөхдөө хүлээн авч байгаа хүмүүст аль хэсгийн нүүрс гэдгийг мэдүүлэхийн тулд өөрийнхөө тэмдгийг тавьдаг байлаа. Иймээс цэвэр нүүрсийг сайн ачих хэрэгтэй байдаг байжээ. Хэрэв тэгэхгүй бол гологддог байлаа. 

	Этьений нүд бүдэг харанхуйд дасаж нүүрсэнд тэрхэн үедээ харлаагүй Катрины шөмбөгөр цагаан нүүрийг харсан боловч хэдэн настай болохыг нь төсөөлж чадахгүй байв. Катрин тун их жижигхэн, туяхныг бодоход арван хоёр настай бололтой байв. Гэвч эрэгтэй хүүхэд шиг зоригтой, сэтгэл зовмоор айж ичихээ мэдэхгүй гэнэн хөнгөмсөг гэдэг нь яах аргагүйг бодоход нас нь ахисан байх гэж Этьен боджээ. Катрины шөмбөгөр цагаан царай дэндүү хүүхдээрээ харагдах нь түүний санаанд нийцэхгүй байв. Шанааг нь лав дарсан дүгрэг хөх малгай нь Катриныг Пьеронтой төстэй болгожээ. Катрин их зоримог шалмаг, өөрийг нь бодоход нүүрсийг хүрзээр жигд утгаж тэргийг хавьгүй түргэн дүүргээд түүнийгээ налуу нүх хүртэл намуухан түрж байсанд нь Этьен гайхаж байв. Катрин намхан таазтай хонгилоор явахдаа нэг ч торохгүй байхад харин Этьен биеэ бэртээж түрж яваа тэрэг нь төмөр замаасаа гарахад түүнийгээ засаж чадахгүй зовно. 

	Үнэндээ ч эвгүй замын нэг байжээ. Мөргөцгөөс налуу нүх хүртэл жаран метр бөгөөд энэ хөндлөн нүхийг нүүрс малтагчид өргөтгөж хараахан амжаагүй байв. Энэ нүх тааз нь овон товон, хөл доор юм тээгэлдэг, ачаатай жижиг тэрэг зарим газар арай ядан нэвтэрдэг. Нүүрс зөөгч тэргэнцэр түрэхдээ толгойгоо цохихгүйн тулд байдгаараа бөхийж өвдгөөрөө мөлхдөг тийм намхан нарийхан ажээ. Бас бэхэлгээ нь нурж хагарсан билээ. Зарим тулгуурын яг дунд бяцарсан хэврэг таяг шиг урт цагаан судал харагдаж, энэ хугархайгаас ёрдойсон хурц золтост сарлуулчихгүйн тулд болгоомжтой явах хэрэгтэй ажээ. Чулуулаг хөрсний даралтаас болж бүдүүн царс модон тулгуур аажмаар тахийсан учир гэнэт нурж бөөн элсэнд нурууныхаа яс хуга даруулчих вий гэж битүүдээ түгшин зовж хүмүүс тонгойн явдаг байв. 

	— Дахиад гэж Катрин асуун хөхрөв. Хамгийн хэцүү замд Этьений тэргэнцэр төмөр замаасаа мултран гарчээ. Төмөр зам нь нойтон шороон дээр чигжүү суугаагүй учраас Этьен тэргэнцрээ тэр бүр эгц түлхэж чадахгүй уурлан харааж дуулгаваргүй тэрэгнийхээ дугуйг байранд нь тавих гэж байдаг хүчээрээ оролдсон боловч ер чадсангүй. 

	— Хүлээж байгаач чи! Хэрэв уурлах юм бол ажил бүтэхгүй гэж Катрин хэлээд тэргэнцрийн арын хашлага доогуур гялсхийн гүйж орж тонгойж нуруугаараа тулан өргөж төмөр зам дээр дугуйг нь тавив. Долоон зуун килограмм ачаатай байжээ. 

	Гайхаж зовсон Этьен аман дотроо үглэж уучлалт гуйв. Яаж хөлөө тавьж өвдгөө тахийлган нүхний хоёр талаар зоосон тулгуур модыг улаараа яаж тулгуурлах, тэргэнцэр түрэхдээ яаж бөхийж сунаж, гар хөл нурууныхаа булчинг ажиллуулахыг Катрин Этьенд зааж өгөв. Нэг түрж явж байх үед нь Этьен Катрины араас дагаж, түүнийг яг дөрвөн хөллөж яваа юм шиг шулуун нугарч гараа маш доор буулган шогшиж явааг нь ажжээ. Тэр үедээ Катрин циркт үзүүлдэг сургуультай араатан амьтны нэгийг санагдуулж байв. Катрины хөлс асгарч амьсгаадан аахилж үе мөч нь дуугарч байсан боловч газар дээр амьдарч тэргэнцрийг бөгтийн түрэх явдал бол нийтэд байдаг заншил болсон гашуун хувь заяа гэсэн байдалтай тайван хэвээрээ, гомдлын нэг ч үг хэлэхгүй байлаа. Гэтэл Этьений нэг ч юм бүтдэггүй. Шаахай нь саад болж хамаг бие нь шархиран, толгойгоо доош унжуулан алхахад түүнд тун хэцүү байжээ. Хэдэн минут өнгөрсний дараа нуруу нь хөшиж ядран, зовлонг даалгүй нуруугаа тэнийлгэж амраах гэж явган суув. 

	Налуу нүх рүү явж очиход шинэ зовлон нэмэгджээ. Катрин тэргийг аргамжинд уяж байгаад налуу нүх рүү буулгахыг Этьенд зааж өгөв. Давхар бүрд байдаг, тэр давхрын нүүрс ухаж гаргах бүх газраас нүүрс зөөхөд зориулсан энэ налуу нүхний дээд доод хоёр үзүүрт хоёр ажилчин байдаг бөгөөд дээд талынх нь тэргэнцрийг хэвгий газар амархан буулгах, доод талынх нь хүлээн авах үүрэгтэй ажээ. Энд арван хоёроос арван таван насны дүрсгүй хүүхдүүд бие биеэ занаж зүхсэн хараал хашхирцгааж наргиж байдаг учир нүүрс зөөгч хүүхнүүдэд ирж байгаагаа мэдэгдэх гэж улам ч их ширүүн хараадаг байв. Хүлээн авагч дохио өгөхөд нүүрс зөөгч ачаатай тэргэнцрээ төмөр аргамжинд уяхад тэр нь өөрийнхөө жингээр аргамжаа сунган доошоо орж дээд талын хүн хөдөлгүүрийг ажиллуулахад хоосон тэрэг дээшээ налуугаар авиран гарч ирдэг ажээ. Доор нүүрс зөөх гол хөндлөн нүхэнд тэргэнцрүүдийг олноор нь угсарч морь оруулан уурхайн хашаа хүртэл чирдэг байв. 

	— Хүүе, нойрмог золигууд аа! гэж Катрин бүхэлд нь банзаар доторлосон нэг зуун метр урт налуу нүх рүү оронгуутаа хашхирахад тэр нарийхан хонгилд дуу чангаруулагч хоолойгоор хашхирч байгаа юм шиг цуурайтаж байлаа. 

	Хариу дуу гарахгүй байхыг бодоход залуучууд үүрэглэсэн бололтой байв. Бүх нүхнүүдэд түрдэг тэрэгний хөдөлгөөн зогсов. Нэг охин нарийхан дуугаар:

	— Мэг нь Мукеттай хэвтэж байгаа нь магад гэж хашхирах нь сонсогдоход хүмүүс нирхийтэл хөхрөлдөж нүүрс зөөгч хүүхнүүд давхар бүрээс ташаагаа тулан инээцгээв. 

	— Энэ хэн бэ? гэж Этьен асуув. 

	Тэрэгтэй нүүрсийг өчүүхэн жижиг гараараа насанд хүрсэн эмэгтэйчүүдээс дутахгүй түрдэг, туранхай биетэй, ичиж зовдоггүй Лидия охин тэгж хашхирсан байв. Мукетта бол хоёр хархүүтэй нэг доор наргичхаж чадах тийм хүүхэн ажээ. 

	Гэнэт доод талд нүүрс хүлээн авдаг хүн «Холбоорой» гэж хашхирав. Үүнээс үзэхэд тэнд мастер явсан бололтой. Бүх есөн завсар хоорондын хөндлөн хонгилоор нүүрс зөөх ажил сэргэж зөвхөн хүлээн авдаг хүмүүсийн жигд хашхирах дуун, нүүрс зөөгчдийн уухилах чимээ сонсогдоно. Хүнд ачаанд зүтгэж яваа мориноос гардаг хөлсний адил уур хүүхнүүдээс манарч байлаа. Эрэгтэй хүний оёдлоороо бараг язрах шахам гуяыг нь барьсан өмдтэй хүүхнүүдийн уурхайд бараг дөрвөн хөллөх шахам тэргэнцэр түрж явахыг нь эрэгтэйчүүд хараад мал шиг бүдүүлэг юм хиймээр санаанд нь ордог байжээ. Этьен нүүрс хүргэж өгөөд зээтүүний жигд биш дуу, тасралтгүй ажиллаж байгаа нүүрс малтагчдын уухилах чимээ гарсан нүүрс ухаж байгаа бүгчим халуун газар руугаа эргэж ирдэг байв. Нүүрс ухаж байгаа тэд дөрвүүлээ цамцаа тайлаад хаячихсан байсан бөгөөд, нүүрсний давхаргын өнгөтэй нийлэх гэсэн юм шиг зулай нь хүртэл хар шавар болсон байв. Ухаж гаргасан овоолгоотой нүүрс дээр Маэг бүтэж үхэх гэж байхад нь банзыг нь суга татан авч нүүрсийг нь нурааж гаргаж ирэв. Захарий, Левак хоёр нүүрс «хүч хүрэхийн аргагүй хатуу байна» гэж уурлан үүнээс болж гар цайлгах юм юу ч олохгүй нь гэж уцаарлана. Шаваль буруу харж Этьенийг дооглож гарав. Этьен тэнд байгаагаас болж түүний хорсол буцалж байгаа нь илт байлаа. 

	— Ээ чи муу өт! Охидоос бядгүй амьтан! Тэрэг ч ачиж чадахгүй юм! Гартаа эвэр ургах вий гэж айж байгаа юм уу даа? Хэрэв чамаас болж нэг л тэрэг нүүрс гологдох юм бол чамаас арван су хасна шүү гөлөг минь сайхан мэдээрэй гэнэ. 

	Хүнд хүчир боловч ажил олдсонд Этьен баярлаж байсан болохоор хариу хэлэхийг ч бодсонгүй хар ажилчин, мастер хоёрын хооронд тогтсон захирах захирагдах бүдүүлэг ёсыг хүлцэнгүй хүлээж байлаа. Харин Этьений хамаг бие нь алдарч хөл нь цус гартлаа үрэгдэж, гар нь чичрэн, цээж нь бахинд хавчуулсан юм шиг санагдаж байжээ. Аз болоход арван цаг болж тэд түр амран өглөөнийхөө хоолыг идэх болов. 

	Маэ цагтай боловч тэр цагаа харах шаардлагагүй байдаг ажээ. Газар доорх энэ одгүй шөнөд Маэ хэдэн цаг болж байгааг таван минут ч алдалгүйгээр мэддэг байжээ. Цөмөөрөө дотуур гадуур цамцаа өмсөцгөөн нүүрс малтах газраас бууж ирэн өвдгөөрөө тохойгоо тулан явган сууцгаав. Ингэж суух нь уурхайчдын зуршил болсон болохоор уурхайн гадна ч гэсэн ямар ч чулуу модон дээр сандайлалгүй ингэж суух нь олонтоо байдаг ажээ. Хүн бүр боодолтой юмаа гарган ирж зузаан хэрчим талхаа идэх зуураа өглөөнийхөө хийсэн ажлын талаар хааяа нэг үг дуугарч байв. Катрин тэдний дунд зогсож байснаа хөлөө зам төмөр дээгүүр хөндлөн жийж тулгуур модыг нуруугаараа налан хэвтэж байгаа Этьен рүү очив. Энэ газар бараг хуурай байжээ. 

	— Чи яагаад юм идэхгүй байна? гэж Катрин талхны булангаас хазангуутаа асууснаа энэ залуу шөнийн турш нэг ч улаан мөнгөгүй тэнүүчилсэн юм. Магадгүй хэрчим талх ч үгүй байж болох юм гэж гэнэтхэн санаанд нь ороод,

	— Идэх үү? Чамтай хуваалцъя гэв. 

	Хэдийгээр өлсөж дотор нь харлаж байсан боловч Этьен ер хоол идэх дургүй байна гэж татгалзахдаа хоолой нь чичрэв. 

	— А-а сэжиглэж байна уу? Харж байгаа биз дээ. Би энэ булангаас нь хазсан. Чамд нөгөө булангаас нь тастаж өгье гэж хөгжилтэй хэлээд талхаа дундуур нь хуваав. Этьен оногдсон хувиа авч цөмийг нь нэгмөсөн үмхчихгүйн тулд арай ядан биеэ барив. 

	Этьен чичирч байгаа гараа Катриныг харчих вий гэж айж хөл дээрээ тавив. Катрин сайн найз нь шиг Этьений хажууд түрүүлгээ харан хэвтэж нэг гараараа шанаагаа тулан нөгөө гараараа талхаа барьж бага багаар хазаж тайвнаар идэж байв. Хоорондоо тавьсан гэрлүүд нь тэднийг гэрэлтүүлж байв. 

	Катрин Этьенийг минут хэртэй дуугүй харав, Этьений нимгэн царай, хар сахал Катринд аятайхан санагдсан бололтой. Катрин хүүхэд шиг инээмсэглэснээ

	— Чи чинь механик хүн болох нь ээ. Чамайг төмөр замаас хөөсөн юм уу? Яагаад вэ?

	— Даргыг алгадсанаас болсон юм. 

	Катрин даргад үг дуугүй захирагдаж байх ёстой гэдэг үзлээр эх эцгээсээ уламжлал аван хүмүүжсэн хүн бодохоор түүний хувьд болшгүй тийм зүрхтэй хэрэг хийснийг нь сонсоод мэгдэрч донсолжээ. 

	— Би тэр үед архи уусан байсан гэдгийг чамд хэлэх хэрэгтэй. Үнэндээ би архи уух юм бол галзуурсан юм шиг болж өөрийгөө болоод бусдыгаа гэмтээж ч магадгүй хүн шүү... хоёр хундага, жижигхэн хоёр хундага архи уухад л би согтож орхидог амьтан... Ямар нэгэн хүнийг л зодсон байдаг тэгээд бас архи уусны дараа би хоёр өдөр шартаж хэвтдэг юм. 

	— Чи тэгвэл архи битгий ууж бай гэж Катрин үнэн голоосоо хэлэхэд

	— Тэр ч ойлгомжтой хэрэг... айх явдалгүй. Би өөрийнхөө зан аашийг мэднэ гэж Этьен хэлээд толгой сэгсрэв. Ялимгүй дусал архи уувал хордож байдаг тийм бие махбодыг ухаан мэдрэлд нь хүртэл архи нэвчиж шингэсэн удам судраасаа авсан олон үе уламжлан архичин байсан хүний үр архийг яаж үзэн ядаж чаддаг вэ, тэр ёсоор Этьен архийг үзэн яддаг ажээ. 

	— Хамгийн гол нь намайг гэрээсээ гудамжинд гаргасан ээжээсээ болж л гуньж явдаг юм. Миний ээж муу амьдарч байгаа. Би заримдаа аргалж байгаад мөнгө илгээдэг юм гэж Этьен амандаа юм зажлангуутаа ярив. 

	— Чиний ээж хаа амьдардаг юм бэ?

	— Парист Гутд. Орийн гудамжинд. Угаалгын ажил хийдэг юм гээд хоёул дуугүй болцгоов. Этьен энэ бүгдийн тухай бодоод түүний хар нүд нь дорхноо гөлөрч, гоё чийрэг залуу бие нь алдарч биедээ үүрч яваа үл мэдэгдэх хорслын өмнө айх шиг болжээ. Энэ газрын хөрсөн доор зовлонтой бүгчим халуунд харанхуй руу секунд хэртэй ширтэн суухдаа Этьен хүүхэд байсан үе, тийм залуу чадмаг эхийг нь эцэг нь яаж хаясан, дараа нь эх нь өөр нөхөрт гарсан байхад эцэг нь яаж эргэж ирсэн, эх нь өөрийгөө зовоодог хоёр хар хүний дунд яаж амьдарч байсан, тэдэнтэй хамт эх нь архидах, завхайрах угаадасны нүх рүү хог буртаг руу гулсаж орсон зэргийг боджээ. Тэгэхэд Этьен хэчнээн их зүдэрсэн билээ! Тэр гудамж, угаалгын газар байсан овоолготой дотуур хувцас хунар, бүх байшинг архины эвгүй үнэрээр дүүргэсэн архидалт хүнийг бараг хохимойн толгой болгон хувиргах шахаж байсан хэрүүл маргаан, зодоон цохион зэрэг хэд хэдэн тод юм их ил санагджээ. 

	— Гэтэл одоо, өдөрт гучин сугийн хөлс олж байна. Ээждээ илгээх юм юу ч алга. Эх минь хоосорч үхнэ! Яриагүй үхнэ!.. гэж Этьен тун гомдолтой хэлэв. 

	Этьен найдваргүй гэсэн байдалтай дал мөрөө хөдөлгөн талхнаасаа хазаж үг дуугүй зажилж гарав. 

	— Уух уу? Айх юмгүй, кофе цайнаас болж муудах гэж байхгүй... хуурай юм идвэл горойно шүү гэж Катрин цагаан савны тагийг авч асуув. 

	Этьен түүний хоолны хагасыг идсэнээрээ зогсъё гэж бодоод уухгүй гэж эрс татгалзав. Хоолны нь талыг иднэ гэдэг чинь хүний үнэргүй хэрэг гэж боджээ. Гэтэл Катрин албадаж үнэн зүрхнээсээ ятгаж эцсийн эцэст

	— За яая гэх вэ, нэгэнт чи тийм энэрэнгүй болсон хойно би эхлээд ууя... Одоо чи татгалзаж чадахгүй биз ээ. Хэрэв татгалзвал би гомдоно шүү гэж хэлэв. 

	Катрин өвдөг дээрээ босож ирээд түүнд цагаан савтай цайгаа өгөв. Этьен уурхайчны хоёр гэрэлд Катриныг тун ойрхноос харав. Катрин яагаад анхандаа, Этьенд хөөрхөн биш харагдсан юм бол? Одоо харахад нүүрсний тоосонд дарагдаж халтартсан Катрин нэг л хачин үзэсгэлэнтэй харагджээ. Харанхуйд харагдаж байгаа хүүхэд царайд нь жуумалзсан том ам, гялалзсан цагаан шүд, муурынх шиг ногоовтор, том цогтой нүд харагдаж байв. 

	Бумбагар малгай дороос нь цухуйсан махиралдсан улаан шаргал үс нь чихийг нь сэрвэгэнүүлэн гижгийг нь хүргэсэн учраас Катрин жуумалзан инээжээ. Катрин тийм ч балчир биш «яасан ч гэсэн арван дөрөв хүрсэн» гэж Этьенд бодогдов. 

	— За яах вэ чиний хүслэнг хангахын тулд нааш нь өгөөдөх гэж Этьен зөвшөөрч амаар нь нэг балгаад савтай цайг өөрт нь эргүүлж өгөв. 

	Катрин бас нэг балгаад хэлсэн ёсоор яг хуваах гэж дахин уу гэж Этьенийг шахав. Цайны савны нарийхан ам, тэр хоёрын амыг ээлжлэн дамжихад тэр хоёрт тун зугаатай байжээ. Катриныг тэвэрч аваад уруул дээр нь үнсээд авах юм бил үү?гэдэг бодол хүртэл Этьенд төрөв. Катрины нүүрсэнд халтартсан цайвар ягаан өнгийн зузаан уруул Этьений сэтгэлийг юу юунаас илүү догдолгожээ. Гэвч Этьен Лиллед байхдаа хамгийн муу биеэ худалддаг хүүхнүүдийг мэддэг байснаас биш өөрийнхөө гэрт байгаа ажилчин хүүхэнд яаж хандахыг мэддэггүй байсан болохоор Катринаас хулчийж зүрхэлж чадсангүй. 

	— Чи хэдэн настай вэ? Арван дөрөв хүрсэн үү? гэж Этьенийг асуухад Катрин гайхаж золтой л уурласангүй:

	— Юу арван дөрөв? Би арван тавтай!.. Үнэндээ би туранхайвтар. Манай энд хүүхнүүд түргэн өсдөггүй юм шүү дээ гэж хэлэв. Этьен Катринаас үргэлжлүүлэн юм асуухад тэр ямар ч эмээж, ичиж зовсон янзгүй хариулж байлаа. Наад зах нь эрэгтэй эмэгтэй хүний хоорондын харьцаа Катринд нууц зүйл биш бололтой байв. Гэвч дандаа муухай агаар амьсгалж, хүнд хүчир ажилд зүтгэж байдгаас болж биеийнх нь хөгжил саатан хүүхэн болж чадаагүй байх гэж Этьенд бодогджээ. Катриныг ичээх гэж Мукеттын явдлын тухай Этьенийг дурсахад Катрин ер зовсон шинжгүй харин Мукеттын тун зохимжгүй хэрэг явдлын тухай шог яриануудыг хөөр хөгжөөн болгон ярьж гарчээ. Мукетта ч гэж мөн яахаас ч буцахгүй хүүхэн шүү гээд хүн биеэ барих хэрэгтэй юм гэж нэмж хэлэв. Катринд өөрт нь дурладаг хүн байгаа эсэхийг Этьен мэдэхийг оролдоход Катрин одоохондоо эхийгээ зовоохыг бодохгүй байна. Ер нь эрт орой аль нэгэн цагт заавал тохиолдох нь зайлшгүй хэрэг шүү дээ гэж тоглоом тохуу болгон хариулав. Хөлсөнд норсон хувцсандаа хайрагдаж чичирч бээцийж байсан Катрин энэ зайлшгүй хэргийн тухай ярихдаа хүнд хөдөлмөр, эр хүнд захирагдах хоёрын аль нэгийг тэсвэрлэхэд бэлтгэж байгаа юм шиг царай нь хувирч таг дуугүй болж байлаа. 

	— Цөмөөрөө хамт амьдарч байхад дурлах хүн хэчнээн л бол хэчнээн олдоно. Тийм биз дээ?

	— Тийм. 

	— Үүнээс болж хэнд ч гэсэн муу юм болохгүй... Лам ч гэсэн сэтгэл нь зовохгүй шүү. 

	— Ламын сэтгэл зовно оо? Тэр ямар хамаатай юм бэ... мөн ч зохиж дээ. Харин зөвхөн хар өвгөнөөс л болгоомжлох хэрэгтэй. 

	— Хар өвгөн гэдэг чинь хэн юм бэ?

	— Уурхайчин өвгөн байдаг юм. Уурхайгаар тэнүүчилж явдаг юм. Охидыг нүгэл хийвэл хүзүүг нь хуга мушгих хүн байгаа юм. 

	Катрин руу Этьен гайхсан байдалтай харж өөрөөрөө тоглоом хийж байна гэж бодон:

	— Чи тийм дэмий юманд үнэмшдэг гэж үү? Чи чинь бичиг үсэг мэддэггүй байх нь ээ?

	— Үгүй дээ, мэднэ. Би бичиг үсэг мэднэ. Бичиж уншихын аль алиныг чадна... Энэ бол бидэнд ашигтай... Харин эх эцэг хоёр маань багадаа юу ч сураагүй улс бас бусад хүмүүс ч гэсэн ялгаагүй гэнэ. 

	Яасан аятайхан охин бэ! гэж бодсоноо Этьен талхаа идэж дуусмагцаа Катриныг заавал тэврэн авч уруул дээр нь, памбагар ягаан уруул дээр нь үнсье гэж шийдэв. Гэвч өөрийгөө бараг хүчинддэг хүн болж байна уу даа гэж бодохоос сэтгэл нь догдолж хоолой нь зангирчээ. Охины биеийг нь барьсан эрэгтэй хүний хувцас Этьений сэтгэлийг хөдөлгөж зовоожээ. Этьен талхаа идэж дуусаад кофе цайнаас балган савтай цайг Катринд өгөв. Катрин түүнийг дуустал уух ёстой ажээ. Одоо л яг эхлэх хэрэгтэй. Этьен хүн харж байна уу, үгүй юү гэж уурхайчид руу сэмхэн хартал гэнэтхэн нэг юмны сүүдэр хөндлөн нүхний амаар гарч ирэх нь харагдав. 

	Шаваль хэдэн секунд хэртэй тэднийг алсаас дуугүй харж зогссоноо ойртож ирээд Маэг харагдахгүй болохоор газар сууж байсан Катрин руу тонгойн дал мөрнөөс нь барьж авч толгойг нь эргүүлэн Этьенийг ер хүн байна гэж тоохгүй байгаа дүр үзүүлэн уруул дээр нь ичиж зоволгүй үнсэж орхив. Ингэж үнссэнээрээ Шаваль миний юм гэдгээ батлан хардаж байгаагаа харуулжээ. 

	Катрин дургүйцэж

	— Болиоч сонсож байна уу! гэв. 

	Шаваль Катрины толгойг өндийлгөж нүд рүү нь харав. Шавалийн нүүрсэнд хар болсон монхор хамартай нүүрт улаан шаргал сахал нь цог шиг харагдаж байлаа. Эцэст Шаваль Катриныг орхиод явж одов. 

	Энэхэн үед Этьений бие арзасхийжээ. Хүлээх нь ёстой тэнэг хэрэг болжээ! Одоо Катриныг үнсэхийн арга алга. Хэрэв үнсэх гэвэл Этьен Шавалиас хоцрохгүй гэж бодсондоо тэгж байна гэж Катрин бодох биз ээ. Этьений эргэлзэн хүлээсэн нь үндсэндээ доромжлол болжээ. 

	— Чи яагаад худлаа хэл ээ вэ? Шаваль чиний явдаг хүн чинь юм аа? гэж Этьен нам дуугаар асуухад

	— За үгүй дээ! Чамд үнэнээ хэлж байна. Бидний хооронд тийм юм юу ч байхгүй. Заримдаа зүгээр л тэнэглэдэг юм. Өөр юм юу ч байхгүй... Шаваль эндхийн хүн ч биш шүү дээ. Паде-Кальгаас ирээд хагас жилээс хэтрээгүй хүн гэж Катрин ярив. 

	Ажилдаа орох цаг болсон учир хоёулаа босов. Этьен гэнэт зэвүүцсэн байдалтай болсон нь Катрины урмыг илт хугалав. Катрин Этьенийг Шавалиас хөөрхөн гэж үзсэн бололтой. Магадгүй Этьенийг гулжгар Шавалиас сайн ч гэж үзсэн байж болох юм. Катрин Этьенийг тайвшруулж эрхлүүлэх юм сан гэж тун их хүсжээ. Этьен гэрлийнхээ дөлийг цайвар, хүрээтэй хөх өнгөтэй болсныг ажиж их гайхсан байдалтай харж байхыг нь Катрин үзээд түүнийг хөгжилтэй болгох гэж

	— Явъя, би чамд нэг юм үзүүлье гэж эелдэг нөхөрсөг байдлаар хэлэв. 

	Катрин Этьенийг нүхний гүнд авч очиж нүүрсний давхаргын гавыг үзүүлэв. Тэндээс нэг юм шоржигнож шувууны жиргэх дуутай адил нэг юм исгэрч байв. 

	— Гараа тавиад үзээч... Салхи мэдэгдэж байна уу?.. Энэ бол тэсэрдэг хий гарч байгаа нь энэ. 

	Энэ чинь бүхнийг дэлбэлж болох тэр хамгийн аюултай хий чинь энэ байх нь ээ? гэж бодоод Этьен гайхаж мэлрэв. Гэрлийн дөл хөх болж байхыг бодоход одоо их хий гарсан байна гэж Катрин хэлж хөхрөв. 

	— Залхуу амьтад минь, дэмий донгосохоо мөд болих уу? гэж Маэ ууртай хашхирах нь сонсогдов. 

	Катрин, Этьен хоёр тэрэгтэй нүүрсээ шалавхан ачаад түүнийг хөндлөн нүхний овон товонтой дээвэр доогуур бараг мөлхөх шахан нуруугаа бөгтийлгөж налуу нүх рүү түлхэн гаргав. Хоёр дахь явалтаасаа эхлээд тэдний хөлс нь цутгаж дахиад л үе мөч нь нужигнаж гарав. 

	Нүүрс малтагч нар ажлаа эхлэв. Тэд даарахгүй гэж хооллох хугацаагаа багасгах нь цөөнгүй байдаг ажээ. Газрын хөрсөн доор гэрлээс хол ховдоглон идсэн зузаан хэрчим талх нь гэдэс дотор нь чулуу шиг нухдаг байжээ. Хүмүүс хажуугаараа сунан хэвтэж дээш нь аль болох их нүүрс гаргах гэдэг ганцхан юм бодож зээтүүгээр байдаг хүчээрээ балбаж гарцгаав. 

	Тарчиг хөлс олох гэсэн хүнд хүчир тэмцэл бүх юмыг мартагдуулжээ. Эргэн тойрон ус цутгаж, чийгээс болж хөл нь хавдан, эвгүй байдалтай ажилласнаас хамаг бие нь салгалж байна гэдгийг тэд мэдэхээ байж, бүгчим харанхуйгаас болж газар дор дарсан ургамал шиг гандаж байгаагаа ч анзаарахаа больжээ. Сохор номины нүх мэт газар дор хэчнээн удах тутам халуун болж уурхайчдын гэрлийн ис тортог, хүмүүсийн уур амьсгаа, аалзны шүлс шиг харагддаг уурхайн бүгчим хийн манангаас болж агаар нь төдий чинээ муухай болдог ажээ. Зөвхөн шөнө салхивчаар газар доорх нүхэнд салхи. оруулдаг байжээ. Чулуун нүүрсний зузаан давхаргын хэмжээгээр ухсан махир нүхний гүнд уурхайчид аахилж уухилан халуудаж цээжийг нь даган хөлс урсах боловч зээтүүгээр хүчлэн балбан балбасаар байв. 

	 

	 


V

	 

	Эцэст Маэ цамцныхаа халаасанд орхисон цагаа харалгүйгээр зогсож:

	— Удахгүй нэг цаг болох нь байна... Захарий чи, бэлэн болж байна уу? гэв. 

	Энэ үед Захарий тулгуур тавьж байжээ. Гэтэл Захарий хийж байсан ажлаа гэнэт орхиж гэдрэгээ харан өчигдөр цохиурт бөмбөг яаж тоглосон хэдэн удаа хожсоноо санан нэгэн зүг хөдөлгөөнгүй ширтэн хэвтэх ажээ. 

	Тэрээр сэхээ орж:

	— Дууслаа. Одоохондоо боллоо, харин маргааш үзье гэж эцэгтээ хэлээд эргэн нүүрс малтаж байсан газартаа очив. Левак, Шаваль хоёр бас зээтүүгээ тавив. Жаахан амрах хэрэгтэй байжээ. Хүн бүр бээлийгүй гараараа нүүрийнхээ хөлсийг арчиж, занарын давхаргаа үелэн ангайсан чулуун дээврийн зүг харцгаав. Тэд зөвхөн өөрсдийнхөө ажлын тухай ярьцгаана. 

	— Бас л азгүй, ердөө өөдлөхгүй байна шүү! Хэврэг хөрстэй газар дайралдлаа! Тооцоо хийхэд үүнийг боддоггүй шүү дээ гэж Шавалийг ярихад

	— Шулаачид! Зөвхөн биднийг л мэхлэх юмыг хүлээж байдаг хүмүүс гэж Левак үглэв. 

	Ажил энэ тэр гэж ярих нь шал дэмий мэт санагдах тул Захарий учир дүрсгүй хөхрөв. Харин компанийнхан руу харааж загнаж байхыг тэр нэн таалалтай сонсдог ажээ. Хэрүүл маргаанд дургүй Маэ уурхайд газрын хөрс хорин метр тутамд өөрчлөгдөж байдаг юм гэж тайлбарлаж, шударгаар ярих хэрэгтэй. Бүх юмыг урьдаас мэдэж болно гэж үү? гэж тайтгаруулна. Гэвч Левак, Шаваль хоёр больсонгүй дарга нарт сүрхий зэвүүцэж байгааг Маэ хараад мэгдэн сандарч

	— Чимээгүй байцгаа! Та нар эвгүй байдалд орно шүү! гэж хэлэхэд

	— Зөв! Эвгүй байдалд орно гэж Левак мөн сулхан дуугаар дэмжив. 

	Энд, энэ гүнд хүртэл хувь нийлүүлсэн компанийн өмч болох нүүрсний давхарга сонсох чихтэй юм шиг бодогдож хов хэлэгчийн тухай бодол хүн бүрийн сэтгэлээс гарахгүй зовоох ажээ. 

	— Ялгаагүй, хэрэв энэ засуулсан гахай Дансар надтай дахин түрүүчийнх шиг ярихыг зүрхлэх л юм бол би түүнд үзүүлнэ... Санаж явах болно байх аа... Цагаан царайтай бандгар чавганц нартай банзалдахад нь би түүнд саад болоогүй дээ. Тэгж уурлах хэрэггүй хө... гэж Шаваль чанга хэлэв. 

	Захарий элгээ хөштөл хөхрөв. Пьероны гэргийтэй явдаг ахлах мастерын намтар, ямагт бүх уурхайн тоглоом тохууны бай болдог байжээ. Доод талд нүүрс малтах газрын дэргэд Катрин хүрзнийхээ ишийг тулан, хөхөрч юуны тухай ярьж байгааг Этьенд товч тайлбарлаж байв. Маэ уурлаж дарга нарын өмнө айдгаа нуухгүй байв. 

	— Чи дуугүй байсан нь дээр!.. Зовлон авч ирэх гэж хүсээд байгаа бол ядахдаа ганцаараа үлдэх хүртэл хүлээ гэж хэлж дуусаагүй байтал дээдэх хөндлөн нүхэнд нэг хүний хөлийн чимээ сонсогдов. Тэгээд тэр дорхноо ажилчдын дунд пагдгар хүү хочтой уурхайн инженер Негрель ахлах мастер Дансарыг дагуулсаар гарч ирэв. 

	— Би чамд хэлсэн шүү дээ! Тэд яг л энд, газар доороос шууд гараад ирж байгаа юм шиг л дандаа энд байж байдаг хүмүүс гэж Маэ үглэв. 

	Хамгийн түрүүнд даргын ач, хар сахалтай, буржгар үстэй, хүрэн бараан царайтай, хорин зургаан насны гоолиг залуу эр Поль Негрель гарч ирэв. Түүний хянга шовх хамар залирхаг нүд нь маханд дуртай тэжээмэл үнэгнийхтэй төсөөтэй ажээ. Негрель ухаалаг харцаар инээмсэглэн харж явдаг боловч ажилчин хүнтэй ярихдаа гэнэт ихэмсэг зантай болон нэвт шувт харах мэт болдог байжээ. 

	Залуу инженер ажилчдад нэр хүндтэй болох гэж ажлын үеэр ажилчидтай адил хувцас өмсөж, тэдэнтэй адил нүүрсэнд будагдсан явдгийн дээр сүрхий зориг гаргаж хамгийн аюултай газруудаар яван газар нурах юм уу эсхүл тэсэрдэг хий дэлбэрэхэд тэр газар ямагт хамгийн түрүүнд очсон байдаг байжээ. 

	— За хө Дансар аа бид ирэв үү? гэж Негрель асуув. Өргөн нүүртэй, том монхор хамартай, хүүхэн хөөх дуртай ахлах мастер бельги хүн Дансар их хүндэтгэсэн байдалтайгаар:

	— Ноён Негрель минь, ирлээ... өглөө хөлсөлж авсан хүн тэр байна гэж хариулав. 

	Дарга нар нүүрс малтдаг газар луу орж Этьенийг наашаа ир гэж дуудахад инженер гэрлээ дээш нь өргөж Этьенийг сайн харсан боловч ямар ч асуулт асуусангүй. 

	— За яах вэ. Янз бүрийн явуулын хүн авахад би дургүй гэдгийг санах хэрэгтэй. Ийм юм дахиж гаргаж болохгүй! гэж эцэст Негрель хэлэв. 

	Негрель тайлбар сонссонгүй. Хүн зайлшгүй хөлсөлж авах хэрэгтэй байсан юм. Аль болохоор нүүрс зөөгч эмэгтэй хүнийг эрэгтэй хүнээр солих хэрэгтэй гэдэг хүсэл эрмэлзэл бий шүү дээ гэж Дансар илтгэж гарсан боловч Негрель түүний хэлж байгааг анхаарахгүйгээр нүүрс ачих тэрэгний зүг харж байв. Энэ үед уурхайчид нүүрс ухаж байлаа. Инженер гэнэт:

	— Маэ, та бидний тушаалыг хайхрахгүй байна уу? Яасан янзын амьтад вэ, та нар чинь энд хамаг юм дэлбэ тавих гэж байна шүү дээ! гэхэд

	— Гайгүй байх аа, бэх бат байгаа юм, гэж Маэ тайван хариулав. 

	— Яагаад энэ чинь «бэх бат» байдаг билээ? Дээвэр чинь доошоо сууж байхад та нарын тавьсан тулгуур мод энд тэнд нэг нь нөгөөгөөсөө хоёр метрийн зайтай байна! Та нар ядахдаа жаахан боловч нүүрс малтахаа больж цаг алдаагүй дээрээ бэхлэх хэрэгтэй. Та нар тархиа хага цохиулахыг хүсээгүй юм бол тулгуурыг түргэн тавих хэрэгтэй. Хуучныг бэхэлж шинийг нэмж тавих хэрэгтэй сонсож байна уу? гэв. 

	Захирамжид дургүйцсэн уурхайчид маргаан гаргаж аюулгүй байдлын дүрмийг дагаж мөрдөж байгаа эсэхийг бид сайн мэдэж байна гэж нотлоход Негрель уур нь шатаж:

	— Уухай, юу гэнэ ээ? Та нарыг дарж алах юм бол хэн хариуцах юм бэ? Та нар уу? Үгүй, компани та нарт юм уу эсвэл та нарын бэлэвсэн гэргий нарт тэтгэвэр төлөх болно... Та нарын муу зуршил надад тодорхой. Хоёр тэрэг нүүрс илүү гаргахын төлөө амь алдахад бэлэн гэдгийг би давтан хэлье гэв. 

	Маэ дотроо дургүйцсэнээ мэдэгдэлгүйгээр:

	— Бидэнд зохих хөлсийг нь ёсоор нь төлөх юм бол бид бэхэлгээг сайн тавих байсан биз гэж алгуураар хэлэв. 

	Инженер хариу үг хэлэлгүйгээр дал мөрөө хавчив. 

	Тэр доошоо хөндлөн нүх рүү бууж яваад дороос

	— Та нарт бас нэг цаг ажиллах үлдээд байна. Бүгдээрээ бэхэлгээний ажилд орцгоо. Танайхан гурван франкаар торгуулна гэдгийг урьдчилан мэдэгдье гэв. 

	Энэ үг уурхайчдын дургүйцлийг хүргэв. Морь хөтлөгчөөсөө эхлээд ахлах мастераа хүртэл, бага тушаалтай нь их тушаалтайдаа захирагддаг цэргийн тэр сахилга батын тэр хүч л уурхайчдыг барив. Маэ хэдийгээр харцаараа тайвшруулахыг оролдсон боловч Шаваль, Левак хоёр уур нь буцалж гараа атган зүхэж занаж байлаа. Захарий юм хэлэлгүй мөрөө хавчив. 

	Этьен хүн бүгдээс илүү догдолсон бололтой. Тэрээр энэ тамын ёроолд орж ирсэн цагаасаа эхлээд битүүдээ нэг л зэвүү нь хүрээд байжээ. Этьен Катриныг харахад тэр нь толгойгоо унжуулаад хөдөлгөөнгүй зогсож байлаа. Энэ чинь яаж ингэж болдог билээ. Хүмүүс энэ харанхуй авсны нүхэнд ийм хүнд ажилд зүтгэсэн атлаа ядахдаа амь зогоох талхны хөлс олж авч болдоггүй нь хачин юм. Энэ үед Негрель Дансараа дагуулан холдсоор байв. Дансар даргынхаа үгийг хүндэтгэсэн байдалтай чагнаж үг дуугүй зөвхөн толгой дохиж явна. Түдэлгүй тэдний чанга ярих дуу дахин сонсогдов. Тэр хоёр хөндлөн нүхэн дотор зогсож Маэгийнхан нүүрс малтаж байгаа газраасаа аваад арван метрийн турш хийвэл зохих бэхэлгээг үзэж:

	— Бидний шийдвэрийг эд нар тоохгүй байна! гэдгийг танд хэлье. Гэтэл та, золиг чамайг эднийг ажихгүй байна. Яагаад энэ билээ? гэж инженер чанга чанга ярихад цаадах нь

	— Яагаад ажихгүй байх билээ? Эдэнд цаг ямагт хоолойгоо сөөтөл үглэж байгаа гэжээ. Негрель ууртайгаар:

	— Маэ! Маэ! гэж дуудав. Бүгдээрээ хөндлөн нүх рүү бууж ирэхэд Негрель:

	— Хараач хө! Энд ямар нэгэн юм тулж байна гэж үү. Дайралдсан газраа л тавьсан байна! Дандаа яарч тэвдэнэ шүү. Хараач энэ дээд талд тулгуур байхгүй байна. Түшиг нь мултарсан байна... Бэхэлгээний засвар яагаад үнэтэй болдгийг би одоо ойлголоо. Зөвхөн та нар үүнийг хариуцаж байх үедээ л торгоодог... Дараа нь цөмөөрөө зомгол болон бутарч байна. Иймээс компани засварын ажилчдын бүхэл армийг барьж байхаас аргагүй болж байна... Наашаа хараач, хараач наашаа... Энэ чинь ёстой дооглож байна шүү дээ!

	Шавалийг нэг юм хэлэх гэтэл инженер түүнийг таслан:

	— Дуугүй бай, та нар дахиад юу ярих гэж байгааг би мэдэж байна. Та нар илүү мөнгө төл л гэх гэж байгаа биз. Тийм биз дээ? Миний үгийг сайн тогтоож ав? Захиргаа та нарт бэхэлгээний хөлсийг тусад нь төлж харин нэг тэрэг нүүрсэнд төлөх хөлсийг тэр хэмжээгээр багасгахаас аргагүй. Тийм ээ, тийм. Үүнээс болж та нар юу хожихыг харна даа. Маргааш ирж шалгаж үзнэ. Эндхийн бүх бэхэлгээг одоо дахин хий гэж зандрангуй хэлэв. 

	Тэгээд энэ занаж зүхсэн үгэнд донсолсон уурхайчдыг орхиж цаашаа явав. Негрелийн дэргэд их даруу томоотой байсан Дансар түүнээс минут хэртэй хоцорч үлдээд

	— Ийм болж байх шив дээ? Та нараас болж би хатуу зэмлэл авах гэж үү? Би та нараас гурван франкийн торгууль авахгүй, харин түүнээс муу юм оногдуулна. Болгоомжлоорой! гэж тэднийг загнав. 

	Дансарыг явмагц Маэ мөн уурлаж:

	— Аа муу золиг чи! Шударга биш юм бол шударга биш байдаг. Бүгдээрээ сайхан тайван байвал би дуртай, ер нь тэгэхгүй бол ярилцаж болдоггүй юм. Гэвч эцсийн эцэст энд өөрийн эрхгүй уур хүргэх юм. Та нар сонссон биз? Тэрэг нүүрсний хөлсийг бууруулж байж бэхэлгээний хөлсийг тусад нь авах юм гэнэ!.. Нэг үгээр хэлэхэд бидэнд яаж бага хөлс төлөх вэ гэдэг аргыг бас бодож олж гэнэ. Хараач махчин, ёстой махчин байна даа! гэж хорсов. 

	Маэ уурласан уураа ямар нэгэн хүнд гаргамаар бодогдож байтал Катрин, Этьен хоёр гараа эвхээд зогсож байгааг гэнэт ажаад:

	— Бэхэлгээний тулгуурыг түргэн зөөгөөч ээ! Та нар тэнд юу гэж дэмий зогсоод, юу чагнаад байгаа юм! Та нар нэг сайн зодуулах нь ээ дээ! гэж загнав. 

	Этьен, энэ дүрэм дүрсгүй загналтад ер гомдсон шинжгүй тулгуур мод авч ирэхээр явав. Этьен өөрөө дарга нарт зэвүү нь хүрч уурхайчид гэдэг чинь хэтэрхий хүлцэнгүй хүмүүс юм гэж боджээ. 

	Харин Левак, Шаваль хоёр хараал уншиж байж сэтгэлээ онгойлгов. Бүгдээрээ тэр ч байтугай Захарий хүртэл бэхлэх ажилд улайран орж хагас цагийн турш зөвхөн модон багана балбах дуу сонсогдож байлаа. Хэн ч нэг ч үг дуугарсангүй, бүгдээрээ амьсгаадан доошоо сууж байгаа газрын хөрстэй галзуурсан юм шиг тулалдаж гарав. Хэрэв хүч хүрдэг сэн бол зад мөрлөн өргөж эргүүлээд хаячих байсан биз ээ. 

	— За больё! Нэг цаг хагас болж байна... Иш-ш, өдөр дэмий өнгөрч байна! Хүн бүр тавин су авч чадахгүй боллоо. Би ч явлаа. Шал дургүй хүрч байна гэж ууртаа дарагдсан, ядарсан Маэ сая нэг ам ангайв. 

	Тэгээд дараагийн ээлж иртэл хагас цаг үлдээд байсан боловч Маэ хувцсаа өмсөв. Бусад нь мөн түүнийг дуурайв. Нүүрс малтах газрыг хармагцаа л тэдний уур буцалж байв. Катриныг дахиад ажиллаж гарахыг тэр хармагцаа түүнийг дуудаж дэмий зүтгэж байгаад нь ууртайгаар зэмлэж гарцгаав. Нүүрс байрандаа л хэвтэж байг. Эсвэл хэрэв хөлтэй юм бол өөрөө эндээс яваад гараг гээд зургуулаа багажаа сугавчлаад уурхайн хаалга руу буцан явав. Уурхайн хаалга хүртэл өглөөнийхөө ирсэн яг тэр замаар хоёр километр явах ёстой байлаа. 

	Бусдыгаа цувран явдаг замаар буух үед Катрин, Этьен хоёр тэргэнцэр түрж яваа Лидиятай дайралдан саатав. Тэр охин түр зогсож тэднийг өнгөрүүлэх зуураа Мукетта нэг тийшээ алга боллоо. Мукеттагийн хамраас цус годогдож хүйтэн усаар шавших гээд нэг тийшээ явсан. Одоо хаа байгаа нь мэдэгдэхгүй байна гэж ярив. Тэд түүний яриаг сонсоод цаашаа явмагц Лидия охин ядарч нүүрсэнд халтар болсон туранхай гар хөлөө гүрдийлгэн дахиад л тэргээ түрэн зүтгэх нь өөрөө хүч хүрэхгүй атал том ачаатай амь тэмцэн тулалдаж байгаа бяцхан хар шоргоолжтой адил байв. Этьен, Катрин хоёр доошоо буухдаа зарим газар яг нуруугаараа гулгаж духаа халцлахаас айж толгойгоо мөрөндөө нугжийлган явж байв. Ажилчин бүрийн нуруу шүргэж гөлийсөн уурхайн энэ хэсгийн толигор гулсуураар маш их түргэн гулсаж байсан учир үе үе модон тулгуураас барин зогсож «Хэрэв зогсохгүй бол гулгуур халж шатах гэж байгааг харж байгаа биз дээ» гэж тоглоом тохуу хийцгээх ажээ. 

	Доод талд Этьен Катринтай хоёулхнаа үлджээ. Гэрлийн улаан туяа хөндлөн нүх хажуу тийшээ эргэхэд алсад харагдахаа больжээ. Хамаг хөгжөөн зогсов. Катрин түрүүлж, Этьен хойноос нь даган хоёулаа ядарч залхуу нь хүрэн алхана. Сүүмэлзсэн гэрлийн бүдэг манан дотор Этьен Катриныг тун зовж ялгаж харж байв. Энэ чинь хүүхэн гэж бодохоос Этьений бие эвгүй болж үүнийг нэг ч бол үнсэхгүй байна гэдэг чинь би тэнэглэж байгаа хэрэг биш үү? гэж бодож явав. Гэвч Шавалийг санахаас үнсэх дургүй нь хүрч байжээ. Катрин худал хэлсэн нь мэдээж. Шаваль түүний явдаг хархүү мөн. Тэд энд бөөн зомгол бүр дээр хэвтэж байсан биз. Катрин ч ёстой завхай хүүхэн шиг гуяа хавиран явж байна гэж бодоод Катрин өөрийг нь хаясан юм шиг Этьен ямар ч үндэсгүйгээр уур нь хүрч явав. Энэ үед Катрин минут бүрд эргэж харж, саад тотгор бүрийг түүнд урьдчилан мэдэгдэж байх нь түүний санаа сэтгэлийг засаж байгаа мэт ажээ. Тэр хоёр энд бусдаас хамаагүй алс хоцорсон учир сайхан танилын хувьд тоглоом наадам хийхгүй, инээж хөхрөхгүй байх учиргүй билээ? 

	Тэд явсаар нүүрс зөөх талбайд ирж Этьен зовлонтой хоёрдмол санаанаас түргэн салах нь гэж сэтгэл нь онгойж байхад харин Катрин сүүлчийн удаа Этьен рүү харж хэзээ ч эргэж ирэхгүй аз жаргалдаа харамсаж байгаа юм шиг гунигтай гөлрөв. 

	Мастерууд нааш цааш явцгаан, тэргэн цуваа чирч яваа морьдын нүжигнүүлэн шогших чимээнд газар доорх ажил эргэн тойрон буцалж байна. Харанхуйд уурхайчдын гэрэл минут бүрд од мэт гялалзаж байв. Явж байгаа хүнийг амьсгаагаараа үлээсэн морь, морь хөтлөгчийн бүдэгхэн дүрсийг өнгөрөөх гэж хана руу улам наалдаж байв. Тэрэгнийхээ цувааны ард хөл нүцгэн гүйж яваа Жанлен эвгүй нэгэн хараал үглэснийг дугуйны чимээнд тэд сонссонгүй. Тэд явсаар л байв. Катрин таг дуугүй явна. Этьен өглөөнийхөө явсан замыг мэдэхгүй Катриныг газар доорх энэ хонгил зөрлөгт төөрч байна гэж бодож явжээ. Хамгийн гол нь Этьен уурхайн ам нүх рүү ойртох тутам улам хүйтэн болж байгаа юм шиг болж чичрэн даарч эхэлжээ. Чулуугаар доторлосон нарийхан хонгилд агаар шуурга шиг хүчтэй үлээж байлаа. Этьен хэзээ ч ирэхгүй гэж бодож цөхөрч явтал нэг мэдэхэд уурхайгаас гарах тавцанд тулж ирсэн байжээ. 

	Шаваль тэдэн рүү итгэхгүй байдалтай хялайн харж хөмхий зууж байлаа. Бусад нь ч бас хүйтэн салхинд нэвт үлээгдэн, хөлөрч норсон зогсож байх бөгөөд Шавалийн нэгэн адил ууртай дуугүй байцгаана. Тэд хэтэрхий эрт хагас цагийн өмнө өргөх машин руу ирсэн учир түүнийг дээш гаргахыг хэн ч бодсонгүй. Ядахдаа дээд талд уурхайд морь оруулах гэж төвөгтэй бэлтгэл ажил хийгдэж байжээ. Уурхайн ам нүхнийхэн нүүрс ачсан тэргүүдийг ширмэн шалан дээгүүр чирч хуучин хавтгай төмөр шидэж байгаа юм шиг дөжирмөөр нижигнэсэн дуу гаргаж чингэлэгт оруулахад тэр дээшээ хөөрч, цутгасан борооны ус шиг дусаал харанхуй хар нүхээр асгарч чийг, замгийн үнэр ханхалсан арван метр гүн худагт ус горхилон урсаж цутган орж байв. Өргөх машины дэргэд уурхайн ам нүхнийхэн олсноос дугтарч дохио өгөн, хөшүүргийн бариулыг дарж үймэлдэж байв. Тэд усны уур манан, тоосон дунд зогссоор бүгдээрээ шал нойтон болцгоожээ. Торгүй гурван гэрэл асаж тэдний улаавтар гэрэл гялалзан хүмүүсийн сүүдэр бүрэлзэх нь газар доорх энэ том зайг усан хүрхрээгийн ойролцоо агуй дотор барьсан дээрэмчдийн байртай адил санагдуулах ажээ. 

	Маэ сүүлчийнхээ оролдлогыг хийхээр өглөөний зургаан цагаас ажиллаж байгаа Пьерон руу ойртон очиж

	— Биднийг дээшээ гаргахыг зөвшөөрөөч хө... Чи чадна шүү дээ гэв. 

	Инээмсэглэж байгаа юм шиг маягтай зууван царайтай лут булчинтай сүртэй нь аргагүй залуу Пьерон айсан байдалтай гар сэгсрэн

	— Яаж болдог юм бэ, яаж болдог юм бэ! Болохгүй! Мастераас гуй. Тэгэхгүй бол намайг торгоно гэв. 

	Дахиад учир нь олдохгүй юм үглэж ямар нэгэн юм түчигнэх нь сонсогдов. 

	Катрин хажуу тийшээ тонгойн Этьений чихэнд: 

	— Явъя, морины жүчээ үзье. Тэнд мөн ч сайхан шүү! гэж хэлэв. 

	Морины жүчээнд орохыг хориглодог байсан болохоор тийшээ мэдэгдэхгүйгээр сэм очих хэрэгтэй байв. Морины жүчээ уурхайн гарах хаалганы зүүн талд богинохон хонгилын мухарт байдаг байжээ. Морины жүчээ гэж хатуу хөрсийг ухаж гаргасан хүнхгэр таазтай, тоосгон дотортой, уртаараа хорин таван метр өндрөөрөө дөрвөн метр хонгил байдаг бөгөөд харин морь багтах багтаамжтай ажээ. Морьдоос гарч байгаа халуун илч, ямагт цэвэрхэн байдаг дэвссэн шинэ сүрлийн аятайхан үнэр ханхлан үнэндээ ч тэнд сайхан байв. Ганцхан дэнлүү нэгэн жигд гэрэл цацруулж байлаа. Амрааж байгаа морьд толгойгоо эргүүлж хүүхэд маягийн бүлцийсэн нүдээр хүмүүс рүү дүрлийн хараад овьёосоо дахин яаралгүй идэж гарав. Тарган чийрэг биетэй эдгээр тэрэгний морьдод уурхайчид бүгдээрээ хайртай ажээ. 

	Катрин тэжээлийн савны дээд талд хавтгай цайран дээр бичсэн морьдын нэрсийг уншиж эхэлтэл гэнэт урд талд нэг юм гараад ирэхэд дуу алдан цочив. Мукетта бөөн сүрэл доогуур шурган унтаж байснаа гарч ирж байгаа нь энэ байжээ. Ням гарагт наргисныхаа дараа даваа гарагт тун их ядрах юм бол Мукетта байдаг хүчээрээ хамар руугаа цохиод цус гарган хүйтэн ус хайх нэрийдлээр нүхнээс гаран үнэн хэрэг дээрээ морины жүчээнд очиж моринд дэвсэж өгөхөд зориулсан сүрэл доогуур шурган дулаахан унтдаг ажээ. Охиноо хэт эрхлүүлдэг эцэг нь элдэв зохимжгүй юм болохоос айлгүй түүнийг энд тэсвэрлэн байлгадаг байжээ. 

	Яг энэ үед намхан нуруутай халзан толгойтой үрчгэр духтай боловч дээр үед уурхайчин байсан тавин настай хүн гэхэд ховор тохиолддог бүдүүн тарган Мук өвгөн өөрөө морины жүчээ рүү орж ирэв. Тэр морь маллах болсноос хойш тамхи гаансаар нэрэхийг больж, харин тамхийг хар амныхаа буйлнаас цус гартал тийм сүрхий зажилдаг болжээ. Охиныхоо дэргэд зогсож байгаа гаднын хоёр хүнийг хараад Мук өвгөн учир дүрсгүй уурлаж,

	— Хүүе та нар энд юу хийгээд байна аа? Би та нарт үзүүлээд өгье ээ. Энд хархүү дагуулж ирээд тэдэнтэй миний дэргэд сүрэл дээр замбараагүйтэж байдаг яасан ичдэггүй хүүхнүүд вэ! Эндээс зайлцгаа гэв. 

	Мукеттад эцгийнх нь хэлж байгаа үг зугаатай санагдаж ташаа тулан учир дүрсгүй хөхрөв. Харин Этьен зовж инээмсэглэж байгаа Катриныг дагуулан шалавхан зайлав. 

	Тэр гурвыг уурхайн гарах хаалганд эргэж ирэхэд тэнд Бебер, Жанлен хоёр нүүрстэй тэрэгний цуваатай хүрч иржээ. Нүүрс ачсан тэрэг оруулах гэж чингэлэг зогсов. Катрин тэрэг чирсэн моринд ойртон очиж түүнийг илж алгадан түүний тухай Этьенд ярьж өгөв. Дайчин гэдэг нэртэй морь уурхайд байгаа бүх морины хамгийн хөгшин нь ажээ. Энэ морь газар дор арван жил ажиллаж, мөн тэр буланд байдаг жүчээнд байрлаж мөн тэр харанхуй хонгилын замаар шогшиж өдрийн гэрлийг огт үзэлгүй арван жил амьдран байгаа ажээ. Гялалзсан цагаан зүстэй тарган тун номхон энэ морь өөртөө оногдсон хувь тавиландаа тун сайн зохицож газар дээр ноёрхож байгаа зовлонт байдлаас энд нуугдсандаа таалалтай байдаг мэт санагдах ажээ. Катрин энэ морь харанхуй дотор байсаар байгаад тун залирхаг, ухаалаг болсон юм. Энэ морь явдаг нүхээ сайн нүдэлж салхивчийн хаалгыг толгойгоороо онгойлгож, намхан дээвэртэй нүхээр өнгөрөхдөө цохихгүй гэж тонгойн гардаг юм. Тогтоосон тоотой явалтаа гүйцээгээд дахин явахыг дургүйцэж тэжээл рүү нь хүргэж өгөхөөс өөр аргагүй болдгийг бодоход явалтаа тоолдог бололтой. Жил өнгөрөх тутам үнэгэн харанхуйд муур шиг сайн хардаг нүд нь үе үе гунигтай харагддаг болсон юм. Магадгүй бүдэг ухаандаа өөрийнхөө төрсөн нутаг үргэлж салхи сэвэлзэж байдаг өргөн ногоон талаар хүрээлэгдсэн Скарпын эрэг дээр Маршьены ойролцоо орших сайхан тээрмийг санадаг байж болох юм. Адгуусны ухаан юм мартахдаа амархан тэртээ тэнгэрт өлгөсөн том дэнлүүтэй төстэй нэгэн тод юм газар дээр асаж байсан чухам юу болохыг санахгүй байх нь мэдээж. Гэвч энэ морь хулуу шар ус болсон хөлөө тэлж тавиад толгойгоо унжуулан зогсох нь нарыг санах гэж аль байдгаараа бодож байгаа бололтой гэж ярив. 

	Уурхайгаас гарах ам нүхний дэргэд хүмүүс ажиллаж байв. Дохионы алхыг дөрвөн удаа цохив. Энэ нь уурхайд морь оруулж байгаа ажээ. Заримдаа айсан морь торон дотроо үхэж хүүр гаргаж ирдэг явдал тохиолддог учир хүмүүсийг ямагт догдолгож байдаг байв. Тороор ороогдсон морь дээд талд сүрхий тийчилж байсан боловч гишгэж байгаа юм нь хөл дороос нь гулсах шиг болоход номхорч бүлтийсэн нүдээрээ харанхуй руу цавчилгүй ширтэн нэг ч хөдлөлгүй доошоо бууж ирнэ. Энэ өдөр уурхайд оруулж байгаа морь хэтэрхий том дамжуулагч модны хоорондуур багтахгүй байсан учир чингэлгийн доод талаас торонд хийж зүүжээ. 

	Толгойг нь хажуу тал руу нь эргүүлж боосон бололтой байв. Болгоомжилж машиныг удаан явуулснаас болж морь уурхайд оруулах ажил гурван минут үргэлжлэв. Тэнд юу болж байна аа! Машин зогсож хөөрхий муу олзлогдсон амьтан аман дээр харанхуй дотор дүүжлээстэй зогсож байна гэж үү? гэж доор байгаа хүмүүс догдолж гарав. Эцэст айж гөлөрсөн харцтай, чулуу шиг хөдөлгөөнгүй дүүжлэгдсэн морь бууж ирэв. Энэ нь хээр зүстэй, Бүрээч нэртэй хязаалан насны азарга байв. 

	— Болгоомжтой! Доош нь явуул. Бас явуул, хүлээж байгаарай, битгий тайлаарай гэж морь хүлээж авах үүрэгтэй өвгөн Мук хашхирав. 

	Түдэлгүй өрөвдмөөр Бүрээч ширмэн хавтан дээр бөөн хар юм тавигдав. Энэ хэмжээ хязгааргүй хар нүх, энэ газрын гүн, хүнгэнэж нүжигнэх дуу чимээнээс үхтлээ айсан морь хөдлөхгүй хэвээрээ л байв. Түүний баглаасыг тайлж эхэлж байтал дөнгөж сая тэрэгнээс суллагдсан Дайчин газрын хөрсөн дээрээс түүн рүү бууж ирсэн нөхрөө үнэрлэх гэж ойртож ирэв. Бүрээчийг тойрч байсан хүмүүс хөхрөлдөн зай тавьж өгөв. За юу эр ээ вэ? Эсгүүл шинэ морь тийм сайхан үнэртэж байна уу? гэлцэхэд Дайчин дооглож байгааг ер тоосон шинжгүйгээр сэргэлэн байдалтай гялалзаж байв. Зайлуул түүний зүрхийг эрүүл агаарын үнэр, наранд ээгдсэн өвсний мартагдсан үнэр догдлуулсан нь лавтай. Гэтэл Дайчин нэрт морь гэнэт үүрсэн янцгаасан нь энэ хөгжилтэй эгшигт уяран уйлж байгаа юм шиг дуу болон сонсогдох ажээ. Үүнд нь шинэ нөхөртөө эелдгээр баяр хүргэж байгаа дуун, бага залуугийн баяр баясгалантай байсан гэрэлт өдрүүд нь гэнэт санаанд нь орж түүнийгээ дурсаж байгаа шинж тэмдэг зөвхөн үхсэн хойноо газар дээр гарах шинэ хоригдлын талаар гашуудаж байгаа гунигт дуун тэр бүхэн хосолсон мэт аялгуу болон сонсогджээ. 

	— Дайчныг хараач ээ мөн ч ухаантай адгуусаа харж байгаа биз дээ нөхөртэйгөө ярьж байна гэж ажилчид хайртай мориныхоо зан авирт баяр хөөр болж хөхрөлдөв. 

	Морины баглааг тайлсан боловч айснаас болж олсон тор нь биеийг нь барьсан хэвээрээ байгаа юм шиг хөдөлгөөнгүй хэвтсэн чигээрээ байв. Эцэст түүнийг ташуураар ороолгож босгоход боссон хойноо айн чичирч байгаа нь харагдав. Өвгөн Мук зовлон нэгтэй хоёр морийг жүчээ рүү нь аваад явав. 

	— Бид аль хэр удаан хүлээх болж байна аа? гэж Маэ асуув. 

	Гэвч эхлээд чингэлэгт байгаа юмыг буулгах хэрэгтэй байв. Бас тэгээд дээшээ гаргах хүртэл бас арван минут үлдсэн байлаа. Яваа яваандаа нүүрс малтдаг газрууд хүнгүй болж хонгил бүрээс уурхайчид буцаж явах болов. Чингэлгийн дэргэд тавин хүн цугларчээ. Тэд бүгдээрээ нэвт норж уушгины өрөвсөл болох аюултай салхи нэвт үлээсэн газар зогсож дагжин чичирч байв. Пьероны амгалан царай хувирч ажил хийж байгаа газраасаа эрт гарлаа гэж өөрийнхөө охин Лидияг алгадаад авав. Захарий биеэ дулаацуулах гэж дүрсгүйтэж Мукеттыг сэмээрхэн тэвэрч чимхэнэ. Шаваль, Левак хоёр тэргэнцэр нүүрсний хөлсийг бууруулсан цагт л бэхэлгээний хөлсийг тусад нь төлнө гэж инженер заналхийлж байна гэж ярьснаас болж бүх хүмүүсийн уур хилэн шатаж байв. Захиргааны төлөвлөгөө хүмүүсийн дургүйцлийг хүргэж зургаан зуун метрийн гүнд орших, газар доорх энэ харанхуйд хор шарыг нь хөдөлгөжээ. Хэн ч дуугүй байхыг бодсонгүй нүүрсэнд харлаж удаан хүлээж бээрсэн хүмүүс ажилчдын тэн хагасыг уурхайд алж, нөгөө хэсгийг нь өлсгөлөн тарчлааж байна гэж компанийг зэмлэцгээж байв. Этьен эднийг догдолж чичрэн чагнаж байв. 

	— За түргэл! Түргэл! гэж мастер Ришом уурхайн ам нүхний ажилчдыг загнаж сандаргана. 

	Тэрээр хуйвалдаан элдэв үгний төлөө ажилчдыг зэмлэхээс зовж тэднийг шалавхан дээш гаргахыг боджээ. Гэвч дургүйцэл улам улам дэвэрснээс болж Ришом тэдэнтэй ярилцахаас өөр аргагүй болов. Дандаа ингэж байхгүй. Нэг эвтэйхэн өдөр л энэ бүх мухлагууд юу ч үгүй болтлоо бут цохигдоно гэж түүний араас уурхайчид хашхирч байлаа. 

	— Маэ, чи ухаантай хүн шүү дээ, эднийг дуугүй болгооч. Нохойтой өстэй хүн хормойгүй, ноёнтой өстэй хүн толгойгүй гэдгийг санах хэрэгтэй. Болгоомжтой байгаарай гэж Ришом хэлэв. 

	Маэ сэтгэл догдлон тайвшруулахыг завдсан боловч Негрель, Дансар хоёр зааварлах үзлэг хийж яваад ажилчдын нэгэн адил, хөлс асгаруулан хонгилоос гарч ирмэгц ажилчид гэнэт дуугүй нам гүм болцгоосон болохоор тэрээр оролцохын хэрэггүй болов. 

	Уурхайчид дадал заншил болсон журам горимоо дагаж дарга нартаа зай тавьж өгөхөд инженер Негрель нэг ч үг хэлэлгүй чихцэлдсэн хүмүүс дундуур явж өнгөрөв. Негрель нэг тэргэнд, Дансар нөгөөд суумагц уурхайгаас гарах ам нүхний ажилчин олсыг тав дугтарч дарга нарыг нэрлэдгээр «Дээдэс» явж байна гэдэг дохиог өгөв. Чингэлэг дээшээ хөөрөхөд ажилчид дуугүй дүнсийн зогсоод хоцров. 

	 

	 


VI

	 

	Этьен тэргэн дотор бөхийн суусан бүгд дөрвөн ажилчны хамтаар зөөх чингэлгээр дээшээ гарч явахдаа уурхайг орхин өөр нэг тийшээ тэнүүчлэн явъя, талхны мөнгө олдохгүй энэ тамд зүтгэж байснаас шууд өлсөж үхсэн нь дээргүй гэж үү?... хэмээн бодов. Катрин түүний дээд талд сууж явсан учир Катрин Этьенийг аятайхан бүлээн элчээрээ дулаацуулахыг больжээ. Ямар нэгэн тэнэг юм бодолгүйгээр эндээс явсан нь дээр. Этьений боловсрол эндхийн уурхайчдынхаас илүү шүү дээ. Иймээс Этьен эд нартай адил хонь шиг номхон эвлэрээд байж чадахгүй. Эцсийн эцэст ямар нэгэн даргын багалзуурыг шахаж орхино. 

	Гэнэт тод туяа түүнийг гялбуулав. Өдрийн гэрлийг мартсан нүдийг нь гялбуулж эвгүй байдалд оруулсныг бодоход дээшээ түргэн гарч иржээ. Гэвч чингэлэг зогсож тулгуур дээрээ баттай суулаа гэдгийг мэдэхэд тун их сайхан байжээ. Залуурчин хаалга онгойлгоход ажилчид чингэлэг тэрэгнээс үсрэн бууж хүлээн авах өрөө рүү бээцийн гэлдрэв. 

	— Муке, өнөө орой «Галт ууланд» дугтрах уу, ай? гэж Захарий залуурчийн чихэнд шивгэнэв. 

	«Галт уул» гэж Монсуд байдаг хямдхан үнэтэй архи пивоны газрыг нэрлэдэг ажээ. 

	Муке дуугаралгүй зүүн нүдээ ирмэж найздаа дохио өгөөд амаа чихэндээ хүртэл сунгаж инээмсэглэв. Эцэгтэйгээ адилхан намхан пагдгар нуруутай, эвгүй шонтгор хамартай Мукег харахад маргааш өдрийг бодолгүй хамаг юмаа идэж уучихдаг зугааламтгай хүний байдал харагдаж байв. Яг энэ үед чингэлгээс Мукетта гарч ирэхэд эелдэг ах нь энэрэнгүй хайртайн шинж тэмдэг болгож байдаг тэнхээгээрээ түүний нуруу руу алгадав. 

	Этьен дэнлүүний бүдэг гэрэлд учир нь үл мэдэгдэх аюул нөмөрсөн мэт харагдах хүлээн авахын өндөр тасалгааг ядарч байж танив. Одоо үзэхэд тэр тасалгаа нь ердөө нэг хоосон бохир өрөө байв. Тоосонд дарагдсан цонхны шилийг нэвтлэн бүдэгхэн гэрэл тусна. Зөвхөн тэртээ буланд суурь машин зэс цогцсоо гялалзуулна. Ихэд тосолсон төмөр аргамж нь бэхээр будсан тууз мэт хөвөрч байна. Дээд талд бэхэлсэн дамжлагын булуудыг байрлуулсан том ган хөндлөвч, чингэлгүүд, нүүрс зөөх тэрэг эд бүгд нь нүсэр хэмжээний зэвүүн саарал төмөр биеэрээ уг тасалгааг гунигийн өнгөөр хучжээ. Дугуйны түчигнэх чимээнд ширмэн хавтан тасралтгүй доргин чичирч, тэргээр зөөж ирсэн нүүрснээс хар ширхэгтэй тоос манаран шал хана, тэр ч байтугай барилгын яс модыг хүртэл нөмрөн дарж байв. 

	Шаваль хэсэг бүрийн хийсэн ажлыг пайзаар тэмдэглэдэг хүснэгтийг үзэхээр хүлээн авах өрөөний шилэн тасалгаанд ороод буцаж ирэхдээ тэднийхээс хоёр тэрэг нүүрс-нэг нь тогтоосон жинд хүргэж ачаагүй нөгөө нь шороотой хольж ачсан гэж гологдсон тул ихэд уурлажээ. 

	— Ингэх л дутаад байсан юм! Одоо хорин су хасагдана!.. гахай сүүлээ хөдөлгөж байгаа юм шиг зөвхөн гараа хөдөлгөж ядаад байдаг залхуу амьтныг цаашид битгий авч бай гэж загнав. 

	Шаваль энэ үгийг хэлээд Этьен рүү хялайж харсан нь өөрийнхөө санааг түүний нэрийг хэлэлгүйгээр мэдэгдэж байгаагаа илтгэх ажээ. Түүнд Этьен гагцхүү нударга зангидан хариу өгч болох байсан боловч нэгэнт явахаас хойш эдэнтэй ингэж орооцолдож байх хэрэг алга гэж бодоод биеэ барив. Тэгээд Этьен явж зайлъя гэж эрс шийдэв. 

	— Хэн анхныхаа өдөр сайн ажилладаг билээ дээ? Маргааш энэ арай дээр хөдлөх биз гэж Маэ тэднийг эвлэрүүлж тайвшруулах гэж оролдов. 

	Гэвч хүн бүхэн ууртай, ямар нэгэн хүнд уураа гаргах гэж юм л бол хэрүүл гаргаж байлаа. Гэрэл тушаах үед Левак өөрийнхөө гэрлийг муу цэвэрлэж гэж зэмлэн гэрлийн хүнийг загнав. Урьдынхаа адил галтай дулаан байгаа хувцас солих газар ирж хүмүүс жаахан тайвшрав. Зуухан дотор нь хэтэрхий их нүүрс хийснээс ширмэн хана нь час улайтлаа халж, цонхгүй том тасалгаа тэр аяараа шатаж байгаа юм шиг ханан дээгүүр нь дөлний тод улаан гэрэл гялалзаж байв. Тэд сэтгэл нь амарсан бололтой элдэв юм ярилцаж зуухнаас зайдуу зогсон ээцгээхэд тэдний биеэс уур савсаж тогоон дээр буцалж байгаа шөлнөөс гарч байгаа уур мэт манарч байв. Тэд нуруугаа шарж аваад, гэдсээ ээцгээв. Мукетта цамцаа хатаах гэж өмдөө дав ч үгүй тайлж орхиход залуучууд инээмсэглэж байснаа тэсэж чадалгүй нижигнэтэл хөхрөхөд Мукетта дооглосон хүмүүс рүү бөгсөө харуулж улам цаашлуулав. 

	— Би явлаа гэж Шаваль уурхайнхаа багажийг шүүгээн дотор хийгээд хэлэв. 

	Хэн ч хөдөлсөнгүй. Зөвхөн Мукетта түргэн хувцаслаж бид хоёр Монсу руу зам нийлнэ гэдэг нэрийдлээр түүний хойноос шалавхан гүйн гарав. Мукетта Шавалийг залхаадаг гэдэг яриаг хүн бүр мэдэх учир дахиад хөгжөөн эхлэв. 

	Энэ үед Катрин эцэгтээ нэг юмны тухай санаа зовж байгаа байдалтай ярьж байлаа. Эцэг нь анхандаа гайхаж байгаа бололтой байснаа сүүлд нь зөвшөөрч байгаа бололтой толгой дохиж Этьенийг дуудав. 

	— Аа хө. Хэрэв та сохор зоос ч үгүй бол ажлын хөлс буутал гарцаагүй өлсөж үхнэ... Хоёр долоо хоног хүлээх хэрэгтэй шүү дээ!.. Би таныг ямар нэгэн газар сүүлд хөлс мөнгийг нь өгөхөөр ярилцаж байрлуулж өгөхийг зөвшөөрөх үү? гэж Маэ охиндоо боодолтой юм өгөнгүүтээ аяархан хэлэв. 

	Этьен энэ үгнээс эмээн бачимдав. Чухамдаа яг энэ үед өөртөө оногдох гучин суг гуйж аваад Этьен явах гэж зэхэж байжээ. Гэвч Катринаас жаахан зовжээ. 

	Катрин түүнийг сүрхий ширтэн харж байхыг бодоход Этенийг ажлаас айж байна гэж бодож байгаа бололтой хэвээрээ байв. 

	— Би харин амлаж чадахгүй. Татгалзвал татгалзлаа гэсэн үг. Өөрөө л мэд гэж Маэ үргэлжлэн ярив. 

	— За яах вэ, ямар намайг хүн албадаж байгаа юм биш. Энд жаахан юм олж идэж аваад хэзээ ч зайлан явж болно гэж бодож Этьен түүний үгийг зөвшөөрөв. Гэвч хожим нь яагаад «үгүй» гэж хэлсэнгүй билээ дээ гэж дорхноо харамсав. Катрин хэрхэн баярлан инээмсэглэж Этьен рүү яаж найзархан харж, түүнд яаж тус хүргэсэндээ баяртай байгааг харахад Этьенд эвгүй байжээ. Ингэхийн хэрэг юу байгаа билээ?

	Эцэст Маэтай хамт ажилладаг хүмүүс дулаацаж аваад бүгдээрээ модон шаахайгаа өмсөж шүүгээгээ хаацгаан уван цуван гарч тэр муу байшингаа орхин одов. Тэдний хойноос Этьен ч гарч явав. Левак хүүтэйгээ зэрэгцэн явав. Гэвч тэд нүүрс ялгах тасалгаагаар өнгөрөхдөө тэнд дэгдсэн зодооныг харж зогсоцгоолоо. 

	Нүүрс ялгах газар нь нүүрсний ис тоосонд хучигдсан хар яс модтой зогсолтгүй салхи үлээсэн өргөн сараалжин хаалттай зай ихтэй саравчинд байдаг ажээ. Тэнд нүүрс ачсан тэрэг, хүлээн авах өрөөнөөс шууд ирж үргэлж хөдөлж байдаг нимгэн төмрөөр хийсэн урт тэвш шигшүүр дээр хөнтөрдөг байлаа. Шигшүүрийн хоёр талаар утгуур тармуур барьсан ялгагч нар шигшүүр дээр зогсож чулуу шаврыг нь ялган хаяж, цэвэр нүүрсийг нь саравчны дор зогсож байгаа төмөр замын ачааны вагонд ивүүр хоолойгоор дамжуулан гоожуулж байлаа. 

	Нүүрс ялгах газар жижигхэн нүүртэй, дөлгөөн харцтай туранхай биетэй, цонхигор хүүхэн Филомена Левак ажилладаг ажээ. Тэр хүүхэн уушгины сүрьеэ өвчтэй болохоор цусаар ханиалгадаг байв. Филомена Левак хөх ноосон ороолтын тасархай толгойдоо зангидаж ханцуйгаа шамлан тохойгоо хүртэл хар болсон гараа түргэн хөдөлгөн «Түлэнхий» хочтой шулам шиг ууртай, шар шувуу шиг нүдтэй шамшгар амаа тас жимийсэн айхавтар чавганц Пьероны ээжийн доод талд зогсож нүүрс дугаарладаг байжээ. Филомена, Түлэнхий хоёр хэрэлдэж чулууг минь хамаад авч орхилоо. Арван минутын дотор сүлжмэл сав дүүргэж чадахгүй нь гэж залуу хүүхэн нь чавганцаа зэмлэж байв. Тэдэнд сүлжмэл саваар хэмжээлэн хөлс олгодог болохоор чулуу шорооноос болж дандаа хэрүүл зодоон гарч байдаг ажээ. Тэдний үс нь сэгсийж, алгадуулж улайсан хацар дээр нь алганы хар толбо үлдсэн байв. 

	— Сайн дэлсээд ав! гэж Захарий өөрийнхөө явдаг хүүхэнд дээрээс хашхирч байв. 

	Ялгагч нар бүгдээрээ нижигнэтэл хөхрөхөд Түлэнхий уур нь буцалж:

	— Аа, муу бузар амьтан чи! Өөрийнхөө дутуу зулбадаснуудыг хүлээсэн нь чамд дээр байх аа. Чи үүнд хоёр хүүхэд хийсэн шүү дээ!.. Бод л доо! Арван найман насандаа хүүхэдтэй болгодог! Бас тэгээд утасны мод шиг ёрдгор амьтан! гэж Захарийг загнав. Захарий хөгшин зөнөгийн хавиргыг хэмх цохино гэж хэлээд доошоо орох гэтэл Маэ түүнд саад хийв. Хянагч нар гүйж ирэхэд тармуурууд дахин нүүрс утгаж эхлэв. Шигшүүрийн дээдэх доодох гишгүүрийн аль алинд доошоо тонгойн бие биеийнхээ урдаас чулуу шавар малтаж авч байгаа эмэгтэйчүүдийн зөвхөн нуруу нь харагдаж байлаа. 

	Гадаа гэнэт салхи намдаж бүрхэг тэнгэрээс хүйтэн шиврээ бороо орж эхлэв. Муу хувцастай уурхайчид даарч бээцийн толгойгоо мөрөндөө нугдайлган, хоёр сугандаа гараа зөрүүлэн хийж том том алхлахад нь ясархаг ханхар биес нь ганхаж явах мэт харагдана. Уурхайчид негр хүнтэй адил халтар болсон нь өдрийн гэрэлд улам тод харагдаж байлаа. Зарим нэг хүн аяганыхаа хийцийг идэж дуусаагүй учир үлдсэн талхны булан бүхий баадантай юмаа цамцныхаа доор нуруун дээрээ тавьж бөх шиг бөнжгөнүүлж явж байлаа. 

	— Хараач Бутлу явж байна! гэж Захарий зэвүүн хөхөрч хэлэв. 

	Левак зогсолгүйгээр тэднийд суудаг гучин таван настай сайхан зантай тэр хүдэр эртэй хэдэн үг солилцов. 

	— За хө Луи, хоолтой юу?

	— Хоолтой байх аа

	— Гэргий чинь баяртай байх болно доо. 

	— Тэгнэ байх аа. 

	Бас өөр ажилчид ирцгээн, шинэ ээлжийнхэн бүгдээрээ уурхай руу яаран явцгааж байлаа. Өдрийн ээлж гурван цагт эхэлж уурхай бас л баахан хүнийг залгиж гарав. Тэр хүмүүс нүүрс малтагчдын оронд бүх хонгил, нүүрсний давхаргаар тархан явцгаав. Манжингийн тариалангийн талбайн доорх газрыг хүмүүс өдөр шөнөгүй чийгийн хорхой шиг ухаж зургаан зуун метрийн гүнд тахиралдаж мухиралдсан зам гаргаж байдаг учир чингэлэг хэзээ ч ажилгүй байдаггүй ажээ. 

	Гэр лүүгээ явж байгаа хүмүүсийн дотор хамгийн түрүүнд хүүхдүүд явж байлаа. Жанлен дөрвөн сугийн үнэтэй тамхийг мөнгөгүйгээр яаж олж авч болдог нарийн төлөвлөгөөг Беберт итгүүлэх байдалтай ярьж явав. Лидия тэдний араас нэлээд зайтай явж байлаа. Захарий, Этьен хоёртой Катрин хамт явж байв. Гурвуулаа ярилцсан юмгүй явж байлаа. «Олз» гэдэг архи пивоны мухлагийн дэргэд тэднийг Маэ, Левак хоёр гүйцэж ирээд

	— Бид ийшээ орно оо. Та орох уу? гэж Этьениэс Маэ асуув. 

	Тэд салцгаав. Катрин түр зуур зогсож сүүлчийн удаа Этьен рүү булгийн ус шиг тунгалаг, ногоовтор нүдээрээ ширтэв. Хар халтар болсон хацар нь энэ гялалзсан тунгалаг нүдийг улам ч гүн болгон харагдуулж байлаа. 

	Катрин инээмсэглээд бусад хүмүүсийн хамтаар тосгон руу өгссөн замаар явав. 

	Архи пивоны мухлаг тосгон уурхай хоёрын хооронд хоёр замын уулзуур дээр байдаг ажээ. Тэр мухлаг дээрээс нь доор нь хүртэл цагаан шохойгоор будсан өргөн хөх хүрээгээр гоёсон жижигхэн цонхнуудтай гурван давхар тоосгон байшинд байрлажээ. Хаалганы нь дээд талд хадсан дөрвөлжин самбар дээр шар өнгийн үсгээр:

	 

	Раснерын ундааны газар 

	«Олз» 

	 

	гэж бичсэн байв. 

	Байшингийн ар талын талбай дээр өвс ургамлаар хүрээлэгдсэн бөмбөг цохих тоглоом зассан байв. Нүүрсний компани эзэмшлийнхээ уудам газраас тастаж авсан энэ хэсэг газрыг олж авах гэж цаг ямагт зүтгэн оролдож Ворегийн уурхайн бараг үүдэн дээр нь шахам нээгдсэн Раснерын энэ мухлагийг үзэн яддаг ажээ. 

	— Ор ор! гэж Маэ Этьенд дахин хэлэв. 

	Цэвэрхэн цайвар ханатай, гэрэлтэй жижигхэн өрөөнд гурван ширээ, хэд хэдэн сандал, гал тогооны шүүгээний хэмжээний өргөн гачуур модон вандан байв. Вандан дээр пивоны арав орчим аяга, спиртийн гурван шил, шилэн сав, пивоны цагаан тугалган цорготой жижиг цайран торх өрөөстэй байлаа. Өөр юу ч үгүй, нэг ч зураг, нэг ч тавиур, ямар ч тоглоом байхгүй байв. Гялалзсан хар маажингаар будсан том ширмэн зууханд нунтаг нүүрс зугуухан асаж байлаа. Шалны чулуун тавцан дээгүүр цагаан элс нимгэн асгасан нь энэ чийгтэй хязгаарын агаар газарт шингэсэн чийгийг биедээ татдаг ажээ. 

	 

	— Аяга пиво гэж Раснерын айлын охин цагаан үстэй бүдүүн хүүхэнд Маэ хэлэв. Раснер гадагшаа явахдаа энэ хүүхнийг заримдаа худалдаа хийлгүүлэхээр вандангийнхаа ард үлдээдэг байжээ. 

	— Раснер гэртээ бий юү? гэхэд хүүхэн цорго эргүүлэх зуураа

	— Эзэн одоо ирнэ гэж хариулав. Маэ нүүрсний тоосноос хоолойгоо цэвэрлэх гэж пиво тасалдалгүйгээр удаан аяганы дунд ортол сорж уув. Маэ Этьенийг дайлсангүй. Тэдний урьдхан ирсэн цорын ганц хүн хир буртаг болсон нойтон хувцастайгаа ширээний ард дуу чимээгүй сууж гүн бодолд автагдсан бололтой пиво ууж байв. Гурав дахь хүн орж ирмэгц гараараа занган нэг аяга пиво уугаад тэр дороо мөнгийг нь төлөн нэг ч үг хэлэлгүй, дуугүй байсан чигээрээ гарч явав. 

	Дараа нь сахлаа гөлийтөл нь хуссан гучин найман настай тарган хүн инээмсэглэн орж ирэв. Энэ нь гурван жилийн өмнө ажил хаялтын дараа компанийнхны халсан дээр үед нүүрс малтагч байсан Раснер эргэж ирж байгаа нь энэ байжээ. Энэ бол сайн ажилчин, сайхан илтгэгч. Уурхайчдын шаардлагыг ямагт толгойлж дамжуулж байсан, эцсийн эцэст дургүйцэл илэрхийлсэн хүмүүсийн удирдагч нь болсон хүн ажээ. Түүний гэргий ихэнх уурхайчдын гэргий нарын нэгэн адил жижигхэн мухлагтай байдаг байжээ. Раснер халагдсаныхаа дараа өөрөө мухлаг эрхэлдэг болж компанийнхны дургүйг хүргэх гэж яг Ворегийн уурхайн харалдаа ундааны газар нээн мөнгө олдог болжээ. Одоо энэ мухлаг цэцэглэж олны цуглах төв болсны дээр түүнээс ашиг хонжоо их олдог болсноос яваандаа Раснерын дээр үеийн нөхдийнх нь дургүйцэл хүрдэг болжээ. 

	— Би энэ залууг өнөө өглөө хөлсөлж авсан юм. Чамд сул өрөө бий юу? Чи үүнийг хоёр долоо хоног зээл хооллож чадах уу? гэж Маэ тэр дорхноо ярихад Раснерын өргөн нүүрт гэнэт итгэхгүйн шинж тэмдэг тодров. Тэр Этьенийг түргэн зуур хальт хараад харамсаж байгаагаа илчлэх гэж зүдрэлгүйгээр хоёр өрөө хоёулаа сулгүй, чадахгүй гэж товчхон хариулав. 

	Этьен татгалзана гэдгийг урьдаас мэдэж байсан боловч түүнд нэг л эвгүй санагдаж эндээс явахад гомдоод байх юу билээ гэж сэтгэлээ тайтгаруулсанд өөрөө гайхав. Одоо яая гэх вэ. Ажлын хөлсний гучин сугээ авахаас өөр яах вэ. Аяга пиво ууж суусан уурхайчин босож явав. Мөн өөр хүмүүс ганц нэгээрээ орж ирэн хоолойгоо цэвэрлээд цаашаа том том алхсаар явж байлаа. Тэд зөвхөн хоолойгоо чийглэж, ямар ч баясал хөгжилгүй, ямар ч зугаа цэнгээгүй ууж дуу чимээгүй цангаагаа гаргаж байв. 

	— Танай түүгээр юу байна? Шинэ юм алга уу? гэж Раснер бага багаар пиво балган ууж байгаа Маэ руу онцгойлон харж байгаа бололтой асуув. 

	Маэ эргэж харан тасалгаа дотор Этьенээс өөр хүн байхгүй байхыг хараад:

	— Өнөөдөр бэхэлгээнээс болоод мөн дахиад л маргаан гарлаа гэж хариулав. 

	Тэгээд Маэ юу болсон тухай ярив. Раснерын нүүрт цус гүйж улаан болон нүх сүвнээс нь цус сад тавих гэж байгаа юм шиг болж нүд нь орой дээрээ гарав. Раснер уурлаж зэвүүцэн

	— Уухай тийм үү? Хэрэв тэд үнэлэлтийг багасгах гэж байгаа бол сайнаа үзэхгүй дээ! гэж хашхирав. 

	Үл таних Этьен байсан явдал түүнд саад болж байгаа боловч Раснер биеэ барьж чадалгүй түүнийг нүднийхээ булангаар хяламхийн хараад ярьж гарав. Раснер нэрээр нь ил хэлээгүй далдуур утгаар уурхайн дарга ноён Энбогийн тухай, түүний гэргийн тухай, түүний ач инженер Негрелийн тухай ярьж, цаашид тэгж үргэлжилж чадахгүй. Өнөө маргаашгүй хүмүүсийн уур хилэн дэлбэрнэ гэж ярив. Эргэн тойронд гуйланчлал ядуурал хэтэрхий ихсэж байна гэж яриад Раснер ямар үйлдвэрүүд хаагдсан, хэчнээн ажилчин халагдсаныг тоочив. Раснер сарын турш өдөр бүр зургаан фунт талх ядуучуудад тарааж өгч байгаа ажээ. Зэргэлдээх уурхайн эзэн ноён Денелен хямралыг тэсэж чадах уу үгүй юу гэдгээ мэдэхгүй байна гэж өчигдөр түүнд хүмүүс ярьжээ. Үүнээс гадна Раснер Лиллигаас тун сүрхий түгшүүртэй мэдээтэй захидал авчээ. 

	— Хэнээс захиа авсныг мэдэж байна уу? Нэг орой чиний энд үзсэн хүнээс гэж Раснер аяархан хэлэв. 

	Түүний гэргий урт хамартай шанааны дээрээ улаан толботой чадмаг байрын өндөр туранхай авгай орж ирсэн учир яриагаа таслахаас өөр аргагүй болов. 

	Улс төрийн бодлогын хувьд гэргий нь нөхрөөсөө хавьгүй хувьсгалч ажээ. 

	— Плюшараас захидал ирсэн. Иш-ш хэрэв тэр энд ажилчдын тэргүүнд байдаг байсан бол бүх юм шууд сайн болох байсан биз дээ гэж гэргий нь ярив. 

	Этьен тэдний яриаг чагнаж, ойлгон гуйланчлал доромжлолын тухай бодохоос сэтгэл нь догдлов. 

	Хэлсэн нэрийг нь дуулангуутаа Этьен цочиж өөрийн эрхгүй, 

	— Плюшарыг би мэднэ гээд тэднийг гайхан харахад нь хариу болгож, — Тийм ээ би бол механик, харин Плюшар Лилле дэх манай төмөр замын засвар үйлчилгээний газарт ахлах мастер байсан юм. Ухаантай хүн! Би түүнтэй олон удаа ярилцаж байсан гэж нэмж хэлэв. 

	Раснер үл таних Этьенийг дахин сайн хараад зүс нь дорхноо шал өөр болж ая тал засах байдалтай болжээ. Тэгээд гэргий рүүгээ эргэж харан:

	— Маэ өөрийнхөө нүүрс зөөдөг энэ залууг над дээр авч ирээд манайд үүнд байрлах сул өрөө байх болов уу, бид үүнд хоёр долоо хоногоор зээл олгож болох болов уу? гэж асууж байна гэв. 

	Хэрэг явдал хоёрхон үгээр шийдвэрлэгдэж, байсан хүн нь тэр өглөө явсан учир сул өрөө олджээ. Тун их догдолсон Раснер илэн далангүй болж, би эзнээс зөвхөн бололцоотой юм шаарддаг байхад бусад хүмүүс биелүүлэхэд маш хэцүү юманд хүрэхийг хүсдэг гэж эрс ярив. Түүний гэргий нь дал мөрөө хавчин ажилчид «өөрийнхөө эрхийг эдлэх» нь гарцаагүй гэж ярив. 

	— За баяртай! Юу ч ярилаа гэсэн бид газар доор нуруугаа бөгтийлгөхөөс зайлахгүй, нэгэнт тиймээс хойш тэнд үхнэ гэсэн үг ээ. Тэндээс гарснаас хойш зөвхөн гурван жил болоход чи яаж сэргэснээ хар л даа гэж Маэ Раснерийн гэргийн яриаг тасалж хэлэхэд

	— Тийм ээ би тун их засарсан шүү гэж Раснер өөрөө өөрийгөө магтаж ярив. 

	Маэг Этьен хаалга хүртэл гарган өгч түүнд гүн талархал илэрхийлэхэд Маэ хариу юу ч хэлэлгүй зөвхөн толгой сэгсрэв. Маэг тосгон руу явсан замаар эцсэн байдалтай алхаж байхыг нь Этьен хойноос нь удтал харан зогсов. 

	Ирсэн хүмүүсийг үйлчилж байгаа Раснерийн гэргий шинээр байрлах болсон Этьенийг жаахан хүлээж байгаарай сул өрөөгөө минутын дараа зааж өгнө. Та тэнд гар нүүрээ угааж болно гэж хэлэв. Этьен үлдэхийн хэрэг байна уу даа? гэж дахин эргэлзэж гарав. Хэдийгээр тартагтаа тултал хоосорч өлсөж байгаа ч гэсэн дураараа чөлөөтэй тэнүүчлэх, нар үзэх, өөрөө өөртөө эзэн байх жаргалаасаа салахад Этьенд харамсалтай байжээ. 

	Хүйтэн салхинд бээрч, овоолоотой шороон дээр хүрч ирээд дараа нь хэдэн цагаар газар доорх хав харанхуй нүхээр мөлхсөн тэр цагаас хойш хэдэн жил өнгөрсөн юм шиг Этьенд санагдах ажээ. Бүх юм дахиад эхэлнэ гэж бодоход дотор нь аягүй болно. Үгүй яасан ч хилс, яасан ч зовлонтой үйл вэ! Тэрээр хүн гэдэг бахархлаа алдаж, адгуус болж харанхуй дотор сохолзон, няц дарагдан үхэхийг хүсэхгүй байв. Этьений сэтгэлд гүн тэмцэл явагдаж байхад түүний хараа том талын зүг тусаж, яваа яваандаа түүнийг ялгаж харах болов. Өвгөн Үхэшгүй харанхуй дунд гараараа зааж байх үед Этьен энэ уудам талыг ер тийм гэж бодоогүй байснаа гайхав. Яг урьд нь их хотгор хар цаасаар дээвэрлэсэн мод, тоосгон барилгатай нүүрс ялгах байр, бараан дээвэртэй цамхаг бүхий машин тасгийн муу байшин улаавтар өнгийн өндөр яндантай Ворегийн уурхай байхыг харав. 

	Гэвч тэр бүх шавааралдсан барилгууд бүгд харагдахгүй байжээ. Түүний эргэн тойрон их хашаа байв. Энэ хашаа тийм их том гэдгийг Этьен ер бодсонгүй. Чулуун нүүрсний хашаа нь давлагаагүй хар тэнгис мэт өргөн аж. Түүний дээгүүр өндөр гүүр сүндэрлэж төмөр зам тавьсан байлаа. Нэг буланд нь хураалгаатай мод огтолсон бөөн ой хөглөрч байгаа юм шиг цайвартан харагдана. Бэхэлгээний лут далан шиг овоолоотой том шороо тэнгэрийн баруун хаяаг сүглийн халхалж байлаа. Түүний хуучин хэсэгт нь аль хэдийн ногоо ургаж харин энэ хиймэл уулын нөгөө үзүүрт дотор нь бүтэн жилийн турш гал шатаж байдаг ажээ. Үүнийг хөрсөнд манарч байгаа өтгөн хар утаа, цайвар саарал өнгийн хүлэр, элсний мушгиралдсан улаан шаргал өнгийн урт судлууд гэрчилж байв. Цаана нь жилийн энэ ургамалгүй цагт нүцгэн харагдаж байгаа улаан буудай манжин тарьдаг хязгааргүй талбай, дээгүүр нь намхан бургас цухуйн өлөн цагаан дэрс ургасан намаг, дундуур нь улиангар мод цувж ургасан алсын нуга цэлийн харагдаж байлаа. Тун хол хойд талд Маршьен, өмнө зүгт Монсу хот цагаан толбо шиг харагдаж, тэнгэрийн зүүн хаяаг Вандамын их ойн цэнхэр өнгийн зурвас эмжээрлэж байв. Хуйсганасан тэнгэрийн доор өвлийн бүрхэг өдрийн бүдэг гэрэлд уурхайн нүүрсний тоос хийсэн энэ тал газар унаж модон дээр нь зузаан үеэр сууж, замыг нь хучин, газартай холилдсон юм шиг санагдаж байжээ. 

	Этьенийг харахад урт суваг түүний анхаарлыг юу юунаас илүү татжээ. Шулуун суваг татаж гаргасан Скарпийн голыг Этьен шөнө харсангүй. Ворегоос Маршьен хүртэл хоёр лье газар эгц үргэлжилсэн суваг жигд цагаан мөнгөн тууз шиг харагдаж түүний дагуу шороо асгаж тавьсан таримал модтой зам нам газар дээгүүр овойн уурхайн ногоон эргүүдийн дундуур цэнхэвтэр саарал мэлтийсэн усанд улаан өехийтэй чиргүүл онгоц алгуурхан хөвж байлаа. Уурхайн дэргэдэх усан зогсоолд байгаа чиргүүл онгоцнууд харагдаж, түүнд төмөр замтай гүүрээр нүүрс ачсан тэрэг зөөж ирэн ачиж байлаа. Суваг эргэж намгийг ташуу огтолжээ. Энэ тэгш талын хамаг амин сүнс нь түүн дундуур гарсан нүүрс зөөдөг зам болох сувгийн тахиралдсан шугамд оршиж байлаа. 

	Этьен нүцгэн дэнж дээр барьсан ажилчдын тосгон руу харахад улаан вааран дээвэр нь алсаас харагдана. Ворегийн уурхай, тэр ч байтугай бэлд нь бэлтгэж шатаасан хоёр том хураалгаатай тоосго харагдаж байгаа шороолог нүцгэн налуу хүртэл Этьений сонирхлыг дахин татав. Хашааны далангийн цаад талаар уурхайд үйлчилдэг төмөр замын салаа өнгөрсөн байлаа. Засварын ажилчдын сүүлчийн хэсэг уурхайд орж байгаа бололтой байв. Хашааны дотор ачааны вагоныг ажилчид удаан хяхруулан түрж байгаа харагдав. Харанхуйд харагдахгүй байсан бүх юм, учир нь олдохгүй байсан дуу чимээ, тайлбарлаж мэдэхгүй байсан нижигнэлт, хүрч болшгүй одны гэрэл цөм учир нь олджээ. Алсад нүүрс түлсэн төмөр хайлуулах зуух тэнгэр өөд утаа манаруулж тэдний дээрээс нь гялалзаж байгаа галын дөл өдрийн гэрэлд цайвар харагдаж байлаа. Урьдынхаас ус ивлэх хөөргөний тасалдан хүнгэнэх дуунаас өөр юм юу ч үлдсэнгүй. Энэ хөөрөг урт хүзүүт махчин шуухитнан амьсгалж байгаа юм шиг уухилж агаарт саарал утаа манаруулж байв. Энэ утаа өлсгөлөн ховдог мангасын амьсгаа юм байна шүү гэдгийг Этьен сая таньжээ. 

	Ингээд Этьен энд үлдэхээр шийдэв. Магадгүй тосгон руу явахдаа Этьенийг харсан Катрины цогтой нүд түүнд санагдсан байж болох юм. Эсгүүл нүүрсний уурхайгаар хөөрцөгдөж байгаа дургүйцлийн салхи түүний анхаарлыг татсан байж болох юм. «Энэ л юу юунаас илүү түүнд нөлөөлсөн байх аа даа» Этьен өөрөө ч түүнийг мэдэхгүй байжээ. Гэвч Этьен тэмцэлдэхийн тулд уурхай руу дахин орохоор шийдэж Үхэшгүй өвгөний ярьсан тэр хүмүүсийн тухай, өлссөн олон мянган хүмүүс өөрсдөө хэзээ ч үзээгүй мөртөө өөрсдийн хүч цусыг өргөж байдаг тэжээмэл тарган бурхдын тухай үзэн ядан бодов. 

	Пиолен гэдэг нэртэй Грегуарын эдлэнгийн газар хотоос зүүн тийш Жуазелийн зүгт Монсугаас хоёр километрийн зайтай байдаг байжээ. Эдлэнгийн тэрхүү дөрвөлжин байшин уран барилгын ямар ч маяггүй өнгөрсөн зууны эхээр баригдсан ажээ. Дээр үед эзэмшилд нь багтаж байсан өргөн уудам газраас хашаагаар хүрээлэгдсэн гуч орчим га газар үлдсэн болохоор эмх журамтай эзэмшихэд түвэг болоод байх юмгүй болжээ. Пиоленд тарьсан жимс ногоо тэр хавьдаа гайхагдаж Грегуарын сайхан ногооны газар үр шим сайтай цэцэрлэгийг алдаршуулжээ. Үнэндээ эзэмшлийн газарт сүртэй их цэцэрлэг байхгүй боловч түүний оронд жижиг үелсэн ширэнгэ байдаг ажээ. Гэвч хаалганаас үүдний саравч хүртэл гурван зуун метр газар мөчир нь сүлжилдэж урт хонгил үүсгэн үргэлжилсэн таримал хөгшин далдуу мод Маршьен, Бонийн хоорондох хуруу даран тоолох цөөхөн том модтой энэ нүцгэн талын нэг сайхан үзэсгэлэнт зүйл нь байлаа. 

	Тэр нэг өглөө Грегуарынхан найман цагт босоцгоов. Тэд их нойрсог учраас уг нь үүнээс нэг цагийн хойно босоцгоодог заншилтай ажээ. Гэтэл шөнийн хүчтэй шуурга болж тэдний сэтгэл санаа зовж ингэж эрт босоцгоожээ. Нөхөр нь босонгуутаа салхи ямар нэгэн юм сүйд хийгээ болов уу гэж үзэхээр явж, гэргий нь гэрийн зузаан даавуу хувцас нөмөрч, улавч өмсөөд гал тогооны өрөө рүү оров. Энэ намхан бүдүүн чавганц тавин найман настай, үс нь бууралтаж цайсан боловч хүүхэд шиг сониучхан царайтай хэвээрээ байгаа ажээ. 

	— Мелани гурил бэлэн байгаагаас хойш бидэнд далан давхар хайрч өгөхгүй юу? Охин хагас цагийн дараа босно, түүнээс эрт босохгүй. Охин минь өглөөний хоолон дээр аяга тослог чихрийг далан давхартай хамт сэтгэл хангамжтай идвэл... үнэндээ түүнд санаанд нь оршгүй аятайхан юм болно доо! гэж Грегуарын гэргий тогоочид хэлэхэд Грегуарынд гучин жил зарагдсан туранхай эмгэн тогооч хөхөрч:

	— Тэгнэ. Санаанд нь оршгүй сайхан хэрэг болно!.. Би зуухаа галласан талх барих сав улайтсан. Онорина надад тусална гэв. 

	Онорина одоо хорин настай охин. Түүнийг бага байхад нь Грегуарынх авч гэртээ хүмүүжүүлэн одоо цэвэрлэгчээр ажиллуулдаг болжээ. Тэдний зарц нь энэ хоёр эмэгтэй хар бор ажил хийдэг Франсиса гурав ажээ. Үүнээс гадна цэцэрлэгч гэргийнхээ хамт цэцэг суулгах газар идэшний ногооны газар, үр жимсний цэцэрлэг, малын хашаа арчлах ажлыг хийдэг байв. Гэртээ дээр үеийн журам дэглэмтэй, юм бүхнийг найрсгаар зөвшөөрөлцдөг заншилтай ажээ. 

	Грегуарын гэргий орноосоо босоогүй байхдаа охиныгоо далан давхраар дайлж санаанд нь оршгүй юм хийе гэж бодож байжээ. Одоо тэр зуурч бэлдсэн гурилыг зууханд яаж тавихыг ажиглахаар гал тогооны өрөөнд үлдэв. Гал тогооны нь газар том ажээ. Тэнд байгаа юм тун эмх журамтай байгаа болон тэнд тавьсан олон янзын цагаан сав, тогоо, аяга сав хэрэгслээс үзэхэд гал тогооны өрөө тэр байшинд чухал ач холбогдолтой ажээ. Түүн дотор амтлаг хоол чихэр боовны сайхан үнэр ханхалж байв. Шүүгээ, тавиур, хайрцгаа хоол хүнсний нөөцөөр дүүргэжээ. 

	— Харж байгаад улаан өнгө суутал нь сайн болгоорой гэж Грегуарын гэргий гал тогооны газраас хоол идэх өрөө рүү явахдаа захив. 

	Хэдийгээр бүх байшин халуун хий үлээгчийн тусламжтайгаар халдаг боловч хоол иддэг газраа ил галын зуухыг галлажээ. Түүн дотор чулуун нүүрс сайхан дөл гарган асна. Харин тэнд гоё ганган үнэтэй эдлэл байсангүй. Ердөө том ширээ хэд хэдэн сандал, суман модон эргэнэг байв. Харин түшлэгтэй зөөлөн хоёр сандал гэрийн эзэд тохилог аятайхан байх дуртай, цадталаа хоол идсэний дараа хоолоо шингээхээр ил галын зуухны дэргэд суух нь ашигтай аятайхан гэж үздэгийг гэрчилж байв. Тэд зочдын өрөөнд ердөө ордоггүй, цагийг хоол иддэг өрөөндөө амьхнаараа өнгөрүүлдэг ажээ. 

	Түдэлгүй зузаан даавуу дулаан хүрэм өмссөн гэргийтэйгээ адил ягаан царайтай сайхан буурал үстэй амгалан маягийн өргөн нүүртэй жар эргэм насны Грегуар орж ирэв. Грегуар хөтөч цэцэрлэгийн ажилчинтай ярилцахад сүрхий эвдэрч сүйдсэн юм байхгүй зөвхөн дээвэр дээрээс янданг авч хаясан байжээ. Грегуар эмх журамтай байгаа эсэхийг харж хандаж байх дуртай болохоор өглөө бүр эдлэнгийнхээ газрыг ажиж байдаг ажээ. Эдлэнгийн нь газар их биш тул онцгой анхаарал тавиад байхын хэрэггүй боловч Грегуарын газар эзэмшсэн амьдралын бүх баяр баясгалан нь түүнд байдаг байжээ. 

	— Сесиль яасан бэ? Өнөөдөр босохгүй нь үү? гэж Грегуар асуухад гэргий нь:

	— Харин Сесиль өрөөндөө юм хум хийж байгаа байх гэж бодож байна гэж хариулав. 

	Ширээг аль хэдийн засжээ. Цасан өнгийн бүтээлэг дээр гурван том аяга тавьсан байв. Охиноо юу хийж байгааг хараад ир гэж Оноринаг явуулав. Онорина инээдээ барьж ядан тэр дорхноо эргэн орж ирээд дээд давхарт охины унтлагын өрөөнд байгаа юм шиг нам дуугаар шивгэнэн:

	— Иш-ш та нар хэрэв үзсэн ч болоосой доо! Манай охин уу... мөн ч унтаж байна даа! Яг л дагина гэсэн үг! Та нар дүрслэн бодож чадахгүй! Түүнийг хараад л баймаар байна гэж хэлэв. 

	Эх эцэг нь уярсан байдалтай бие бие рүүгээ харж байснаа эцэг нь инээмсэглэж

	— Явж харья гэхэд

	— Иш-ш хонгор үр минь! Явъя! гэж эх нь хэлэв. 

	Тэгээд тэд хоёрдугаар давхар өөд гарав. Энэ өрөөнд зөвхөн охиных нь унтлагын байр л сайхан засагджээ. Түүний хананд нь цэнхэр торго татаж дотор нь цэнхэр судалтай цагаан будагтай тавилга тавин эрх танхи хүүхдийнхээ хүссэн бүгдийг эх эцэг нь тохируулан засжээ. Зөвхөн гүйцэд татаагүй хөшигний завсраар туссан зурвас туяанд бүдэг гэрэлтэж байгаа өрөөнд тод биш харагдах цагаан орон дээр Сесиль алгаа хацар доогуураа хийгээд амар тайван нойрсож байв. Сесиль хэтэрхий тарган, хэтэрхий бүдүүн арван найман настай гэхэд хэтэрхий хүүхэн шинжтэй болсон хөөрхөн биш боловч сайхан гялалзсан дун цагаан биетэй, өтгөн шаргал үстэй, дугариг булбарай нүүртэй, хоёр бондгор хацрынхаа хоорондоос арай ядан цухуйсан жижигхэн сартгар хамартай ажээ. Хөнжил нь гулгаж унасныг Сесиль мэдэлгүй сайхан хөхөө ч нуулгүй тун намуухан унтаж байв. 

	— Муу охин минь энэ золигийн салхинаас болж шөнийн турш нүд аньсангүй хоножээ дээ гэж эх нь хэлэв. 

	Эцэг нь чимээгүй бай гэж дохив. Тэд тонгойж нүцгэн шахуу унтаж байгаа охиноо сэтгэл хангалуун харав. Тэр охин тун хожуу, хүүхэд гарах найдвар алдсан цагт төрсөн болохоор эцэг эх нь учиргүй хайртай ажээ. Сесиль эх эцэгтээ хөөрхөн мэт санагдаж Сесилийг хоол бага иддэг болохоор пэндгэр биш харин жаахан туранхай гэж тэд боддог ажээ. Тэд дээр нь тонгойж, нүүрээ хацарт нь бараг хүргэх шахаж байхыг Сесиль мэдэлгүй тун бөх унтаж байв. Сесилийн хөдөлгөөнгүй нүүрт ялимгүй хөдлөх шинж тэмдэг гарахад эх эцэг нь түүнийг сэрж орхих вий гэж айн өлмий дээрээ гишгэн өрөөнөөс нь гарав. 

	— Иш-ш! Сесиль шөнө унтаагүй байж болно. Сэрээх хэрэггүй гэж эцэг нь шивгэнэн хэлэхэд

	— Хайрт үр минь сайн нойрсог. Бид хүлээе гэж эх нь угтан хэлэв. 

	Тэд доошоо бууж хоол идэх өрөөнд орон түшлэгтэй зөөлөн сандал дээр суухад зарц эмэгтэй үг дуугаралгүйгээр тослог чихрийг муухан улайж байгаа цог дээр тавив. Эцэг нь сонин уншиж, эх нь өргөн ноосон бүтээлэг нэхэж гарав. Өрөө нь тун дулаахан, байшин нь нам гүм байв. 

	Жил бүр дөч орчим мянган франкын орлого өгдөг Грегуарын бүх хөрөнгө зоорь нь Монсугийн нүүрсний уурхайд хувь нийлүүлсэн хөрөнгөндөө авсан орлого хуваалцахад оролцох цорын ганц эрхийн бичиг ажээ. Компани үүссэнээр үндсийг нь тавьсан хөрөнгийнхөө ундаргын тухай Грегуарынхан ярих дуртай ажээ. 

	Өнгөрсөн зууны эхээр хүмүүс Лиллигээс Валансьен хүртэлх газар чулуун нүүрсийг галзуурсан юм шиг хайж эхэлжээ. Хожим Анзенгийн компанийг үндэслэн байгуулсан үйлдвэрийн эздийн амжилт хүн бүрийн толгойг эргүүлжээ. Хувь нийлүүлж хүч хавсарсан хэсэг хүмүүс бүр тус тусдаа газар ухаж байснаа нэг шөнийн дотор нөхөрлөл байгуулж уурхай байгуулах гэрээг улстай байгуулжээ. Тэр үед чулуун нүүрсний хойноос хөөцөлдөж байсан хүмүүсийн дотроос хосгүй ухаан, баатарлаг зүтгэлээрээ ямар ч байсан Дерюмо тайж ялгарч хүний санаанаас гарахгүй юмыг хийж үлдээжээ. Дерюмо янз бүрийн саад тотгорын эсрэг дөчин жилийн турш хүч тавин тэмцжээ. Анхны хайгуулын ажил үр дүнгүй болж олон сар ажилласны дараа ухсан уурхайнуудаа хаяхаас өөр аргагүй болжээ. Ухсан нэвтрэх нүхийг нь шороо нурж даран, гэнэтийн үерт ажилчид үхэж газрын хөрсөн доор олон зуун франк үрэгджээ. Үүнээс гадна засаг захиргааны байгууллагатай эвдрэлцэж хувь нийлүүлэгчид сандралд оржээ. Мөн газар эзэмшигчид өөрсөдтэйгөө урьдчилан тохиролцоогүй гээд хаантай тохиролцсон уурхай байгуулах гэрээг нь хүлээхгүй байсан учир тэдэнтэй тэмцэх хэрэгтэй байв. Эцэст Монсугийн нүүрс ашиглах «Дерюмо, Фокенуа болон тэдний компанийнхан» гэдэг хувь нийлүүлсэн нөхөрлөл байгуулаад уурхай нь бага хэмжээний ашиг өгч байтал Куньи гүний Куньи гэдэг чулуун нүүрсний уурхайг Корниль, Жепар нарын нөхөрлөлийн нүүрсний уурхай, ширүүн өрсөлдөөнд цохигдож Дерюмо бараг сүйрэх шахжээ. Дерюмогийн аз болоход 1760 оны 8-р сарын 25-нд энэ гурван үйлдвэр хоорондоо хэлэлцээр байгуулж, нэг нөхөрлөл болон нийлжээ. Ингэж одоогийн Монсугийн нүүрсний уурхайн компанийг байгуулжээ. Хувь хөрөнгийг хуваахын тулд тэр үеийн мөнгөний нэгжийг үлгэр болгон авч бүх хөрөнгийг хорин дөрвөн «су» нэг суг арван хоёр деньед хуваажээ. Нийтдээ хоёр зуун наян найман денье болж нэг «денье» арван мянган франкад тэнцэхээр бодсон болохоор үндсэн хөрөнгө бараг гурван сая франкад хүрчээ. Дерюмо хэдийгээр тартагтаа тулсан боловч ялагч нь болж хөрөнгө хуваахад зургаан «су», гурван «денье»-гийн хувийг авчээ. Тэр жилүүдэд Пиолены гурван зуун га эдлэнгийн газар Дерюмо тайжид байжээ. Дерюмогийн эзэмшлийн газрыг хариуцсан хүн нь Сесилийн эцэг Леон Грегуарын өвөг эцгийн эцэг Пикарди нутгийн Оноре Грегуар гэдэг хүн байжээ. Монсугийн нүүрсний уурхайн компанийн хэлэлцээр байгуулагдахад мөнгөнийхөө саванд тавин мянган франктай байсан Оноре эзнийхээ гуйвшгүй итгэлд нэрвэгдэж үйлдвэрт арван мянган франкаа гэнэтхэн нийлүүлж нэг «денье»-гийн хувь олж аваад ингээд хүүхдүүдээ хоолноос нь салгадаг байжээ гэж дагжин чичирч байдаг болжээ. Үнэндээ ч түүний хүү Эжен тун бага орлого авдаг байв. Эжен эрх танхи өссөн болохоор эцгийнхээ өвөөс үлдсэн дөчин мянган франкийг алдагдалтай нэг үйлдвэрт нийлүүлж дэмий үрэн тэнэг явдал хийж тун ядуу зүдүүхэн амьдардаг байжээ. Гэвч хувь нийлүүлэгчдийн орлого яваандаа улам нэмэгдсээр Эжений хүү Фелисьен баян хүн болж эзний эзэмшлийн газрыг эрт үед хариуцаж байсан өвөг эцгийнхээ багаасаа мөрөөдөж байсан хүслэнг биелүүлэн олон хэсэг хуваагдсан Пиолены газраас үлдсэн хэсгийг нь үндэсний эд хогшил болгон тун ялимгүй хямд үнээр худалдан авчээ. Харин дараагийн жилүүдэд өөдтэй байгаагүй. Хувьсгал гунигтайгаар төгстөл дараа нь Наполеоны аллага хядлага болсон ноёрхол унатал их орлого авч чадсангүй. Урьдах үеийнх нь айж хулчийж байж оруулсан хөрөнгө зөвхөн Леон Грегуарт тус болж гайхмаар түргэн өсжээ. Компанийн орлого нэмэгдэхийн хэрээр арван мянган франкийн үнэтэй хувь нийлүүлсэн хөрөнгө нь өсжээ. Мянга найман зуун хорин оноос хувь нийлүүлсэн хөрөнгө нь зуун хувь юм уу арван мянган франкийн ашиг өгдөг болж мянга найман зуун дөчин дөрвөн онд хорин мянган франк мянга найман зуун тавин онд дөчин мянган франкийн орлого өгдөг болжээ. Дараа нь хоёр жил дараалан ашиг нь их хэмжээнд хүрч тавин мянган франкийн ашигтай болжээ. Нэг «денье» Леон хотын зах зээл дээр нэг сая франк хүрч өөрөөр хэлбэл зуун жилийн дотор зуу дахин нэмэгджээ. 

	«Денье» нь тийм үнэтэй болоход хүмүүс хувь нийлүүлсэн хөрөнгөө худалд гэсэн боловч Грегуар ердийнхөө байдлаар тайван инээмсэглэн татгалзжээ. Хагас жилийн дараа үйлдвэрийн хямрал болон «Денье»-ний нь өртөг жаран мянган франк хүртэл буурчээ. Гэвч Грегуарынхан бүгдээрээ өөрийнхөө уурхайд огт гуйвалтгүй итгэж байсан болохоор Леон Грегуар огт харамссангүй урьдынхаа адил инээмсэглэсэн хэвээрээ байдаг байв. Ханш нь дахин нэмэгдэж хэрэг явдал бат бэх болон ертөнц өөрөөр эргэнэ гэж боддог байжээ. Энэ сайхан итгэл дээр зуун жилийн турш Грегуарынхныг хооллож, тэдэнд хөдөлмөр хийлгүй амьдрах бололцоо өгсөн хөрөнгөндөө гүнээ бишрэх явдал нэмэгджээ. Уурхай тэдний гэрийн бурхан нь шиг болж, Грегуарынхан түүнд байдаг сэтгэлээсээ сөгддөг байжээ. Уурхай тэдний гал голомтын эзэн нь болж уурхайн ачаар тэд зөөлөн хэвтэр дээр тавтай нойрсож элбэг дэлбэг идэж уун тарган цатгалан амьдрах ажээ. Тэдний өгөөмөр амьдрал нь үеэс үе дамжиж байгаа болохоор хувь заяандаа гомдож түүнд эргэлзэж байхын хэрэг юун билээ? Уурхайд үнэнч байхын үндэс нь айж биширч байдгаас болсон болохоор хэрэв нийлүүлсэн хувь хөрөнгөө худалдаж, авсан мөнгөө шатахгүй шүүгээнд хийж орхивол мөнгө маань гэнэт алга болж орхих болов уу? гэж бодох нь аргагүйеэ дээ. Мөнгөө газар доор байлган үеэс үед бага хэмжээгээр Грегуарынхны хэрэгцээний хэрээр олон тооны уурхайчдаар өдөр бүр гаргуулж хэрэглэж байх нь арай найдвартай байх аа. Газар дэлхий бүх сайн сайхан энэ жаргалтай гэрт оногдсон гэж хэлэх хэрэгтэй. Грегуар тун залуу байхдаа Маршьены эмийн сангийн мухлагийн эзний өөд муутай сүйгүй охинтой суужээ. Гэвч Грегуар түүнд их хайртай, гэргий нь өөрт нь хайртай хоёулаа ихэд наалинхай байдаг ажээ. Гэргий нь байдаг хүчээ гэр ахуйн ажилдаа зориулж нөхөртөө бишрэн юм бүхэнд түүний санааг дагаж хэлсэн бүгдийг нь хууль гэж үзэн юм бүхэнд тэдний сонирхол адилхан бодолтой, хэзээ ч ямар нэгэн санаа зөрдөггүй, хоёулаа сайн сайхныг хүсэн дөчин жил санаа тааран амьдарч бие биеийнхээ төлөө сэтгэл хөдлөм анхаарч иржээ. Тэд ямар нэгэн хэрүүл шуугиангүй нам тайван амьдарч жилд дөчин мянган франкийг хэрэглэдэг байжээ. Хадгалсан мөнгөө Сесилийн хэрэгцээнд зориулж, Сесиль хожуу төрсөн мөртөө тэдний бүх төсвийг хөнтөрдөг болжээ. Эх эцэг нь Сесилийн хүссэн бүхнийг үг дуугүй биелүүлж, хоёр дахь морь шинэ сүйх тэрэг хоёрыг худалдан авч Парисаас дотуур хувцас захиалан ирүүлдэг болов. Гэвч эд бүгд тэдэнд зөвхөн сайхан санагдаж ямар ч юм охиндоо авсан эх эцэг нь хэтэрхий гоё ганган үнэтэй цайтай юм авлаа гэж боддоггүй байв. Харин өөрсдөө гоёж гялалзаж явах дургүй залуу байх үеийнхээ хуучин маягийн хувцас өмсдөг байв. Бодит ашиг олохгүй ямар нэгэн зарлага тэдэнд дэмий юм шиг санагддаг ажээ. 

	Эх эцэг нь хоолныхоо газар хүлээн байтал хаалга гэнэт онгойж цангинасан хоолойгоор:

	— Уухай! Одоо надгүйгээр хоолоо иддэг болох нь шив дээ! гэж дөнгөж сая орноосоо боссон үсээ хальт мулти самнаад гэрийн цагаан хувцсыг хам хум нөмөрч нойрмоглосон нүдтэй Сесиль хэлэхэд

	— Хаанаас даа! Бид чамайг хүлээж байгааг чи харж байгаа биз дээ, муу охин минь чи шөнө унтаагүй юу? Салхи чамд саад болов уу, тийм үү? гэж эх нь асуув.

	Охин нь эх рүүгээ гайхсан байдлаар харж:

	— Салхи гарсан гэж үү? Би мэдээгүй, шөнийн турш сэрээгүй унтсан гэв. 

	Энэ нь гурвуулд нь зугаатай юм шиг санагдаж хөхрөлдөж ширээн дээр хоол зөөж байсан зарц эмэгтэйчүүд хүртэл хөхөрч охин арван хоёр цаг сэрэлгүй унтсаныг бодохоос гэрээр нэг хөхрөлджээ. 

	Далан давхрыг өгөхөд Сесилийн царай сэргэж:

	— Ухай! Надад далан давхар хийжээ! Энэ чинь санаанд оршгүй сонин зүйл байна! Шинэ бүтээл, тослог чихэрт дүрж иднэ дээ! Мөн ч амттайхан болно доо! гэж Сесиль хэлэв. 

	Ширээний ард сууцгаав. Том аяганд тослог чихрийн уур савсаж байлаа. Шинэ хайрсан далан давхрын тухай удаан ярилцав. Хоол идэх газар байсан Онорина, Мелани хоёр талх барих тухай нэгд нэгэнгүй тодорхой ярьж уруулыг тосолсон далан давхрыг охин, эх эцэг нь яаж идэж байгааг харж эзэд ингэж таашаан идэж байхад ийм талх барихад урамтай байх юм гэж зарц нар ярилцана. 

	Хашааны дотор нохой сүрхий боргоосон нь гаднын хүн бололтой байв. Маршьенаас даваа, баасан гарагуудад ирдэг хөгжмийн багш эмэгтэй ирж байна гэж Грегуарынхан бодов. Бас Сесилийн утга зохиолын багш ирдэг байжээ. Сесиль бүх хичээлийг Пиоленд гэртээ жаргалтай дураараа загнан сууж заалгадаг байлаа. Хэтэрхий уйтгартай хичээлтэй дайралдахад хүүхэд шиг уцаарлаж сурах бичгээ цонхоор шиддэг байжээ. 

	— Денелен гуай байна гэж хаалга онгойлгож өгөхөөр явсан Онорина хэлэв. 

	Оноринагийн араас Грегуарын төрөл болох гараа гозолзуулан хүнгэнэтэл чанга ярьдаг морин цэргийн дарга байсан хүн шиг цэргийн маягаар чиг шулуун алхалдаг Денелен орж ирэв. Денелен хэдийгээр тавь гарсан боловч богинохон зассан үс урт сахал нь хав хар ажээ. 

	— Би л явж байна. Сайн байцгаана уу! Сандрах хэрэггүй гэв. 

	Денелен сандал дээр суув. Грегуарынхан гайхаж шуугилдсанаа тослог чихрээ ууцгаав. 

	— Чи надад нэг юм хэлэх гэж ирэв үү? гэж Грегуар түүнээс асуухад

	— Үгүй, юу ч хэлэх гэж ирсэнгүй зүгээр морь унаж салхинд толгойгоо сэргээх гэсэн юм. Пиолены хажуугаар өнгөрч яваад та нарыг үзэх гэж шийдээд ирлээ гэж Денелен яаран хариулав. 

	Сесиль түүний охин Жанна, Люси нарын тухай асууж гарав. Хоёулаа сайн байгаа ажээ. Бага охин Жанна нь зургаар оролдохоор бүрэн шийдэж эгч Люси нь өглөөнөөс үдэш хүртэл төгөлдөр баян хуурын ард сууж хоолойгоо сайжруулах гэж дуу аялдаг ажээ. Денелен хэдийгээр хөгжилтэй наргиантай байхыг хичээж байсан боловч дуу нь сулхан гарч хоолой нь ялимгүй чичирч байлаа. 

	— Уурхай дээр юу болж байна? Бүх юм журмаараа байгаа юу? гэж Грегуар асуухад

	— Тийм ч биш ээ! Ажилчид үймж байна. Бүх юм золигийн хямралаас болж байна! Цэцэглэлтийн жилүүдийн горыг гаргах болж байна. Хэтэрхий олон завод байгуулж хэтэрхий олон төмөр зам тавин үйлдвэрийг маш их өсгөх гэж үйлдвэрт хэтэрхий их мөнгө зарцуулжээ. Гэтэл юу болов оо? Хөрөнгө үхмэл болж энэ бүгдийг ажиллагаанд оруулах мөнгө хаанаас ч олдохгүй болжээ. Харин байдлыг ямар ч аргагүй гэж нэрлэж болохгүй бид яаж ийгээд аргацаагаад л байна. 

	Денелен Грегуарын нэгэн адил Монсугийн нүүрсний уурхайд хувь нийлүүлсэн хөрөнгийг өв залгамжлан авчээ. Гэвч овсгоотой инженер хүн болохоор маш их хөрөнгө зоорьтой болохыг бодон нийлүүлсэн хөрөнгөө ашиг авах эрхийн бичгийн ханш сая франк хүртэл үнэ ороход өөрийнхөө нийлүүлсэн хувь хөрөнгийг яаран худалджээ. Түүнээс хойш олон жил өнгөрч Денелен ажиллах бодол төржээ. Вандамд их хэмжээний биш уурхай байгуулахыг зөвшөөрсөн гэрээ өвгөн ахаас нь өв хөрөнгө болон гэргийд нь шилжиж иржээ. Тэнд Жан Барт, Гастон Мари гэдэг зөвхөн хоёр уурхай байгуулсан боловч хоёулаа эмх замбараагүй, муу тоноглогдсон учраас түүнийг ажиллуулахад зарлагаа арай ядан нөхдөг байв. Денелен Жан-Бартын уурхайг засаж янзлан хонгилыг нь өргөтгөж гүнзгийрүүлэх, өргөх шинэ машин тавихыг мөрөөдөж харин Гастон-Марийн уурхайд бол зөвхөн нүүрсний давхаргыг нь дуустал ашиглаад зогсохыг бодно. Денелен шинэчлэн тоноглосон уурхайгаасаа хүрзээр алт хамж авахыг боджээ. Бодол нь ч зөв л байжээ. Ганцхан харамсалтай нь гэвэл авсан сая франк нь бүгдээрээ уурхайг сайжруулахад зарцуулагдаад овоо орлого олж зарцуулсан зардлаа нөхөж болмоор болж байтал нь «энэ золигийн үйлдвэрийн хямрал» эхэлжээ. Үүнээс гадна Денелен захирч удирдахдаа муу, хэдийгээр эрс боловч ажилчдад сайн, аж ахуйн ажлыг хөтөлж чаддаггүй хүн ажээ. Гэргий нь нас барсны дараа Денеленг алхам бүрд тонодог болжээ. Охидыгоо эрх дураар нь өсгөжээ. Том охин жүжигчин болно гэж ярьдаг байв. Бага нь байгалийн зураг гурвыг үзэсгэлэнд явуулсан боловч түүнийг нь хүлээн авсангүй. Аажим аажмаар хоосорч байсан боловч тэр хоёр охины аль алиныг гонсойлгосонгүй харин тэд сүрхий нямбай эзэн болохын шинж тэмдэг илэрч байв. 

	— Леон, чи надтай нэг зэрэг худалдаагүй нь дэмий болсон гэдгээ мэдэж байгаа биз дээ. Одоо бүх юм дугуйлдан унаж байна шүү дээ. Худалдан авах хүн эрж хайгаад үз л дээ... Хэрэв надад итгэж хөрөнгөө надад өгөх юм бол чи бид хоёр Вандам дахь миний уурхайгаас гайхамшигт зүйл бүтээж болох байна! гэж Денелен итгэлгүй маягаар үргэлжлүүлэн ярив. 

	Грегуар яаралгүйгээр тослог чихрээ уугаад тайвнаар

	— Яасан ч худалдахгүй! Би дамын худалдаа хийх дургүй гэдгийг чи сайн мэднэ шүү дээ. Би санаа амар амьдарч байна. Биеэ зовоож, ажил хайн, юмны хойноос санаа тавьж байдаг болно гэдэг чинь ёстой тэнэг хэрэг биз ээ. Монсугийн хувьд гэвэл орлого хуваалцахад оролцох эрхийн бичгийн үнэ улам хямдарвал хямдарч байг. Бидэнд амь тэжээх мөнгө хүрэлцээтэй байна аа. Баяжихын хэрэг юу байгаа юм бэ? Сонсож байгаач, би чамд үг хэлье. Өөрийнхөө хувь нийлүүлсэн хөрөнгөндөө харамсах цаг чамд ирнэ ээ. Монсу дахин сэргэж Сесиль өөрөө, түүний хүүхэд, хүүхдийн нь хүүхэд амттайхан хоол идэх болно оо гэж хариулав. 

	Денелен цөхөрсөн байдалтай инээмсэглэж:

	— Чамайг миний уурхайд зуун франк зарцуул гэж хэлбэл чи татгалзах нь ээ? гэж хэлэв. 

	Грегуарынхан сандарсан царайтай байхыг Денелен ажиглаад түргэдсэндээ харамсаж зээл авах тухай яриаг аргаа барах үе хүртэл хойшлуулахаар шийдэж:

	— Битгий сандар. Би арай иймдээ хүрээгүй байна! Би тоглосон юм. Чинийх зөв бололтой. Хүний гараар мөнгө зарцуулах нь ямар ч төвөггүй хамгийн зөв арга гэж хэлэв. 

	Яриа өөр юманд шилжиж Сесиль дахиад Денелений охидын тухай асууж гарав. Охид нь урлагийн талаар хөөцөлдөж байгаа нь Сесильд тун сонирхолтой санагдсан боловч нэг ч их аятайхан биш юм шиг санагджээ. Грегуарын гэргий нар л гарвал охиноо «Хонгор охидынд» зочноор авч очно гэж амлав. 

	Грегуар яриаг чагналгүй гайхсан байдалтай сууж байснаа гэнэт чанга дуугаар:

	— Хэрэв би, чи байсан бол чигээрээ зүтгээд байхгүй! Компанитай ярилцан тохиролцох биз ээ... Компанийнхан үүнээс их татгалзахгүй. Хэрэв чи компанийнхантай нийлбэл үрсэн мөнгөө олж авах биз ээ гэж хэлэв. 

	Монсу, Вандамын уурхайн эздийн хооронд дээр үеэс эхлэн бие биеэ үзэн ядах эвгүй харьцааны шинж тэмдгийг Грегуар хэлжээ. Хэдийгээр Вандамын уурхайнууд ялимгүй үйлдвэрийн газар боловч түүнтэй зэргэлдээ орших эзэмшилдээ жаран долоон коммун багтаасан Монсугийн хүчирхэг компани нэг дөрвөлжин лье газар хүний мэдэлд байдагт хорсдог байжээ. Эхний үед Монсугийн компани Вандамын уурхайнуудыг цохихын тулд байдгаараа оролдож байсан бол одоо Денеленг хоосроод ирэх үед түүнийг сул шахам худалдан авахыг оролддог болжээ. Тэд хоорондоо амар заяагүй тулалдаж тал бүр нь мөргөцгөө эсрэг талынхаа мөргөцгөөс хоёр зуун метрийн хэртэй газарт зогсоож байжээ. Энэ тулалдаан бол хэдийгээр өрсөлдөж байгаа уурхайнуудын дарга инженерүүдийн хооронд учраа бүрэн олох харьцаатай байсан боловч нэгнийхээ гэдэс рүү хөлөө хийх биш харин нэгнийгээ алах тулалдаан байжээ. 

	Денеленгийн нүд нь орой дээрээ гарч:

	— Хэзээ ч хэлэлцээр байгуулахгүй! Намайг амьд байсан цагт Монсугийн компани Вандамын уурхайнуудыг авахгүй... Пүрэв гарагт би Энбогийнд хоол идсэн. Тэр намайг яаж ээрүүлдэж байгааг би ажигласан. Бас өнгөрсөн намар удирдах газраас чинь танай томчуул ирж намайг янз бүрээр оролдсон... Мэднэ ээ, мэднэ. Энэ ван гүн генерал, сайдуудыг чинь би сайн мэднэ! Их замын, дээрэмчид! Тэд юу ч үгүй болтол дээрэмдэж сүүлчийн цамцыг тайлан авах амьтад! гэж Денелен эгдүүцэн ярив. 

	Денелен учир тоймгүй зэмлэв. Харин Грегуар хувь нийлүүлсэн нийгэмлэгийнхээ захиргааг хамгаалсангүй. Мянга долоон зуун жаран онд баталсан дүрэм ёсоор захиргаа зургаан хүнээс бүрдэж тэр зургаан хүмүүс нь компанийг бүрэн эрхтэй удирддаг байжээ. Тэдний нэг үхэх юм бол үлдсэн тав нь захиргааны шинэ гишүүнд хамгийн нөлөөтэй хамгийн баян хувь нийлүүлэгч хүмүүсээс сонгодог ажээ. Пиолены юмны учрыг олдог эзэн Грегуарын бодлоор бол Монсугийн энэ ноёд, баяжихын төлөө хэтэрхий хөөцөлдөж заримдаа хэмжээ хязгаараасаа хальдаг байжээ. 

	Мелани ширээн дээрээс юм хумаа хурааж эхлэв. Хашааны дотор дахин нохой хуцахад Онорина хаалга онгойлгохоор явах гэтэл халуун өрөөнд амьсгаалахад хэцүү болтлоо цадсан Сесиль босож:

	— Хүлээж бай. Багш ирж байгаа байх гээд өөрөө явав. 

	Денелен мөн босож Сесилийн хойноос харангуутаа:

	— За юу болж байна? Охиныгоо Негрельд өгөх гэж байна уу? гэж асуув. 

	— Шийдээгүй байна. Тийм санаа ч байсан юм... Гэвч одоохондоо шийдсэн юм алга. Сайн бодох хэрэгтэй гэж Грегуарын гэргий хариулав. 

	— Тийм ч тийм ээ. Энбогийн гэргий ачтайгаа юу... Энбогийн гэргий гэнэт Сесильд хайртай болсонд би тун гайхаж байна гэж Денелен дооглосон байдалтай ярив. 

	Энэ бол тэнэг хэрэг гэж Грегуар дургүйцэж Энбогийн гэргий бол дээдсийн гаралтай хүн. Бас тэгээд залуугаас арван дөрөв ах! Хэрэв тийм байдаг бол ёстой муухай хэрэг! Би тийм сэдвээр тоглоом тохуу хийх дургүй гэхэд Денелен инээмсэглэж Грегуарын гарыг бариад гарч явав. 

	— Биш ээ, багш биш байна. Хоёр хүүхэд дагуулсан эмэгтэй ирлээ... Ээжээ та мэдэж байгаа шүү дээ, яагаа вэ, та бид хоёр дайралдсан шүү дээ... уурхайчийн гэргий. Түүнийг оруулаад ирэх үү? гэж Сесиль хоол идэх өрөө рүү эргэж ирэнгүүтээ хэлэв. 

	Эх эцэг нь сүрхий сандарч энэ гуйлгачин тун их балиар юм уу? гэж асуухад, үгүй тийм их балиар биш модон шаахайгаа үүдний саравчинд орхиж болно гэв. Эх эцэг нь хоолоо шингээх гэж эвтэйхэн түшлэгтэй хүнхгэр зөөлөн сандал дээр суув. Хүйтэнд гадагшаа гарахаасаа эмээж Грегуарынхан зүрхлэн:

	— Онорина, тэднийг нааш нь оруулаад ир гэв. 

	Уурхайчин Маэгийн гэргий хоёр хүүхэд дагуулсаар орж ирэн бээрч өлссөн тэр гурав дээдсийн амттайхан талх үнэртсэн халуун байшинд орж ирсэндээ гайхаж айв. 

	 

	 


II

	 

	Таг битүү хаасан унтлагын өрөөнд сараалжин хаалтын яс модны завсраар саарал туяа тусаж байгаа нь үүр гэгээрч байгаагийн шинж тэмдэг байлаа. Энэ бүдэг гэрэл аажмаар тааз дээр туяаран тусав. Эвгүй үнэртэй агаар өглөөний цагаар амьсгалахын аргагүй болж байсан боловч бүгдээрээ сэрэлгүй унтсаар л байв. Ленора, Анри хоёр бие биеэ өхөөрдмөөр тэврэн хэвтжээ. Альзира толгойгоо хажуу тийш болгон бөгтөр нуруугаараа унтаж байлаа. Захарий, Жанлен хоёрын орон дээр өвгөн Үхэшгүй амаа ангайлган унтлагын өрөөгөөр нэг хурхиран унтана. Бяцхан Эстелла хөхөө хөхөж чимээгүй болмогц эх нь дахин унтжээ. Тэдний унтаж байгаа харанхуй булангаас өчүүхэн ч чимээ гарахгүй байв. Эх нь хажуугаараа хэвтэж, охин нь жижигхэн толгойгоо эхийнхээ зөөлөн хөхөнд шаан тайван хэвтэж байв. 

	Доод давхарт цагны хөхөө зургаа дахин дуугарав. 

	Тосгоны зэрэгцсэн барилгын гаднах хаалганууд нь дуугарч явган хүний замын чулуун хавтан дээгүүр модон шаахайны дуу сонстох нь нүүрс ялгадаг эмэгтэйчүүд ажил руугаа явж байгаа нь энэ ажээ. Өглөөний долоон цаг хүртэл дахин чимээгүй болов. Долоон цагт хаалгыг нээхэд зэргэлдээ өрөөнөөс орноосоо босож байгаа хүний эвшээх ханиалгах дуу, кофе цайны, буурцаг тээрэмдэх хана нэвт сонсогдов. Гэвч долоон цаг өнгөрсний дараа нэлээд удаан болтол Маэгийн унтлагын өрөөнд нэг ч хүн хөдлөхгүй хэвээрээ байв. 

	Гэнэт алсаас тас нясхийн ороолгох, алгадах дуу, чанга орилох чимээ сонсогдов. Альзира одоо босох болж гэж бодон орноосоо ухасхийн босож ээж рүүгээ хөл нүцгэн гүйн очиж түүнийг дал мөрнөөс нь сэгсрэн:

	— Ээж ээ! Ээж ээ! Босоорой! Хожидлоо шүү. Та өнөөдөр явах ёстой шүү дээ. Иш-ш болгоомжтой байгаарай! Эстеллийг дарах нь байна шүү гэв. 

	Тэгээд Альзира эхийнхээ сүүтэй хөхөнд дарагдаж бараг бүтэх шахаж байсан Эстеллийг орноос нь шүүрэн авав. 

	— Иш-ш яасан ч золигийн амьдрал вэ? Бүхэл өдөржингөө унтсан ч болохоор ядарсан байна. Ленора, Анри хоёрыг хувцасла, би тэр хоёрыг авч явна. Чи Эстеллийг аргалж байгаарай. Би түүнийг ийм хүйтэн байхад авч явахгүй, даарч өвчин тусна гэж эх нь нүдээ арчингуутаа хэлэв. 

	Эх нь нүүр гараа шалавхан угаагаад хамгийн олигтой гэж байгаа хуучин цэнхэр банзал, өмнө нь хоёр нөхөөс тавьсан ноосон саарал цамцаа өмсөв. 

	— Иш-ш яасан золигийн амьдрал вэ! Шөл яасан билээ гэж дахин үглэв. 

	Эх нь хаалгаа онгойлгож хана тулж доошоо чимээтэй бууж байх үед Альзира унтлагын өрөөнд эргэж орон Эстеллийг тэнд авч ирэв. Эстелла дахин чарласан боловч Альзира наймтайгаасаа эхлэн эх хүний энэрэнгүй барилыг гайхалтай эзэмшиж жижигхэн хүүхдийг тайвшруулж саатуулж сурсан болохоор түүний чарлахыг тоодоггүй ажээ. Альзира дүүгээ өөрийнхөө бүлээн орон дээр аяархан тавьж хуруугаа хөхүүлэн бүүвэйлж сатааруулав. Эстелла дөнгөж тайвширтал жаахан томоохнууд нь хашхиралдаж эхлэв. Альзира хоёр том дүүгээ мөн саатуулах ажил гарав. Ленора, Анри хоёр унтахдаа л зөвхөн тэврэлддэг болохоос биш бусад цагт эв зүйгээ олж сууж чаддаггүй ажээ. Зургаан настай Ленора нүдээ нээв үү үгүй юү хариу өгөх чадалгүй хоёр дүү Анри руугаа дайрч зодож гардаг ажээ. Тэр хоёр хоёулаа үлээсэн юм шиг том толгойтой, сүрлэг шаргал өнгөтэй сэгсгэр үстэй ажээ. Альзира Ленораг хөлөөс нь барьж аван орноос суга татан гаргаж ирж зодно гэж сүрдүүлэв. Тэр нь чарлаж хөлөөрөө газар дэвсэлж байсан боловч Альзира тэр хоёрын нүүр гарыг нь угааж хувцаслав. Өвгөн ааваа сэрээхээс айж Альзира цонхныхоо хаалтыг онгойлгохгүй байв. Үхэшгүй өвгөн ач нар нь чих дөжрөм чанга хашхиралдаж байсан боловч түүнийг сонсохгүйгээр бөх унтсан хэвээр байв. 

	— Би бэлэн боллоо! Та нар тэнд юу хийгээд байна аа? гэж эх нь хашхирав. 

	Эх нь доод давхрын цонхны хаалтыг нээж цогоо малтан нүүрс хийгээд тэрээр өвгөнийг хүүхдүүдэд жаахан шөл үлдээсэн байх гэж бодож байсан чинь харин өвгөн юу ч үгүй болтол нь идээд цагаан савыг нь долоосон байжээ. Нөөц болгож гурван өдөр хадгалсан атга нарийн гоймонг чанахаас өөр аргагүй болов. Өчигдрийн хоолноос юу ч үлдээгүй болохоор тосгүй гоймон идэхээс өөр аргагүй болов. Гэвч Катрин өглөө идэх аяганы хийц бэлдэхдээ самрын хэртэй жижигхэн тос савандаа үлдээсэн нь ёстой аз болж эх нь тун их баярлав. Харин эргэнэгт нь одоо идэх юм ер үлдсэнгүй. Талхны хальс, хүлхэх яс ч үлдсэнгүй. Хэрэв Мегра зээлээр хүнсний зүйл өгөхгүй гэж зүтгэн, Пиолены эзэн найдсан ёсоор тавин франк өгөхгүй бол Маэгийнхан яадаг билээ. Аз дутахад хоолгүйгээр амьдрах арга олоогүйгээс хойш эрэгтэйчүүд болон Катрин уурхайгаас буцаж ирээд хоол идэх хэрэгтэй шүү дээ. Та нар бушуу гараач! Би явлаа шүү гэж эх нь уурлан хашхирав. 

	Альзира дүү нартайгаа доошоо гал тогооны өрөө рүү бууж ирэхэд эх нь чанасан гоймон гурван тавагт хийж өгөөд хоол идэх дургүй байна гэж хэлээд өөртөө юу ч хийж авсангүй. Катрин хэдийгээр өчигдрийн кофе цайны шаарыг халуун усанд буцалгаж уусан боловч эх нь жаахан амт орох болов уу гэж найдан мөн тэр саванд нь халуун ус шааран дээр хийж буцалган усны өнгөтэй адилхан, ялимгүй шаргалдуу өнгөтэй юмыг том аягаар хоёр уув. 

	— Өвгөн аавыгаа сэрээж болохгүй шүү. Унтаг. Эстеллагаа сайн харж байгаарай. Сайн харж байхгүй бол унаж толгойгоо хагална шүү. Хэрэв дүү чинь сэрээд их уйлаад байх юм бол энэ сахар байна үүнийг усанд уусгаад халбагаар уулгаарай... Чи миний сайн охин. Сахрыг өөрөө идэхгүй гэдгийг би мэдэж байна гэж эх нь Альзирад хэлэв. 

	— Сургууль яах билээ?

	— Сургууль уу? Маргааш яваарай, чи өнөөдөр гэртээ байлгүй болохгүй. 

	— Аа шөл яах вэ? Надаар шөл чануулах уу? Та орой эргэж ирж магадгүй шүү дээ. 

	— Шөл үү? Шөл үү? Үгүй. Намайг хүлээ. 

	Бүх эрэмдэг зэрэмдэг хүүхдийн адил Альзира настай нь харьцуулахад илүү хэрсүү ажээ. Альзира шөл чанаж сайн чаддаг боловч эх нь шөл чануулахгүй гэсний учрыг Альзира мэдэж шөл заавал чанана гэж зүтгэсэнгүй. Тосгоныхон цөм сэрж босжээ. Хүүхдүүд модон ултай шаахайгаа дуугарган сургууль руу бөөн бөөнөөрөө явж гарав. Найман цаг болов. Зүүн талаас Левакийн сууцаас ярилцах чимээ үргэлжлэн сонсогдоно. Эмэгтэйчүүд домбо тойрон ташаа тулан сууж хэлээ тээрмийн чулуу шиг хөдөлгөж байдаг өдөр эхэлжээ. Гадна талаас гал тогооны өрөөний жижигхэн цонхоор ядарсан цонхигор байрын царайтай памбагар уруултай, хавтгай хамартай нэг авгай шагайж:

	— Их сонинтой. Очиж сонсооч гэж жингэнэсэн дуугаар хэлэх нь сонсогдоход

	— Үгүй үгүй, сүүлд оръё. Надад явах хэрэг байна! гэж Маэгийн гэргий хариулав. 

	Айлынхаа айлд аяга халуун кофе ууснаас болж удаж магадгүй гэж айн Ленора, Анри хоёроо шалавхан хооллоод дагуулаад гарав. Дээд давхарт өвгөн Үхэшгүй мөн л байшингаар нэг хурхиран бөх бат унтсаар байв. 

	Маэгийн гэргий гудамжинд гараад салхи намдсаныг үзээд гайхав. Тэнгэр бүрхэж гэнэт дулааран ногоовтор өнгийн хана чийгт наалдамтгай болж, зам нэвтрэхийн аргагүй шавар шавхай болжээ. Нүүрстэй газар л хөл сугалж авахын аргагүй тийм зууралдсан өтгөн хөө шиг хар шавар дайралддаг ажээ. Ленора дүрсгүйтэж хүрзээр малтаж байгаа юм шиг шаахайныхаа хоншоороор шавар малтахад түүнийг эх нь зодов. Тэд тосгоноос гараад овоолоотой шорооны хажуугаар өнгөрөн дөтийг бодон холцорч хөгц ургасан хашаагаар хүрээлэгдсэн ээрэм тал дундуур хонхор цонхортой зөрөг замаар сувгийн зүг чиглэн явав. Заводын урт барилгууд дараалан үргэлжилж өндөр яндангуудаас хар тортог гарч үйлдвэрийн орчин тойронд онгилогдож эв хаваа алдсан талбай дээр унаж байв. Нурсан цамхгаас үлдсэн зузаан том яс мод бөөн модны цаана Рекильярийн хуучин уурхай дээгүүр ёрдойн харагдана. Маэгийн гэргий баруун тийшээ эргэн их зам дээр гарав. 

	— Байз, байз өөдгүй муу торойг доо чамайг. Чамд би үзүүлээд өгье! Чи бөмбөлөг хийгээрэй гайгүй! гэж эх нь хашхирав. 

	Анри шавар атгаж түүгээр бөмбөлөг хийж хэрэг гаргажээ. Эх нь тэр хоёрыг хоёулыг нь ялгалгүйгээр шулуухан алгадахад тэр хоёр томоотой болон нүднийхээ булангаар овгор нойтон шавар дээр мөрөө яаж гарч байгааг харан цааш алхав. Зуурангитсан шавраас хөлөө сугалж гаргахад тун хэцүү байсан учир хоёр хүүхэд нь тун ядарч бүдчин явна. 

	Маршьенаас гарсан их зам улаавтар хөрстэй талбай дундуур хоёр километр газар будсан тууз шиг жигд шулуун үргэлжилдэг ажээ. Үелсэн уудам ташуу газар дээр барьсан жижигхэн хот Монсу өнгөрөөд тэр зам мурийдаг байлаа. Хойд Францын үйлдвэрийн хотуудыг холбон шугам шиг өгсөж уруудуулан тавьсан энэ замуудын хоёр талаар байшингууд аажим аажим баригдсаар энэ орчин яваандаа бүхэлдээ ажилчдын тосгоноор дүүрэх ажээ. Тэр уйтгартай орчныг үзэмжтэй болгох гэж тоосгон жижигхэн байшингийн заримыг нь шар, заримыг нь хөх янз янзын тод өнгөөр будсан байв. Заримыг нь хүрэн өнгөөр будсан байхыг бодоход эндхийн бүх барилга эцсийн эцэст хар бор өнгөтэй болдог болохоор нь хүмүүс урьдчилан тийм өнгөөр нь будсан бололтой байв. Жижигхэн байшингууд замын зүүн баруунаас үргэлжилж түүнийг эмжин налуугийн хормой хүртэл үелэн баригджээ. Чигжүү барьсан жижигхэн байшингуудын дунд заводын дарга нар суудаг гурван давхар том харшууд сүндэрлэнэ. Нүүрсний тоосонд харласан хонхны дөрвөлжин цамхагтай тоосгон сүм төмөр хайлуулан шинэ маягийн зуухтай төстэй болжээ. Сахрын завод төмөр аргамжны үйлдвэр, уурын тээрмийн дунд бүжгийн танхим, гуанз, архи пивоны мухлаг олноор байрлажээ. Тэдний олон гэдэг нь яах аргагүй. Мянган байшинд архи пивоны газар таван зуу илүү оногдож байв. 

	Компанийн барилга — урт үргэлжилсэн агуулах, засварын газарт ойртож ирмэгцээ Маэгийн гэргий Ленорыгаа баруун гартаа Анригаа зүүн гартаа хөтөлж хүүхдүүд нь ойрхон ойрхон алхалж явж байв. Нэлээд цаахна нь уурхайн дарга Энбогийн Швейцарын овоохой маягийн хэлбэрээр барьсан харш дотор нь сагсгар сагсгар мод тарьсан сараалжаар замаас тусгаарлагджээ. 

	Маэгийн гэргий хүүхдүүдийнхээ хамт харшийн хажуугаар явж байхад үүднийх нь хажууд сүйх тэрэг ирж зогсон түүнээс Парисаас Маршьенд галт тэргээр ирсэн зочид бололтой одонгийн тууз зүүсэн эрэгтэй, үстэй пальто өмссөн эмэгтэй хоёр түүнээс гарч ирэхэд үүдний бүдэгхэн гэрэлтэй тасалгаанд Энбогийн гэргий угтах нь харагдан нээлттэй хаалгаар түүний гайхаж баярласан дуу сонсогдов. 

	— Шалавхан яв л даа, юу гэж чаргууцалдаад байгаа юм! гэж Маэгийн гэргий үглэн шаварт шигдэж яваа хүүхдүүдээ гараас нь чангаав. 

	Меграгийн мухлагт ойртож ирэхэд Маэгийн гэргий улам ч догдолжээ. Мегра Энботой зэрэгцээ суудаг байжээ. Түүний мухлаг уурхайн даргын харшаас зөвхөн хашаагаар тусгаарлагдсан ажээ. Мегра байшингийнхаа дэргэд барааны шургаагаар барьсан саравч агуулахтай, түүний гудамж руу гарсан нэг өнцөгт ямар ч үзүүлэн, гоёл чимэглэлгүй мухлаг барьсан ажээ. Тэндээс чихэр боов, хиам, ногоо жимс, талх пиво аяга сав юу л бол юуг олж авч болох байв. Эрт үед Мегра Ворегийн уурхайд хамгаалагчаар ажиллаж байгаад тэндээс халагдаж гаран жижигхэн мухлагийн худалдаа хийдэг болж хуучин дарга нарынхаа ивээлээр мухлагаа улам улам өргөтгөсөөр бусад мухлагийг хоосруулан Монсугийн бүх жижиглэн худалдааг гартаа авчээ. Тэр тун олон төрлийн бараатай тул ажилчны тосгоныхон бүгдээрээ тэндээс бараа худалдан авч байсан болохоор худалдан авдаг хүмүүс нь олширч бараагаа бусдаасаа ялимгүй хямд тэр ч байтугай зээлээр ч худалддаг болжээ. Гэхдээ Мегра өөрт нь суух байшин, мухлаг барьж өгсөн компанийнхаа гарт урьдын адилаар байдаг байжээ. 

	— Мегра гуай минь, би дахиад л танайд ирлээ гэж Маэгийн гэргий Меграг мухлагийнхаа хаалганы дэргэд зогсож байхыг нь хараад хөлчингүй байдлаар хэлэв. 

	Мегра юу ч хэлэлгүй түүн рүү харав. Шударга шулуун юмны ая зүй олдог худалдаачин бүдүүн Мегра хэлсэн үгнээсээ хэзээ ч буцдаггүйдээ бахархдаг хүн байлаа. 

	— Мегра гуай минь, та намайг өчигдрийнх шигээ арай хөөхгүй биз дээ. Хэрэв хөөвөл бид бямба гараг хүртэл яаж амьдрах билээ? Гэрт талхны хальс байхгүй... Би өрөө төлөөгүй байгаа... үүнийг мэдэж байна... Жаран франкийн өрийг хоёр жил төлөөгүй байгаа. 

	Маэгийн гэргий зовж үгээ олж ядан цөөхөн үгээр түгдрэн ярив. Маэгийнхан сүүлчийн ажил хаялтын үед жаран франк зээлж авчээ. Төлнө гэж олон удаа амласан боловч хэлсэндээ хүрч чадсангүй. Яагаад ч гэсэн хоёр долоо хоногт дөчин су хэмнэж өрөө хэсэг хэсгээр нь төлж чадсангүй. Уржигдар нь гай болоход байдаг бүх юмыг нь худалдана гэж сүрдүүлсэн учраас гуталчинд хорин франкаа аргагүйн эрхэнд өгчээ. Ингэж тэд сохор зоосгүй хоцорчээ. Хэрэв тэгээгүй бол бямба гарагийн цалин буутал яаж ийгээд хүрэх байсан биз ээ. 

	Мегра гэдсээ цүрдийлгэн гараа элгэндээ салаавчилж Маэгийн гэргийн бүх гуйлтын хариуд зөвхөн толгой сэгсрэв. 

	— Мегра гуай минь, хоёр бөөрөнхий талх өг л дөө. Би ойлгож л байна даа... Би илүү юм гуйхгүй, кофе цай гуйгаагүй... зөвхөн хоёр ширхэг гурван фунтийн талх өдөрт хэрэгтэй гэхэд

	— Үгүй! гэж Мегра аль байдгаараа хашхирав. 

	Мухлагаас түүний гэргий шагайж харав. Энэ өвчтэй эмэгтэй бүхэл өдөржингөө данс руу тонгойн сууж, толгойгоо өндийж ч зүрхэлдэггүй ажээ. Зовлонтой гуйлгачин эмэгтэй өөр лүү нь энэрэл гуйсан шинжтэй харж байхыг нь үзмэгцээ лангуу руугаа буцаж алга болов. Энэ эмэгтэй нөхрийнхөө мухлагаас юм худалдаж авдаг нүүрс зөөгч хүүхнүүдийн заримд нь ороо үг дуугүй суллаж өгдөг гэдэг яриа байдаг байжээ. Хэрэв уурхайчид зээл төлөх хугацаагаа сунгуулахыг хүсэх юм бол Мегра руу хөөрхөн муухай хамаагүй зөвшөөрдөг л бол охиноо ч юм уу гэргийгээ явуулахад л болдог гэдгийг хүн бүр сайн мэддэг байв. 

	Мегра руу гуйсан шинжтэй харж байсан Маэгийн гэргий Мегра өөр лүү нь ус гүйлгэнэсэн жижигхэн нүдээрээ жоготой ширтэн харж байхыг нь мэдмэгцээ тун их зэвүү нь хүрч, яасан өөдгүй амьтан бэ? Долоон хүүхдийн хүндтэй эх болоогүй залуу, хүүхэдгүй байсан бол яах вэ. Мегра харж болох сон! гэж бодоод уур нь хүрч суваг дотроос самрын яс түүн авч харж байсан Ленора, Анри хоёроо гараас нь шүүрэн авч:

	— Энэ чинь танд жаргал авч ирэхгүй дээ Мегра гуай! Миний үгийг санаж яваарай! гэж хэлээд зайлав. 

	Пиолены эзэнд найдах ганц найдлага үлджээ. Хэрэв тэд таван франк өгөхгүй бол хэвтэж үхэхээс өөр арга алга аа. Маэгийн гэргий зүүн тийшээ Жуазелийн зам руу эргэн явав. Замын зөрлөг дээр намар бүр Парисаас ирсэн баячуул хэргэмтэн, генералууд бусад албаны хүмүүс элбэг дэлбэг цайллага хийж байдаг уурхайн захиргааны зочдын өргөө болох том тоосгон барилга байдаг байв. Маэгийн гэргий энэ байшингийн хажуугаар өнгөрч явахдаа таван франкийг юунд зарцуулахаа бодож юуны өмнө талх худалдан авах хэрэгтэй, дараа нь кофе цай дараа нь фунтийг дөрөв хуваасны нэгээр масло, өглөөний шөл, оройн хоолонд зориулж жаахан төмс, цаашид нөхөр нь мах идэх хэрэгтэй болохоор магадгүй жаахан мах хуйхны цэлцмэг худалдаж авч ч болно байх гэж бодов. 

	Маэгийн гэргийн замд Монсугийн дуганы лам Жуар дайралдав. Жуар нөмрөгөө дээш нь шуугаад үсээ норгохоос айж байгаа тарган том муур шиг болгоомжтой байв... Энэ лам уян сэтгэлтэй өөрийнхөө эсрэг ажилчин эзэн хоёрын аль алиныг ч хандуулахыг боддоггүй элдэв будилаанаас хол байдаг гэдгээ харуулахыг хичээдэг хүн ажээ. 

	— Сайн байна уу? Ламтан минь. 

	Жуар хүүхэд рүү харж инээмсэглээд замын гол дунд хөдөлгөөнгүй зогсож байсан эх рүү нь харалгүй хажуугаар нь яваад өнгөрөв. Маэгийн гэргий хэдийгээр шүтлэггүй хүн боловч яагаад ч юм дээ лам жаахан мөнгө өгөх байх гэж бодогджээ. 

	Тэд замаараа дахин хөдөлж хөлөөрөө зуурангитсан хар шавар нялгадан алхав. Хүүхдээ чирч бас хоёр километр явах хэрэгтэй байв. Хүүхдүүд нь ядарч хөлөө арай ядан зөөж байжээ. Замын хоёр талаар мөн л нөгөө банзан хашаагаар хүрээлэгдсэн цөл газар мөн л утаанд харласан фабрикийн барилгууд, утаа манарсан өндөр яндангууд үргэлжилж байв. Цаашид зүг зүг тийшээ зах нь харагдахгүй нам тал газар хар бараан тэнгис мэт цэлийж, алсад цэнхэрлэн зурайн харагдаж байгаа Вандамын ой хүртэлх энэ уудам зайд ганц ч мод ёрдойж харагдахгүй байв. 

	— Ээж ээ, тэврээч!

	Эх нь тэр хоёрыг ээлжлэн тэвэрч явав. Засмал замын хонхор цонхорт шалбааг тогтжээ. Маэгийн гэргий нил шавар шавхай болохоос айж банзлаа дээш нь шуув. Энэ чөтгөрийн шалбааг тун их халтиргаатай байсан учир гурав дахин золтой л унасангүй. Тэгсээр яваад Грегуарын байшингийн үүдний саравчинд ирэхэд тэдэн рүү том хоёр нохой дайрч галзуурсан юм шиг аймшигтай хуцсан учир хүүхдүүд айж уйлагнав. Грегуарын зарц нохойг шавхуурдаж байж хөөв. 

	— Үүдний саравчинд шаахайгаа тайлаарай гэж Онорина хэлэв. 

	Хоол идэх өрөө рүү оронгуутаа эх хүүхдүүдэд гэнэтхэн халуун оргиход мэгдэрч зогсон эвтэйхэн түшлэгтэй зөөлөвчтэй сандал дээр налан сууж өөрсөд рүү нь тайван харж байгаа тэрийн эзэн Грегуар, түүний гэргий хоёрыг эмээн харж зогсов. 

	— Охин минь, үүргээ гүйцэтгээрэй гэж Грегуарын гэргий хэлэв. 

	Грегуарынхан ядуу хүмүүст өглөг тарааж өгч байх ажлыг Сесильдээ хариуцуулсан ажээ. Тэдний ойлгож байгаагаар энэ бол зөв хүмүүжилтэй охины зан байдлын ёс дүрэмд байх зүйл ажээ. Гэрийг нь бурхан ивээсэн учраас эелдэг зантай байх ёстой гэж тэд ярьцгаадаг байжээ. Гэвч тэд сайн үйл хэргийг ухаалаг бүтээж байгаа гэдэгтээ бахархаж хүнд тус болж байгаа нь энэ гээд муу юмыг дэмжих вий гэж дандаа айдаг байжээ. Иймээс гуйлгачинд өглөг өгөхдөө мөнгө хэзээ ч өгдөггүй байжээ! Арван су тэр ч байтугай хоёр су ч хүнд өгдөггүй байв. Ядуу хүнд сохор зоос ч өгсөн заавал архи ууна гээд өглөгт ямагт мөнгөнөөс өөр юм гол төлөв өвлийн цагт хамгийн ядуу хүүхдэд дулаан хувцас өгдөг байжээ. 

	— Иш-ш хөөрхий минь өрөвдмөөр ч амьтад вэ? Яасан цонхигор юм. Ийм хүйтэнд явж байдаг! Онорина яваад шүүгээнээс боодолтой юм аваад ир гэж Сесиль хэлэв. Зарц хоёр эмэгтэй зовлонтой хүүхдүүд рүү мөн л энэрэнгүй хүний ёсоор сэтгэл түгшин харж байв. Харин тэд баян айлын хаяа дагасан учраас гэдэс цатгалан байдаг ажээ. Зарц эмэгтэй Оноринаг үүрэг биелүүлэхээр дээшээ гарахад амттайхан талхны үлдэгдэлтэй тавгийн ширээнээс хурааж байсан тогооч хийж байгаа юмаа мартсан юм шиг тавгуудаа буцааж ширээн дээр тавин гараа унжуулан зогсов. 

	— Надад ноосон даашинз хоёр, нэг алчуур бий. Энэ хөөрхий хүүхдүүдэд яасан дулаахан байх бол гэж Сесиль шүүрс алдан хэлэв. 

	Үүнийг дуулаад Маэгийн гэргий үг хэлэх зориг орж:

	— Баярлалаа хатагтай минь! Баярлалаа. Та нар яасан сайн хүмүүс вэ!.. 

	Маэгийн гэргийн нүдэнд нулимс гүйлгэнэж таван франк өгнө гэдэгт итгэсэн боловч хэрэв сайхан сэтгэлт хүмүүс өөрсдөө өгье гэхгүй бол яаж гуйя даа гэж бодов. 

	Зарц хүүхэн эргэж ирэхгүй удахад нэг л эвгүй дуугүй байцгаав. Хүүхдүүд эхийнхээ банзлаас барин амттайхан талхнаас нүдээ салгаж чадалгүй ширтсээр байв. 

	— Та нар зөвхөн хоёр хүүхэдтэй юм уу? гэж Грегуарын гэргий дуугүй суухаар гэж ам нээн асуухад

	— Иш-ш эрхэм эзэгтэй минь, би долоон хүүхэдтэй шүү! гэв. 

	Сониноо үргэлжлүүлэн уншихаар доошоо харсан Грегуар дургүй нь хүрсэн бололтой өндөсхийн

	— Долоо? Тэр олноор яах юм бэ? Бурхан минь! гэхэд

	— Зовлонтой юм байна даа гэж гэргий нь зэвүүцсэн байдалтай хэлэв. 

	Маэгийн гэргий уучлалт гуйж байгаа юм шиг гараа үл мэдэгдэм хөдөлгөв. Яая гэх вэ! Хүссэн хүсээгүй хүүхэд гараад л байх юм чинь. Манайхан удмаараа тийм улс. Хүүхэд нь өсөхлөөрөө ажил хийж гэртээ хөлс авч ирнэ байх даа. Хэрэв тэднийд огт тэнхээ тамиргүй болсон өвгөн байхгүй, бас хүүхдүүд нь уурхайд ажилладаг сан бол гэр бүлийн амьдрал нь хөнгөн байх сан. Зөвхөн гурван том хүүхэд нь л уурхайд ажиллах насанд хүрсэн. Хэдийгээр жижигхэн хүүхдүүд нь ямар ч тус дэм өгдөггүй боловч тэднийг тэжээх хэрэгтэй шүү дээ. 

	— Та нар чинь уурхайд удаан ажиллаж байгаа улс байх нь ээ? гэж Грегуарын гэргий шалгаан гарахад

	Цонхигор царайтай Маэгийн гэргий бахархсан байдалтай инээмсэглэж

	— Тэгэлгүй яах вэ аль эртнээс эхэлж ажилласан. Удаан ажилласан байлгүй яах вэ! Би хүүхэд байхаасаа эхлэн хорин нас хүртлээ дандаа газар доор ажиллаж байсан гэж хэлж болно. Дараа нь чамайг эндээс амьд гаргаж ирэхгүй гэж загнаад цаашид ажиллахыг эмч зөвшөөрөөгүй юм. Би тэр үед хоёр дахь хүүхдээ гаргасан тэр үед миний ясанд ямар нэгэн гэмтэл гарсан байжээ. Бас тэгээд яг энэ үед би нөхөрт гарч гэрийн ажил дааж давахын аргагүй болсон юм. Нөхрийнхөө талаар ярих юм бол тэд удам судраараа дандаа уурхайд ажиллаж байсан улс аав, өвөө, элэнцээ мэдэхгүй цааш нь хэн байсан юм ер нь бүгдээрээ уурхайд ажиллаж байсан хүмүүс. Рекильярийн уурхайд зээтүүгээр анх цохисноос эхлээд ажилласан улсдаа гэж ярив. 

	Грегуар энэ эмэгтэй түүний гэрэлтсэн цонхигор царайтай цайвар үстэй өрөвдмөөр хүүхэд рүү нь бодол бодон харахад бие бялдар жижиг, цус багатай, муухай царайтай, дорой төрж хэзээ ч цадталаа хоол иддэггүйн шинж тэмдэг илэрнэ. Дахин нам гүм чимээгүй болж зөвхөн ил галын зууханд асаж байгаа нүүрс үл мэдэгдэм тас няс хийх чимээ гаргаж утаа манаруулж байлаа. 

	Энэ бүгчим халуун өрөөнд залхуу хүрч үүрэглэмээр нам гүм бөгөөд жаргалтай баян айлын тохилог сайхан байрын нэг хэсгийн элбэг дэлбэг байдлыг энд харуулж байжээ. 

	— Тэнд юу ухаад байгаа юм бэ? Мелани чи явж боодолтой юм шүүгээний доод талын тавиур дээр зүүн талд нь бий гэж Оноринад хэлээч гэж Сесиль тэсэж чадсангүй хэлэв. 

	Грегуар энэ зовлонтой хүмүүсийг хараад төрсөн гүн бодлоо илэрхийлэн

	— Хүмүүс хэцүү амьдарч байгаа нь үнэн. Гэвч хонгор минь ажилчид биеэ тун өөдгүй авч явдаг гэдгийг хэлэх хэрэгтэйг мэдэж байгаа биз дээ... Аж ахуйч тариачны нэгэн адил мөнгөө хэцүү хүнд өдрүүдэд зориулж хадгалахын оронд уурхайчид архи ууж өрөнд орсоор байгаад эцсийн эцэст гэр бүлээ хооллох юмгүй болж байгааг нь харж байгаа биз дээ гэж чангаар хэлэхэд

	— Та зөв ярьж байна гэж Маэгийн гэргий болгоомжтойгоор тосон аваад. Замаа алдсан тийм хүмүүс олон бий. Хэрэв ямар нэгэн архичин гомдол гаргах юм бол өөрийн чинь буруу гэж би түүнд хэлнэ ээ. Харин надад бол архи уудаггүй сайн нөхөр дайралдсан юм. Заримдаа баярын үеэр хүмүүс архи уухад миний нөхөр зөвхөн илүү гарсан мөнгөөрөө уудаг. Өөр илүү уудаггүй. Энэ талаар миний нөхөр ёстой эр хүн. Магтах хэрэгтэй. Харин гэрлэхээсээ өмнө үргэлж ууж байсан хүн ёстой гахай гэсэн үг! Хэлэхийн арга алга. Гэрлэсэн хойноо ухаан орсон юм. Архи уугаад бид ямар ашиг олох билээ дээ. Яг одоогийнх шиг жишээ нь гэрийнхээ бүх хайрцаг савыг онгичоод сохор зоос ч олохгүй өдөр тохиолддог юм гэв. 

	Грегуарынхныг таван франк хайрлах сэтгэлтэй болгох гэж Маэгийн гэргий чичирсэн дуугаар зогсоо зайгүй ярьж, муухай өр яаж үүссэн, тэр анхандаа ер ажиглагдамгүй байж байгаад сүүлд нь яаж түргэн өсөж тэднийг залгисан тухай ярив. Эхний үед хоёр долоо хоног бүрд өрнийхөө хагасыг нь тогтмол дардаг байсан. Олон ч удаа дарсан. Гэтэл нэг удаа хугацааг нь хэтрээгээд түүнээс хойш яагаад ч дарж чадахаа байсан. Одоо хэзээ ч төлж чадахгүй болсон. Одоо бүр дүүрсэн, үхэхээс нааш гачигдал дутагдлаас гарч чадахгүй. Уухын тухайд гэвэл нуугаад байх юмгүй уурхайчин хүн нүүрсний тортгоос хоолойгоо цэвэрлэхийн тулд аяга пиво уух шаардлагатай. Харин энэ ганц аяга пивоноос бүх юм эхэлж дараа нь яван явсаар байгаад хүмүүс архи пивоны мухлагаас гарахаа байдаг болж байна. Хүн зовлонд автагдахаараа архи ууцгаадаг болж байна аа хэнд ч гомдол гаргах хэрэггүй нь мэдээж боловч ер нь ажилчид бага л хөлс авч байна даа гэж сулхан үглэхэд

	— Компани та нарт орон сууц, түлш өгдөг гэж би боддог гэж Грегуарын гэргий хэлэв. 

	Маэгийн гэргий тод цог улалзуулан асаж байгаа дээд зэргийн нүүрс түлсэн ил галын зуух руу болгоомжтой харан: 

	— Үнээн, үнэн. Бидэнд нүүрс өгдөг. Тийм их сайн биш боловч түлж болдог л юм... Байрны хөлс их үнэтэй биш сард зургаан франк авдаг юм. Жаахан л юм шиг санагдах боловч энэ зургаан франкийг төлөхөд хэцүү үе олонтоо тохиолддог юм даа... Жишээлбэл: Одоо намайг хэдэн хэсэг хэрчиж хаяна гэсэн ч сохор зоос гарахгүй гэж хариулав. 

	Грегуар, гэргийтэйгээ хоёулаа эвтэйхэн түшлэгтэй зөөлөн сандал дээр үг дуугүй тухлан сууна. Уурхайчдын ядуулаг амьдралын тухай залхуутай яриаг сонсоход тэдэнд уйтгартай эвгүй байжээ. Маэгийн гэргий тэднийг гомдоолоо гэж бодож айн, юмны учир утгыг олдог эмэгтэйн янзаар тайван өгүүлэх нь:

	— Би үүнийг зүгээр л ярьж байна. Гомдол гаргаж байгаа юм биш. Энэ бол хүн хүний хувь заяанаас л болж байгаа юм. Үүнтэй маргалдах хэрэггүй. Яалаа ч гэсэн бидэнд ямар ч юм өөрчлөгдөхгүй. Бурхан дээдэс оногдуулсан тэр газар л өөрийнхөө ажил хэргийг үнэнчээр хийж байвал л дээдийн заяа. Тийм биз дээ, эзэнтэн минь? Тийм биз дээ эзэгтэй минь? гэхэд

	— Хэрэв та тэгж үзэж байгаа бол хонгор минь та нарт ямар ч зовлон аюултай биш. Та нар хэзээ ямагт жаргалтай байх болно гэж Грегуар түүнтэй санаа бүрэн нийлэв. 

	Эцэст Онорина, Мелани хоёр боодолтой юм авч ирэв. Сесиль өөрөө түүнийг задалж дотроос нь хоёр даашинз гаргаж ирэн дээр нь хоёр алчуур, оймс, бас бээлий нэмж тавив. Эд бүгдээрээ хүүхдэд сайхан таарах ажээ. Хөгжмийн багш нь ирсэн учир Сесиль яарч сандарч байлаа. Сесиль зарц хүүхэнд ялгасан зүйлийг түргэн боо гэж тушаагаад эх хүүхдийг үүд рүү түрж гарав. 

	— Бид одоо огт мөнгөгүй байгаа. Бидэнд таван франк л болно гэж Маэгийн гэргий чичирсэн хоолойгоор хэлэв. 

	Маэгийнхан бүгдээрээ бардам зантай. Хэзээ ч гуйлга гуйж яваагүй болохоор хоолой нь зангирчээ. Сесиль догдлон эцэг рүүгээ харахад эцэг нь эрс татгалзаж ямар нэгэн үүрэг биелүүлж байгаа юм шиг байдалтайгаар

	— Үгүй, энэ бол манай ёс дүрэмд байдаггүй хэрэг. Бид өгч чадахгүй гэж хэлэв. Татгалзсанд Маэгийн гэргий урам нь хугарч гайхаж байгааг Сесиль хараад урьдынхаа адил амттай талх руу нь нүдээ салгалгүй ширтэж байгаа хүүхдүүдийг нь баярлуулахаар шийдэж талхыг хоёр хэрчин:

	— Май, үүнийг ав! гэж тэр хоёрт өгөв. 

	Сесиль өгсөн талхаа тэр дорхноо буцаан хүүхдүүдээс авч сонин шаардан:

	— Хүлээж байгаарай. Та нарт боож өгнө. Та нар гэртээ очоод ах эгч нартайгаа хувааж идээрэй гэв. 

	Охиныхоо сайхан сэтгэлтэйд уярсан эх эцгийгээ харж байхад Сесиль хүүхдүүдийг гадагш нь түрж гаргав. Талхгүй байсан өрөвдмөөр хүүхдүүд бээрсэн жижигхэн гартаа хэрчим талх эрхэмлэн барьсаар гарч одов. 

	Эх нь хүүхдээ нойтон замаар чирсээр бүх юм нүдний нь өмнө эрээлжилж байсан учир орчин тойрны хоосон тал, хар шавар, дүнсгэр бүрхэг тэнгэрийн аль алиныг ч ажиглалгүйгээр явав. Монсу руу буцаж явах замдаа Маэгийн гэргий Меграгийн мухлагт орж тун их шийдэмгий гуйж байж эцсийн эцэст түүнээс бөөрөнхий талх хоёр, кофе цай, масло тос таван франкийн бутархай мөнгө авав. Мегра мөнгөө хүүтэй өгдөг байжээ. Мегра өөрт нь биш харин Катринд нь санаархаж байгааг хүнсний юм авахдаа өөрөө ирэх биш харин охиныгоо явуулж байгаарай гэж хэлэхэд нь Маэгийн гэргий ойлгожээ. За яах вэ чухам юу болохыг үзнэ дээ! Хэрэв Мегра оролдох юм бол Катрин түүнийг алгадна. 

	 

	 


III

	 

	Хоёр зуун дөч гэдэг тосгоны Жуар ламын ням гарагт мөргөл үйлдүүлдэг жижигхэн тоосгон сүмийн хонхны цамхгийн цаг арван нэг болоход мөн тоосгон байшинд байрладаг зэргэлдээх сургуулийн өвлийн хүйтэнд хаасан цонхоор нэвт хүүхдийн янгинан унших дуу хүнгэнэн сонсогдож байлаа. Цэцэрлэгээр тусгаарлагдсан тосгоны нэг янзын дөрвөн хэсэг хорооллын хоорондох өргөн гудамж хүнгүй хэвээрээ. Өвөл ургамалгүй болж шаравтар шороон хөрс нь гаран шавар шавхай болсон идэшний бут ногоо хаа нэгэн газар дорсойсон цэцэрлэг тун ч гунигтай ажээ. Газар сайгүй шөл чанан яндангуудаас утаа манарч гудамж руу үе үе ямар нэг эмэгтэй гарч ирэн айлынхаа үүдний саравч хүртэл гүйж хаалганы цаагуур алга болно. Бороогүй байсан боловч тэнгэрт үүл бүрхэж, агаар чийг болсон байсан учраас тосгоны бүх байшингийн буланд тавьсан торхонд усны цоргоноос том том дусаал дусаж байв. 

	Уудам дэнж дээр баригдаж, хар замаар гашуудлын хүрээ шиг бүслэгдсэн энэ тосгонд түр зуурын ширүүн бороогоор үргэлжид угаагдаж байдаг жигд үелсэн улаан бараан дээвэр л хамгийн аятайхан харагддаг ажээ. 

	Маэгийн гэргий гэртээ буцах замдаа харуулын ажил хийдэг хүний авгайнд очиж намраас хойш хадгалсан төмснөөс нь худалдаж авахаар зам гажив. Турьхан намхан хэсэг улиангар модны цаад талд (энэ хавтгай тал газар зөвхөн үүнээс өөр мод байхгүй ажээ) жижигхэн цэцэрлэгтэй, дөрөв дөрвөөр нь барьсан хэсэг жижигхэн байшингууд онцгой харагдаж байв. Энэ бол компанийнхны шинэ туршлага бөгөөд тэр жижигхэн байшингуудыг мастеруудад зориулж барьсан учир ажилчид энэ хөнгөлөлттэй байрыг «Торгон оймс» гэж нэрлэн гуйлгачин байдлаа дажгүй дооглодог байжээ. 

	— Ёх! Нэг ирлээ! гэж хэлсээр боодолтой юманд түүртсэн Маэгийн гэргий шавар шавхай болсон хөлөө арай ядан зөөж байгаа Ленора, Анри хоёроо түрсээр орж ирэв

	Голомтын дэргэд Эстелла аль байдгаараа чарлан, сахар дууссан болохоор Альзира дүүгээ яаж тайвшруулах аргаа олохгүй дэмий л хөхөө хөхүүлж байгаа дүр үзүүлэн бүүвэйлж байв. Заримдаа ингэж хуураад болдог байжээ. Гэтэл энэ өдөр Альзира, даашинзныхаа товчийг тайлж Эстеллийн бяцхан ам руу өөрийнхөө шалчгар жижигхэн хөхөө хийсэн боловч тус болсонгүй. Өлссөн хүү буйлаараа үрчгэр арьсыг нь сайн хазаж үзээд учир дүрсгүй уйлжээ. 

	— Эстеллийг би одоо авъя! Хэрэв авахгүй бол бидэнд үг солиулахгүй гэж эх нь авч явсан юмаа тавингуутаа хэлэв. 

	Эх нь цээжнийхээ даруулгын цаанаас чинэрсэн том хөхөө гаргаж ирэхэд орилж байсан хүүхэд энэ амьд савны хоолойгоор хөхөн дорхноо дуугүй болж эцэст ярилцаж болох болов. Жижигхэн эзэгтэй гал руугаа нүүрс хийж шалаа шүүрдэн юм бүхнээ засаж янзалж бүгдийг жин тан болгосон байв. Нам гүмд өвгөн мөн л нэг жигд, чанга хурхирч байх нь сонсогдож байв. 

	— Иш-ш та хэчнээн их юм худалдаж авсан юм бэ! Ээж ээ би шөл чаная гэж Альзира авч ирсэн юмыг харан баяртайгаар инээмсэглэн хэлэв. 

	Ширээ тэр чигээрээ боодолтой хувцас, том хоёр талх, төмс, масло тос, кофе цай, цайны хольцоо, хагас фунт мах хуйхны холимгоор дүүрчээ. 

	— Тэг тэг шөл чанаарай! Явж хурган чих хэд хэдэн сонгинын толгой тастаж ирэх хэрэгтэй... Үгүй, би сүүлд эрэгтэйчүүдэд шөл бэлтгэе. Одоохондоо төмс чана. Жаахан тос үнэртүүлээд идье... Тэгээд кофе цай ууж орхиё. Кофе чанахаа мартаж болохгүй шүү! гэж эх нь ядарсан байдалтай хэлэв. 

	Тэгээд эх нь амттайхан талх бий гэдгээ санан Ленора, Анри хоёр луу хартал тэд гартаа юу ч үгүй хоёулаа амарч дуу шуу орон шалан дээр наргиж байв. Ээ, ховдог амьтад эд замдаа талхаа идэж орхижээ гээд тэр хоёрыг алгадаад авахад Альзира тогоогоо гал дээр тавиад эхийгээ тайтгаруулахыг хичээж:

	— Ээж ээ боль л доо, надаас болж уурлаж байна уу даа хэрэггүй. Надад амттай талх идэхтэй манатай байгаа гэдгийг та мэдэж байгаа шүү дээ. Та нар хол газар явган явсан болохоор тэд өлссөн байлгүй яах вэ гэв. 

	Бага үд болж сургуулиас хүүхдүүд бужигналдан гарч ирж модон ултай шаахай өмссөн жижигхэн хөлүүдийн чимээ сонсогдож гарав. Төмс буцалж болон, өтгөрүүлэхийн тулд адил хэмжээний хольцоо хийсэн кофе сайхан бургилж торон шүүлтээр нь том том дуслан гүцний нь бэлтгэл саванд гоожиж гарав. Ширээний нэг өнцөгт зай гаргасан боловч түүний ард зөвхөн эх нь сууж хоол идэж хүүхдэд өөрийн нь өвдөг ширээ болов. 

	Идэмхий жижигхэн Анри тос нэвтэрсэн цаасанд боодолтой байгаа мах хуйхны холимог руу эргэж харан хорхой нь хүрсэн байдалтай шуналтайяа ширтэв. 

	Эх нь дулаацах гэж хоёр гараар аягаа барин кофе цайг бага багаар балган ууж байтал яг энэ үед Үхэшгүй гэнэт орж ирэв. Үхэшгүй угаасаа орой босдог, босоход нь өглөөний хоол гал дээр байж байдаг заншилтай ажээ. Энэ өдөр Үхэшгүй яагаад шөл чанасангүй вэ! гэж үглэв. Бэр нь хүссэн бүгдийг дандаа хийж болохгүй байна гэж хэлэхэд Үхэшгүй үг дуу гаргасангүй, чанасан төмс идэж гарав. Үхэшгүй үе үе босож гал руу очин хоолойгоо засан нурам руу нь нулимж дараа нь сандал дээрээ дахин сууж нүдээ анин доошоо тонгойж ам руугаа хольцоогүй аргуун төмс гулгуулна. 

	— Ээ, ээжээ би мартжээ! Айлын авгай ирсэн гэж Альзира түгдрэн хэлэхэд эх нь ууртай маягтай түүний үгийг тасалж

	— Янзын амьтан гэв. 

	Эх нь дотроо айлынхаа авгай Левакийн гэргийд гомдож байдаг байжээ. Мөн ч харамч шүү! Тэр өөрийнх нь ямар нэгэн юм зээл өг гэж гуйх вий гэж айн өчигдөр юм бүхэн дутагдаж гачигдаж байна гэж худлаа уйлж байжээ. Гэтэл гэрт нь суудаг хүн нь хоёр долоо хоногийн мөнгийг урьдчилан авсан Левакийнх одоо мөнгөтэй байгаа гэдгийг Маэгийн гэргий мэдэж байв. Гэвч тосгоны хүмүүс бие биеэсээ мөнгө зээлдэж авахыг хичээдэггүй байжээ. 

	— Хүүе, би нэг юм саналаа. Нэг чанах кофе цай цаасанд боогоод орхиоч... Пьероны гэргийд авч очиж өгье. Би түүнээс уржигдар авсан юм гэж эх нь гэнэт хэлэв. 

	Охин кофе боож бэхлэнгүүтээ одоохон эргэж ирээд эрэгтэйчүүдэд зориулж шөлтэй хоол хийнэ гэж нэмж хэлэв. Тэгээд эх нь өвгөн Үхэшгүйд ганцаараа шүдгүй буйлаараа төмс бүдчүүлэх, Ленора, Анри хоёрыг шал дээр унасан төмсний хальснаас зодоо хийх бололцоо олгон Эстеллийг тэврээд гарав. Левакийн гэргийг дуудах байх гэж айн тойрч явахгүйгээр цэцэрлэг дундуур нь шууд явав. Тэдний цэцэрлэг Пьероны цэцэрлэгтэй залгаа байдаг бөгөөд хоёр цэцэрлэгийг заагласан сараалжин хашаа цоорхойтой түүгээр тэд бие бие рүүгээ явдаг байжээ. Тэнд дөрвөн айлын дунд нэг худаг байдаг байв. Түүний хажууд голт борын доожоо муутай бутны ар талд багаж зэвсэг дүүрэн чихсэн жижигхэн саравч байдаг, тэр саравчинд баярын өдөр зоог барьдаг туулайгаа (айл бүр нэг туулайтай ажээ) байлгадаг байжээ. Өдрийн нэг цаг дуугарч цай уух цаг болов! Энэ үед үүдний саравч, цэцэрлэгийн аль алинд нэг ч хүн харагддаггүй заншилтай ажээ. Засварын ганц ажилчин ээлж эхлэхээсээ өмнө дуусгах гэж ногоо тарьдаг газраа хүрзээр онгилж байв. Маэгийн гэргий айлынхаа үүдний саравч руу ойртож явахдаа гудамжны нөгөө талд сүмын хажууд нэг эрхэм хоёр эмэгтэйн хамт байхыг харав. Маэгийн гэргий түр зогсож Энбогийн гэргий өөрийнхөө зочин одонтой эрэгтэй хүн, үстэй пальтотой эмэгтэй хоёрт ажилчны тосгон үзүүлж байна гэдгийг таньж мэдэв. 

	— Чи юунд сандраа вэ! Би хүлээж болох байсан! юм гэж Пьероны гэргий кофег өгөхөд хэлэв. 

	Пьероны гэргий хорин найман настай ажээ. Энэ том нүдтэй хар үстэй муур шиг цэвэрч нямбай, хүүхэд гаргаагүй болохоор сайхан хөхтэй хүүхэн тосгондоо хөөрхөн гэгддэг, хэдийгээр жижигхэн духтай, нимгэн шамбигар уруултай боловч маяг зангаараа хүний дур сэтгэл татдаг байв. Түүний эх уурхайд осолдсон нүүрс малтагч хүний бэлэвсэн гэргий Түлэнхий гэдэг хочтой эмгэн охиныгоо уурхайчин хүнд гэргий болгон өгөхгүй гэж тангараглаж залбиран анхандаа фабрикт ажиллуулахаар илгээсэн боловч охин нь хүүхэн бололгүй жаал сууж байснаа найман настай дагуул охинтой уурхайчин Пьеронтой суусанд учир дүрсгүй уурлажээ. Тэдний тухай үргэлжид янз бүрийн хов жив гарч нөхөр нь хайхардаггүй тухай, гэргийтэй нь явдаг хүмүүсийн тухай янз бүрийн хачин яриа байдаг боловч тэд жаргалтай амьдардаг байлаа. Пьероныхон сохор зоосны ч өргүй долоо хоногт хоёр удаа махтай хоол иддэг, гэргий нь гэр орноо тун цэвэр нямбай байлгадаг, цэвэрлэсэн сав руу нь харахад толь шиг гялалзаж байдаг байжээ. Хүлцэнгүй байж компанид сайн нэр олж авснаар Пьероны гэргий чихэр боов худалдах боломжтой болж савтай амтлаг зүйлийг гэрийнхээ цонхны тавиур дээр тавьдаг болжээ. Гэргий нь юм худалдсанаас өдөрт зургаа долоон су, заримдаа ням гарагт хорин сугийн ашиг хүртэл олдог байв. Гэр бүлийн сайн сайхан байдалд үймээн гаргах тун их дуртай, нөхрөө үхсэний өшөөнд эздийг галзуурсан юм шиг үзэн яддаг Түлэнхий эмгэн, бас дүрсгүй жижигхэн охин Лидия хоёр саад болдог байв. Тэд уурлаж Лидияг байн байн алгаддаг байжээ. 

	— Чиний охин чинь том бол оо шив дээ! гэж Пьероны гэргий Эстеллийг өхөөрдөн хэлэхэд

	— Иш-ш энэ охин намайг мөн ч зовоож байна! Ярихын хэрэг алга! Чиний аз болоход чамд уйлагнадаг юм байхгүй юм! Чиний гэр ямар цэвэрхэн байгааг хар л даа! гэж Маэгийн гэргий зовлон тоочив. 

	Хэдийгээр Маэгийн гэрт бүх юм нь эмх журамтай бямба гараг бүрд хувцас хунараа угааж их цэвэрлэгээ хийдэг боловч Маэгийн гэргий эргэнэг дээрээ алтадсан ваар тавьсан ханандаа толь, жаазтай зураг гурвыг өлгөж нэгэн янзын маяг оруулж чимсэн энэ гэрэлтэй өрөөг нямбай эзэгтэйн атаархсан харцаар тойруулан харав. Тэднийхэн цөмөөрөө уурхайд байгаа учир Пьероны гэргий ганцаараа кофе ууж суув. 

	— Надтай хамт аяга цай уу гэж Пьероны гэргий хэлэхэд

	— Үгүй, баярлалаа. Дөнгөж сая гэртээ уугаад ирлээ гэв. 

	— Тэгээд яагаа вэ? Хор болохгүй шүү дээ. 

	Үнэндээ ч ямар хор болох билээ дээ? Хоёулаа яаралгүйгээр нэг нэг аяга кофе уув. Чихэр боовтой савнуудын хоорондуур харалдаа байшингууд тэдэнд тод харагдаж цонхонд өлгөөстэй байгаа том жижиг гялалзсан хөшиг эзэн эмэгтэй нь ажилсаг гэдгийг гэрчилнэ. Левакийн хөшигнүүд хөөтэй цагаан савны ёроолоор арчсан юм шиг бохир байлаа. 

	— Мөн ч өөдгүй хэрэг! Ийм балиар юман дотор сууж байх гэж дээ! гэж Пьероны гэргий ярив. 

	Үүний хариуд Маэгийн гэргий зогсоо зайгүй ярьж хэрэв манайд Бутлу шиг хүн суудаг байсан бол аж ахуйг яаж хөдөлгөхийг би түүнд үзүүлж өгөх сөн дөө! Хэрэв авхаалжтай хүнийг гэртээ суулгах юм бол тун ашигтай. Харин түүнтэй явж болохгүй. Бас тэгээд Левак архичин болох учраас улам ч нэрмээс болж байгаа юм. Түүгээр барахгүй Монсугийн архи пивоны газрын хүүхнүүдийн хойноос хөөцөлдөнө гээч гэж ярихад Пьероны гэргий сэжиглэсэн царай гаргаж энэ банзлуудаас болж эрэгтэйчүүд муухай түгшүүрт өвчтэй болж байгаа юм. Жуазельд нэг тийм хүүхэн уурхайнханд бүгдэд нь өвчин халдаасан гэж яриад

	— Би гайхаж байна. Чи яагаад Левакийн охинтой хүүгээ завхайрахыг зөвшөөрдөг билээ гэж хэлэв.

	— Үгүй хө, зөвшөөрөхгүй гээд үз л дээ. Тэдний ногооны газар, манай ногооны газар зэргэлдээ байдаг шүү дээ. Зун Захарий голт борын бутны цаана Филоменатай дандаа тэврэлдэж байдаг. Тэгээд саравчны дээвэр дээр тэд завхайрч байдаг. Ус авахаар худаг руу явсан хүмүүс ичгүүрээ алдсан тэдэнтэй зайлшгүй тулгардаг байв гэж ярив. 

	Энэ бол уг тосгоны хүмүүжил муутай охид хөвүүдийн замбараагүй завхайрдаг ердийн түүх ажээ. Харанхуй болов уу, үгүй юу хос хосоороо намхан саравчны ташуу дээвэр өөд авиран гарч хүмүүсийн ярьдгаар «халуун дүүгүүлж» гардаг байжээ. Хэдийгээр бусад хүмүүс гэртээ тийм ойрхон биш уулзахыг бодож Рекильярийн уурхай юм уу эсвэл тариалангийн талбайд тариалан дотор уулздаг бол энэ тосгоны нүүрс зөөгч хүүхнүүд чухам энд энэ саравчнуудын дээвэр дээр анхныхаа хүүхдийг олдог байжээ. Харин явж байсан хүмүүс гэр бүл болдог заншилтай болохоор энэ нь хүнд байдалд оруулдаггүй боловч эхүүд нь хүүгээ хэтэрхий багаасаа хүүхэнтэй явбал гэрлэмэгцээ гэр орныхондоо мөнгө өгөхөө больдог учир уурладаг байжээ. 

	— Хэрэв би чи байсан бол тэднийг салгах байсан биз. Тэгэхгүй бол юу болох билээ? Захарий түүнд хоёр хүүхэд хийж өгсөн хэрэв цаашид тэгж үргэлжлэх юм бол хурим зайлшгүй хийхэд хүрнэ. Тэгвэл Захарийн цалингаас саллаа гэсэн үг гэхэд Маэгийн гэргий уур нь буцалж гараараа занган

	— Хэрэв тэднийг нийлэх юм бол би тэднийг үхтэл нь ороолгоно... Захарий эх эцгийгээ хүндэтгэх үүрэггүй гэж үү? Бид Захарийг өсгөж мөнгө үрсэн шүү дээ. Одоохондоо эх эцэгтээ туслаг. Дараа нь гэргий чирч болно. Хэрэв бидний хүүхэд өсөв үү үгүй юү шууд өөр хүнд ажил хийж өгөх юм бол бид юу болох билээ! Хэрэв тэгвэл хэвтэж үхэх хэрэгтэй гэж хэлээд дорхноо тайвшран

	— Би үүнийг ер нь тийм юм гэж зүгээр л ярьж байгаа хэрэг шүү дээ. Амьд байвал үзнэ. Дайлсан явдалд баярлалаа. Ийм аагтай ийм сайхан кофе байх гэж дээ. Чи хэчнээн өтгөн кофе хийсэн нь ил байна гэв. 

	Тэгээд өөр юм ярьж нэгэн мөч өнгөрсний дараа Маэгийн гэргий шөлтэй хоолоо одоо хүртэл чанаагүй байгаагаа гэнэт санав. Хүүхдүүд завсарласныхаа дараа сургууль руугаа дахин буцаж гудамжаар яван, зарим нэгэн газар, эмэгтэйчүүд үүднийхээ саравч дотор зогсож гудамжаар яван ийш тийш нь гараараа зааж зочиндоо тосгоны тухай ярьж өгч байгаа Энбогийн гэргийг харж байв. Ногооны газар ухаж байсан ажилчин түр зуур ажлаа зогсон сонирхож, сандарсан хоёр тахиа ногооны газар дээгүүр хашхиралдан гүйж байв. 

	Компанид алба хаадаг намхан биетэй хурдан хөдөлгөөнтэй үргэлжид яарч эмчийн зөвлөгөөнийг явангуутаа өгдөг ажилдаа дарагдан сульдсан эмч Вандергагеныг замаас нь барьж авахаар гадагш гарсан Левакийн гэргийтэй Маэгийн гэргий байшингийнхаа яг дэргэд дайралдав. 

	— Эмч гуай би шөнө ер унтаж чадахгүй юм. Тэгээд хамаг бие өвдөөд байх юм... Өвчнийхөө талаар тантай ярилцмаар байна... гэж Левакийн гэргий хэлэхэд тосгоны хүн бүрийг «Чи» гэдэг эмч Вандергаген зогсолгүйгээр:

	— Намайг амар тайван байлга, Кофе бага уу гэв. 

	— Аа. миний нөхрийн тухай юу хэлэх вэ? Та манайд орж түүнийг үздэг ч болоосой доо. Түүний хөл тун их өвдөж байгаа үе мөчний нь өвчин ер намдахгүй юм гэж Маэгийн гэргий ярихад

	— Чи түүнийг зовоож байгаа хэрэг... Намайг амар тайван байлга! гэв. 

	Хоёр эмэгтэй мэгдэрч тэндээс зугтааж байгаа эмчийн хойноос харав. Найдваргүй боллоо гэсэн харцаар бие бие рүүгээ харж дал мөрөө хавчив:

	— За хө, манайд ороорой. Их сонинтой байгааг мэдэж байгаа биз дээ... Кофе ууж болно. Шинэхэн чанасан гэж Левакийн гэргий хэлэв. 

	Маэгийн гэргий анхандаа татгалзсан боловч айлынхаа авгайг гомдоохгүйн тулд жаахан сууж болно гэж бодоод дорхноо бууж өгөөд тэднийд оров. 

	Өрөө нь ер бишийн бохир, шал хана нь тосон толбо болсон эргэнэг ширээ нь хир буртагт шавааралдсан байв. Балиар эзэгтэйн гэрт шингэсэн муухай үнэрээс болж дорхноо хоолой нь торж загатнав. Галын дэргэд Левакийнд суудаг Бутлу ширээн дээр тохойгоороо түшин үхрийн чанасан махны үлдэгдэл идэж суув. Гучин таван настай хүдэр эр Бутлу өргөн мөртэй, зузаан хүзүүтэй амгалан царайтай хүн ажээ. Бутлугийн дэргэд Филомена анхны хүү хоёр ойноосоо өнгөрсөн Ахилл өвдгийг нь налан сууж араатны өлссөн зулзага шиг горьдсон шинжтэй харж байв. Хэдийгээр дээрэмчин маягийн хар сахалтай боловч Бутлу уян сэтгэлтэй болохоороо хүүхдийн ам руу огтолсон мах байн байн хийж байв. 

	— Хүлээж байгаарай би одоохон амт оруулъя гэж Левакийн гэргий хэлээд кофеныхоо гүцэнд элсэн чихэр хийв. 

	Левакийн гэргий Бутлугаас зургаа ах үрчийж хорчийсон унжсан хөхтэй, унжсан гэдэстэй, гонзгор царайтай дандаа сэгсийж байдаг бууралтсан үстэй нүдэнд хүйтэн авгай ажээ. 

	Бутлу ямар нэгэн юмны хялгас орсон хоолыг мэдэлгүй иддэг гурван сард ганц сольдог даавуутай орон дээр анзааралгүй унтдаг шигээ энэ авгайн сайхан муухайн учрыг ололгүй түүнтэй эрхмийн холбоог хайхрамжгүй тогтоож орхижээ. Энэ холбоо сууц хөлсөлж авах болзолд оржээ. Левак мөнгө бол тооцоотой байх хэрэгтэй гэж ярих дуртай хүн. 

	— Чамд юу хэлэх гэж байгааг минь мэдэж байна уу? Өчигдөр Пьероны гэргий «Торгон оймсны» дэргэд л эргэлдээд байлаа. Дараа нь өөрийнхөө явдаг хүнтэй Раснерын мухлагийн цаад талд уулзаж хоёулаа хамт сувгийн эрэг дагаад алга болсон... За ямар байна? Мөн ч шинжгүй амьтан! Нөхөртэй авгай гэхэд! гэж Левакийн гэргий үргэлжлүүлж ярихад

	— Яах вэ дээ! Пьерон гэрлэхээсээ өмнө мастерт туулай зөөж өгдөг байсан харин одоо гэргийгээ өргөлд барьдаг болжээ энэ бол үнийн хувь хямдарч байгаа хэрэг гэж Маэгийн гэргий тосон авч хэлэв.

	Бутлу жингэнэсэн дуугаар хөхөрч хэрчим талх шүүсэнд дүрээд Ахиллын аманд хийв. Гэрийн эзэгтэй, ирсэн зочин хоёр Пьероны гэргийн тухай ярьж дотроо онгойлгож байв. Пьероны гэргийд хөөрхөн гэх юм юу ч алга бусдаас дээрдэх юм байхгүй. Зөвхөн маяг, өөр юм юу ч байхгүй. Хоншоор дээрээ ширгэнэ гарчих болов уу гэж бүхэл өдөржингөө толинд харж, угааж будаж шудаж байдаг. Одоо яая гэх вэ эцсийн эцэст түүний нөхрийн хэрэг. Хэрэв нөхөрт нь тийм хоол хэрэгтэй юм бол идэж л байг. Зарим эрэгтэйчүүд хэрэв дарга нь «Баярлалаа» гэж хэлж байвал савтай шээсийг нь зөөхөд бэлэн тийм зусарч байх юм гэж ярилцаж байтал айлын нь авгай Филомены хоёр дахь хүүхэд есөн сартай охиныг тэвэрсээр орж ирсэн учир ховч авгай нар сая нэг чимээгүй болов. Эх нь өглөөний хоол идэхээр гэртээ ирж чадахгүй болохоор охиныгоо нүүрс ялгах газар авч ирээрэй гэж тохиролцон, тэнд бөөн нүүрс дээр сууж охиноо хөхүүлжээ. 

	— Хараач хө. Би охиноосоо нэг минут холдож болохгүй юм. Дорхноо л уйлж гарах юм. Чанга чарлах гэж яана! гэж Маэгийн гэргий гар дээрээ унтаж байгаа Эстелла руу харан хэлэв. 

	Гэвч Левакийн гэргий харцаараа эрс шаардсан учир тайлбарлан хэлэхээс зайлж чадсангүй. 

	— Сонсооч яагаад ч бүтэхгүй. Энэ хэргийг дуусгах хэрэгтэй гэв. 

	Урьдхан нь хоёр эх ямар нэгэн яриагүйгээр тэдний гэрлэхэд яарах хэрэггүй гэж нэгэн саналтайгаар шийджээ. Захарийн эх хүүгээ аль болохоор хойшид цалин хөлсөө гэртээ авч ирж байгаасай гэж боддог байхад Филомены эх охиныхоо цалин хөлсийг алдана гэж бодохоос ухаан нь гарах шахдаг байжээ. Юунд нь яарах билээ? Тэр ч байтугай Левакийн гэргий охиныхоо хүүхдийг ганцхан байхад нь түүнийг гэртээ байлгахыг эрхэмлэдэг байжээ. Гэтэл тэр том болмогц түүнд хоол унд зардаг болж улмаар хоёр дахь хүүхэд охиноос нь төрөхөд түүнийг гэртээ байлгах нь алдагдалтай болон «өөрийнхөө мөнгийг» тэдний хоол унданд зарцуулахаас дургүйцэж охиныгоо зайлуулахыг аль байдгаараа хичээдэг болжээ. 

	— Захарий аль хэдийн сонгож авсан одоо хориглохын хэрэг юү байна аа?.. Хэзээ хурим хийх вэ? гэж Левакийн гэргий үргэлжлүүлэн ярихад:

	— Ядахдаа хавар хүртэл хойшлуулъя. Мөн ч зовлонтой юм аа даа! Ёстой нэг гунигтай хэрэг. Хүлээж болдоггүй юм шиг л байх юм! Эхлээд гэрлэж дараа нь хүүхэд төрүүлдэг болоосой доо!.. Хэрэв Катрин тэнэг явдал гаргах гэх юм бол өөрийнхөө гараар багалзуурыг шахна гэдгийг би үнэнээсээ ярьж байна гэж Маэгийн гэргий зэвүүцсэн байдалтай хариулав. 

	Левакийн гэргий дал мөрөө хавчин 

	— За боль л доо чи! Катрин мөн л бүгдийн нэгэн адил ялгаагүй болно гэв. 

	Бутлу гэртээ байгаа юм шиг зовж эмээлгүйгээр эргэнэгийг нь ухаж талх эрж гарав. Левакийн гэргий нөхөртөө шөлтэй хоол хийх гэж цэвэрлэхээр олон удаа барьж авсан боловч үргэлжилсэн дэмий яриандаа саатаж төмс, сонгинын толгой ширээний буланд хөглөрнө. Эцэст арай гэж ажилдаа орохоор шийдсэнээ төмс хутгаа дахин тавьж цонх руу ширтэн

	— Тэр юу вэ? Ямар улс вэ?.. А, энэ чинь Энбогийн гэргий өөрөө байна. Танихгүй улстай явж байна. Харж байна уу Пьероныд орлоо гэв. 

	Хоёр авгай Пьероны гэргийн тухай дахин ярилцаж гарав. Юу болж байгааг нь харж байгаа биз! Компани ирсэн ноёдод тосгоныг үзүүлэх бүрдээ тэднийг Пьероны гэрээр заавал оруулах юм. Тэднийх цэвэрхэн байдаг учраас л тэгж байгаа хэрэг! Зочдод Пьероны гэргий мастертай завхайрдгийг ярьдаггүй юм байна. Түүний явдаг хүн нь үнэгүй орон сууц түлшний хэрэгцээгээр гурван мянган франкийн хөлс авдаг байхад Пьероны гэргий цэвэр суухгүй ч яах билээ дээ. Тэр гурван мянган франкаас нэлээд нь мөнгөөр, бас бэлгээр Пьероны гэргийд оногддог юм. Өнгөн дээрээ дандаа цэвэр боловч дотор нь цөм бохир гэх мэтчилэн ирсэн хүмүүс Пьероны гэрт байх бүх хугацаанд тэр хоёр авгай зогсоо зайгүй ярьж байв. 

	— Хараач, гараад ирлээ. Цаашаа нэг тийшээ явцгаалаа... Хараач хонгор минь тэд танай руу явж байгаа юм биш байгаа! гэж Левакийн гэргий хэлэв. 

	Маэгийн гэргий айж яаж мэдэх вэ. Альзира ширээнээсээ юмаа хураагаагүй байвал яана? Бас шөлтэй хоол одоо хүртэл чанаагүй байгаа! гээд «Баяртай» гэж хэлээд хажуу тийшээ ч харалгүй гэр лүүгээ гүйв. 

	Ирэхэд нь гэр доторх бүх юм нь цэвэрхэн гялалзаж байв. Эхийгээ эргэж ирэхгүй болохоор Альзира сүрхий царай гарган энгэрэвчээ зүүн өөрөө шөлтэй хоол бэлтгэж гарчээ. Альзира ногооныхоо газар луу явж эцсийн мангина хурган чих зулгааж ирж төмс арилган гарав. Эрэгтэйчүүд, Катрин эргэж ирмэгцээ гар нүүрээ угааг гэж гал дээр том тогоонд ус халаасан байв. Анри, Ленора хоёр зохимжтой байдлыг ашиглан хөдөлгөөнгүй сууцгааж бүх анхаарлаа тавин хуучин хуанлийг урж байв. Өвгөн Үхэшгүй тамхиа татаж дуугүй сууна. 

	Маэгийн гэргий амьсгаагаа дарж амжаагүй байтал Энбогийн гэргий хаалгыг нь цохиж

	— Хонгор минь зөвшөөрөх үү? Танайд орж болох уу? гэв. 

	Уурхайн даргын өндөр гоолиг биетэй цагаан царайтай гэргий дөч хүрсэн боловч мөн л царайлаг хэвээрээ ажээ. Тэрээр хар торгон нөмрөг дороос цухуйж байгаа алтан шаргал өнгийн гоёмсог торгон даашинзаа хир тоосонд хүргэх вий гэж айж байгаагаа нуухыг хичээн сайхан зантай хүний дүрээр инээмсэглэж байв. 

	— Ор ор! Бид хэнд ч саад болохгүй... За ямар байна? Энд бас л цэвэр байгаа биз дээ. Тийм биз дээ? Гэхдээ энэ алдартай авгай долоон хүүхэдтэй хүн шүү! Манай ажилчид бүгдээрээ үүнээс дутуугүй цэвэр нямбай байдаг юм. Компани эднээс байрны хөлсөнд сард зөвхөн зургаан франк авдаг гэдгийг би та нарт ярьсан шүү дээ. Эднийх дээд давхартаа том өрөөтэй дээд давхартаа унтлагын хоёр өрөөтэй зоорьтой, цэцэрлэгтэй гэж Энбогийн гэргий дагуулж явж байгаа хүмүүстээ ярив. 

	Парисаас өглөөний галт тэргээр ирсэн одонгийн туузтай эрэгтэй хүн, үстэй пальтотой эмэгтэй хоёр уг нь огт үзээгүй юмтай гэнэт дайралдсандаа мэгдэрсэн бололтой

	— Мөн, бас цэцэрлэгтэй гэнэ! Энэ бас сайхан хэрэг! Энд ер нь сайн амьдардаг байх нь шүү! гэж эмэгтэй нь хэлэхэд

	— Бид түлж барахын аргагүй их нүүрс өгдөг. Долоо хоногт хоёр удаа эмч эднийхээр ирдэг тэтгэвэр олгоно гэж эдний ажлын хөлснөөс ямар нэгэн суутгал хийдэггүй мөртөө нас дээр гарахаар эд тэтгэвэр авдаг юм гэж Энбогийн гэргий үргэлжлүүлэн ярив. 

	Энэ чинь ёстой бурхны орон байна, хүний сэтгэл татах газар байна! гэж ирсэн эрэгтэй хүн бахархан ярив. 

	Маэгийн гэргий сандарч байж зочдод сандал дөхүүлж өгөхөд хүүхнүүд суусангүй. 

	Энбогийн гэргий ирсэн хүмүүст торон доторх араатан үзүүлж адгуусан амьтан сургагчийн үүрэг гүйцэтгэсээр байгаад залхаж эхнийхээ үед түр зуур ингэж тосгоноор явж айл амьтан үзүүлэх нь уйтгараа гаргах зугаатай хэрэг байсан боловч удалгүй дургүй нь хүрэн орохоор зориглосон хамгийн нямбай айлд ч гэсэн гуйлгачны хоолны бөөлжис цутгам нялуун үнэр шингэж өөрт нь эвгүй санагдаж байжээ. Энбогийн гэргий сонссон үгнээсээ энд тэндээс нь зөвхөн давтан хэлж байдаг мөртөө өөртэй нь зэргэлдээ нэг газар ажиллаж, зовж байгаа ажилчид яаж амьдарч байгааг ер сонирхдоггүй байжээ. 

	Ирсэн эмэгтэй хэдийгээр дотроо яасан муухай том толгойтой сүрэл шиг өнгөтэй сэгсгэр үстэй хүүхдүүд вэ гэж бодож байсан боловч

	— Яасан хөөрхөн хүүхдүүд вэ? гэж хэлэв. Маэгийн гэргий хүүхдүүдийнхээ насыг тэдэнд хэлэв. Тэд Эстеллын тухай эелдгээр асуув, Өвгөн Үхэшгүй ирсэн улсыг хүндэтгэж байгаагаа харуулах гэж гансаа амнаасаа авсан боловч Үхэшгүй дөчин таван жил газар доор ажилласнаас хөл нь нугарахгүй болон, цээж нь шуухитнаж хэржигнэх, нүүр нь шороо шиг өнгөтэй болсон учир тэдэнд аймшигтай харагджээ. Яг тэр үед ханиалгамаар болоод ирмэгц өвгөн нүгэл хийхээс холдох гэж өрөөнөөс гарахаар шийдэв. Хэрэв гарахгүй бол хар цэрээ нурам руу нулимж эрхмүүдэд эвгүй харагдах болно гэж боджээ. 

	Харин Альзира их амжилт олов. Том энгэрэвч зүүсэн яасан сайн эзэгтэй вэ! Наснаасаа илүү чадал суусан ухаалаг охинтой юм байна гэж эхэд нь бүгдээрээ баяр хүргэв. Альзирын бөгтөр нурууны тухай нэг ч үг дуугарсангүй. Харин тэд бүгдээрээ энэ зовлонтой эрэмдэг зэрэмдэг амьтныг өрөвдсөн сэтгэл нь хөдөлсөн байдалтай харж байв. 

	— Ийм байна. Хэрэв Парист манай ажилчдын тосгоны тухай асуух юм бол та нар одоо үзсэний хувьд хариулж чадна биз дээ... хэзээ ч ямар нэгэн зохисгүй юм, ямар нэгэн шуугиан байдаггүй! Дээр үеийн сэтгэл бодол зан заншилтай улс цөмөөрөө жаргалтайг үзэж байгаа биз дээ. Цөмөөрөө эрүүл энх хүмүүс. Үнэнийг хэлэхэд энэ нам тайван газарт ирж жаахан ч бол амарч, эрүүл агаар амьсгалж баймаар юм байгаа юм шүү гэж Энбогийн гэргий эцэст хэлэхэд

	— Тийм юм байна. Энд мөн сайхан байна! Гайхалтай сайхан байна! гэж үзэж дуусаад одонтой хүн бахархан хэлэв. 

	Зочид үгэнд дуртай эрэмдэг зэрэмдэг хүмүүс үзүүлдэг үзэсгэлэнгийн газар ороод гарсан юм шиг бахдалтай байдалтайгаар гарч явцгаав. Тэднийг явган хүний замаар хоорондоо чанга чанга ярилцан явахад Маэгийн гэргий хойноос нь харж удтал зогсов. Гудамж хүмүүсээр дүүрч тосгоныг нь үзэж явна гэж байшин бүрд тарсан яриаг сонирхон цугларсан бөөн эмэгтэйчүүдийн хажуугаар зочид явж өнгөрөв. 

	Хаалганыхаа дэргэд зогсож байсан Левакийн гэргий үгэнд дурлан гүйж ирсэн Пьероны гэргийг зогсоож зочид яагаад Маэгийнд ороод алга болж орхив оо? Тэнд хонохоор шийдсэн юм болов уу? Тэдэнд тийм ч их хөгжилтэй биш байх байх аа! гэж хоёулаа тун зэвүүцэн гайхацгаав. 

	— Маэгийнхан дандаа сохор зоосгүй байх юм! Уг нь бага биш хөлс авдаг шүү дээ. Тэдний мөнгө хаашаа алга болдог нь тодорхой л доо!

	— Маэгийн гэргий надад сая юу гэж ярьсныг мэдэж байна уу? Тэр өнөө өглөө эздээс юм гуйх гэж Пиолена руу явжээ. Мегра эхлээд түүнд талх зээлээр өгөхгүй байснаа дараа нь гэнэт энэ тэр янз бүрийн юм өгч гаргасан гэж улс бас ярьж байна билээ... Мегра ямар хөлс авдгийг бид мэднэ ээ. 

	— Мегра Маэгийн гэргийгээс хөлс авахгүй! Түүнд хөгшин чавганц хэрэггүй биз дээ? Мегра Катринаас л авна. 

	— Хараач хө! Хэрэв Катрин эвгүй замаар орох юм бол багалзуурыг нь шахна! гэж дөнгөж сая гайхуулж байсан... Мөн ч ичиж зовохоо байсан амьтан! Гулжгар Шаваль охиныг нь аль хэдийнээс саравч дээр унагаагаад л байгаа шүү дээ. 

	— Чимээгүй! Эрхмүүд ирж явна. 

	Хов жив хөөцөлдөж байсан хоёр эмэгтэй тун айсан дүр гарган хэрэггүй юм сонирхоогүй янз үзүүлж гудамжинд гарч байгаа зочдыг нүднийхээ булангаар ажиж байв. Дараа нь Эстеллийг тэврэн зогсож байгаа Маэгийн гэргийг даллан дуудав. Гурвуулаа нийлж хөдлөлгүй дороо зогсож зочдын хамт холдон явж байгаа Энбогийн гоёж гоодсон гэргийн хойноос харав. Тэднийг гучин алхам холдов уу үгүй юу ховч тэр гурав яриагаа улам ч хорссон байдалтай үргэлжлүүлэв. 

	— Иш-ш, хоёулаа мөн хэтэрхий их гоёжээ! Хувцсандаа хэчнээн их мөнгө зарцуулаа бол! Өөрсдөө тийм үнэ хүрэхгүй шүү. Тийм биз дээ?

	— Тэгэлгүй яах вэ! Ирсэн хүүхнийг нь чухам хэн болохыг мэдэхгүй юм. Харин эндхийн хүүхний тухай бол шууд хэлэхэд хэчнээн их маягласан ч гэсэн сохор зоосны үнэгүй авгай. Энэ авгайн тухай ярихгүй юм алга. 

	— Юу? Юу ярьж байна?

	— Явдаг хүн Энбогийн гэргийд олон бий гэж ярилцдаг юм... Хамгийн нэгдүгээрт инженер... 

	— Энэ хорчгор амьтантай юу? Тэр яах нь вэ? Тэр Энбогийн гэргийн хөнжил дороос олдохгүй шүү дээ!

	— Яагаа вэ, тэгээд? Магадгүй Энбогийн гэргийд тийм хүмүүс таардаг байж болохгүй гэж үү?

	— Би үнэмшихгүй байна. Сүрхий хатагтай нар шүү дээ. Тэд бүх юмнаас хамраа шантайлгаж хамаг юм эвгүй байна гэж бардам зантайгаа харуулж байдаг юм. Бөгсөө хөдөлгөн бидний зүг харахыг дургүйцэж, бидний ах дүүг үзэн яддагийг чи зөвхөн хар л даа. Энэ чинь яаж байгаа нь энэ билээ?

	Ирсэн улс хоорондоо тайвнаар ярилцаж аяархан алхалсаар холдож байтал урдаас нь зам дээр сүйх тэрэг гарч ирэн сүмийн хажууд зогсон дотроос нь дөчин найман настай биеийг нь барьсан хар хүрэмтэй тун их баргар өнгөтэй, ихэмсэг маягийн яхир царайтай хүн гарч ирэхэд

	— Нөхөр нь байна! гэж Левакийн гэргий Энбогийн гэргий сонсож орхих вий гэсэн байдалтай аяархан дуугаар хэлж арван мянган ажилчин уурхайнхаа даргаас айдаг үе дамжсан заншлаар хариулав. 

	— Ямар ч гэсэн энэ хар царайтай амьтанд гэргий нь эвэр ургуулж өгчээ!

	Энэ үед тосгоныхон цөмөөрөө гудамжинд гарч ирсэн байв. Эмэгтэйчүүд үгэнд дурлах дур нь хүрч бие биедээ очиж бөөгнөрөн шуугилдаж, нусгай жаалууд явган хүний зам дээгүүр чихцэлдэн гайхаж амаа ангайн зогсоцгоов. Сургуулийн хүүхэд дундаас багшийнх нь цонхигор царай хүртэл цухас харагдаж байв. Ногооны газар ухаж байсан ажилчин ажлаа больж хүрзэн дээрээ хөлөө тавин нүдээ бүлтийлгэн чагнаж байв. Хов жив ярилцаж байгаа улсын жиг жуг ярилцах нь юм шажигнаж байгаатай адил дуу нь улам нэмэгдсээр намрын ой дотор салхинд унаж байгаа хуурай навчны чимээ шиг шуугьж гарав. 

	Левакийн үүдний өмнө юу юунаас илүү олон хүн цугларчээ. Эхлээд хоёр эмэгтэй, дараа нь арав, дараа нь хорин эмэгтэй цугларав. Эргэн тойрон хэтэрхий олон хүн цугларсан учраас Пьероны гэргий болгоомжилж дуугүй болов. Маэгийн гэргий хашир хүн болохоор мөн зөвхөн харагч хүн болж нойр нь хүрч орилсон Эстеллийг тайвшруулахын тулд гудамжинд үргэлжид сүүний эх булаг болж байгаад сунасан юм шиг унжсан чинэсэн хөхөө дажгүй гаргаж ирэв. Энбо эмэгтэйчүүдийг сүйх тэрэгний арын суудалд суулгаад Маршьены зүг давхихад гудамжинд эмэгтэйчүүдийн жингэнэсэн дуу цуурайтаж тэд гараа гозолзуулан бие биедээ нэг юм хашхирцгааж үүрэн дээрээ цочиж уур нь хүрэн буцалж байгаа шоргоолж шиг тэр хавиар нэг бужигналдаж байв. 

	Ингэж байтал өдрийн гурван цаг болов. Бутлу болон бусад нэвтрэх нүх ухдаг улс, мужаанууд уурхай цэвэрлэж янзалдаг улс ажил руугаа явцгаав. Дараа нь сүмийн цаанаас уурхайгаас буцаж яваа ажилчдын бараа замын тойрог дээр гэнэт гарч ирэв. Тэд бүгдээрээ нүүрс болсон хар царайтай нойтон хувцастай цөмөөрөө сугандаа гараа хийн бээцийж явж байлаа. Үүнийг хараад чихцэлдэж байсан эмэгтэйчүүд үймэлдэж кофе уух, хов ярилцахад хэтэрхий их цаг гаргаж хайнга байсандаа айж өөрийгөө зэмлэн гэр лүүгээ ухаан жолоогүй гүйцгээв. Одоо гэрийн хэрүүл маргааны дохио болох нь:

	Иш-ш бурхан минь! Шөл яадаг билээ! Шөл минь бэлэн биш гэсэн сандран хашхирах дуу л сонсогдох болов. 

	 

	 


IV

	 

	Маэ Этьенийг Раснерийнд байрлуулаад гэртээ буцаж ирэхэд Катрин Жанлен, Захарий гурав шөлөө ууж дуусаж байв. Уурхайгаас буцаж ирэхдээ цөмөөрөө тун их өлссөн тул гар нүүрээ ч угаалгүй нойтон хувцастайгаа шууд суун хоолоо иджээ. Хоол идэх цаг ажлын байдлаас шалтгаалдаг болохоор хэн нь ч гэсэн хэнийгээ ч хүлээдэггүй ширээ өглөөнөөс орой хүртэл зай завсар байдаггүй цаг ямагт нэг нь сууж, өөртөө оногдсон хоолыг яаруу сандруу устгаж байдаг байжээ. 

	Маэ босго давангуутаа ширээн дээр байгаа хүнсний зүйлийг ажиглав. Маэ юу ч хэлээгүй боловч түүний дүнсгэр царай уужрав. Эргэнэг хоосон байна. Гэрт кофе ч алга, масло тос ч алга гэж өглөө сэтгэл нь зовж түүнийг бодохоос мөргөцөгтөө амьсгаадан нүүрс ухаж байхдаа ч гэсэн зүрх нь шимширч байжээ. Гэргий маань яаж хоолны юм олоо юм бол? Хэрэв гэргий маань өнөөдөр гэртээ хоосон буцаж ирсэн бол бид бүгд яах байсан бол! гэтэл харж байгаа биз дээ, бүх юм авч ирсэн байна. Эд бүгдийг хаанаас олсныг надад сүүлд ярьж өгнө биз гэж бодон сэтгэл ханамжтай байгаа бололтой сүрхий инээмсэглэв. 

	Катрин, Жанлен хоёр ширээний араас босож зогсоогоороо кофе уухад харин шөлөнд олигтой цадаагүй Захарий талх зузаан зүсэж аван тос түрхэн идэж гарав. Таваг дээр мах хуйхны цэлцгэнүүр байхыг Захарий харсан боловч гэрт махан хоол зөвхөн нэг хүнд хүрэх байвал түүнийг эцэгтээ өгдөг болохоор түүнд хүрсэнгүй. 

	Шөлний дараа цөмөөрөө нэг нэг аяга ус уув. Ажлын хөлс буухын өмнө сүүлийн өдрүүдэд цэвэр ус бусад уух юмыг оролдог байжээ. 

	— Харин надад пиво байхгүй шүү! Мөнгөө хайрласан нь дээр гэж би бодсон юм... Хэрэв хүсвэл Альзирыг гүйлгэж нэг шилийг авч ирүүлье л дээ гэж нөхрийгөө ширээний ард суухад гэргий нь хэлэв. 

	— Юу гэнэ ээ? Үүнд бас мөнгө хүртэл байх нь байна? гэж бодон Маэ гэргий рүүгээ харж:

	— Үгүй, хэрэггүй. Би аяга пиво уусан, болно гэж хариулав. 

	Маэ аяганы оронд хэрэглэдэг вааран төмпөн дүүрэн шалз чанасан төмс, хурган чих, сонгино талхтай шөлнөөс бөөн бөөнөөр нь халбагадан яаралгүйгээр үмхэлж гарав. Гэргий нь урьдынхаа адил Эстеллийг тэвэрч Альзирад зааж зуран Маэгийн гарт юм бүхнийг ойр байлгахын тулд тос, мах хуйхны цэлцгэнүүрийг дөхүүлж кофег халуун байлгах гэж зуухны ширмэн дээр тавиулав. 

	Тэр үед галын хажуу талд усанд хүүхдүүд нь орж эхлэв. Усанд ордог сав нь дундуур нь хөрөөдсөн торх байв. Катрин түүнд халуун ус хийж түрүүнд угаахаар бэлтгэн малгайгаа авч цамц, өмд, дотуур хувцсаа хүртэл дажгүй тайлав. Катрин найман настайгаасаа эхлээд гэр бүлийнхнийгээ угааж байхад дассан болохоор ингэж угаахад ичиж зовох юм юу ч алга гэж боддог байжээ. Катрин зөвхөн цаашаа эргэж зогсоод ногоон савангаар аль байдгаараа савандаж гарав. Түүний зүг хэн ч харсангүй тэр ч байтугай Катрин яаж угааж байгааг Ленора, Анри хоёр ч сонирхсонгүй. Катрин сайн угааж аваад нойтон цамц, бусад хувцсаа шал дээр овоолон орхиж шатаар дээшээ чармай нүцгэн гүйгээд гарав. Захарий хоолоо идэж дуусаагүй байна гэдэг нэрийдлээр Жанлен усанд орох сав руу гүйж ороход ах нь өөрийнхөө угаах ээлж гэж хашхиран дүүгээ тэндээс татаж гаргаснаас болж энэ үед доод давхарт хэрүүл гарав. 

	Захарий: Би Катринд зай тавьж өгч Катриныг дандаа түрүүндээ усанд оруулдаг. Үүнээс илүү яах юм! Нусгай жаалд ээлжээ өгөхгүй гэж загнав. Жанленыг усанд ороход ус нь сургуулийн хүүхдийн бэхийн саванд хийж болмоор хар болдог байжээ. Эцсийн эцэст тэр хоёр торхонд хоёулаа хамт орж гал руу нүүрээ харуулан угааж тэр ч байтугай бие биеийнхээ нурууг угааж тус хүргэлцэв. Дараа нь хоёулаа Катрины нэгэн адил шатаар дээшээ чармай нүцгэн гүйж гарав. 

	— Иш-ш, яасан их балиартуулаа вэ! Альзира, арчаарай, сонсож байна уу? гэж эх нь нойтон хувцсыг нь хатаахаар шалнаас цуглуулж авахдаа үглэв. 

	Гэтэл ханын цаад талд их чимээ гарсан учир Маэгийн гэргий дуугүй болов. Уурлан хашхирч байгаа эрэгтэй хүний дуу, эмэгтэй хүний уйлах чимээ сонсогдож байснаа зодоон эхэлж хөлийн чимээ, ёолох дуу гарч, хөндий дингуа руу цохиж байгаа юм шиг нүдэж байгаа чимээ гарч байв. 

	— Левак гэргийгээ номнож байна. Сонин юм даа! Шөл бэлэн гэж Бутлу ярьсан юм сан гэж Маэ халбагаараа тавгийнхаа ёроолыг хусан санаа зовсон шинжгүй хэлэхэд, 

	Бэлэн гэнэ! Ногоо нь цэвэрлээ ч үгүй ширээн дээр хэвтэж байхыг би өөрөө үзсэн гэж гэргий нь ярив. 

	Хашхирах дуу нэмэгдэж хана доргитол нэг юм тар няр хийн дуугараад нам гүм болов. Маэ шөлний шавхрууг халбагадаж уугаад эцэст нь айван тайван хүн болохоороо

	— Хэрэв гэргий нь шөл чанаагүй бол ойлгомжтой... гэв. 

	Маэ аяга дүүрэн ус уугаад мах хуйхны цэлцгэнүүр лүү орж эхлээд түүнийг дөрвөлжин дөрвөлжин зүсээд сэрээ хэрэглэлгүйгээр хутганыхаа үзүүрээр хатган талхан дээр тавиад ам руугаа хийж гарав. Эцгийгээ идэж байхад хэн ч ярьсангүй. Маэ ч гэсэн ярих дургүй өлссөн дэвээ дарах гэж хэрчим мах үг дуугүй зажилж байхдаа энэ мах хуйхны цэлцгэнүүр Меграгийн мухлагт худалддагаас амтаараа өөр юм байна. Гэргий маань үүнийг өөр нэг газраас худалдаж авч дээ гэж бодсон боловч энэ талаар ямар нэгэн юм асуусангүй. Харин дээр өвгөн унтаж л байгаа юу гэхэд үгүй, өвгөн босоод ердийнхөө заншлаар зугаалахаар явсан гэж түүнд хариулав. Дахин чимээгүй болов. Харин асгарсан усаар шалан дээр «гол хийж» тоглож байгаа Анри, Ленора хоёрын анхаарлыг махны үнэр татжээ. Тэр хоёр ширээний дэргэд зогсож (бага нь жаахан урдхан нь зогсжээ) хэрчим бүрийг нүдээрээ ажиглан эцгийнхээ тавгаас дөрвөлжнийг аваад өгөх байх гэж найдаж хорхой нь хүрч горьдож байгаад амандаа хийчихээр урам нь хугарч гонсойно. Эцэст Маэ хүүхдүүдээ амттайхан хоолноос идэх гэж хорхой нь хүрч зовон царай нь цонхийж ууртай маягтайгаар шүлсээ залгиж байхыг нь ажиглаж, 

	— Чи үүнээс хүүхдүүдэд өгсөн үү? гэж гэргийгээсээ асуув. 

	Гэргий нь хариулж чадахгүй түгдрэв. 

	— Шударга биш явдалд миний дургүйг чи мэднэ шүү дээ. Эднийг хажууд минь горьдон эргэлдээд байхаар хоол идэх дур ер алга болдог юм аа гээд, 

	— Би эдэнд өгсөн биз дээ. Эдэн рүү харах хэрэг алга! Чи эдэнд өөрийнхөө хувийг бүгдийг нь өгөөд бас бусдад үлдээснийг нэмж өгсөн ч гэсэн бүгдийг нь цөлмөж орхино. Тийм ховдог амьтад байгаа юм! Альзира бид цөмөөрөө үүнээс идсэн биз дээ? гэж эх нь ууртай маягаар хэлэв. 

	— Тэгэлгүй яах вэ, идэцгээсэн гэж Альзира хариулав. Тийм үед Альзира том хүн шиг дажгүй худлаа хэлдэг ажээ. 

	Ленора, Анри хоёр хэрэв худлаа яривал эх нь тэднийг загнадаг учир тэгж худлаа хэлсэнд зэвүү нь хүрч гайхан мэгдэрч байв. Хоёулынх нь дургүй нь хүрч зүрх нь шимширч бусад нь мах хуйхны цэлцгэнүүрийг идэхэд бид гэрт байгаагүй гэж хэлмээр санагдаж байжээ. 

	— Зайл! Эцгийнхээ таваг руу харж байдаг яасан ичдэггүй амьтад вэ? Хэрэв эцэгт чинь ганцаарт нь мах өгсөн ч гэсэн яадаг юм! Энэ чинь ажил хийж, ажилгүй та нарыг тэжээж байгаа шүү дээ. Та нарт юу ч өгсөн ялгаагүй туранхай хэвээрээ л байна! гэж эх нь загнан тэднийг өрөөний нөгөө булан руу хөөв. 

	Эцэг нь тэднийг дуудаж Ленора, Анри хоёрыг нэг нэг өвдөг дээрээ суулгаж мах хуйхныхаа цэлцгэнүүрийг хувааж идэв. Тэр хоёрт тааруулж эцэг нь бага багаар авч өгөхөд хүүхдүүд баяр хөөр болон үмхлэв. 

	Маэ хоолоо идэж дуусаад гэргийдээ

	— Надад кофе битгий хийгээрэй. Эхлээд би усанд оръё. Бохир ус асгахад надад туслаарай гэв. 

	Тэр хоёр онгоцны бариулаас барин гадагш гаргаж бохир усыг гудамжинд татсан усны суваг руу асгаж байхад Жанлен ахаасаа авсан уртадсан өмд, гандсан цамцыг өмсөн дээрээс бууж ирэв. 

	Түүнийг онгорхой хаалгаар сэм гарах гэтэл эх нь түүнийг зогсоож:

	— Чи хаа очих нь вэ? гэхэд

	— Тийшээ... гэв.. 

	— «Тийшээ» гэдэг чинь хаашаа гэсэн үг вэ? Надад хоолонд холих навч зулгааж ирээрэй. Сонсож байна уу, хэрэв авч ирэхгүй бол би чиний турсагыг чинь хуулна шүү. 

	Жанлен явав. Арван настай хорчгор хүү чөргөр хөлөө даялзуулан модон шаахайгаа торжигнуулан хөгшин уурхайчин шиг том том алхлан явав. Түүний хойноос биедээ таарсан цэнхэр судалтай хар өнгөтэй ноосон цамц өмсөж арай гоё хувцасласан Захарий дээд давхраас бууж ирэв. Эцэг нь түүнийг дуудаж битгий оройтоорой гэж хэлэхэд Захарий хариуд нь зөвхөн толгойгоо дохиод гансаа зуугаад гараад явав. 

	Онгоцонд бүлээн ус дахин дүүргэхэд Маэ хөвөнтэй цамцныхаа товчийг яаралгүй тайлав. Альзира эхийгээ хармагц, Ленора, Анри хоёрыгоо аваад гудамжинд тоглохоор гадагшаа гарав. Маэ тосгоны олонх айлуудын эцгийн нэгэн адил хүүхдийнхээ дэргэд усанд орох дургүй байдаг байжээ. Гэвч Маэ энэ тухай нэг ч хүнийг зэмлэдэггүй харин зөвхөн хүүхдүүд л усанд хамт орж болно гэж ярьдаг байжээ. 

	— Катрин чи тэнд юу хийж байна аа? гэж эх нь шат өөд хашхирахад

	— Хувцсаа нөхөж байна. Өчигдөр урсан юм гэж Катрин хариулав. 

	— За за... наашаа битгий ирээрэй. Аав чинь усанд орж байна гэв. 

	Маэ гэргийтэйгээ хамт хоёулхнаа үлдэв. Эх нь Эстеллийгээ сандал дээр тавихад галын дэргэд бүлээцсэнээс болсон бололтой уйлалгүйгээр эх эцгийгээ жижигхэн нүдээрээ ямар нэгэн бодолгүй харж байсан нь гайхалтай сонин байв. Эцэг нь чармай нүцгэлж онгоцныхоо өмнө явган суун эхлээд толгойгоо усанд дүрж, дараа нь зуун жил хэрэглэснээс болж Ворегийн бүх уурхайчдын үсний өнгийг алдуулж цайвар шаргал болгосон ногоон савангаар савандав. Маэ толгойгоо угааж аваад онгоцон дотор орж цээж, гэдэс, гар хөлөө савандаж хоёр гараараа байдгаараа үрэв. Гэргий нь хажууд нь зогсож харж байлаа. 

	— Чи чагнаж байгаач чи анх ирэхдээ ямар харцтай байсныг чинь би ажигласан шүү... Чи тун их догдолж тайван биш байсан уу, тийм үү? Ширээн дээр идэх юм байхыг хараад л баярласан биз дээ... Пиолены эзэн надад сохор зоос ч өгсөнгүй. Бидний жижиг хүүхдүүдийг хувцаслаж өгсөн болохоор юу ч хэлэх вэ дээ... Үнэндээ гуйж гувших явдал надад эвгүй байлаа... Би чадахгүй юм байна. Ам хөдөлж өгөхгүй юм... гэж гэргий нь ярьж гарав. 

	Эстеллийг унах вий гэж айн, сандал дээр эвтэйхэн засаж тавих зуураа яриагаа түр зогсоов. Маэ бараг арьсаа зулгартал савандсан биеэ үрж хэдийгээр гэргийгээ хоолны юм яаж олсныг маш их сонирхож байсан боловч түүнээс нэг ч асуулт асуусангүй өөрөө бүгдийг нь ярихыг тэсэж ядан хүлээж байжээ. 

	— Мегра эхлээд татгалзаж нохой шиг шууд хөөсөн шүү... Тэр үед би ямар байсныг чи өөрөө мэдэж байгаа биз дээ! Ноосон даашинз сайн хэрэг, хүүхдүүдэд дулаахан байх нь мэдээж гэвч даашинз өмсөөд цатгалан болохгүй шүү дээ тийм биз дээ?.. 

	Маэ толгойгоо өндийлгөн энэ чинь юу гэсэн үг вэ? Пиолены эзэн сохор зоос ч өгсөнгүй, Мегра татгалзсан, ингэхлээр энэ бүх юмыг хаанаас авдаг билээ? гэж бодсон боловч юу ч хэлсэнгүй. Гэргий нь ханцуйгаа шамлан гар нь хүрдэггүй нуруу бүслэхийг нь арчдаг заншил ёсоороо арчихаар бэлтгэв. Маэ гэргийгээрээ зулгартал хүчтэй зүлгүүлэх дуртай ажээ. Гэргий нь далыг нь зүлгэж гарахад Маэ үрэлтэд нь тэсвэрлэх гэж булчингаа зангируулж байв. 

	— Тэгээд... Би Меграгийнд дахин очлоо. Тэр очилтоороо түүнд хэдэн үг хэлсэн! Тийм ээ... түүнд нинжин сэтгэл алга, хэрэв ертөнцөд шударга ёс байдаг юм бол чамд гарцаагүй зовлон учирна гэж түүнд хэлсэн. Мегра сонсох дургүй байх шиг байна билээ. Намайг харахгүй цаашаа хараад зугтаах гээд байна билээ. 

	Гэргий нь Маэгийн бүсэлхий, дараа нь хөлийг нь угаав. Тэр нэг ч үрчгэрийг орхилгүйгээр нойтон биеийг нь бямба гарагт хоолныхоо гурван савыг арчиж байгаа юм шиг байдаг хүчээрээ зүлгэж гарав. Түүний биеийг байдаг хүчээрээ хөлсөө гартал зүлгэж чичирч амьсгаадан тасалдсан дуугаар:

	— Ер нь тэгээд нэг зоогдвол автагддаггүй өргөс гэж намайг нэрлэсэн. Бидэнд талх зээл өгч байх болсон. Хамгийн гол нь таван франк зээл өгсөн... Би түүнээс масло кофе, цай өтгөрүүлдэг идээ авсан. Цаашид хиам төмс авъя гэж бодож байсан боловч үглээд байхлаар нь өөр газраас худалдаж авсан мах хуйхны цэлцгэнүүрт долоон су, төмсөнд арван найман су өгсөн. Одоо өглөө оройны хоолонд гурван франк далан таван су үлдсэн... ийм байна! Би энэ өглөөг дэмий өнгөрүүлсэнгүй. 

	Гэргий нь хатаагүй газар нь алчуураар арчиж байв. Маэ өнөөдрийн урамтай явдалд баярлаж шинэ өрийн тухай бодолгүйгээр чанга хөхөрч гэргийгээ тэвэрч авахад гэргий нь:

	— Тавиач, балай юм бэ! Чи нойтон. намайг норгож орхих нь... Мегра ямар нэгэн далдын санаатай байгаа биш байгаа даа гэдэгт л айж байна. 

	Гэргий нь Катрины тухай далдуур юм бодож байж магадгүй гэж хэлэх гэсэн боловч эцгийг нь эвгүй юм бодуулаад ч яах юм билээ дээ? Дуусаж болшгүй эвгүй байдалд орж магадгүй гэж бодоод болив. 

	— Мегра далдуур юу боддог билээ?

	— Тэр биднийг ашиглаж баяжих гэж бодож байх шиг байна. Иймд Катрин тооцоогоо сайн бодож байх хэрэгтэй болж байна гэв. 

	Нөхөр нь дахин тэвэрч аваад тавьсангүй. Усанд орсныхоо дараа дандаа ингэдэг байжээ. Сайн илүүлж таалуулж, алчуураар үстэй цээж, сугыг нь гижигдсэнээс болж Маэ залуугийнхаа юмыг боддог байжээ. Ер нь тосгоны бүх айлд энэ үе бол шалиглах үе байдаг учир энэ цагт хүүхэд олдох нь санаж байснаас амархан байжээ. Шөнө гэрийнхэн нь цөмөөрөө байдаг учраас бололцоогүй байдаг байв. Маэ өдөрт ганцхан минут аятайхан жаргах гэж бодсон хүдэр эрийн сэтгэл хангалуун маягаар инээмсэглэж гэргийгээ ширээ рүү түрсээр л байв. Энэ бол хоолны дараа хэрэглэхэд амттайхан байдаг хоол байгаа юм. Бас тэгээд мөнгө шаардагддаггүй сул олддог хоол байгаа юм гэж Маэ ярьдаг байжээ. Гэргий нь гуя, хөхөө цэлцгэнүүлж хөхөрч маяглан нөхрийгөө түлхэж:

	— Дээдэс минь, чи тэнэг амьтан шүү! Тэнэг амьтан!.. Эстелла бидэн рүү харж байна шүү дээ. Хүлээж байгаач дээ, би ядахдаа нүүрийг нь цааш нь харуулж орхиё гэхэд Маэ:

	— Мөн ярив аа! Гурван сартай хүүхэд юм ойлгоно гэж үү? гэв. 

	Эцэст Маэ хувцсаа өмсөв. Гэхдээ зөвхөн дотуур хуурай өмд өмсөв. Маэ усанд сайн орж аваад гэргийтэйгээ тоглосны дараа цээж нүцгэн суух дуртай ажээ. Маэгийн цус багатай эмэгтэй хүнийх шиг цайвар өнгөтэй арьсанд шивмэл хээ угалз гэмээр уурхайчид «бичиг» гэж нэрлэдэг нүүрсний хурц ирмэгтэй хэлтэрхийд зүсэгдсэн шарх сорви тод ялгаран харагдана. Маэ энэ хээ угалзаараа гайхуулдаг бололтой зориуд үзүүлж байгаа юм шиг өнгөлсөн гантиг чулуу шиг гялалзсан өргөн цээж, хөх судас нь гүрийсэн булчинлаг гараа гаргаж байдаг байв. Зуны цагт бүх уурхайчид ингэж цээж нүцгэн гарч хаалганыхаа дэргэд зогсдог ажээ. Маэ хэдийгээр хаврын өдөр чийгтэй байсан боловч гадагшаа гарч минут хэртэй зогсон мөн хаалганыхаа дэргэд цээж нүцгэн зогсож байгаа нөхдийгөө дуудан тоглоом тохуу хийв. Бусад хүмүүс ч гарч ирэв. Явган хүний зам дээр байсан хүүхдүүд толгойгоо өндийлгөн аавуудаа хөгжилтэй байгаад баярлаж мөн хөхрөлдөж байв. Ядарсан улс эрүүл агаар амьсгалж байгаа нь энэ ээ. 

	Маэ цамцаа өмсөлгүй сууж кофе ууж байхдаа гэргийдээ хөндлөн нүхний бэхэлгээнээс болж инженертэй үг зөрөлдсөн тухайгаа ярив. Маэ амарч тайвшран юм зөв боддог, уурхайн ажил явдлыг сайн мэддэг гэргийнхээ ухаалаг зөвлөгөөг сайн чагнаж байв. Гэргий нь компанийнхантай зөрж болохгүй зөрлөө гээд ямар ч ашиг хонжоо гарахгүй гэж мөн л урьдынхаа нэгэн адил нөхрөө ятгахыг оролдов. Тэгээд гэртээ Энбогийн гэргий ирсэн гэж ярив. Тэр хоёр хоёулаа Энбогийн гэргий гэрт нь ирсэн явдалд дотроо бахархсан боловч тэд энэ тухай нэг ч үг хэлсэнгүй. 

	— Одоо болсон уу? гэж Катрин шатны дэргэд гишгүүр дээр зогсон асуухад, 

	— Болсон, болсон эцэг чинь биеэ хатааж байна гэв. 

	Катрин гоёлынхоо хувцас болох хуниасаараа гандаж урагдсан тод хөх өнгийн даавуу даашинз, хар өнгийн ханан хээтэй нимгэн даавуугаар хийсэн гоёл чимэглэлгүй гозгор малгайгаа өмссөн байжээ. 

	— Чи юу гээд гоёж орхио вэ? Хаа очих нь вэ?

	— Монсугаар оръё. Малгайдаа тууз худалдаж авъя. Хуучин нь тун муухай хиртэй болсон болохоор би ураад хаяж орхисон юм. 

	— Чи чинь мөнгөтэй юм уу?

	— Үгүй, Мукетта надад арван су зээлүүлнэ гэж хэлсэн юм. 

	Эх нь явахыг нь хориглоогүй боловч үүдэн дээр очиход нь түүнийг дуудаж, 

	Меграгийнд тууз авах гэж битгий очоорой... Тэр чамайг ёжилж бас тэгээд манайхыг багтаж ядсан мөнгөтэй гэж бодно гэв.

	Үсээ түргэн хатаах гэж галын дэргэд явган сууж байсан эцэг нь

	— Харанхуй болсон хойно замаар битгий тэнүүчлээд байгаарай гэж товчхон хэлэв. 

	Дараа нь Маэ үдэш болтол ногооныхоо газар дээр ажиллав. Маэ төмс, буурцаг вандуйгаа аль хэдийн тарьжээ. Үүнээс гадна өчигдөр нь сувагт шороонд булж хатаасан байцаа, салст ногооны соёолсон үрийг өнөөдөр ногооныхоо газар суулгаж гарав. Маэ өөрийнхөө ногооны газар гэр бүлдээ хэрэгтэй бүх ногоог тарьдаг боловч зөвхөн төмс хэзээ ч гэсэн дутагддаг байжээ. Маэ ногоо тарьж ургуулах бүх арга ажиллагааг мэддэг тэр ч байтугай артишок гэдэг ногоог хүртэл тарьж ургуулдаг байжээ. Айлын нь хүмүүс артишокыг гайхуулах гэж тарьж ургуулдаг юм гэж ярьдаг байжээ. 

	Маэг ногооныхоо газрыг бэлтгэж байхад Левак ногооныхоо газар дээр тамхи татах, Бутлугийн өглөөний суулгасан салст ногоог үзэх гэж гэрээсээ гарч ирэв. Хэрэв ажилсаг Бутлу байхгүй сэн бол Левакийн ногооны газар дээр дандаа халгай шарилж ургах байсан биз ээ. Тэр хоёр сараалжин хашааны наана цаанаас ярьж гарав. Гэргийтэйгээ зодолдож ядарч сэтгэл нь хөдөлсөн Левак Раснерийн пивоны газар хамт ороод гаръя, чи юунаас айгаад байгаа юм бэ? Аяга пиво ууж цохиур тоглож нөхөдтэйгөө жаахан зугаалж байгаад оройн хоолныхоо өмнөхөн хүрээд ирье л дээ. Газар доороос гарч жаахан ч болов амрах хэрэгтэй шүү дээ гэж Маэг аль байдгаараа ятгав. Ингэхэд ямар нэгэн зохисгүй юм алга боловч Маэ хэрэв өнөөдөр соёолсон үрийг суулгахгүй бол маргааш шим шүүс нь алга болж орхино гэж татгалзав. Үнэн хэрэг дээрээ гэргийнхээ таван франкаас үлдсэн мөнгөнөөс сохор зоос ч гуйхгүйг бодсон учраас татгалзжээ. 

	Таван цагт Пьероны гэргий ирж тэднээс Лидиягаа Жанлентай хамт явчхав уу, гэж асуухад Левак: 

	— Тийм боллоо шүү манай хүү Бебер нэг тийшээ алга болсон. Энэ дүрсгүй амьтад дандаа хамт тэнүүчилж явдаг юм гэж ярив. Жанленыг эх нь юм авчир гэж явуулсан гэж Маэ тэр хоёрыг хоёулыг нь тайвшруулаад дараа нь Левактай нийлж маягтай хүүхнийг ичиж зовсон шинжгүй оролдож гарав. Пьероны гэргий уурлаж айсан байдалтай хашхирч гараараа цохиж байсан боловч тэдний тоглоом хийх нь аятайхан санагдаж байсан болохоор явсангүй. Пьероны гэргийд туслах гэж айлын нь туранхай хүүхэн ирж уурлаж ээрүүтэн тахиа дуугарч байгаа юм шиг дуугарч байв. Шалиг зантай тэднээс хол зогсож байсан бусад эмэгтэйчүүд ч гэсэн мөн зэвүү нь хүрч байжээ. Сургуулийн хичээл дуусаж, хүүхдүүд байшингаас гүйн гарч ирцгээн дүрсгүй хүүхэд гудамж дүүрч хашхирч гууглан газар дээгүүр гулгаж хоорондоо зодоо хийж гарав. Пивоны газар очоогүй эрчүүд гурав дөрвөөрөө бөөгнөрөн цугларч ханын хажууд уурхайд байдаг шигээ явган сууж хааяа нэг үг солилцон тамхиа татацгаана. Левак гуя нь чанга юм уу, үгүй юм уу гэж тэмтрэхэд Пьероны гэргий уур нь шатаж явав. 

	Түүнийг явмагц Левак Раснерын пивоны газар луу ганцаараа явж Маэ байцаагаа суулгахаар хоцров. Түдэлгүй харанхуй болоход Маэгийн дэн асаж эх нь охин хөвүүдийнхээ аль аль нь ирсэнгүй гэж уурлаж ингэнэ гэж би мэдэж байсан юм аа! Зөвхөн орой л гэр бүлээрээ цугларч болох ёстой байтал бүгдээрээ ширээний ард хамт сууж оройн хоол иднэ гэж ердөө байдаггүй юм. Жанлен хоолонд холих навч зулгаагаад ирнэ гэсэн чинь хаа байна? Хүлээгээд л байх, хүлээгээд л байх тэр мөн л алга. Өөдгүй хүүхэд! Харанхуй болсон хойно ямар навчаа зулгаах вэ дээ? Одоо гал дээр байгаа шарсан сонгинотой хольсон жигнэсэн төмс, хурган чих, мангиныг навчтай хамт идсэн бол хэчнээн сайхан байх вэ дээ. Сонгинын сайхан үнэр гэрээр нэг тарж сонгино түдэлгүй эхүүн эвгүй болон, байшингийн тоосгон хананд хүртэл муухай үнэр шингэж гуйлгачин айлын гал тогооны газрын энэ үнэрээр тосгон аль талд байна гэдгийг алсаас мэдэж болно гэж үглэж байв. 

	Харанхуй болов уу, үгүй юү Маэ ногооны газраас буцаж ирэн сандал дээр сууж толгойгоороо хана түшин зүүрмэглэж гарав. Орой бүр суухтайгаа зэрэг л дорхноо унтдаг заншилтай ажээ. Долоон цаг болоход Ленора, Анри хоёр ширээ засаж байгаа Альзирт тусалж байгаад нэг таваг хагалж орхижээ. Үхэшгүй уурхай руу явахынхаа өмнө оройн хоол идэж авахаар яарч ирэхэд Маэгийн гэргий нөхрийгөө сэрээж:

	— Ширээний ард суугаарай тэднийг хүлээхийн хэрэггүй. Тэд нялх амьтад биш гэртээ ирэх замаа олно. Харин хоолонд холих навч байхгүй нь ганцхан харамсалтай байна гэв. 

	 

	 


V

	 

	Раснерын гуанзанд хоол идээд өөрт нь гаргаж өгсөн дээврийн яг доорх уурхай руу харсан цонхтой жижигхэн өрөө рүү явж ядарч дөнгөж голтой байсан Этьен орон дээр хувцастайгаа унаж хоёр өдрийн турш дөрвөн цаг унтаж чадаагүй болохоороо дорхноо унтав. Этьен бүрэнхий болж байхад сэрээд эхлээд хаа байгаагаа мэдсэнгүй, хамаг бие нь өвдөж толгой нь мансуурч байв. Гадуур явж агаар амьсгалж байгаад оройн хоолны дараа унтъя гэж бодоод арай ядан босов. 

	Гадаа улам улам дулаан болж зэс шиг улайн харагдаж байгаа тэнгэрийн баруун хаяанд хурын хар үүл нүүн, энэ хязгаарт үргэлжилдэг зуршилтай бороо орох дөхөж байгаа нь агаар чийглэг дулаан болсноор мэдэгдэж, улам улам харанхуйлан энэ тэгш тал газраас цэлийн харагдах алс далд орсоор байв. Улаавтар өнгөтэй хязгааргүй уудам газар дээгүүр дүнсийж байгаа тэнгэр хайлж хар бүрхүүл болон хөвөх шиг болж, улам харанхуйлж байгаа энэ үед салхи өчүүхэн ч үелзэхгүй бүх юм уйтгартай, сөнөсөн юм шиг чив чимээгүй байв.

	Этьен сэтгэл нь үймэрч харсан зүг рүүгээ л яваад л байв. Харанхуй болсон боловч нэг ч гэрэл асаагүй байгаа хонхор доторх уурхайн хажуугаар явж байгаад Этьен түр зуур зогсож өдрийн ээлжийн ажилчид уурхайгаас гарч байгааг харав. Ачаа ачиж буулгагч, уурхайн ам нүхний ажилчид, морь маллагчид бөөн бөөнөөрөө явж байхыг, бодоход зургаан цаг болсон бололтой байжээ. Харанхуйд ялгагдахгүй боловч ярьж хөхрөлдөж байхыг нь сонсоход тэдний хооронд нүүрс ялгагч хүүхнүүд явж байгаа бололтой байв. 

	Хамгийн түрүүнд Түлэнхий эмгэн хүргэнтэйгээ хамт явж байжээ. Эмгэн хийсэн ажлынхаа тооцоог бодуулж байгаад аравны даргатай маргалдахад чи дэмжээгүй гэж хүргэнийгээ загнаж байв. 

	— Иш-ш зайлуул даа! Эр хүн гэх! Чи бол алчуур, өөр юу ч биш! Янз бүрийн өөдгүй амьтдын өмнө хэвлийгээрээ мөлхдөг гэтэл тэд чинь биднийг дээрэмдэж байна шүү дээ гэв. 

	Пьерон эмгэний хойноос хариу үг хэлэлгүй дагаж явснаа эцэст

	— Би тэдэнтэй зодоо хийх болж байна уу? Болъё доо! Тэр чинь дарга шүү дээ! Эвгүй байдалд орох гэж үү?

	— Эзний ташуурт нуруугаа тавихад яадаг юм! Та нар шиг муу аймтгай амьтдыг чөтгөр аваасай! Юу болохоороо миний охин үгэнд минь ордоггүй билээ! Тэд миний нөхрийг алсан нь багадаж нөхрийгөө алуулсанд намайг баярлалаа гэж хэлээсэй гэж чи бодож байна уу? Тэгэхгүй би эднээс өшөөгөө авна! гэж чанга хашхирав. 

	Дуу нь алсад цуурайтаж байв. Бүргэд хамартай буурал сэгсгэр үстэй Түлэнхий эмгэн урт чөргөр гараараа галзуурсан юм шиг яаж дохиж зангаж байгааг нь Этьен харав. Гэтэл ард нь таньдаг дуу сонсогдоход яриаг нь чагнаж зогсов. Энэ нь цахилгаан дүүжин залуурддаг ажилтай Муке өөрийгөө хүлээж байсан Захарий найздаа ирж байгаа нь энэ байжээ. 

	— За хө, явах уу? Жаахан юм идээд «Галт уул» оръё гэж Муке ярихад Захарий:

	— Одоохон. Надад энд нэг ажил байна. 

	— Юу болов гэж хэлээд Муке эргэж харан нүүрс ялгах газраас гарч яваа Филоменыг хараад тааварласан бололтой. 

	— Аа, ярилц, ярилц. Би түрүүлээд явъя гэхэд

	— Яв. яв. Би чиний хойноос очно гэж Захарий хэлэв. 

	Муке цаашаа явангуутаа мөн уурхайгаас гарч яваа морь маллагч эцэг Муктай дайралдаж зөвхөн мэнд амраа мэдэлцээд хүү нь их замаар алхалж эцэг нь нөгөө тийшээ сувгийн эрэг даган явав. 

	Захарий Филоменыг хүнгүй замаар суваг руу түрэхэд тэр гэр лүүгээ яарч байсан учир цахдан «Үгүй, үгүй, сүүлд болсон нь дээр» гэв. Зөвхөн гадаа, бас тэгээд өвөл болсон, газар нойтон, нуугдаж болдог талбайд тариа байхгүй байхад учирна гэдэг чинь ямар баясгалан байх вэ гэж хуучин эр эм хоёр шиг марган гарахад

	— За үгүй дээ, би тийм юмны төлөө биш чамд юм хум хэлэх гэсэн юм гэж Захарий яаралгүйгээр хэлээд Филомены бэлхүүсээр тэврэн дагуулж аяархан явав. Тэд овоолоотой шорооны сүүдэрт зогсож чамд мөнгө байна уу гэж асуухад:

	— Яах нь вэ чи? гэж Филомена асуув. 

	Захарий түгдэрч би «нэг хүнд» хоёр франкийн өртэй юм эх эцэгтээ хэлэхээс айгаад байгаа юм гэв. 

	— За боль л доо чи.. Би Мукег харсан... чи бас л «Галт уул» руу явж тэр завхай дуучин хүүхнүүдийг алмайран харах гэж байгаа биз гэв. 

	Захарий мэлзэж цээж рүүгээ шаан үнэн гэдгээ хэлэхэд хариуд нь Филомена дал мөрөө хавчив. Тэгэхэд Захарий гэнэт:

	— Хэрэв хүсвэл цуг явъя л даа... Бидэнд чи яасан ч саад болохгүй гэдгийг чи өөрөө үзээрэй! Энэ дуучин хүүхнүүд надад ямар хэрэгтэй юм бэ?.. За явах уу? гэхэд

	— Хүүхдээ яах юм бэ? Зогсоо зайгүй чарлаж байдаг хүүхэд тэвэрсэн хүн хаашаа явах юм бэ? Тавь л даа гэр лүүгээ явъя. Тэнд бас л хэрүүл маргаан гарч байгаа байх гэж Филомена хэлэв. 

	Гэвч түүнийг тавьсангүй. 

	— Ингэж яаж болдог юм бэ? Би Мукед амласан шүү дээ. Чи намайг найзын минь өмнө тэнэг амьтан болгох гээд байгаа юм уу? Хүн орой бүр тахиануудтай хэвтээд байж болохгүй шүү дээ гэж ярин мөнгө өг гэж гуйсаар байв. Эцэст Филомена бууж өгч цамцныхаа хормойг сөхөж, хумсаараа утсыг нь тастан дотор нь нууж оёсон аравтын сугийн хэдэн зоос гаргаж ирэв. Филомена эхийгээ бүгдийг нь хураагаад авч орхино гэж айн уурхайд нэмэлт ажил хийснийхээ хөлсөнд авсан мөнгийг ингэж нуудаг байжээ. 

	— Надад таван зоос байна харж байгаа биз дээ? Чамд гурвыг нь өгье... Харин эхийгээ биднийг гэрлүүл гэж ятгана гэдгээ тангарагла. Бид ийм амьдралд залхлаа. Дандаа гудамжинд ! Бас ээж минь алхам бүрд намайг зэмлэж байна... Эхлээд тангарагла, тангарагла! гэж Филомена ярив. 

	Өвчин оёгтэй туранхай Филомена сульдсан дуугаар сүрхий догдолсон шинжгүй боловч амьдралдаа зүдэрч ядарсан хүний байдалтай ярив. Захарий тангараглаж, хэлсэн үгэндээ хүрнэ гэж амлав. Тэгээд гурван зоос аваад Филоменаг илж таалж гижигдэн тайтгаруулж, хэрэв Филомена надад ямар ч сонирхол алга гэж түүний тоглоом тохууг няцаагаагүй сэн бол Захарий эрт үеэс тэдний өвөл цагийн унтлагын өрөө болж байсан овоолоотой шорооны хажуугаар орж тачаалаа эцэст нь хүргэх байсан биз ээ. Филомена тосгон руу ганцаараа буцаж Захарий найзыгаа гүйцэх гэж дөтийг харан тариалангийн талбай дундуур шууд гүйв. 

	Этьен алсаас тэднийг зүгээр ажиж уг байдлыг мэдээгүй болохоор ердөө л уулзаж байгаа нь энэ гэж боджээ. Уурхайн охид дурлалыг багаасаа мэддэг байжээ. Ядуу зүдүү амьдралд харж хандах хүнгүй өсөж арван дөрвөн наснаасаа хүүхэн болсон фабрикт ажилладаг бөөн охидыг фабрикийн хашааны цаад талд залуучууд хүлээж байдаг нь Этьений санаанд оржээ. Гэвч Этьений бодлыг өөр тохиолдол самууруулсан учир тэр зогсов. 

	Овоолоотой шорооны хормойд түүнээс гулгаж буусан том чулуун дээр өөдгүй дорой Жанлен өөрийнхөө баруун зүүн талд сууж байгаа Лидия, Бебер хоёртой сүрхий маргалдаж байв. 

	— За өөр юу хэлэх гэж байна? хоёулыг чинь алгадвал дахиад гуйхгүй байх аа... Хэн чинь ийм юм бодов оо?

	Үнэндээ хамаг хэрэг Жанленаас гарчээ... Тэд бүхэл бүтэн цагийн турш сувгийн эргээр тэнүүчилж хамтарч багваахайн навч түүн нэлээд их навч цуглуулсны дараа Жанлен ийм их юм манайх идэхгүй гэж бодон тосгон руугаа буцсангүй харин Монсу руу Бебер, Лидия хоёрыг дагуулаад явжээ Жанлен Беберийг харуулд тулгаж зогсоон Лидияд хотын байшингуудын гаднах хаалганы хонхыг дарж багваахайн навч худалдана гэж хэл хэмээн тушаажээ! Жанлен хэзээний хашир догь хүн шиг охин хүн бол санасан бүгдээ худалдаж болно гэж ярьсан ажээ. Худалдаа маш бүтэмжтэй болж үнэнийг хэлэхэд гэртээ авч харих юм юу ч үлдээгүй боловч Лидия арван нэгэн су олжээ. Ингээд гурван найз орлогоо хоорондоо хуваах болжээ. 

	— Энэ бол шударга биш, адилхан хуваах хэрэгтэй. Хэрэв чи долоон су авах юм бол бид хоёрт хоёр хоёр су оногдож байна гэж Бебер дургүйцэхэд, 

	— Энд юунд нь шударга биш байгаа юм? Нэгдүгээрт би та нараас илүү зулгаасан гэж Жанлен ууртайгаар эсэргүүцэв. 

	Бебер ер нь айж биширсэн байдалтайгаар Жанленд захирагдан найзынхаа төлөө үргэлж хохирч хэдийгээр Жанленаас ах, бяр тэнхээтэй боловч түүнд алгадуулах нь олонтоо байдаг байжээ. Гэвч энэ удаа тийм их юмыг алдана гэж бодохоос Бебер эсэргүүцэхээс өөр аргагүй болжээ. 

	— Лидия, энэ бид хоёрыг залилах гэж байна! Би зөв ярьж байгаа биз дээ? Хэрэв Жанлен тэгш адил хуваахгүй юм бол бид үүнийг эхэд нь хэлнэ гэж Бебер хэлэхэд Жанлен нударга зангидан хамар доор нь тулгаж, 

	— Сачий чинь хүрвэл хэл л дээ! Би өөрөө танай гэрт чинь очиж та нарыг миний ээжийн навчийг худалдсан гэж хэлнэ... Би яаж арван нэгэн суг гурван хүнд хуваадаг юм бэ? Тэнэг толгойнууд аа. Чи тийм сайн юм бол хуваа л даа!.. Май, хоёр хоёр сугээ ав. Шалавхан ав л даа. Хэрэв авахгүй бол би өөрийнхөө халаасанд хийлээ шүү гэв. 

	Бебер царай нь барайн бууж өгч хоёр суг нь авав. 

	Лидия нэг ч үг хэлсэнгүй. Нөхөртөө зодуулаад түүнээс өршөөл гуйж байгаа бяцхан эмэгтэй шиг өрөвдөлтэй байдалтай дагжин чичирч байв. Жанлен хоёр су өгөхөд Лидия хүлцэнгүй байдалтай дорхноо гараа тосоход:

	— Яах юм бэ? Чамд мөнгө юунд хэрэгтэй юм бэ?.. Чи нууж чадахгүй шүү дээ. Эх чинь түүнтэй түүнгүй чамаас булаагаад авч орхино... Надад хадгалуулсан чинь дээр. Хэрэг болсон цагтаа надаас гуйж аваарай гэж хэлээд гэнэт өгөхөө больж орхив. 

	Ингээд Жанлен есөн сутай болов. Лидияг үг хэлүүлэхгүй гэж Жанлен хөхрөн хоёр гараараа түүнийг тэврэн авч түүнтэй хамт овоолоотой шорооны налуу руу өнхрөв. Лидия Жанлены жижигхэн гэргий нь байжээ. Гэртээ байхдаа хаалганы завсар, цоожны нүхээр дурлалын холбогдолтой юу харсан тэр бүгдийгээ харанхуй газар дуурайж хийхийг оролддог байжээ. Тэд бүгдийг мэддэг боловч хэтэрхий бага байсан болохоор юу ч хийж чаддаггүй зөвхөн шалиг зантай гөлөгнүүд шиг бүхэл бүтэн цагаар муу юм дүрслэн үнгэлддэг байжээ. «Аав ээж хоёр болж тоглоё» гэж Жанлен хэлэхэд Лидия Жанлены хойноос дагаж гүйн сайхан юм болно гэж нэг л бодогдож Жанленд захирагдаж заримдаа уурладаг боловч үл үзэгдэх нэг юмыг хүлээж бууж өгдөг байв. Гэвч хүлээж байсан юм нь хэзээ ч бүтдэггүй байжээ. 

	Тэд Беберийг тийм тоглоомд оролцуулдаггүй байжээ! Бебер хэрэв Лидияг чимхэхийг оролдох юм бол Жанленд алгадуулдаг байсан болохоор өөрийн нь дэргэд Жанлен, Лидия хоёр ер ичиж зоволгүйгээр дурлалт хүмүүсийн үйлдлийг дүрслэн харуулахад ямагт эвгүй оргин зэвүү нь хүрч уурлаж байдаг байжээ. 

	Бебер хорсон атаархан тэднийг айлгаж саад болох гэж:

	— Та нар сүйд боллоо! Баригдлаа! Нэг ах хараад байна гэж хашхирдаг байв. 

	Энэ удаа Бебер худлаа хэлсэнгүй зугаалж яваа Этьен ойртон иржээ. Тэд ухасхийн босож ухаан жолоогүй зугтаахад Этьен овоолоотой шороог тойрон сувгийн эргээр явж байсан дүрсгүй амьтдаар доог хийв. Ийм бага настай хүүхдүүдэд хэтэрхий эртдэж байгаа нь мэдээж боловч тэд энэ талаар их юм үзэж их юм сонссон болохоор үнэнийг хэлэхэд насанд хүрсэн хүмүүсийг дуурайлгахгүй гэх юм бол тэднийг уях хэрэгтэй байжээ. Этьен дотроо тун их гунигтай байв. 

	Зуун алхам газар яваад Этьен мөн л хос хоёртой дайралдав. Этьен Рекильярын уурхайн ойролцоо ирэхэд энэ хаягдсан уурхайн эргэн тойронд Монсугийн хүүхнүүд явдаг хүнтэйгээ тэнүүчилж байв. Энд болзоот залуус хэн ч хамаагүй ирдэг бөгөөд гэрийнхээ хажуугийн саравчны дээвэр дээр зүрхэлж «наалинхайрч» чаддаггүй нүүрс зөөгч эмэгтэйчүүд энэ алслагдсан зэлүүд газар ирж анхныхаа хүүхдийг олдог байжээ. Хашаа нь эвдэрхий учир нурсан хоёр саравчны эвдэрхий, дээр үеийн гүүрний унаж замбараагаа алдсан яс мод хөглөрөн, цөл болж хувирсан уурхайн том хашаа руу ороход хүн бүрд саадгүй ажээ. Тэнд хэрэггүй болсон хуучин тэргэнцэр хөглөрч, бэхэлгээний хагас нь ялзарч өмхөрсөн бүхэл бүтэн хураалгаатай мод овойн байдаг боловч чигжүү өндөр ургамал энэ хог новшийг далдалж өтгөн ногоо газар хучиж, овоо бүдүүн иштэй зулзаган мод дээшээ ёрдойж ургажээ. Тэнд хүн бүрд хүүхэн нь хэнээс ч айж зовохгүй зэлүүд газар олдож харчуул нь тэр хүүхнүүдийг огтолсон модон дээр юм уу эсвэл хураалгаатай модны цаана, эсвэл тэргэнцэр дотор зугаацуулж байдаг байжээ. Энд хос бүр хоргодох байр олж хэдийгээр тун их ойр ойр байрладаг боловч бие биеэ тоодоггүй ажээ. Үүрд ажиллахгүй болсон тогоог тойрон газар дээр нүүрс гаргахаа байсан уурхайн ам нүхний хажууд охид бойжиж амжив уу, үгүй юу хүүхэн хүний зуршил ёсоор чөлөөт дурлалд дийлэгдэж гэдсэндээ хүүхэдтэй болж байдаг учраас амьдрал бүтээх баяр ёслол болж байгаа мэт санагдмаар байдаг байв. 

	Тэнд морь маллагч Муке Компаниас өгсөн цамхгийн яг доор орших хоёр өрөөтэй байранд суудаг бөгөөд цамхаг нь маш эвдэрсэн учир хэзээ ч гэсэн сүүлчийнх нь тулгуур юм уу эсвэл хөндлөн яс мод нь унаж муу байрыг нь няц дарж болох ажээ. Муке зарим нэгэн газар нь тулгуур тавьж энд гэр бүлээрээ тун догь байрлаж нэг өрөөнд нь хүүтэйгээ суудаг нөгөө өрөөнд нь Мукеттагаа суулгажээ. Цонхонд нь нэг ч шил үлдээгүй болохоор түүнд банз хадсан учир өрөө тасалгаа нь харанхуй болсон боловч харин дулаан байдаг байжээ. Өвгөн манаач юу ч манаж хардаггүй, зэргэлдээх уурхайд салхи оруулах нүх болгон үлдээсэн ганц ам нүхтэй. Рекильярын уурхайн тухай санаа зовдоггүй харин Ворегийн уурхайд очиж морь малладаг байжээ. 

	Өвгөн Мук өөрийнхөө насыг дурлалцсан хүмүүсийн дунд ингэж өнгөрүүлж байгаа ажээ. Түүний төрсөн охин нь бараг л арван наснаасаа эхлээд энэ балгасын бараг бүх өнцөг, буланд нүгэл үйлдэж аймтгай зовомтгой Лидия шиг биш харин тун эртнээс бие өндөр бүдүүн хүүхэн болж сахал ургасан харчуулын анхаарлыг татдаг болжээ. Мукетта эцгийгээ ямагт хүндэтгэж, гэртээ хүн дагуулж ирдэггүй байсан болохоор эцэг нь түүнийг зэмлэдэггүй байв. Бас тэгээд эргэн тойронд нь болж байгаа энэ бүх түүх өвгөн Мукет аль хэдийнээс дадал заншил, болсон байжээ. Мук Ворегийн уурхай руу явах тэндээс буцаж өөрийнхөө хоргоддог нүх рүү ирэхийн алинд ч хос хоёр залуутай дайралдахгүйгээр бүтэн алхаж болдоггүйн дээр хэрэв шөлтэй хоол чанах гэж түлээ түүхээр юм уу эсхүл туулайдаа ногоо зулгааж өгөх гэж нөгөө тийшээ явах юм бол өмнө нь энд тэндгүй Монсугийн бүх охидын эвгүй царай харагдаж ямар нэгэн хүний зөрөг зам хөндлөн сунгасан хөлийг гишгэж орхихгүйн тулд тун болгоомжтой хөдлөхөөс өөр аргагүй болж улам ч доройтдог байжээ. Яваа яваандаа ийм тохиолдол ердийн хэрэг болж өөрөө ч гэсэн охид ч гэсэн аль алиныгаа сандраахаа байж Мук тэдэнд саад болохгүйг хичээн байгальтай маргалдахыг оролддоггүй тайван ухаалаг хүний хувьд болгоомжтой ойр ойрхон алхаад холддог байжээ. Дурлалцсан хүмүүс Мукийг харанхуйд шууд таньдаг болж, Мук лир модны цэцэрлэг дотор хуримаа хийж байдаг дүрсгүй шаазгайг мэддэг шигээ тэднийг эцсийн эцэст бүгдийг нь таньдаг болжээ. Иш-ш энэ залуусыг ээ! Тэд дурлалын цэнгэл рүү яасан аймаар дайрч, яаж сүрхий жаргаж байна вэ. Харанхуй дотор уухилах, хэтэрхий гал хүүхэн яраглаж үглэхийг Мук сонсоод толгой сэгсэрч зайлж явдаг байв. Харин дурлалцсан нэг хос залуус манаа манадаг байрынх нь яг хананд тэврэлдэн тэлчлэх заншилтай учир Мукт эвгүй сэтгэгдэл төрүүлдэг байжээ. Хэдийгээр тэдний яраглаж сүйд болох нь Мукт саад болдоггүй боловч ингэж байгаад хана цөм цохиж орхих вий гэж айдаг байжээ. 

	Оройн хоолныхоо өмнө Рекильярын уурхай хүртэл заавал зугаалдаг өвгөн Үхэшгүйг Мук орой бүр зочноор хүлээн авдаг байв. Хуучны хоёр уурхайчин хоорондоо арван үг солилгүй хагас цаг хэртэй хамт байдаг байжээ. Тэвч энэ зэрэгцэн сууж энэ хамт өнгөрүүлж байгаа цагтаа өнгөрсөн явдлаа санахад ямагт аятайхан байдгийн дээр бие биедээ бодож байгаагаа яриад байхын хэрэгцээ байдаггүй байв. Рекильярт тэр хоёр хуучирч хагд ургасан яс модон дээр зэрэгцэн сууж, ямар нэгэн хоёр гурван үг солилцоод газар ширтэн бодол бодож үг дуугүй удаан суудаг байжээ. Магадгүй тэд өөрсдийнхөө залуу байх үеэ дурсан санадаг ч байж болох юм. Тэднийг тойрон дурлалаар тоглож, шивгэнэлдэн инээлдэх, үнсэлцэх дуун сонсогдон үнгэгдсэн ногооны шинэхэн үнэр, халууцсан биеийн хөлс ханхалж байдаг байжээ. Өвгөн Үхэшгүй дөчин гурван жилийн өмнө энэ хашааны цаад талд тэр үед нүүрс малтдаг байсан Венсон Маэ гэдэг залуу байхдаа нүүрс зөөдөг хүүхэнд дурлаж түүнийгээ гэргий болгон авсан түүхтэй ажээ. Тэр хүүхэн нь турь муутай, жижигхэн биетэй байсан учир Үхэшгүй түүнийг чөлөөтэй үнсэж байх гэж үүрэнд хийж байгаа юм шиг тэргэнцэр дотор хийдэг байжээ. 

	— Мөн ч сайхан цаг байж ээ! Хоёр хөгшин толгой сэгсрээд эцэст гэр лүүгээ явахдаа бие биетэйгээ салах ес гүйцэтгэхгүй байх нь олонтоо байдаг байв. 

	Этьенийг Рекильярын уурхайд ирсэн тэр үдэш өвгөн Үхэшгүй модон дээрээс босож тосгон руугаа явахаар завдах үедээ Мукт

	— Өвгөн минь амгалан нойрсоорой!.. Чи Зэгэлийг таних уу? гэхэд Мук хариу хэлэлгүй минут хэртэй хоёр хөл дээрээ ээлжилж зогсож байгаад:

	— Амгалан нойрсоорой! Амгалан нойрсоорой, өвгөн минь! гэж хэлээд байр руугаа явав. 

	Этьен ч мөн модон дээр суув. Этьен улам ч уйтгартай мэт санагдаж чухам яагаад гэдгээ өөрөө мэдэхгүй байв. Этьен харанхуй руу алга болж байгаа өвгөн Үхэшгүйн хойноос харж өөрөө Ворегийн уурхай дээр үүр гэгээрэхээс нь өмнө яаж ирсэн, энэ үг дуу цөөнтэй үелзсэн салхинд бээрсэн өвгөн олон үг урсган ярьсныг санав. Мөн ч өрөвдмөөр! Ажилд ядарч зовсон энэ хүүхнүүд орой үдшийн цагаар гүйж хүнтэй уулзан хүнд хүчир ажилд нухлагдаж, зовж зүдрэх тавилантай хүүхэд олж авч байдаг чинь мөн ч тэнэг хэрэг ээ! Хэрэв эд ертөнц дээр ийм янзаар ядуу зүдүү хүмүүсийг төрүүлээд байх юм бол энэ зовлон зүдүүр хэзээ ч төгсгөлөө үзэхгүй. Хүүхнүүд үргүй, сүрхий гай гамшгаас зугтааж байгаа юм шиг дурлалаас зугтаадаг саамганаж оролдох санаатай юмнуудыг түлхэн зайлуулдаг, өөрийнхөө биеийг хамгаалж хүүхэд олохгүй байдаг байсан бол сайн сан даа. Магадгүй бусад хүмүүс хос хосоороо жаргах газар руугаа явж байхад Этьен ганцаараа уйтгарлан сууж байснаас болж энэ бодол Этьений толгойд үүссэн байж болох юм. Тэр үеийн чийгтэй бүлээн агаар хүртэл Этьенд амьсгалахад хүнд байжээ. Этьений халуурсан юм шиг халуун гар дээр нь бороо нэг хоёр дусална. Бүх хүүхнүүд үүнийг дамжиж өнгөрдөг байжээ. Энэ бол ухамсраас хүчтэй юм аа. 

	Этьенийг сүүдэр дотор хөдлөлгүй сууж байхад Монсугийн зүгээс хос хоёр гарч ирж хажуугаар нь гялсхийн өнгөрч Рекильярын уурхайн хоосон хонхорт алга болов. Эмэгтэй нь хүүхэн болоогүй бололтой дургүйцэж эсэргүүцэж гуйсан үг шивгэнэж байсан боловч эрэгтэй нь хэрэггүй болсон ган аргамж овоолоотой байгаа бүтэн үлдсэн саравчны доогуурх харанхуй булан руу үг дуугүй чирч оруулав. Энэ нь Катрин, Шаваль хоёр байжээ. Гэвч Этьен тэднийг таньсангүй. Хойноос нь харж юу болж төгсдөг бол гэж хүлээж байснаа гэнэт сэтгэл нь догдолж бодол нь өөрчлөгджээ. Үүнд оролцохын хэрэг юу байна? Хүүхнүүд «үгүй» гэж байгаагаас хойш хүчиндүүлэхийг хүсэж байгаа хэрэг. 

	Катрин хоёр зуун дөч хэмээх тосгоноос гараад их замаар Монсу руу явжээ. Арван наснаасаа өөрөөр хэлбэл уурхайд ажиллаж хэрчим талхны хөлс олдог болсон цагаасаа эхлээд Катрин уурхайчдын бүх охидын нэгэн адил бүрэн чөлөөтэй байдгаа ашиглан газар сайгүй явдаг болсон боловч бие нь арай хожуу бойжсон учир арван таван настай байхдаа явдаг хүнгүй хүүхэн болохын шинж тэмдгийг хүлээж ядаж байжээ. Катрин Компани урлалын газарт хүрч ирээд гудамж хөндлөн гарч найз нартайгаа нийлж өглөөнөөс орой хүртэл кофегоор дайлж цайлуулж байдаг Мукеттаг лав байгаа гэж найдан хувцас угаах ажилтай танил хүүхнийхээр оров. Тэр өдөр найз нарыгаа дайлах ээлж Муккетад оногдсон учир мөнгөө үрж Катринд зээлдүүлнэ гэж амласан арван сугаа өгч чадахаа больсонд Катрин тун их гонсойв. Мукетта түүнийг тайтгаруулах гэж аяга халуун кофе уу гэж хэлсэн нь дэмий болов. Мукетта ямар нэгэн хүнээс мөнгө зээлж аваад Катринд өгөх байлаа ч гэсэн Катрин авахгүй болжээ. Катринд юм хэмнэдэг байх хэрэгтэй гэсэн бодол гэнэт төрж хэрэв одоо тууз худалдан авбал зовлон зүдүүр авч ирнэ гэсэн эвгүй юм санагджээ. 

	Катрин тосгон руугаа буцаж яаран явж Монсугийн байшингуудын сүүлчийг өнгөртөл «Усан үзэм» гэдэг гуанзны хаалганы хажууд зогсож байсан нэг хүн:

	— Катрин аа! Хаашаа ингэж яарч яваа юм бэ? гэж дуудав. Энэ нь гулжгар Шаваль байжээ. Шавальд их дургүйдээ биш харин тоглоом тохуу хийхтэй манатай байсан учраас Катрин гунигтай болов. 

	— Орж нэг аяга ямар нэгэн амттай юм уух уу? Тэгэх үү?

	Катрин,

	— Гадаа харанхуй байна. Намайг манайхан хүлээж байгаа гэж эелдгээр татгалзав. Шаваль дөхөж ирэн гудамжны гол дунд зогсож нам дуугаар ятгаж гарав. Шавальд «Усан үзэм»-ний хоёрдугаар давхарт хөлсөлж авсан хоёр хүн унтах өргөн ортой өрөөндөө ор гэж Катриныг гуйя гэдэг бодол аль хэдийн төрсөн байжээ. Катрин чи яагаад дандаа татгалздаг юм бэ? Надаас айна гэж үү? гэхэд Катрин сайхан зантайгаар тоглоом тохуу хийж бороо өнгөрсний дараа дараачийн долоо хоногийн пүрэв гарагт хүүхэд олддоггүй болсон цагт заавал очно гэв. Дараа нь дэвэн дэлхийн юм ярьж байгаад өөрөө худалдаж авч чадамгүй туузынхаа тухай цухас дурдахад

	— Би чамд тууз худалдаж авч өгнө! Яриа байхгүй! гэж Шаваль хэлэв. 

	Катрин татгалзах хэрэгтэй гэж бодон царай нь улайж байсан боловч тууз худалдаж авах юм сан гэдэг хүслэн нь оргилов. Шавалиас мөнгө зээлж болно гэдэг бодол Катринд төрж эцсийн эцэст зөвшөөрч туузын мөнгийг дараа эргүүлж өгнө гэж ярьжээ. Дахиад тоглоом тохуу болж хэрэв Катрин өөртэйгөө зугаалахгүй бол мөнгийг эргүүлэн өгөх болно гэдэг болзлыг Шаваль тавьжээ. Дараа нь туузыг хаанаас худалдаж авах билээ гэдэг маргаан гарав. Шаваль Меграгийн мухлагт очъё гэхэд

	— Үгүй, Мегра руу очиж болохгүй гэж ээж хэлсэн юм... гэж татгалзахад, 

	— За яадаг юм! Чи хаанаас худалдаж авсныг эх чинь мэдэж байхын хэрэг юу байна? Монсуд хамгийн сайн тууз Меграгийнд байгаа шүү дээ гэв. 

	Катрин, гулжгар Шаваль хоёр дурлалцсан хоёр хүн хуримын бэлэг худалдан авч яваа юм шиг мухлагт нь очиход Мегра хамаг нүүр нь улайж янз бүрийн өнгөтэй хөх туузуудыг лангуун дээрээ чулуудаж, хууртагдаад бас дооглуулж байгаагийнхаа хувьд маш их уурлаж байгаа нь ил байв. Залуу хосод бараа өгөөд хаалганыхаа хажууд зогсож тэр хоёрыг харанхуйд замаар яаж явж байгааг нь харан удаан зогсож гэргийгээ нэг юм зүрхэлж ядан асуухад Мегра түүнийг харааж зандран миний тусыг үнэлж чаддаггүй өөдгүй амьтдаас хэзээ нэгэн цагт хариугаа авна... Хүлээж бай гайгүй. Тэд хөлд минь сөхөрч, тусгүй юм хийснийгээ гуйх болно гэж хашхирч байжээ. 

	Шаваль Катриныг хүргэж өгөх болж их замаар түүнтэй зэрэгцэн төлөв томоотой байдлаар явахдаа гараараа оролдсонгүй, харин санамсаргүй юм шиг хөлөөрөө жаахан, жаахан түлхсээр байгаад түүнийг өөр тийш нь залжээ. Шаваль өөрийг нь их замаас шахаж гарган хар зам руу оруулж Рекильярын зүг рүү явж байна гэдгийг Катрин гэнэт ажиглажээ. Гэвч Катриныг уурлаж амжаагүй байтал Шаваль түүнийг бүсэлхийгээр нь тэврэн авч эелдэг үг учир дүрсгүй хөврүүлж мэгдүүлжээ. Иш-ш, чи яасан тэнэг юм бэ? Юунаас айгаад байгаа юм бэ? Би ийм өрөвдмөөр амьтанд хор хүргэхийг бодно гэж үү? Чи чинь аймтгай, цав цагаан, эелдэг, аваад үнсэж орхимоор амьтан шүү дээ гээд чихэнд нь ойртож хүзүү рүү нь халуун амьсгаагаа үлээхэд Катрины хамаг бие дагжин чичирчээ. Катрин амьсгаадаж юу гэж хариу хэлэхээ мэдэхгүй байв. Шаваль өөрт нь үнэхээр дурлаж байгаа мэт. Өнгөрсөн бямба гарагийн орой шөнө гэрлээ унтраагаад хэрэв Шаваль хүчтэй гуйх юм бол яах вэ гэж өөрөө өөрөөсөө асууж, зүүрмэглэж байхдаа сайхан санагдан «үгүй» гэж хэлж чадахгүй байх аа гэж Катрин бодсон байжээ. Одоо яагаад энэ тухай бодоход ямар нэгэн юм харамлаж байгаа юм шиг Катринд эвгүй санагддаг билээ? Шаваль урт сахлаараа хүзүүг нь гижигдэхэд Катринд тун сайхан байсан учир нүдээ аньтал өглөө хамт ажилласан нөгөө залуугийн царай үдшийн бүрэнхийд дүрслэгджээ. 

	Катрин нүдээ гэнэт нээж эргэн тойронгоо хартал Шаваль түүнийг Рекильярын уурхайн балгас руу аваад ирсэн байв.

	Нурсан хар саравчны өмнө хүрч ирээд Катрин цочиж ухран:

	— Үгүй! Үгүй! Намайг тавиад аль! Болиоч! гэж шивгэнэн хэлэв. 

	Охин хүн зөвшөөрсөн мөртөө ялагч ойртож байгааг мэдмэгц өөрийгөө хамгаалах зуршил ёсоор хамаг булчингаа зангируулан түүнээс ухаан жолоогүй айдаг тэр явдал Катринд тохиолджээ. Катринд заагаад байх юм үгүй мэт боловч түүний эмнэг бие айснаас болж дагжин чичирч, цохиулж сүрхий шархтан их өвдөх вий гэж айсан юм шиг хамаг биеэ хураан:

	— Үгүй, үгүй! Дургүй байна! Би хэтэрхий балчир байна шүү дээ... Намайг ядахдаа бусдын адил болтол өсөх хүртэл жаахан хүлээ гэхэд

	— Тэнэг амьтан! Чамд айгаад байх юм юу байгаа юм бэ? Чамд их гарзтай байна уу? гэж Шаваль түгдрэнгүй дуугаар хэлэв. 

	Тэгээд Шаваль цаашид үг ярьсангүй, Катриныг чанга тэвэрч аваад саравч доогуур унагав. Катрин хэрэггүй болсон ган аргамжин дээр гэдрэг харан унаж уурхайчдын охидод хэтэрхий эрт, бараг хүүхэд байхад нь шахам тохиолддог салхи үлээсэн тариалангийн ил талбайд хархүүд бууж өгдөг дээр үеэс уламжилж ирсэн тэр номхон хүлцэнгүй байдлын жам ёсоор эр хүний тачаалд захирагдаж биеэ хамгаалахаа болив. Гомдол гарган үглэх чимээ намдаж зөвхөн эрэгтэй хүний аахилж уухилах дуу сонсогдов. 

	Этьен хөдлөлгүй сууж цөмийг нь сонсов. Ингэж бас нэг охин өнгөрдөг байжээ. Одоо нэгэнд инээдмийн жүжиг харсан хойно явж болох болжээ. Этьен зэвүүцэж, атаархан, уур хүрсэн нэг янзын эвгүй юм бодож босов. Тэр хоёр хүн бие биедээ хэтэрхий анхаарал тавьж энд цаашид удах шинжтэй байсан учир Этьен шуугиан чимээ гаргахаас айлгүй модон дээгүүр таварцаглаж бүдчин алхалж явав. 

	Этьен замаар зуу алхаж амжаагүй байгаад нэг эргэж харсан чинь тэд босож өөртэй нь адил тосгоны зүг рүү явах гэж байгаа бололтой харагдахад нь тун их гайхжээ. Эрэгтэй нь хүүхнийхээ бүсэлхийгээр тэврэн авч талархлаа илэрхийлж байгаа бололтой өөр лүүгээ татан чихэнд нь бас нэг юм шивгэнэж байхад хүүхэн нь гэр лүүгээ шалавхан буцах гэж яарч байгаа бололтой байлаа. Тэнд азнах нь түүнд эвгүй байгаа нь бүх талаар илт болов. 

	Тэдний нүүрийг хармаар хачин шохоорхол Этьенд гэнэт төрснөө энэ чинь ямар тэнэг хэрэг билээ! гэж бодон үгэнд дурлахаа больё гэж алхаагаа түргэсгэв. Гэвч хөл нь өөрийн эрхгүй алхаагаа удаашруулж байгаа юм шиг болж эхний гэрэлд хүрч очоод сүүдэрт нуугдав. Хос хоёр хажуугаар нь явж өнгөрөхөд Катрин, Шаваль хоёр байхыг Этьен таньж гайхав. Этьен эхлээд өөрийнхөө нүдэнд итгэсэнгүй тод цэнхэр даашинзтай гозгор хар малгайтай энэ хүүхэн үнэхээр Катрин гэж үү? Эрэгтэй хүний өмд, толгойгоо барьсан малгай өмссөн байхдаа насанд хүрээгүй эрэгтэй хүүхэд шиг байсан биш бил үү гэж бодов. Рекильярт хажуугаар нь гарахдаа даашинз нь шүргэсэн боловч Катрин байна гэж Этьен таниагүй учир нь энэ байжээ. Одоо Этьен царайг нь хараад цаашид эргэлзэхээ больжээ. Ногоовтор өнгөтэй, булгийн ус шиг тунгалаг, гялалзсан хөнхөр нүд өөр хэнд байх билээ дээ? Яасан завхай новш вэ? Катринаас өшөөгөө авах юм сан гэдэг шалтаггүй мөртөө хорсолтой бодол Этьенд төржээ. Яалаа гэж өшөө авах билээ? Катрин руу халдах ямар эрх Этьенд байх билээ. Этьен одоо Катриныг жигшин үздэг болжээ. Бас Катринд эмэгтэй хүний даашинз зохиогүй байна. Муухай амьтан, өөр юу ч алга гэж Этьенд бодогдов. 

	Хос хоёр араасаа хүн ажиглаж байна гэдгийг сэжиглэлгүйгээр замаар аяархан явж байв. Катриныг зогсоож Шаваль чихний нь ард үнсэхэд Катрин урагш тэмүүлэхээ больж удаан алхлан энхрийллийнх нь оронд аяархан хөхөрч байв. Этьен тэднээс зориуд хоцорч араас нь даган явж, замыг нь халхлан, бас уурыг нь хүргэсэн үзэгдэл үзүүлэн зэвүүг нь хүргэж болох байжээ. Катрин хүнтэй яваагүй гэж тэр өглөө хэлж байсан нь үнэн байх нь ээ. Гэтэл Этьен хэлсэн үгийг нь үнэмшихгүй аль алинтай нь адил болохгүй гэж Катринаас татгалзаж байсан билээ. Тэгсэн чинь Катриныг хамар дороос нь шүүрэн авч Этьенийг тэнэг амьтан болгон үлдээж байхад Этьен тэдний хойноос харан шившигтэй сониуч амьтан болон хувирчээ. Ёстой галзуурч болно оо! Этьений хүн алахаас буцахгүйгээр хар хор нь буцалж Шавалийг тарчилгамаар санагдаж гар зангидан явав. 

	Зугаалга хагас цаг хэртэй үргэлжлэв. Шаваль, Катрин хоёр Ворегийн уурхайн хажуугаар явж байхдаа алхаагаа дахин удаашруулж сувгийн эрэг дээр хоёр удаа, овоолоотой шорооны хажууд гурван удаа зогсож тун хөгжилтэй бие биедээ эрхлэн наалинхайрч байв. Этьен ч гэсэн өөрийгөө ажиглах байх гэж болгоомжлон мөн зогсож байв. Этьен цаашид хүүхнүүдтэй ичиж зовохгүй, ёсорхохгүй байя гэдэг бүдүүлэг санаа агуулахыг оролдов. Этьен уурхай өнгөрөнгүүтээ Раснерийнх руу чөлөөтэй эргэн явж тэнд оройнхоо хоолыг идэж болох байсан боловч хос хоёрын хойноос явж тосгон хүрэн сүүдэрт нуугдаж Катриныг Шаваль гэр лүү нь явуулахыг үзтэлээ тэнд удтал зогсов. Тэр хоёрыг салж явлаа гэдгийг лавтай мэдмэгцээ дахин замдаа орж юу ч бодолгүйгээр өөрийн мэдэлгүй алхалсаар байгаад Маршьены замаар их явжээ. Этьений дотор тун их эвгүй байсан учир байрандаа очихын аргагүй байв. 

	Этьен хэрэв маргааш өглөө дөрвөн цагт босно гэвэл хоол идээд хэвтэж унтах хэрэгтэй гэж бодон буцаж тосгон дайран явж байхад оройн есөн цаг орчим болж байжээ. Тосгоныхон бүгдээрээ унтсан, эргэн тойронд хав харанхуй байв. Эгнэн урт үргэлжилсэн байшингуудын хаалттай цонхоор нэг ч зурвас гэрэл нэвтрэхгүй байхыг бодоход түүн дотор байгаа хүмүүс хуаранд байгаа цэргүүд шиг хурхиран дуг нойрсож байгаа бололтой байв. Гудамжинд нэг ч хүн үзэгдэхгүй аж. Зөвхөн ногооны хоосон талбай дээгүүр муур гүйж байв. Зовлонт хөдөлмөрийн нэг өдөр өнгөрч ядарснаас болж ширээнийхээ ард унах шахсан хүмүүс хоол идсэнийхээ дараа нозоорон арай ядан ор дэвсгэртээ хүрч дорхноо унтжээ. 

	Раснерын тод гэрэлтэй гуанзанд уурхайн машинч, өдрийн ээлжийн хоёр ажилчны хамт пиво ууж байв. Этьен шууд босго даван орсонгүй эхлээд хаалганы дэргэд зогсож эргэн тойрноо дахин харав. 

	Өглөө хүйтэн салхинд энд ирэхэд ямар байсан мөн түүн шигээ мэлийсэн харанхуй юм харагдаж байв. Ворегийн уурхай ууртай хярсан махчин араатан шиг газарт наалдан яг өмнө нь харагдаж түүний эргэн тойрон зөвхөн хэдхэн гэрэл харанхуйд харагдаж байлаа. Овоолоотой шороон дээр асаасан ил гал тэнгэрт байгаа улаан өнгөтэй гурван сар шиг харагдаж, өвгөн Үхэшгүй халиун морьтойгоо харанхуй дотроос гарч ирэн тэр гэрлийг агшин зуур халхалж байв. Цаашид Монсу, Маршьены уурхай, Вандамын ой, манжин, улаан буудай тарьсан тариалангийн талбай харанхуйд хучигдан нүцгэн тал үргэлжилж алсын алсад нэг газар төмөр хайлуулах зуухны дээгүүр цэнхэр гал, гүн харанхуйд далайн дохионы гэрэл шиг асаж, кокс гаргах зуухны улаан дөл гялалзаж байв. Энэ хав харанхуй шөнө чийгэрхэг манан татсаар намуухан шивэргэн бороо нэгэн жигд шаагин тасралтгүй орж гарав. Хүн амьтангүй юм шиг чимээ аниргүй энэ үед өдөр шөнөгүй уухилж уурхайн усыг ивлэж байдаг уурын машины нижигнэсэн шуугиан л тасралтгүй сонсогдож байлаа. 

	Маргааш өглөө нь дахиад л уурхайд орж, улмаар өдөр бүр ажиллаж гарав. Этьенд шинэ ажил эхний үед тэсвэрлэхийн аргагүй хэцүү юм шиг байсан боловч дасаж эхлэн дадлага олж түүнд бүх байдлаа зохицуулдаг болов. Эхний хагас сарын дотор түүний амьдралын нэгэн хэвийн байдлыг алдагдуулж хамаг бие нь өвдөж, толгой нь хагарах шахан, халуурч бие багтахгүй тийм нарийхан хонгилоор тэрэг түрэн явж байна гэдэг бараг дэмийрэх шахсан дандаа нэг янзын зүүд зүүдлүүлсэн түр зуурын өвчин хоёр хоног хэвтэрт оруулав. Сурч байгаа анхны өдрүүдэд хүч шавхан ажилласнаас зүдэрч их ядарснаас өвдсөн Этьен түргэн засрав. 

	Этьен бусад нөхдийнхөө нэгэн адил өглөөний гурван цагт босож урьд орой нь Раснерын гэргийн бэлдсэн зузаан зүссэн хачиртай талхыг аваад явдаг байлаа. Этьен өдөр бүр уурхай руу явахдаа гэртээ харьж унтахаар яваа өвгөн Үхэшгүйтэй дайралдаж ажлаас буцахдаа өдрийн ээлжид ажил руугаа явж байгаа Бутлутай уулздаг байв. 

	Этьен уурхайчны малгай, өмд, ёрог даавуун цамцтай болж аван бусдын нэгэн адил замдаа хүйтэнд даарч чичрэн очоод хувцас солих газрын улайссан зуухны дэргэд очиж дулаацна. Дараа нь салхи нэвт үлээсэн хүлээн авах өрөөнд очиж хөл нүцгэн зогсон хүлээнэ. Дээд талд бүдэг харанхуйд зэс бариултай ган цогцсоо гялалзуулж байдаг машиныг Этьен анхаарахаа больжээ. Тэр ч байтугай шөнийн шувууны хар далавч шиг чимээгүй бүрэлзэж байдаг ган аргамж хүнгэнэх дохионы дунд тасралтгүй шумбан орж гарч байдаг чингэлэг тушаал өгөн хашхирч байгаа дуу шалны ширмэн хавтанг доргиулж байдаг нүүрс зөөх тэрэгний түчигнэх чимээний аль алиныг сонирхохоо больжээ. Гэрэл нь бүдэг асаж байхыг бодоход гэрэлчин гэж өөдгүй амьтан сайн цэвэрлэдэггүй бололтой. Машин залдаг дүрсгүй Муке уурхайчдыг чингэлэгт очиж нүүрс зөөгч хүүхнүүдийг тас хийтэл ороолгон тоглоом тохуу хийхэд нойр нь дорхноо сэргэдэг байв. Чингэлгийг тулгуураас нь мултлахад хар нүхний ёроол руу шидсэн чулуу шиг түргэн буухад Этьен гялалзан өнгөрч байгаа гэрлийг харах гэж хажуу тийшээ ч эргэдэггүй болов. Ган аргамж тасарна гэж бодохоо ч больж хэчнээн доошоо бууж бороо цутгаж байгаа харанхуйд орох тутам гэртээ байгаа юм шиг Этьенд бодогдоно. Газар доор уурхайд гарах орох ам нүхэн дээр аймтгай царайтай Пьерон чингэлгийг онгойлгож ажилчдыг гаргахад олон хүний хөлийн жигд биш чимээ сонсогдож, хүмүүс хэсэг хэсгээрээ нүүрс малтдаг газар руугаа нүцгэн хөлөөрөө шалчигнуулан явдаг байв. Этьен одоо уурхайн нүх хонгилуудыг Монсугийн гудамжнаас сайн мэддэг болж хаашаа эргэх, хаана тонгойж явах, хаана усан цөөрмийг тойрч явбал цохихыг цөмийг мэддэг болжээ. Газар доорх хоёр километр замыг Этьен хав харанхуйд гэрэлгүйгээр гараа халаасандаа хийгээд туулж чадахаар тийм сайн мэддэг болжээ. Явах бүрд нь харанхуй дотроос мастер гарч ирэн ажилчны нүүрийг гэрлээрээ гэрэлтүүлэн харах өвгөн Мук морио жүчээ рүү нь авч явах, Бебер Дайчин гэдэг нэртэй морь тууж тэр нь тургин шогшиж байх, Жанлен салхивчны нүхний хаалгыг хаах гэж тэргэн цувааны араас гүйж байх, бандгар Мукетта, туранхай Лидия хоёр тэрэг түрж явах зэрэг ийм л ижилхэн юмнууд өдөр тутам дайралддаг байв. 

	Одоо Этьен нүүрс малтах газрын чийг бам бүгчим халуунд төдий л зүдэрдэггүй болов. «Зуух» нэртэй нарийхан нүхээр өгсөн явахад Этьенд эвтэйхэн болж, дээр үед гараа ч шүргүүлж зүрхлээгүй байсан тэр нарийн нүхээр явдаг болсныг бодоход Этьен турж нарийхан болсон бололтой. Этьен нүүрсний тоосоор амьсгалахад ер эвгүйцдэггүй, харанхуйд бүх юмыг ялган таньж, биеэр нь горхи шиг урсах хөлсөө тоодоггүй болж өглөөнөөс орой хүртэл нойтон хувцастай байж дасав. 

	Этьен дэмий хүчээ үрдэггүй болж ажилдаа маш түргэн дасан, хамт ажиллаж байгаа хүмүүстээ гайхагддаг болжээ. Гурван долоо хоногийн дараа Этьен уурхайн хэмжээгээр нүүрс сайн зөөдөг хүмүүсийн нэгэнд тоологдож налуу нүх өөд тэргэнцрийг түргэн түрдэг түүнийгээ аргамжинд чадмаг холбодог түүн шиг хүн уурхайд байдаггүй болов. Этьен жижигхэн биетэй болохоороо газар сайгүй нэвтэрч гар нь хэдийгээр хүүхэн хүнийх шиг нарийхан цагаан ямар ч хүнд хүчир ажлыг дээр нь ган булчин зангирч ямар ч хүнд хүчир ажлыг хийж чаддаг байв. Этьен арай ядан амьсгалж ядарч байсан ч гэсэн зүдэрлээ гэдэггүй байхыг бодоход нэрэлхдэг бололтой. Этьен тоглоом даадаггүй хэрэв ямар нэгэн хүн оролдож гоочилбол дорхноо гомдож зэвүүцдэг байв. Ер нь уурхайчид түүнийг ёстой уурхайчин гэж үздэг болж өөрийнхөө хүн болгон авчээ. Этьен хүнд хүчир ажилд дасаж тэр нь түүнийг яваандаа амьд машин болгон хувиргав. 

	Чадмаг ажилчныг их хүндэтгэдэг болохоороо Маэ Этьентэй бусдаас илүү ойр дотно болов. Этьен уншиж бичиж чаддаг бас шугам зураг ойлгодгийг үзээд урьд өмнө огт мэддэггүй байсан зүйлийн тухай Этьен тун ухаалаг ярьж байхыг сонсож бусдын нэгэн адил Маэ Этьенийг боловсролоор өөрөөсөө илүү гэдгийг мэдэв. Уурхайчид чийрэг хүмүүс боловч толгой нь механикийн толгойноос муу ажилладаг гэдгийг Маэ мэддэг болохоор гайхсангүй. Харин өлсөж үхэхгүйн тулд Этьен зоригтой шийдэмгийгээр уурхайчин болсон нь Маэд таалагдав. Уурхайд тохиолдлын маягаар орсон хүн дотроос анх удаа ажил хэргээ түргэн мэдсэн хүн бол Этьен байжээ. Жишээ нь: Нүүрс шалавхан ухаж гаргах гэж яарч байх үедээ Маэ нүүрс ухаж гаргаж байгаа хүмүүсийг ажлаас нь салгахгүйн тулд бэхэлгээ хийх үүргийг Этьенд өгөөд түүнийг нямбай бөх бат хийнэ гэдэгт итгэдэг байв. Дарга нар энэ золигийн бэхэлгээнээс болж хэл ам дандаа гаргаж байдаг болохоор инженер Негрель Дансараа дагуулан ирж бүгдийг нь дахин засаж хий гэж шаардаж хэрүүл маргаан гарган загнана гэж Маэ минут тутамд айж байдаг болжээ. Хэдийгээр дарга нар дандаа голохыг хичээн нэг л өдөр компани шийдвэртэй арга хэмжээ авна гэж ярьж байдаг боловч Этьений тавьсан бэхэлгээ сэтгэлд нь арай илүү таалагддагийг Маэ ажсан билээ. Бэхэлгээний асуудал ер шийдвэрлэгдэхгүй байсаар ажилчдын дунд дургүйцэл өсөж амгалан тайван Маэ хүртэл эцсийн эцэст уур нь хүрч нударга зангиддаг болжээ. 

	Захарий, Этьен хоёр хоорондоо зарим талаар сөргөлцдөг байсаар нэг орой тэд бараг зодоон хийх шахсан боловч жаргаж наргиж байвал боллоо гэдэг хөнгөмсөг зантай Захарий найрсгаар зочилсон аяга пивонд нь дорхноо тайвширч түдэлгүй шинэ хүн өөрөөс нь давуу гэдгийг хүлээжээ. Левак сүүлийн үед Этьенд биширч улс төрийн талаар өөрийн бодолтой байсан болохоор үүнтэй ярилцахаасаа татгалзахгүй болов. Тэдний хэсэгт зөвхөн Шаваль Этьенд далдуур дайсагнах үзэлтэй хэвээрээ үлдсэнийг Этьен мэддэг байжээ. Тэр хоёр бие биеэ хялайн хардаг гэж хэлж болохгүй. Тэднийг цөм найз хоёр гэж үздэг боловч тэр хоёр хоорондоо тоглоом тохуу хийх үедээ хоёулынх нь нүдэнд үзэн ядах хорсол илэрдэг байв. Энэ нь Катринаас болж байжээ. Ядарсан даруу зантай Катрин урьдынхаа адил тэрэг түрж үг дуугүй нуруугаа бөхийлгөн, урьдынхаа адил хүн бүрд тусархаг, хүн бүртэй эелдэг харьцдаг хэвээр байв. Этьен Катринд дандаа туслахыг оролдож байдаг боловч Катрин сэтгэлт хүнийхээ шаардлагыг үг дуугүй биелүүлж, түүний энхрийллийг ил хүлээж авдаг байв. Шаваль, Катрин хоёрын харьцаа бүгдэд мэдэгдсэн учир хэн ч зэвүүцдэггүй тэр ч байтугай Катрины эцэг эх хүртэл Шаваль охиныг нь орой бүр овоолоотой шорооны цаагуур оруулан дараа нь гэрт нь хүргэж ирээд салахдаа тосгоны бүх хүмүүсийн нүүрэн дээр үнсдэгийг ажиглаагүй юм шиг нүдээ анин суудаг байв. Этьен энэ байдалд дассан дүр үзүүлдэг боловч тэгж зугаалдгийг нь олонтоо дооглож, уурхайн гүнд хамт ажиллаж байгаа эрэгтэй эмэгтэй залуучууд тоглоом тохуу хийдэг тэр маягаар зүрхтэй даажигнадаг байжээ. Шаваль өөртэй нь юу хийсэн тухай Катрин мөн марзганан нодогтой ярьдаг боловч Этьенийг нүд рүү нь харахад гэнэт хачин болж нүүр нь хувьсхийдэг байлаа. Хоёулаа хажуу тийшээ харж, цаг шахам үг ярихгүй дуугүй болдог нь бие биедээ зүрхлэн хэлж чаддаггүй сэтгэл дотроо хадгалж явдаг нууц бодлоосоо болон нэг нэгийгээ үзэн яддаг бололтой. 

	Хавар болов. Нэг өдөр ажлынхаа дараа Этьенийг уурхайгаас гарч ирэхэд дөрөвдүгээр сарын бүлээн салхи, цэвэр агаар сэнгэнэж, ногоорч сэргэсэн газрын аятайхан үнэр ханхалж байлаа. Үүнээс хойш газар дээр гарч ирэх бүрд хаврын сайхан үнэр үнэртэж биеийг нь төөнөн ээж бүлээцүүлдэг болжээ. Чийгтэй харанхуй газар доор нарны туяа үзээгүй арван цаг ажилласны дараа хаврын дулааныг хүсэн тэмүүлэхгүй хүн яаж байх билээ дээ. Өдөр улам улам урт болж, тавдугаар сард уурхайд ороход нар мандаж улаан шаргал тэнгэрээс Ворегийн уурхайд туяа цацран машины байрны яндангаас бургилж буй бөөн цагаан уур час улаан харагдаж байдаг болов. Хүйтэнд даарч чичрэхээ больж алсын уудам тал хөндийгөөс хаврын сэргэлэн уур амьсгал үлээж толгой дээр болжмор жиргэдэг болжээ. Өдрийн гурван цагт нар хурцаар ээж алсад улаан гэрэл татуулан нүүрсний тоосонд хучигдсан тоосгон ханыг улайсгадаг байлаа. Зургаадугаар сард тариа өндөр ургаж хөх ногоон сайхан өнгө алаглан манжингийн бараан навчнаас тод ялгаран харагддаг болов. Өчүүхэн салхинд долгилж байдаг хязгааргүй ногоон тэнгис нүдний нь өмнө цэлийн харагдаж, өдөр ирэх тутам улам нэмэгдэж, эргэн тойронд өглөөнөөс үдэш улам ч сайхан болж байгааг Этьен бахдан ширтэнэ. Сувгийг эмжин ургасан модод сэгсгэр навчтай болжээ. Этьенийг газар доор зовж, өлсгөлөн гуйлгачин, хүнд хүчир ажилд тарчилж байхад газар доороос шинэ амьдралын үүсвэр цухуйж овоолоотой шороо ногоогоор хучигдаж, нуга тал алаг цэцгээр дүүрчээ. 

	Этьен одоо орой үдшийн цагаар зугаалж явахдаа овоолоотой шорооны цаад талд наргиж байдаг дурлалцсан залуучуудтай дайралдаж айлгаж сочоохоо байжээ. Этьен тариан дотор гаргасан мөр, шаравтар өнгөтэй тариан толгой улаан цэцэг хөдөлж байгаагаар нь энэ ичихээ байсан хүмүүс шувуу шиг үүр засаж авсныг ажиглаж байдаг болов. 

	Эртнээс явсан Захарий, Филомена хоёр заншил ёсоор тийшээ очдог байв. Түлэнхий эмгэн цаг ямагт Лидияг хайж түүнийг Жанлентай хамт байхад нь үргэлж олдог байжээ. Тэр хоёр хамгийн өтгөн тариан дотор шурган орсон байдаг бөгөөд эмгэн бараг гишгэх шахахад нь сүрхийн босож зүг зүг тийшээ зугтаадаг байв. Мукетта газар сайгүй амжиж, тариалангийн талбайн хаагуур нь явсан ч тариан толгой дотор толгой нь цухалзаж хэрэв аль байдгаараа гэдрэгээ харж хэвтсэн бол хөл нь гозолзож байдаг байжээ. Чөлөөтэй дурлалд Этьен ер зэвүүцдэггүй, харин зөвхөн Катрин Шаваль хоёрыг хамт байхад нь дайралдсан тэр орой л дурлал бол гэмт хэрэг гэж үзжээ. Хоёр ч удаа Этьенийг ойртож ирэхэд тэр хоёр тариан дотор газарт хэвтэж хөдөлж байгаа тариан толгойд халхлагдаж байхыг харав. Нэг удаа тарианы завсрын нарийхан замаар явж байхад Катрины гялалзсан нүд улаан буудайн ишийн завсраар харагдаад гэнэт алга болжээ. Тиймэрхүү орой энэ их өргөн уудам тал газар Этьенд давчуу юм шиг санагдаж, Раснерын пивоны газар сууж байх нь дээр юм шиг бодогддог байв. 

	Раснерын хатагтай та надад нэг аяга пиво хийж егөөч... одоо би хаашаа ч явахгүй. Ядарч хөл дээрээ зогсож чадахгүй байна гэдэг байв. 

	Этьен аяга пиво хийлгэж аваад пивоны мухлагийн хоймор талын ширээний ард толгойгоороо хана налан сууж буй танил руугаа очин:

	— Суварин, чи надтай нийлж уухгүй юу? гэж асуухад

	— Баярлалаа юу ч уух дур хүрэхгүй байна гэв. Нэг доор байдаг болохоор Этьен Суваринтай танилцжээ. Этьений шинэ танилцсан хүн Ворегийн уурхайд машинчаар ажилладаг бөгөөд Раснерын хоёрдугаар давхрын тавилгатай өрөөг хөлслөн авч Этьентэй зэргэлдээ суудаг байв. Суварин гучин настай жижигхэн туранхай цайвар нүүртэй, унжсан урт үстэй өтгөн сахалтай хүн. Түүний яралзсан цагаан шүд хөөрхөн хамар, жижигхэн ам булбарай царай нь хүүхэн хүн байвал таарах ажээ. Түүний царай нэг л аймтгай байдалтай боловч зарим үед цэнхэр нүд нь гай шиг гялалзаж өнгө зүс нь нэг хачин зэрлэг байдалтай болдог байв. Түүний өрөөний ялгагдах онцлог нь ядуу ажилчны жирийн муу байрын шинжтэй, бүх эд хогшил нь болох ном цаас чихсэн ганц хайрцагтай байдаг байлаа. Суварин орос үндэстэн хүн. Өөрийнхөө тухай хэзээ ч ярьдаггүй, харин хүмүүс Суварины тухай янз бүрийн домог шиг юм ярьдаг байжээ. Гадаадын хүнд тун итгэл муутай ханддаг уурхайчид Сувариныг хүн алах ямар нэгэн хэрэгт оролцоод шийтгэлээс нуугдаж байгаа хүн гэж бодохоосоо, жижигхэн булбарай гараар нь өөр ангийн хүн гэж анхандаа боддог байжээ. Гэтэл Суварин уурхайчидтай ах дүүгийн ёсоор харьцаж өчүүхэн ч дээрэлхсэн шинжгүй, тосгоноор явж өөртөө байгаа бутархай мөнгийг хүүхдүүдэд тарааж өгдөг байсан учраас ажилчид эцсийн эцэст түүнийг өөрсдийнхөө нэгэн адил үздэг болж, Сувариныг «Улс төрийн хэргээр гадаадад дүрвэсэн хүн» гэж нэг нь нэрлэсэн тэр үг уурхайчдыг тайвшруулан, энэ нэр эргэлзээтэй боловч ажилчид Сувариныг олон талаар зөвтгөж хэрэв Сувариныг гэмт хэрэг үйлдсэн хүн байсан ч гэсэн цагаатган үзэж түүнтэй нөхөрлөж ойртож, зүдэрсэн амьтан гэж өрөвддөг болжээ. 

	Эхний долоо хоногт Суварин Этьентэй төдий л дотно танилцсангүй бараг ярилцахгүй байсан учраас Этьен сүүлд түүний түүхийг мэдэв. Суварин Тула мужийн нэг тайжийн сүүлчийн үр сад байв. Санкт-Петербургт эмнэлгийн сургуульд сурч байхдаа тэр үед оросын бүх залуучуудыг хамарч байсан социализмын үзэл санааг сүрхий сонирхож ард түмний дотор орж ажиллан, тэднийг мэдэх, тэдэнд ах дүүгийн ёсоор туслах гэж шийдэн гарын хөдөлмөр хиймээр санагдаж механикийн ажил хийж сурчээ. 

	Хааныг алах гэж оролдоод бүтээгүйгээсээ болж оргосноос хойш Суварин механикийн ажлаар амиа тэжээж байгаа ажээ. Суварин бүхэл сарын турш жимсний мухлагийн зооринд сууж тэндээс гудамжны доогуур газар нүхлэн бөмбөг цэнэглэхэд тэр нь дэлбэрч байшинг нураан түүнд дарагдаж үхэж магадгүй байсан учир амийг нь авах аюул минут бүрд тулгардаг байжээ. Эх эцгээсээ мөнгөгүй хөөгдөж, францын урлалын газрууд түүнийг гадаадын тагнуул сэжигтэй хүн гээд ажилд авахгүй байсан тул өлсөж үхэх шахаж байтал машинч хүн яаралтай хэрэг болсон учир Монсугийн нүүрсний компани Сувариныг гэнэт хөлслөн авчээ. Суварин энэ уурхайд жил ажиллахдаа үнэнч үг дуу цөөнтэй хүн гэдгээ харуулжээ. Суварин нэг долоо хоногт өдрийн ээлжид нөгөө долоо хоногт шөнийн ээлжид ажиллахдаа нямбай хичээнгүй байсан учраас дарга нар бусдад үлгэр жишээ болгодог байв. 

	— Чи чинь хэзээ ч уух дургүй хүн байх нь ээ? гэж Этьен инээмсэглэн асуухад Суварин нам дуугаар бараг гаж буруу аялгуугаар:

	— Хоолны дараа заримдаа уумаар санагддаг юм гэж хариулав. 

	Суварин хүүхэн эргүүлдэггүй болохоор нь Этьен тоглоом тохуу хийж чамайг «Торгон оймс» гэдэг тосгоны ойролцоо тариан талбай дунд явж байхыг чинь үзсэн. Чи нүүрс зөөдөг ямар нэгэн хүүхэнд дурлаж уулзахаар явж байсан нь эргэлзээгүй гэж ярихад Суварин тоосон шинжгүй тайван байдлаар дал мөрөө хавчин

	— Уулзах аа? Надад уулзахын хэрэг юу байгаа билээ? Хэрэв эмэгтэй хүн эр хүн шиг зоригтой тэмцэлд ах дүүгийн ёсоор дэмжих чадалтай бол Суварин түүнийг хамтран зүтгэгчээ, нөхрөө гэж үзэхэд бэлэн. Сэтгэл санаа сулруулахын эх булаг болох хайр дурлалыг дотроо бодохын хэрэг юу байна аа? Ямар ч гэргий, ямар ч найз ер нь ямар нэгэн холбооны хэрэггүйг хүний өөрийн цус догдлуулахаас Суварин чөлөөтэй байх болно гэв. 

	Орой бүр есөн цаг болж архи пивоны мухлаг хүнгүй болоход Этьен тэнд сууж Суваринтай ярилцах дуртай байдаг болов. Этьен пиво бага багаар балган ууж, Суварин тамхины утаанд шар болсон жижигхэн гараараа янжуур эргэлдүүлэн дараа дараагаар угсран татаж нэг юм бодсон бололтой эрчлэн манарч байгаа тамхины утааг гөлрөн ширтэж зүүн гараараа нэг юм хийх гэсэн бололтой хий хоосон атгаж тавьж байгаад эцсийн эцэст байшин дотор сул гүйж явдаг үргэлжид жирэмсэн байдаг тэжээмэл туулайг өвдөг дээрээ авдаг заншилтай ажээ. Суварины «Польш» гэж нэр өгсөн туулай түүнд эрхлэн өөрөө гүйж ирээд хөлийг нь үнэрлэж үзэн цоройж хумсаараа самардан хүүхэд шиг тэвчээргүй загнан амар заяа үзүүлдэггүй байв. Өвөр дээрээ авч тавихад тэр туулай түүнд наалдан түгдийн хэвтэж чихээ хойш нь хулмайлган тавьж нүдээ аньдаг ажээ. Суварин өөрөө мэдэлгүйгээр түүний зөөлөн үсийг илэхэд нь бие сэтгэлийг нь амраах шиг болдог байв. 

	— Мэдэж байна! уу, үгүй юу? Би Плюшараас захиа авсан гэж Этьен нэг орой ярив. 

	Тэр өрөөнд тэднээс гадна зөвхөн Раснер үлдэж ирсэн хүмүүсийн хамгийн сүүлч нь хүн амран унтацгаасан тосгон руугаа явсан байлаа. 

	— Уухай! Уухай! Плюшарын ажил хэрэг ямар байна? гэж Раснер тэр хоёр луу ойртон ирж асуув. 

	Этьен Монсугийн уурхайд ажилд орсон гэдгээ Лилиягийн механик Плюшарт урьд нь мэдэгдэж хоёр сарын турш захиагаар олон удаа харьцжээ. Плюшар Этьенээр дамжуулж уурхайчдын дунд суртал нэвтрүүлж болно гэж баярлан Этьенд өөрийнхөө үзэл санааг итгүүлэхийн хичээдэг байжээ. 

	— Та нарын мэддэг холбоо тун сайн өргөжиж байгаа гэж бичсэн байна. Түүнд газар бүрээс элсэн ордог бололтой. 

	— Энэ нийгэмлэгийн тухай чи юу бодож байна? гэж Раснер Суваринаас асуухад тэрээр туулайныхаа толгойг аяархан илж, бөөн утаа гаргаж ерийн тайван байдлаараа:

	— Тэнэг хэрэг! гэж хэлэв. 

	Этьен уур нь хүрэв. Этьен үймээн гаргаж хөдөлмөрчдийн тэмцлийг капиталын эсрэг хандуулахыг бодон туршлагагүй боловч шинэ үзэл онолын мөрөөдлөөр дүүрэн байдаг байв. Олон улсын ажилчдын нөхөрлөлийн тухай саяхан Лондон хотод байгуулагдсан алдарт Интернационалын тухай ярилцав. Энэ бол эцэст шударга ёс ялах тэмцлийн зоригтой эхлэлт биш байсан гэж үү? Хил хязгаар алга болж бүх дэлхийн хөдөлмөрчид өндийн нэгдэж, хөдөлмөрөөрөө олж авсан мөнгөөрөө амин чухал хэрэгтэй талхаар өөрсдийгөө хангахын тулд бослого гаргах хэрэгтэй. Интернационал бол энгийн боловч сайхан байгууллага юм. Түүний үндэс нь коммуны төлөөлөгч болох салбар юм аа. Түүний дээд талд уг мужийн бүх салбаруудыг нэгтгэсэн холбоо байх болно оо. Тэгээд үндэстэн, хамгийн эцэст хамгийн дээд талд хүн төрөлхтнийг төлөөлсөн ерөнхий зөвлөл байх болно оо. Энэ зөвлөлд үндэстэн бүр сурвалжлагч-нарийн бичгийн даргыг суулгах болно оо. Хагас жил өнгөрөөгүй байхад энэ нөхөрлөл бүх дэлхийд ноёрхож хэрэв эзэд эсэргүүцэхийг бодох юм бол хөдөлмөрчид өөрийнхөө бодол санааг эздэд тулгаж хүлээлгэж байх болно оо. 

	— Тэнэг хэрэг. Танай Карл Маркс бүх юмыг ерийн хүчээр болгох гэж боддог бололтой. Ямар ч нууц бодлого ямар ч хуйвалдаан хэрэггүй. Тийм үү? Бүх юмыг гэгээн цагаан өдрөөр зөвхөн ажлын хөлсийг нэмэгдүүлэхийн төлөө хийх хэрэгтэй... Та хувьсгалтайгаа л явж бай. Хот орныг түймрийн галанд шатааж хүн ардыг хүйс тэмтрэн бүх юмыг устгаж, энэ ялзарсан ертөнцөөс юу ч үлдээгүй цагт шинэ сайн ертөнц үүсэж магадгүй гэж Суварин ярив. 

	Этьен учир дүрсгүй хөхрөв. Тэрээр нөхрийнхөө үгийг тэр бүр ойлгодоггүй байв. Суварины сүйд хийх онол Этьенд аюултай юм шиг санагддаг байжээ. Раснер нэлээд ултай суурьтай юмны учрыг олдгийн дээр амин тэжээлтэй болсон болохоор Суварины хатуу ширүүн үгийг ер хэрэгссэнгүй харин Этьенээс бүх нарийн учрыг олох гэж:

	— Чи Монсуд салбар байгуулах гэж байгаа хэрэг байх нь ээ? гэж асуув. 

	Хойд Францын холбооны нарийн бичгийн дарга Плюшар чухамдаа ингэж байгаа ажээ. Хэрэв уурхайчид хэзээ нэгэн цагт ажил хаялт зарлах юм бол Нөхөрлөл уурхайчдад туслах болно гэж Плюшар ярьдаг байв. Бэхэлгээнээс болж гарч байгаа маргаан муугаар төгсөж, компанийнхан тулгаж заналхийлж байгаа тэр шаардлагаа гаргахад л бүх уурхай үймээн гарган ажил хаялт зайлшгүй болно гэж Этьен боддог байжээ. 

	— Жилд нийт фондод тавин сантим, салбарт хоёр франк өгөх гишүүний татвар л саад болно. Мөнгө их биш юм шиг боловч харж байгаарай хүмүүс төлөхөөс татгалзана даа гэж Раснер хашир хүний маягаар хэлэхэд

	— Бид энд юуны урьд харилцан туслалцах касс байгуулах хэрэгтэй. Энэ касс хэрэг тохиолдох үед ажил хаялтад зориулсан фонд болж болно... Ямар ч гэсэн энэ тухай бодох цаг болсон. Хэрэв бусад хүмүүс бэлэн бол би ч хувьд бэлэн байна гэж Этьен цааш нь ярив. 

	Цөм чимээгүй болж, дэлгэн онгойсон хаалгаар салхи үелзэж конторын жижигхэн өрөөнд байсан дэнгийн гэрэл сүүмэлзэж эхлэв. Уурхайн машины уурын тогооны тасагт уурын тогооны зууханд галч нүүрс хүрзээр утгаж хийж байгаа нь сонсогдож байв. 

	— Юм бүхэн үнэд орж байна! гэж Раснерын гэргий гэнэт ярив. Раснерын гэргий өмсгөлөөсөө өндөр болсон юм шиг санагддаг дандаа өмсөж явдаг хар даашинзтайгаа орж ирэн суудаг байраа эзлэн дүнсийн сууж эрэгтэйчүүдийн яриаг чагнаж гарав. 

	— Бодоод үз л дээ. Би өнөөдөр өндгөнд хорин хоёр су төллөө... Ийм байж болохгүй. Үүнийг эцэс болгох хэрэгтэй!

	Энэ удаа гурван эрэгтэй санаа нийлж тэд дараа дараагаараа цөхөрсөн байдалтай бодол саналаа ярьцгаав. Ажилчид хүнд дарамтыг цаашид тэсвэрлэх хүч алгаа! Хувьсгал ажилчдын гуйланчлал хоосролыг зөвхөн нэмж харин хөрөнгөтнүүд наян есөн оны дараа улам цөлмөн идэж, ядуучуудад ширээн дээрээ үлдсэн шавхрууг үлдээлгүйгээр ховдоглон иддэг болжээ. Сүүлийн зуун жилд ер бишийн хэмжээгээр өссөн баялаг, сайн сайхан зүйлээс хөдөлмөрчид ялимгүй боловч олигтой хувийг олж авсан гэж үү дээ, хэлж хайрла? Хөдөлмөрчдийг эрх чөлөөтэй гэж зарласан нь тэднийг зөвхөн доромжилсон хэрэг ээ. Хөдөлмөрчдөд өлсөж үхэх бүрэн эрх чөлөө олгож тэр эрх чөлөөг газар сайгүй эдэлж байна! Зөвхөн сонгогдохтойгоо зэрэг найр хийж гаран өлсгөлөн хүмүүсийн тухай элэгдсэн хуучин шаахайнаасаа бага боддог тийм зальтай хүмүүсийн төлөө санал өгснөөр ажилчдын гэрт талх нэмэгдэх гэж үү дээ. Ийм байж болохгүй. Ямар ч гэсэн ийм явдлыг тайван журмаар харилцан зөвшөөрөлцөх хуулийн дагуу энэ явдлыг төгсгөл болгож хэрэв болдоггүй юм бол зэрлэг аргаар галдан шатаах : бие биеийгээ алж устгах замаар төгсгөл болгох хэрэгтэй. Хэрэв одоо үеийнхэн үздэггүй юм гэхэд дараа үеийнхэн үүнийг зайлшгүй үзнэ. Энэ зууны эцэст хоёрдугаар хувьсгал зайлшгүй гарна. Тэр нь ажилчны хувьсгал байх бөгөөд одоогийн нийгмийг бүгдийг нь бут цохин цэвэрлэж, дээрээс нь доор нь хүртэл урьдынхаасаа үнэнч шударга нийгмийг шинээр байгуулна. 

	— Энэ нийгмийг төгсгөх цаг болжээ гэж Раснерын гэргий шийдэмгий янзтай давтан хэлэхэд

	— Тийм, тийм! Төгсгөл болгох цаг болсон гэж гурван эрэгтэй зөвшөөрөн хэлэв. 

	Суварин туулайны чихийг илэхэд тэр тааламжтай бололтой хамраа үрчийлгэж байв. Суварин нүдээ анивалзан алс руу ширтэн ганцаараа ярьж байгаа юм шиг бодол бодсон байдалтайгаар:

	— Ажлын хөлс нэмэгдүүлэх... энэ боломжтой гэж үү дээ? Ажлын хөлс гэдэг нь ажилчдыг хатсан талх идэж, хүүхэд төрүүлэхэд амь зуух төдий хатуу хуулиар бага тогтоогдсон юм шүү дээ... Хэрэв ажлын хөлс хэтэрхий багасах юм бол ажилчид өлсөж үхэж хорогдон, ажилчин хүн хэрэгтэй болж ажлын хөлс нэмэгдэнэ. Хэрэв ажлын хөлс хэтэрхий их нэмэгдэх юм бол хүмүүс ажилд орохыг эрмэлзэх нь нэмэгдэж ажлын хөлс буурна... Гэдэс хоосон байх, үргэлжид хүнд хүчир ажилд зүтгэж амь торгоож байдгийг тэнцүүлж өгч байгаа юм бол энэ ээ. 

	Суварин боловсролтой хүний хувьд бодлоо гүнзгийрүүлж нийгмийн асуудлыг хөндөн ярьж гарахад Этьен Раснер хоёр сандарч түүний бүхнийг өөдгүйгээр нотолдогт дургүйцдэг боловч чухам юу гэж хариу өгөхөө мэддэггүй байжээ. 

	— Цөмийг нь бут ниргэх хэрэгтэй, тэгэхгүй бол өлсгөлөнгийн хаанчлал дахин ноёрхох болно гэдгийг ойлгох хэрэгтэй. 

	— Тийм ээ эмх журамгүй байдал, дараа нь цусанд хутгалдсан түймрийн галд цэвэрлэгдсэн хов хоосон газар үлдэх ёстой!.. Цаашид юу хийх нь аяндаа ил болно гэж Суварин ердийнхөө түвшин байдлаар үргэлжлүүлэн ярьж тэдэн рүү анхааралтайгаар ширтэн харахад 

	— Суварин гуай минь, та маш зөв ярьж байна гэж Раснерын гэргий хувьсгалч дайралтад дуртай боловч юмны учрыг сүрхий олдог байдалтайгаар хэлэв. Этьен Суваринтай маргалдах мэдлэг хүрдэггүйдээ цөхөрч үг дуугүй босож:

	— Явж, унтацгаая! Хэчнээн ч ярьсан маргааш өглөөний гурван цагт босох хэрэгтэй шүү дээ гэв. 

	Суварин татаж байсан янжуураа унтраан цүндгэр туулайгаа гэдсээр нь болгоомжтой тэвэрч шал дээр тавив. Раснер байшингийнхаа хаалгыг түгжив. Тэд дуу чимээгүй таран явцгаахад ярилцсан энэ чухал асуудлаас болж тэд бүгдийн чих нь хангинаж толгой нь дүнсийсэн байжээ. 

	Этьен ганц аяга шар айргийг бүхэл цагийн турш сууж уудаг цулгуй ханатай өрөөнд орой бүр тийм яриа болдог болжээ. Этьений толгойд үргэлж байдаг бүдэг бадаг үзэл санаа нь сэрж түүний мэдлэг өргөжиж байв. Этьен мэдлэгээ дээшлүүлэх юм сан гэхэд юу юунаас илүү тарчилж байсан боловч нэлээд болтол Суваринаас ном гуйж чадахгүй байсны дээр Суваринд зөвхөн орос герман хүмүүсийн зохиол байдаг байв. Эцэст Этьен хоршооллын маягаар хамтарч ажиллах тухай франц ном олж авч («бас л тэнэг хэрэг» гэж Суварин хэлжээ) Суварины захиалсан Женевт гардаг дураараа загнах үзлийг баримтлагчдын «Тулалдаан» нэртэй нимгэн сонин мөн тогтмол уншдаг болжээ. Хэдийгээр өдөр тутам уулзаж ярилцаж байсан боловч Суварин урьдынхаа адил түгжигдмэл байдалтай, хээрийн овоохойд тур зуур сууж байгаа хүн шиг ямагт ямар нэгэн хувийн амьжиргаа, бодол санаа, хөрөнгө хогшилгүй байдаг хэвээр байв. 

	Долоодугаар сарын эхээр Этьений байдал санамсаргүй дэгжив. Гильомагийн нүүрсний давхаргыг ухаж байтал нүүрсний үе гэнэт тасалдан нэг тийшээ алга болж тэр төвшинд нүүрс байхгүйн шинж тэмдэг илэрч байгаа нь эргэлзээгүй болон уурхайн үйл явдлаар ховор нэгэн хэвийн амьдралд өөрчлөлт гарчээ. Инженерүүд энэ хэсгийн геологийн бүтцийг сайн мэддэг байсан боловч сэжиг аваагүй байтал нь үнэндээ түдэлгүй нүүрс дайралдахаа болив. Уурхайнхан тэр аяараа догдолж нүүрсний давхаргаа доошоо орсон бололтой наашаа дахин гарч ирэх байх гэж зөвхөн алга болсон давхаргын тухай ярилцдаг болжээ. Хуучин хашир уурхайчид анчин нохой шиг хамраа сортолзуулан алга болсон нүүрсний мөрийг үнэрлэн шиншдэг байлаа. Гэвч түүнийг олдоогүй байхад Маэгийн хэсэг гар хумин суугаад байж болохгүй байв. Яг энэ үеэр шинэ гарсан нүүрс малтуулна үнийг нь тохиролцоно гэж компанийнхан зарлал наажээ. 

	Нэг орой Этьенийг гэр лүү нь үдэж явахдаа Маэ өөр хэсэгт шилжсэн Левакийн оронд өөрийнхөө хэсэгт нүүрс малтагчаар Этьенийг авъя гэж хэлэв. Этьенийг их магтдаг ахлах мастер инженер хоёроос энэ тухай зөвшөөрлийг Маэ авчээ. Этьен өөрийг нь түргэн дэвшүүлсэнд зөвхөн зөвшөөрөх хэрэгтэй болж өөрийг нь Маэ улам улам хүндэтгэдэг болж байгаад баярлажээ. 

	Өгөх ажлын хөлсний хэмжээтэй танилцахаар Маэ Этьен хоёр орой хамт уурхай руу явав. Ворегийн уурхайн хойд жигүүрт орших Филоньерын нүүрсний давхаргад оршдог хэсгээс нүүрс малтуулахаар ярилцах гэсэн байжээ. Этьен зарлалыг чанга уншиж сонсгоход Маэ ажил ашиг муутайг мэдэж толгой сэгсрэв. Маргааш нь уурхайд орж нүүрс малтах шинэ газрыг үзэж явахдаа Маэ эндээс уурхайн хашаа маш хол, хөрс нь хэврэг, нүүрсний нь давхарга маш нимгэн, нүүрс нь тун их хатуу гэдгийг Этьенд хэлж өгөв. Гэвч яая гэх вэ хэрэв хоол идэхийг хүсэх юм бол энд ажиллахаас өөр аргагүй дараагийн ням гарагт тэд явж хэлэлцээр хийж байгаа нэг муу байшинд очиход хэсгийн инженер гадагшаа явсан байсан учир түүний оронд уурхайн инженер ахлах мастерын тусламжтайгаар хэлэлцээр хийж байв. Буланд зассан жижиг тавцангийн өмнө тав зургаан зуун уурхайчид чихцэлдэж, хэсгүүдийг маш түргэн хуваарилан авч байв. Хүмүүс бүдэгхэн шуугилдаж хэсгийн дугаарыг нь хашхиран хэлцгээж байх нь сонсогдож байлаа. Компаниас амлаж байгаа дөчин хэсэг газраас нэг мэдэхэд нэг ч газар оногдохгүй болох вий дээ? гэж Маэ айж байжээ. Үйлдвэрийн хамтралын тухай яриа уурхайчдыг ажилгүй болгох байх гэж айлган сандрааж байсан учир тэд хоорондоо өрсөлдөн үнэлэлтийг хамаагүй хямдруулж байв. Инженер Негрель ийм байдлыг харан үнэлэлтийг хамгийн их буурахыг яаралгүйгээр хүлээж Дансар нүүрс ухах газрууд маш сайн гэж магтан ичиж зоволгүйгээр худал хэлж хэлэлцээрт орж байгаа хүмүүсийг дэврээж байв. Маэ тавин метр үе олж авахын тулд нөхөдтэйгөө тэмцэлдэхээс өөр аргагүй болсон бөгөөд нөхөд нь тэр үеийг авах гэж зүтгэн тэргэнцэр бүрээс авах хөлснөөс сантимийг дараа дараагаар хасаж байсан боловч Маэ үнэлэлтийг хамгийн эцэст нь хүртэл хямдруулсан учир арай гэж дийлж авахад ард нь зогсож байсан мастер Ришом шүд зуун уурлаж, Маэг тохойгоороо ёврон ийм үнэлэлтээр танай хэсэг ямар ч хөлс олж авч чадахгүй гэж загнаж байв. 

	Тэр муу байшинд хэлэлцээр хийгээд гарч ирснийхээ дараа Этьен уурлажээ. Дараа нь Катринтай хамт тарианы талбайн дунд зугаалаад буцаж яваа Шавальтай дайралдаад хадам аавыгаа чухал ажилтай байхад завхайрч явдаг гэж бодон уур нь улам ч шатжээ. 

	— Өөдгүй амьтад! Новшнууд! Ажилчид бие биеэ багалзуурдаж алах ямар эвгүй юмыг зохион байгуулаа вэ! гэж компанийнханд уурлан хашхирав. 

	Шаваль, уучлаарай би бол хэзээ ч үнэлэлтийг бууруулахгүй байсан биз! гэж уурлав. Хэлэлцээр дээр сонирхож ирсэн Захарий сонсоход бөөлжис хүрмээр байлаа гэж байв. Гэтэл Этьен эрс дохиогоор тэдний үгийг тасалж

	— Энэ явдал эцэс болох цаг ирнэ! Аль нэгэн цагт бид эзэн нь болно! гэв. 

	Хэлэлцээрийн дараа үг дуугүй дүнсийж байсан Маэ гэнэт сэрсэн юм шиг

	— Эзэн!.. Яасан ч золигийн хувь заяа вэ! Цаг аль хэдийн болжээ! Бид мөн ч их тэсвэрлэжээ! гэв. 

	 

	 


II

	 

	Долоодугаар сарын сүүлчийн ням гарагт Монсугийн баяр болдог байв. Урьд орой нь тосгоны бүх ажилсаг авгайчуул өөрсдийнхөө «том тасалгаа»-г ус хайрлалгүй угааж, шалны хавтан хана руугаа хувин хувингаар цацаж ёстой нэг үер буулгаж, нимгэн түрийвчтэй ядуучуудад тэр бүр олддоггүй цагаан элс цацсан боловч шал нь хатаагүй хэвээрээ байжээ. 

	Энэ ням гарагт өглөөнөөс эхлээд халуун, тэнгэрт хурын үүлтэй, хойд мужийн хязгааргүй уудам талд олонтоо тохиолддог бүгчим халуун өдрийн нэг болов. 

	Ням гарагт Маэгийнхны өглөөний цагийн хуваарь өөрчлөгддөг заншилтай ажээ. Хэдийгээр баярын өдөр байсан боловч эцэг нь өглөөний таван цагаас эхлэн уурлан үглэж байснаа босож хувцаслахад хүүхдүүд нь есөн цаг хүртэл орондоо хэвтсээр байв. Эцэг нь гадагшаа гарч цэцэрлэг дотроо орон тамхи татаад дараа нь эргэж ирэн өглөөний цайгаа хүлээж суув. Маэ усанд ордог цоорхой онгоцоо засаж, нэг хүнээс хүүхдүүдэд нь бэлэглэсэн хаан ширээ залгах хүний зургийг хананд цагийнхаа доор хадах зэрэг аар саар ажил хийж өглөөг өнгөрүүлэв. Эцэст дээд давхраас бусад нь хойно хойноосоо бууж ирэн, өвгөн Үхэшгүй наранд ээх гэж цэцэрлэг рүү сандал чирч орж, Альзира эхтэй хоёулаа хоол бэлтгэж гарав. Ленора Анри хоёрын нүүр гарыг нь Катрин угааж хувцаслаад урдаа түрсээр гарч ирэхэд арван цаг хагас болж төмстэй хольж жигнэсэн туулайн махны үнэр байшингаар нэг ханхалж байв. Хамгийн сүүлд Захарий, Жанлен хоёр эвшээлгэсээр сэмбийж нойрмоглосон нүдтэй гарч ирэв. Айл бүрд хүмүүс баяртай хөл болон үймэлдэж хоолоо шалавхан идээд хамтаараа Монсугийн баярт очих гэж яарцгааж байсан учир авгайчуул хоол бэлэн болгох гэж яарч байв. Хүүхдүүд

	бөөнөөрөө гудамжаар гүйлдэж, эрэгтэйчүүд дотуур цамцныхаа ханцуйг шамлан баярын өдрүүдэд гадуур цамцгүй явдаг заншлаараа яаралгүй аяархан алхалж нааш цаашаа холхино. Эцэст халуун өдөр хаалга цонхоо аль байдгаар нь нээсэн тосгоны нэг захаас нөгөө зах хүртэл ярайсан байшингуудад уурхайчид бүлээрээ цугларч чанга чанга ярилцаж гараараа зааж зурж байх нь харагдав. Хаалга бүрээс туулайн шарсан махны үнэр тосгоноор нэг ханхалж шарсан сонгинын хуучин шингэсэн үнэрийг энэ өдөр даржээ. Үүдний саравч бүрийн дэргэд дэмий ярилцаж, эмэгтэйчүүд гарч гүйн айлынхаа хүүхнийг дуудаж, бие биеэсээ гал тогооны хэрэглэл гуйж хүүхдүүдийг гэрээсээ ороолгож хөөж гаргах юм уу гэртээ хөөж оруулж их шуугиан дэгдээж байсан учир гадаа хөдөөгүй хөл хөөрцөг болж байв. Захарийг Филоменатай гэрлэхийг зөвшөөрөхгүй байснаас болж Маэгийнхан сүүлийн гурван долоо хоногт хөрш Левакийнхантай хүйтэн харьцаатай болжээ. Эцгүүд нь уулзалдаж байсан боловч харин эхчүүл нь бие биеийгээ таньдаггүй хүмүүс шиг байхыг аль болохоор хичээдэг байв. Энэ хэрүүл маргаанаас болж харин Маэгийн гэргий Пьероны гэргийтэй ойр дотнодуу болжээ. Гэтэл тэр өдөр Пьероны гэргий нөхөр Лидия хоёрыгоо Түлэнхий эмгэний асрамжид орхиод Маршьенд байдаг төрлийнхөө эгч рүү өглөө эрт яваад өдрийн турш алга болжээ. Төрлийн эгч гэдэг нь Ворегийн уурхайд ахлах мастерын ажилтай сахалтай хүн болох нь бүгдэд ил байсан учир хүмүүс дооглож байв. Баярын өдөр гэр бүлээ хаяад явна гэдэг ёстой шинжгүй хэрэг гэж Маэгийн гэргий ярьж байв. 

	Маэгийнх бүтэн сарын турш саравчинд тэжээсэн туулайн шарсан мах төмснөөс гадна өтгөн шөл, үхрийн чанасан махан хоол бэлтгэв. Яг урьд өдөр бямба гарагт ажлынхаа хөлсийг авсан ажээ. Үнэндээ эднийх хэзээ ч гэсэн ийм хоол идэж байсангүй. Тэр ч байтугай уурхайчдын бурхан Ваварын баяраар гурван өдөр амрахдаа туулайн тийм тарган зөөлөн мах идэж байсангүй. Шүд нь дөнгөж ургаж байгаа Эстеллагаас эхлээд шүд нь унасан өвгөн Үхэшгүйг оролцуулан арвуулаа хооллож байгаа тэдний эрүү тун их шаламгай хөдөлж яс ч үлдээлгүй идсэн нь гайхмаар хэрэг биш байжээ. Шарсан махтай хоол гэдэг чинь яасан амттайхан хоол вэ! Гэвч тэд махтай хоол тун ховор иддэг болохоор түүний шингэц муу байжээ. Шөлийг цөмийг ууж, зөвхөн үнэрийн төдий чанах жижиг махыг оройн хоолонд үлдээжээ. Цадах гэвэл шар тостой талх идэж болох байв. 

	Гэрээс хамгийн түрүүнд Жанлен гарав. Жанленыг сургуулийн цаад талд Бебер хүлээж байжээ. Тэр хоёр удаан холхиж байгаад эмгэн нь гэрээсээ гаралгүйгээр нүднээсээ салгалгүй харж байсан Лидияг нь даллан аваад дагуулан явав. Эмгэн охиныгоо яаж ийгээд алга болсныг ажигламагцаа уурлаж хашхиран чөргөр гараа савчуулан гарахад эмгэний үглэлтэд залхсан Пьерон гэргийгээ зугаатай явж байгааг мэдэж сэтгэл тайван наргидаг хархүүгийн дүрийг хадгалж зугаалахаар олон таван үггүй гарч явав. 

	Хожим өвгөн Үхэшгүй гарч яван түүний араас Маэ зугаалга дээр дайралдах болов уу гэж гэргийдээ хэлээд салхинд гарахаар явав. Гэргий нь яасан ч явж амжихгүй, энэ жижигхэн хүүхдүүдээс болж ганц зовж байна. Эднээс салж хаашаа явах вэ дээ? Хэрэв сүүлд явдаг юм гэхэд Монсугийн хаанаас нөхрийгөө олох вэ дээ гэв. Маэ гудамжинд гарч тээнэгэлзэж зогсож байснаа Левак бэлэн болж уу үгүй юу гэдгийг мэдэхээр тэднийд оров. Тэнд Филоменаг хүлээж байгаа Захарийтай дайралджээ. Левакийн гэргий тэдний гэрлэлтийн тухай дээр үеэс ярьдаг маргаанаас үүсэж охиныг минь доромжилж байна. Эхтэй чинь сүүлчийн удаа ярьж нэг тийш нь болгоно. Энэ амьдрал гэж үү! Эцэггүй энэ зулбасгыг би арчилж байхад эх нь өөрийнхөө ганган хар хүүтэй зугаалж байна гэж хашхирч байв. Үүнийг сонсож байсан Филомена ер тоосон шинжгүй гозгор малгайгаа өмсөхөд Захарий би ч гэрлэхэд баяртай байна. Эх дургүйцээд байгаа юм. Түүнийг ятгалдаа гэж олон дахин хэлээд Филоменаг дагуулаад гарав. Левак нэгэнт алга болж амжсан учир Маэ миний гэргийтэй ярилцаарай л даа гэж хэлээд шалавхан зайлав. Ширээн дээр тохойлдож сууж хэрчим бяслаг идэж байсан Бутлу хамт явж аяга пиво уухаас татгалзав. Бутлу үлгэр жишээч нөхрийн дүр үзүүлж гэртээ үлдэхийг эрхэмлэжээ. 

	Бүх эрэгтэйчүүд Монсу руу уван цуван явж, хархүүгээ хүлээж үүдний саравчинд зогсож байсан охид тэднийгээ ирэхлээр сугадалцан нөгөө тал руу явсаар тосгон яваандаа хүнгүй болов. Маэг сүмийн булан тойрмогц Катрин яаран гудамжинд зогсож байсан Шавалийг ажиглаж яаран гарч түүнтэй нийлэн Монсу руу хамт явав. Дүрсгүй хүүхдүүдийн дунд ганцаараа үлдсэн эх нь сандал дээрээс босож чадахгүй болтлоо ядарснаа гэнэт мэдэж кофе дахин аягалж бага багаар балган ууж гарав. Тосгонд зөвхөн авгайчуул хүүхдүүд үлдэж, найз авгайчуул бие биеэ урин нийлж кофеныхоо домбоо шавхан хоолны дараа салхи оруулаагүй, халуун дүүгсэн өрөөнд арилгаж цэвэрлээгүй ширээний ард сууж дэмий юм ярьцгаав. 

	Левакийг Раснерын архи пивоны газар байгаа байх гэж Маэ бодон яаралгүйгээр тийшээ явав. Үнэндээ ч Левак найз нартайгаа байшингийн цаад тал дахь ургамлаар хүрээлэгдсэн нарийхан цэцэрлэг дотор цохиур тоглоом тоглож байв. Мөн тэнд Мук Үхэшгүй хоёр тоглоомд оролцоогүй боловч тэдний цохихыг түн их анхааралтай харж бие биеэ тохойгоороо нудрахаа ч мартан зогсож байв. Нар дээр хөөрч цэцэрлэг дотор нарны гэрэл бараг эгц туссан мухлагийн хананы нарийхан зурвас сүүдрээс өөр сүүдэр огт үгүй болжээ. Энэ халуун наранд Этьен пиво уун, Суварин өөрийг нь орхиж өрөө рүүгээ явсанд гуньхарч ширээний ард ганцаараа сууж байв. Бараг ням гараг бүрд Суварин үүдээ түгжээд эсвэл уншиж үгүй бол бичиж суудаг ажээ. 

	— Тоглох уу? гэж Левак Маэгаас асуухад Маэ татгалзан:

	— Сүрхий халуун байна, юм уумаар санагдаж байна гэв. 

	— Раснер аа! Аяга пиво авч ирээч гэж хашхираад Маэ руу эргэж харан чамайг дайлъя гэж нэмж хэлэв. 

	Одоо тэл цөмөөрөө бие биеийгээ «чи» гэдэг болжээ, Раснер яарсангүй, гурав дахин дуудсаны дараа Раснер өөрөө биш харин гэргий нь нэг аяга бүлээтсэн пиво авчрав. Гэрийн эзэд сайн хүмүүс үзэл бодол нь тун сайхан, ганцхан пиво нь яахын аргагүй муу, бас тэгээд тун эвгүй хооллох юм! Би нийтийн сууцад очиж суух гэж олон дахин завдсан боловч Монсугаас уурхайд явах нь хол учир зайнаас болж болилоо. Эцсийн эцэст би тэсэж чадалгүй тосгоны ямар нэгэн айлд орж суухаас өөр аргагүй болж байна гэж Этьен сууж байгаа айлынхаа тухай Маэд гомдол гарган ярихад

	— Ойлгомжтой хэрэг. Айлд суух нь чамд дээр нь ойлгомжтой гэж Маэ удаан үргэлжлүүлэн ярив. 

	Гэнэт хүмүүс хашхиралдав. Левак ганц цохилтоор бүх байг унагаажээ. Харж байсан хүмүүс баярлан шуугилдахад зөвхөн Мук Үхэшгүй хоёр тун их баярлаж гайхаж байгаа бололтой унасан !байг үг дуугүй тонгойн харж байв. Сайн цохисныг шагшин магтаж байтал хашааны наанаас Мукетта инээмсэглэн гарч ирэхэд тоглож байсан хүмүүс тоглоом тохуу хийж улам ч их хөгжилдөв. Мукетта ойролцоо бүтэн цаг холхиж байгаад хүмүүс нижигнэтэл хөхрөхлөөр зүрхэлж хүрч иржээ. 

	— Чи чинь одоо яагаад ганцаараа явж байдаг билээ? Чиний нөгөөдүүл чинь хаачсан билээ? гэж Левак хашхирахад

	— Хуучнуудыг нь хөөгөөд явуулсан. Шинэ юм эрж ч явна гэж Мукетта ичиж зоволгүй хөгжилтэйгөөр хариулав. 

	Цөмөөрөө бид үйлчилье гэж тэд хашхиралдан, тоглоом тохууны бүдүүлэг үг хэлцгээхэд Мукетта толгой сэгсэрч учир дүрсгүй хөхөрч маяглана. Энд эцэг нь байсан боловч унасан бай руу сонирхон харж толгойгоо ч өндийлгөхгүй байв. 

	— За яах вэ! Хүүхэн минь чамайг хэнд санаархаж байгааг чинь бид мэдэж байна. Харин чи түүнийг өөртөө хүчээр татаж авах хэрэгтэй болох байх даа гэж Левак Этьен рүү нүд ирмэн хэлэв. 

	Этьен хөхрөв. Үнэндээ Мукетта Этьенийг эргүүлдэг байжээ. Этьен «үгүй» гэж ярьдаг Мукетта руу ямар нэг сонирхдоггүй боловч энэ тоглоом тохуу түүнд зугаатай санагдав. Мукетта хашааны цаанаас Этьен рүү том нүдээрээ эрээгүй ширтэж хэдэн минут зогсож байснаа халуунд нозоорсон юм шиг гэнэт үг дуугүй дүнсгэр царайтай болон гэлдрэн явж одов. Этьен уурхайчдад харилцан туслалцах касс байгуулах нь зайлшгүй хэрэгтэйн учрыг Маэд нам дуугаар тайлбарлаж гарав. 

	— Компани биднийг эрх чөлөөтэй гэж хэлсэн болохоор айгаад байх юу байх билээ? Би компани өгсөн тэтгэврийг л авдаг компани бидний цалингаас ямар нэгэн суутгал хийдэггүй болохоор өөрийнхөө үзэмжээр тэтгэврийн хэмжээг тогтоож өгдөг. Иймээс компанид хамаагүйгээр харилцан туслалцах нийгэмлэг байгуулбал сайн байх сан даа. Ядахдаа тусламж тэтгэмж яаралтай хэрэг болоход энэ нийгэмлэгт найдаж болно шүү дээ гэж Этьен ярив. 

	Этьен нарийн зүйлийг тодруулж байгууллагын суурийн тухай ярьж, энэ кассыг байгуулахад хийх ажлыг өөрөө хариуцна гэж амлаж байв. 

	— Би ч яах вэ татгалзах юм алга, харин бусад хүмүүс юу гэж үзэх бол... Чи бусад хүмүүсийг ятгахыг хичээл дээ гэж Маэ дуугүй байснаа хэлэв. 

	Тэнд байсан хүмүүс тоглоомоо больж Левакийн хожлыг тэмдэглэх гэж пиво уух болов. Харин Маэ өдөр урт, ууж амжина гэж хэлээд пиво дахиж уухаас татгалзав. Маэгийн санаанд Пьерон орж түүнийг хаана эрж хайдаг билээ? Ланфаны мухлагт л сууж байх шиг байна гээд Этьен Левак хоёрыг ятгаж Монсу руу тэдэнтэй хамт явав. Раснерын тоглоомын байранд өөр хүмүүс орцгоов. Тэр гурав замдаа Казимирын жимсний архины зоорь, дараа нь «Дэвшилт» гэдэг замын гуанзанд оров. Газар сайгүй нээлттэй хаалгаар найзууд нь дуудаад байхад яаж татгалзах билээ дээ? Тус бүрд нэг нэг аяга пиво ууж заримдаа урьсан хүний хариуд нь зочлох хэрэгтэй байсан учраас хоёр аяга пиво ууж байв. Тэдэнтэй хамт арваад минут суун хоёр гурван үг солилцоод цааш явдаг байлаа. Пиво бол аюулгүй унд хэчнээн ч ууж болно. Харин хэтэрхий боловсорч ааг нь гардаг нь эвгүй гэдгийг сайн мэддэг ажээ. 

	Ланфаны мухлагт хоёр дахь аяга пиво ууж буй Пьеронтой тэд яг дайралджээ. Айл хөршийнхөө сайхан танил хүмүүстэй дайралдсан учир Пьерон гурав дахь аяга пиво уув. Тэд ч бас уусан нь мэдээж хэрэг ээ. Дараа нь 3ахарийг хайж олохоор дөрвүүлээ «Цуцал» гэдэг мухлаг руу явав. Тэнд хүнгүй байсан учир Захарийг хүлээхээр шийдэж нэг нэг аяга пиво захиалж уув. Дараа нь «Илья Хутагт» гэдэг пивоны газар орж мастер Ришомын дайлсан нэг нэг аяга шар айргийг уув. Дараагаар нь ямар ч шалтаг эрэлгүй зүгээр зугаалгын чанартайгаар пивоны бүх газруудыг хэсэв. 

	— «Галт уул» руу явъя гэж халамцсан Левак гэнэт хэлэхэд бусад нөхөд нь хөхөрцгөөж, жаахан тээнэгэлзэж байснаа нөхрөөсөө хоцрохгүйг шийдэж улам нэмэгдэж байгаа баярын хүмүүсийн дундуур нэвтрэн «Галт уул» руу явцгаав. «Галт уул»-ын нарийхан урт тасалгааны арын хананд зассан банзан тавцан дээр Лилиягийн хамгийн өөдгүй янхан дуучин таван хүүхэн ээлжлэн гарч ирж биеэрээ эвгүй хөдлөн, нүцгэлж дуулж байв. «Галт уул»-д ирсэн хүмүүс хэрэв хүсвэл арван сугаар хөшигний цаана орж дуртай хүүхэнтэйгээ зайлж болдог ажээ. Энд гол төлөв нүүрс зөөгч чингэлэг залуурдагч, тэр ч байтугай арван дөрвөн настай хүүхэд хүртэл ер нь пивоноос илүү архи уудаг бүх залуучууд ирдэг байв. Заримдаа хөгшин уурхайчид тосгондоо завхайгаараа алдартай гэр бүлийн талаар замбараагүй тийм харчуул хүртэл гэргийтэй мөртөө ирж шалигладаг байв. 

	Маэгийн найзууд ширээний ард суумагц Этьен Левакийг биедээ татаж харилцан туслалцах касс байгуулах санаагаа түүнд ярьж гарав. Этьен энэ хэрэгт оролцож болмоор Левакт өөрийнхөө үзэл бодлыг шамдангуй ухуулж гарав. 

	Кассын гишүүн бүр сард хорин су кассад өгөхөд амархан. Дөрөв таван жил болоход гишүүн хүний энэ татвар бүхэл бүтэн хөрөнгө болон хуримтлагдана шүү дээ. Хүн мөнгөтэй бол ямар ч нөхцөлд өөрийгөө хүчирхэг гэж бодож явна шүү дээ. Тийм биз дээ?.. Энэ юу гэсэн үг вэ? Ямар санагдаж байна? гэж Этьен ярихад:

	— Яах вэ надад татгалзах юм алга. Бид энэ тухай дахин ярилцъя гэж гайхсан байдалтай Левак хариулав. 

	Левакийн анхаарлыг тавцан дээр муухай орилон дуулж байгаа том бүдүүн цагаан хүүхэн татжээ. Маэ Пьерон хоёр аяга пиво уугаад хоёрдугаар аягыг хүлээлгүйгээр явах гэхэд Левак үлдье гэж хүсэв. 

	Этьен тэдэнтэй хамт гадагш гартал гудамжинд Мукеттатай дахин дайралдав. Мукетта тэднийг араас нь мөрдөн явж байсан бололтой. Мукетта Этьенийг хүлээж түүнийг том гялалзсан нүдээрээ ширтэж амархан өгдөг хүүхний талимаарсан инээдээр инээж «Чи яах гэж байна? Дургүй байна гэж үү?» гэсэн байдалтай байв. Этьен тоглоомын нэг үг хэлж дал мөрөө хавчихад Мукетта уур нь хүрсэн байдалтай цаашаа харж чихцэлдсэн олон хүн дотор орж алга болов. 

	— Шаваль хаа байна вэ? гэж Пьерон асуухад:

	— Нээрээ Шаваль хаа байна аа? «Усан үзэм»-д байгаа байх аа. 

	«Усан үзэм» гэдэг гуанзны хаалганы яг дэргэд хэрүүл гарч байсан учир тэд тэнд зогсов. Хадаасны заводын ажилчин намхан пагдгар биетэй айж тэвддэггүй шинжтэй валлон мужийн хүн рүү Захарий нударга зангидан заналхийлж Шаваль халаас руугаа гараа хийгээд тэдэн рүү харан зогсож байв. 

	— Хараач тэнд Шаваль Катринтай хамт зогсож байна гэж Маэ ер тоосон шинжгүй хэлэв. 

	Катрин Шаваль хоёр баярын газраар таван цагийн турш тэнүүчилжээ. Монсу руу оронгуутаа хоёр талаараа эрээн цоохор намхан байшингуудтай тахиралдсан өргөн гудамж болон хувирдаг замаар нарны төөнөсөн гэрэлд хүмүүсийн цуваа хязгааргүй нүцгэн талд тарсан бөөн шоргоолж шиг нүүгэлтэн явж байлаа. Хар шавар нь хатаж зам дээгүүр аадар борооны үүлтэй төсөөтэй хар тоос татжээ. 

	Замын хоёр талд байрласан архи пивоны мухлагуудад хүмүүс пиг дүүрч, тэдний эзэд урт ширээг засмал зам хүртэл үргэлжлүүлэн тавьж тэнд үүргийн худалдаачин, мухлагийн худалдаачин, лото тоглоомынхон хоёр эгнэн гадаа зогсож хүүхнүүдэд зориулж алчуур, толь, залуучуудад зориулж тонгорог, саравчтай малгай мэт хэрэгтэй хэрэггүй бараа боодолтой чихэр мөсөн чихэр гурилан боов мэт амттай амтгүй чихэр боов өрсөн байв. Сүмийн өмнөх талбай дээр нум сум харваж байлаа. Урлалын газрын харалдаа бөмбөг тоглож байв. Уурхайн конторын ойролцоо засмал замаас Жуазелийн зам салдаг газарт байдаг банзан хашаатай хоосон газар тахианы тулалдааныг сонирхогч хүмүүс шахцалдаж байв. Хөлдөө төмөр бөгж хийсэн хоёр шаргал эр тахиа тулалдаж бие биеийнхээ цээжнээс цус гаргаж уралцаж амжсан байв. Түүний цаана Меграгийн мухлагт шаариг тоглож хожсон хүн өмд юм уу эсвэл энгэрэвч авч байв. Шуугиан чимээ олон минутаар намжиж цугларсан хүмүүс нэг ч үг ярилцалгүйгээр сууж идэцгээн архагтай ходоодоо дүүргэх гэж хүмүүс маш их хэмжээний пиво, өөхөнд шарсан төмс цөлмөжээ. Халууцаж нозоорох нь төмс чанах тос буцалж байгаа гадаа зассан улайтсан зуухны илчнээс улам ч нэмэгдэж байв. 

	Шаваль арван есөн сугийн үнэтэй толь гурван франкийн үнэтэй алчуур Катринд бэлэглэжээ. Катрин Шаваль хоёр эргэх бүрдээ Мук Үхэшгүй хоёртой дайралдаж байв. Тэр хоёр хөгшин мөн баярт ирж нугарахгүй шахам болсон хөлөө арай ядан зөөж зэрэгцэн аяархан гэлдэрч байв. Шаваль, Катрин хоёрт өөр нэг эвгүй юм дайралдсан нь уудам чөлөөний захад байгуулсан архи пивоны хөнгөн мухлагаас архи хулгай хийж ав гэж Бебер Лидия хоёрыг Жанлен ятгаж байхыг Шаваль, Катрин хоёр ажиглав. Катрин дүүгээ алгадаж амжсан боловч Лидия шил архи аваад зугтааж амжив. Мөн ч өөдгүй хүүхэд эд шоронд заавал орно!

	«Толгой таслах» гэдэг архи пивоны газар ойртож ирмэгцээ Шаваль долоо хоногийн өмнө зарлал наасан болжморын тэмцээнийг сэтгэлтэй хүүхэндээ үзүүлэхээр тийшээ очмоор санагдав. Тэмцээнд Маршьены хадаасны заводын ажилчин арван таван хүн орохоор болж тус бүр хоёр хоёр тортой болжмор авч иржээ. Архи пивоны газрын хашааны дотор талаас бүрхүүлээр харанхуй болгон дүүжилсэн торнуудад юм харахгүй болсон шувуунууд хөдлөлгүй сууж байв. Цагийн дотор бусдаасаа олон жиргэсэн болжморыг тэмцээнд ялсан гэж үздэг ажээ. Хадаас хийдэг хүн бүр торныхоо дэргэд чулуун самбар барин зогсож хажуу дах хүнийхээ хяналттайгаар тэр самбар дээр болжмороо жиргэх бүрд тэмдэг тавьж мөн хажуу дах хүнийгээ тэмдэглэхийг нь хянаж байлаа. Арай нялуун дуугардаг болжморыг «Дүлий чихт», ялгагдахаар жингэнэн жиргэдгийг нь «орилоо» гэж нэрлэдэг ажээ. Болжморууд айсан байдалтай хааяа нэг дуугарч байснаа сүүлд нь нэг нь нөгөөгөө хөгжөөж аялгуугаа улам улам түргэсгэсээр эцэст учир дүрсгүй шуугилдаж энэ улайрсан тэмцээнд зарим болжмор хэтэрхий догдолж үхэх явдал ч байв. Валлон мужийн нинжин сэтгэлгүй хүмүүс тэмцэлдэж байгаа болжморуудыг дуугаараа ташуур өгч «дахиад нэг дуугар» гэж гуйж үзэхээр ирсэн зуун хүмүүс нэгэн янзын дууг тэмцэлдэн давтаж байгаа зуун наян болжморын муухай ёрын хөгжмийг үг дуугүй тун их анхааран сонсож байлаа. 

	Нэгдүгээр шагнал кофе цайны хэвээр хээ гаргасан цагаан төмөр домбо “орилоо»-д оногдов. 

	Катрин Шаваль хоёр сонсогчдын дотор байж байтал Захарий Филоментой хамт иржээ. Тэд гар барин мэндлэлцээд хамт сонсоцгоов. Нөхөдтэйгөө хамт үгэнд дурлаж ирсэн хадаас хийдэг нэг хүй охин дүүг нь сэмхэн чимхэж байхыг ажиглаад Захарий гэнэт уурлахад Катрин чавга шиг улайж өөрийг нь оролдохыг Шаваль зөвшөөрөхгүй цааргалахад хадаас хийдэг энэ хүмүүс түүн рүү дайрдаг, зодоон цохион гарах вий гэж айн ахыгаа дуугүй бол гэж гуйв. Катрин өөрийг нь шохоорхон оролдож байгааг мэдсэн боловч хэрэг дэгдэхээс болгоомжилж дуугүй байв. Харин Шаваль хөхөрч байв. Энэ хэрэг дуусах шиг болоход дөрвүүлээ тэндээс холдов. Гэвч тэднийг «Усан үзэм» гэдэг гуанзанд аяга пиво уухаар дөнгөж ортол хадаас хийдэг хүн дахиад л үзэгдэв. Захарийг тэр залуу ах нь биш гэдгийг үзүүлэхийг оролдож нүүрэн дээр нь нодогтой исгэрэхэд Захарий төрөл атлаа доромжлуулсандаа:

	— Өөдгүй муу гахай минь миний охин дүүгээр битгий оролд! Тэгнэ бий. Охин дүүгээ яаж хүндэтгэвэл зохихыг чамд зааж өгнө!.. гэж түүн рүү дайрав. 

	Хажууд нь зогсож байсан хүмүүс тэднийг салгав. Шаваль хайнга маягтайгаар:

	— Боль боль! Энэ зөвхөн надтай сөргөлцөж байгаа юм... Би үүнийг тоож гар далайхгүй гэдгийг чамд хэлж байна шүү дээ гэв. 

	Маэ нөхдийнхөө хамт ирж нулимс асгаруулж байсан Катрин Филомена хоёрыг тайвшруулав. Цугларсан хүмүүс хөхрөлдөж Хадаасны үйлдвэрийн ажилчин алга болов. Энэ гуанзанд гэртээ байгаа юм шиг байдаг Шаваль түгшүүрт байдлыг бүрмөсөн арилгах гэж бүгдийг шар айргаар дайлав. Этьен хүртэл Катринтай тулгаж уужээ. Эцэг, охин, охинтой нь явдаг хархүү, хүү, хүүтэй нь явдаг хүүхэн эд бүгд цөм хамтран «Бүх хүмүүсийн эрүүл мэндийн төлөө» гэж хүн бүр ёсорхон хэлж ууцгаав. Дараа нь Пьероны урьсан ёсоор түүний мөнгөөр бас нэг ууцгаав. Цөм нам тайван байж байтал Захарий Мукег хармагцаа байдал өөр болж хадаасны үйлдвэрийн ажилчныг «хоёулаа хөдөлгөе» гэж найз Мукегаа ятгаж гарав. 

	— Би түүний гэдсийг нь хүү татах хэрэгтэй!.. Тэгж доромжлуулахгүй ээ хө Шаваль чи энд байж Филомена Катрин хоёрыг харж хандаж байгаарай. Би одоо эргэж ирнэ гэж Захарий хэлэв. 

	Маэ мөн хүнээс хождохгүй гэж бүгдэд нь нэг нэг аяга пиво авч өгөв. Эцсийн эцэст энэ залуу дүү охиныхоо төлөө өшөөгөө аваг. Энэ бол бусдад муу үлгэр болохгүй. Гэвч Захарий Муке хоёрыг нийлж байгааг хармагцаа Филомена доорхноо тайвширч толгойгоо сэгсрэв. Тэр хоёр далимдуулж «Галт уул» руу явжээ. 

	Баярын шувтарга «Зоригтой хөгжөөгч»-ийн бүжгийн тасалгаанд болдог заншилтай ажээ. Энэ тасалгааг торх шиг тавин настай бөөрөнхий, бүдүүн бэлэвсэн эм Дезир эзэгнэдэг байжээ. Тэр авгай тун задгай бөгөөд зургаан; хүнтэй явдаг байв. Өөрийнх нь ярьдгаар «ажлын өдрүүдэд нэг нэгээр нь амралтын өдөр зургуултай нь явдаг» ажээ. Тэр авгай бүх уурхайчдыг «хүүхдүүд» гэж дуудан тэд гучин жилийн турш бүхэл бүтэн мөрөн болох тийм их пиво уусан гэж өхөөрдөн ярих бөгөөд тэр ч байтугай өөрийнхөө архи пивоны газар бүжиглэж хөлөө урьдчилан сульдаагаагүйгээр нүүрс зөөдөг нэг ч хүүхэн анхныхаа хүүхдийг олоогүй гэж сайрхан ярьдаг байв. Энэ авгайн архи пивоны газар хоёр тасалгаатай нэг тасалгаа нь архи пиво уудаг, ердийн вандан, ширээ сандалтай, үүнээс өргөн дугариг задгай хаалгаар тусгаарлагдсан зэргэлдээх өрөөнд бүжиг хийдэг байв. Энэ том тасалгаа зөвхөн дундаа модон шалтай, түүний эргэн тойрон чулуун хавтан шал дэвссэн ажээ. Бүх гоёл нь гэвэл нэг өнцгөөс нөгөө өнцөг хүртэл нь татсан цаасан цэцгэн хоёр чимэглэл тэр хоёрын зөрсөн уулзуур дээр холбосон мөн болхи цаасан цэцгийн баглаа байдаг байв. Хананд нь төмрийн дархны бурхан Илъя, гуталчны бурхан Крепин, нүүрсний уурхайчдын дагина Варвара гэх мэт бурхны нэр алтдан бичсэн хатуу цааснуудыг зэрэгцүүлэн өлгөжээ. Тааз нь намхан учир дуганы номлогчийн индэр шиг жижигхэн хэмжээний тавцанд суусан гурван хөгжимчний толгой тулж байдаг байлаа. Үдшийн цагаар тэр тасалгааг булангуудад дүүжлээстэй байгаа дөрвөн дэнгээр гэрэлтүүлдэг ажээ. 

	Энэ ням гарагт цонхоор өдрийн гэрэл харагдаж байгаа оройн таван цагт бүжиг наадам эхэлсэн боловч долоон цаг болоход хүмүүс олон цугларав. Гадаа шуурга босож хар тоосон үүл хүмүүсийн нүдийг сохлох шахан, төмс шарж байгаа хайруул дээр шороо шаржигнан унаж байв. Маэ, Этьен Пьерон гурав «Зоригтой хөгжөөгчид» суухаар шийдэж очиход тэнд Шаваль Катринтай бүжиглэж, Филомена ганцаараа зогсож тэднийг харж байв. Левак Захарий хоёрын аль аль нь алга байв. Бүжгийн тасалгаанд сандал байхгүй байсан учир Катрин бүжиг бүрийнхээ дараа эцгийнхээ ширээний ард сууж амарч байв. Филоменаг дуудацгаасан боловч тэр зогсож байх нь дээр гэж бодоод суухаас татгалзав. Харанхуй болж гурван хөгжимчин галзуурсан юм шиг хурдан, хөгжимдөж бүдэгхэн ялгагдаж байгаа бүжигчид хөлөө даялзуулан, дал мөрөө хөдөлгөн гараа солбин эргэлдэж байв. 

	Асаасан дөрвөн дэн авч ирэхэд хүмүүс хөгжилтэйгөөр шуугилдан угтаж улайсан нүүр, сэгсийж нойтон шанаанд наалдсан үс, хөлөрсөн биеийн үнэр шингэсэн агаартай дэрвэж байгаа банзал эд бүгдийг цөмийг гэрэлтүүлэв. Маэ чингэлэг залах ажилтай туранхай өндөр хүнд тэврүүлэн галзуурсан юм шиг эргэлдэж байгаа гахайн өөх чихсэн гүзээ шиг бөөрөнхий тарган Мукеттаг Этьенд зааж өгөв. Мукетта сэтгэлтэй хүн шинээр олж авч тайвширсан бололтой байв. 

	Оройн найман цаг болж байхад Маэгийн гэргий Эстеллийг тэвэрч Альзира Анри, Ленора гурвыгаа дагуулсаар арай гэж нэг ирэв. Нөхрийгөө тэнд байгаа гэдэгт өчүүхэн ч эргэлзээгүй учир бэлэвсэн авгай Дизерийн архи пивоны газар луу шууд иржээ. Өдрийн турш кофе, пиво хэтэрхий их уусан тул хэн ч хоол идэх дургүй байсан болохоор оройн хоолыг азнаж болох байжээ. Бусад авгайчуул ч бас ирэв. Маэгийн гэргийн араас Левакийн гэргий гэртээ суудаг Бутлуд Филоменагийн хүүхэд Ахилла Дезир хоёрыг хөтлүүлээд орж ирэхэд үгэнд дуртай хүмүүс жиг жуг гэлцэж байв. Айл хөрш суудаг хоёр авгай эвлэрсэн бололтой бие бие рүүгээ харж нэг юм тайван ярилцаж байв. Замдаа тэд сайн ярилцаж эцэст Маэгийн гэргий их хүүгээ гэрлэхийг зөвшөөрчээ. Маэгийн гэргий Захарийн хөлс оногдохоо болино гэж тун гашуудан үглэж байсан боловч гэрлүүлэх нь зөв, Захарийг цаашид гэртээ барьж байх нь шударга биш гэдгийг хүлээжээ. Маэгийн гэргий хэдийгээр дотор нь арзганаж байсан боловч тайван байдалтай байхыг хичээж байв. Шалчгар түрийвчнээс нь хамгийн найдвартай зоос алга болоход амь зуухад мөн ч хэцүү дээ гэж Маэгийн гэргийд өөрийн эрхгүй бодогддог байжээ. 

	— Энд суу хө, гэж Левакийн гэргийд Маэ, Этьен, Пьерон нийлж пиво ууж сууж байсан ширээний зэргэлдээх ширээ рүү Маэгийн гэргий заав. 

	— Манай нөхөр байхгүй юу та нартай хамт? гэж Левакийн гэргий асуухад нөхөд нь Левак удахгүй ирнэ ээ гэж хариулав. Бутлу хүүхдүүд цөмөөрөө яаж ийгээд багтаж суусан болов. Архи пивоны газар хүн дүүрч тун их давчуу байсан учир хоёр ширээ бие биедээ бараг тулж байжээ. Пиво захицгаав. Эхээ болон өөрийнхөө хүүхдийг хараад Филомена хүрч ирж хамт суув. Захарийтай гэрлэхийг арай гэж зөвшөөрснийг Филомена, мэдмэгцээ хөгжилтэй байдалтай болсон боловч харин Захарий хаана байгаа вэ гэж асуухад муухан дуугаар:

	— Би түүнийг хүлээж байна. Захарий одоо ирнэ гэж. хариулав. 

	Маэ, Маэгийн гэргий хоёр бие бие рүүгээ харав. Гэргий маань зөвшөөрсөн байх нь ээ? Маэ дорхноо бодол бодсон байдалтай болж тамхиа татан үг дуугүй сууж маргаашийн тухай бодолд автагдав. Хүүхдүүд гэдэг чинь тусгүй юм даа. Гэрлэж эх эцгийгээ ядуу гуйлгачны байдалд орхих юм гэж бодож байжээ. 

	Залуучууд бүжиглэсээр л байв. Кадриль гэдэг бүжгийн эцсийн хөдөлгөөнд хөлөөрөө дэвсэлж өрөөнд шаргал туяа таттал тоос манаруулж хана шажигнуулж байв. Ямаан бүрээ тусламж гуйж байгаа галт тэрэгний яндан шиг орилж жингэнэн дуугарч байлаа. Бүжиг зогсоход бүжиглэж байсан хүмүүсээс хөөгдөж хөлөрсөн адгууснаас гарч байгаа шиг уур манарч байв. 

	— Чи юу ярьснаа санаж байна уу? Хэрэв Катриныг тэнэглэж эхэлбэл багалзуурдаж ална гэж чи заналхийлж байсан шүү дээ гэж Левакийн гэргий Маэгийн гэргий рүү тонгойн хэлэв. 

	Шаваль Катриныг эх эцгийн нь сууж байсан ширээ рүү авч ирж Маэгийн ард зогсон пиво ууцгаав. 

	— Тэгээд юу бол оо вэ! Ярих ямар хамаатай юм. Катрин хүүхэдтэй болохгүй болохоор түүний хувьд надад зовох юм ер алга. Би үүнийг лавтай гэдгийг мэдэж байна. Хэрэв Катрин хүүхэд олж ирэх юм бол нөхөрт гаргахаас өөр аргагүй болно гэдгийг бодох хэрэгтэй. Тэгвэл бид яаж амьдрах билээ? гэж Маэгийн гэргий хувь заяандаа залбирсан байдалтай ярив. 

	Ямаан бүрээ полька гэдэг бүжгийн аяыг аялахад залуус дахиад чих дөжиртөл дэвслэн гарав. Энэ үед Маэгийн толгойд сайхан бодол төрж түүнийгээ гэргийдээ хэлэх нь Жишээлбэл Этьен шиг хүнийг гэртээ яагаад суулгахгүй байх билээ? Этьен ямар нэгэн айлд суухыг яг хүсэж байна. Нэгэнт их хүү гэрээс гарч түүнийг гэрлэснээс болж мөнгө алдах гэж байхад байранд нь хүн суулгаж алдах мөнгөний зарим хэсгийг нөхөж болдог байгаа даа. Үнэндээ Маэ сайн юм бодож олжээ. Ингэх хэрэгтэй гэж бодож гэргий нь царай сэргэв. Маэгийн гэргийд гэр бүл минь өлсгөлөнгөөс дахин аврагдах нь гэж санагдаж тун хөгжилтэй болон тэрээр бүгдэд дахин нэг нэг аяга пиво захиалав. 

	Энэ үед Этьен өөрийнхөө үзэл бодлыг Пьеронд итгүүлэхийг оролдож касс байгуулах төслийг түүнд дэлгэрэнгүй ярьж байв. Этьен Пьероныг кассын гишүүнд элсэх ам алдуулсан боловч түүнд өөрийнхөө үнэн зорилгыг илчилснээс болж гэнэт болгоомжгүй юм хийжээ. 

	— Хэрэв бид ажил хаялт зарлах юм бол тэр цагт касс бидэнд ямар ашигтай болохыг чи ойлгож байгаа биз дээ? Компанийг бид тоохгүй тэмцэл явуулах хөрөнгийг бид эхний үед кассаасаа гаргана аа... за ямар байна? Ойлгож байна уу? Чи элсэж орно биз дээ? гэхэд Пьерон доошоо харж царай нь эвгүй болон

	— Би бодъё... Биеэ хянуур авч явах хэрэгтэй. Энэ бол хамгийн сайн касс гэж хэлэв. 

	Энэ үед Маэ Этьений анхаарлыг хандуулж энгийн хүний хувьд нааш цааш үггүйгээр Этьенийг гэртээ суулгана гэж хэлэхэд Этьен нөхөдтэйгөө нягт ойртохын тулд тосгонд очиж сууя гэж их бодож байсан болохоороо мөн олон таван үггүй зөвшөөрч хэдхэн үгээр учраа ололцов. Зөвхөн Захарийн гэрлэхийг хүлээх хэрэгтэй гэж Маэгийн гэргий хэлэв. 

	Яг энэ үед Левак Муке хоёртой хамт Захарий орж ирэв. Тэр гурав «Галт уул»-д ханхалж байдаг архи, биеэ угаадаггүй мөртөө үнэртэй ус түрхдэг янхан хүүхний эхүүн үнэрийг авч иржээ. Гурвуулаа согтуу, сэтгэл тун хангалуун байдалтай инээмсэглэж бие биеэ тохойгоороо нудчиж байв. Захарий удахгүй гэрлэх гэж байгаагаа мэдмэгцээ учир дүрсгүй хөхрөхөд Захарийн нулимсыг харж байснаас хөхрөхийг нь харахад аятайхан байдаг юм гэж Филомена хэлэв. Чөлөөтэй сандал байхгүй байсан учир Бутлу хажуу тийшээ болж өөрийнхөө суудлыг Левакт өгөв. Левак энд цөмөөрөө цугларч нэгэн бүлийн хүмүүс шиг эв найрамдалтай сууж байгаад уярч үүнтэй холбогдуулан бүгдэд бас нэг нэг аяга пиво захиалж:

	— Ээ шулам! Бид үргэлж наргих биш дээ! гэж хашхирав. 

	Энд тэд арван цаг хүртэл байв. Эмэгтэйчүүд энд орж ирэн нөхөртэйгөө сууж байгаад тэднийг гэр лүүгээ дагуулан явж байв. Эхчүүдийн араас хүүхдүүд сүүл шиг чиргүүлдэж иржээ. Нялх хүүхэдтэй ирсэн эмэгтэйчүүд ичиж зоволгүйгээр овьёос чихсэн шуудай шиг урт цагаан мээмээ гаргаж ирэн хүүхдийнхээ хацар дээгүүр сүүг нь сад тавиулж байв. Явж чаддаг болсон жижигхэн хүүхдүүд шар айргаар цадталаа дайлуулаад ширээн доогуур дөрвөн хөллөн мөлхөн орж ичиж зоволгүйгээр бие засаж байв. Бэлэвсэн эм Дезирийн торхноос тасралтгүй аягалж байгаа пивоны хөөс тэр өрөөнд тэнгис шиг мэлийж байв. Пиво хүмүүсийн гэдсийг цүндийлгэж хамар амнаас нь газар сайгүй хий зад тавьж байв. Хүн бүр хажууд байгаа хүнээ мөрөөрөө тулан шахцалдан сууж, бүгдээрээ пиво уун, хөгжилтэй сайхан зантай болж дотнын нөхөдтэйгөө байна гэж бодон амаа чихэндээ хүртэл ангайж хөхрөлдөж байв. Зуух шиг халуун байсан учир амьсгаагаа уужруулах гэж хүмүүс цамцныхаа энгэрийг яран сууж дэнгийн гэрэлд тамхины манарсан утааг нэвт тусан ил харагдаж байгаа биеийг алтан шаргал өнгөтэй харагдуулж байв. Хамгийн зохимжгүй ганц юм бол заримдаа ширээний араас босож яван дахин эргэж суух явдал байв. Үе үе ямар нэгэн хүүхэн гадагшаа гарч хашааны цаагуур орон буланд банзлаа дээш нь сөхөж байснаа эргэж ирж байлаа. 

	Эрээн цаасан, цэцгэн чимэглэлийн доор галзуурсан юм шиг бүжиглэж шал ус болон, хөлс нь нүдийг нь сохлох шахаж, бие биеэ үзэхгүй болжээ. Чихцэлдэж байгааг далимдуулан морь туудаг жаалууд бүдэрч унаж байгаа дүр үзүүлэн нүүрс зөөдөг залуу хүүхнүүдийг унагааж байлаа. Ямар нэгэн бүдүүн хүүхэн унаж түүн дээр бүжиглэж явсан хархүү нь дарж ойчиход хөгжимчид зэс бүрээгээ чанга хангинуулан дуугаргаж уналтын чимээг даран унасан хүмүүсийг бүжиглэж байгаа хүмүүс гишгэлж усны давлагаа тэдэн дээр дайрах шиг болгодог байлаа. 

	Нэг хүн явж өнгөрөхдөө охин Лидия чинь хаалганы дэргэд явган хүний зам дээр хөндлөн сунан хэвтэж унтаж байна гэж Пьеронд хэлэв. Лидия хулгайлж авсан архиныхаа хагасыг ууж дорхноо согтжээ. Эцэг нь түүнийг үүрэн явахаас өөр аргагүй болов. Жанлен Бебер хоёр арай согтоогүй учир тэдний хойноос дагаж тун их зугаатай явав. Энэ явдал гэр лүүгээ явахын дохио болов, «Зоригтой хөгжөөгч»-өөс гэр бүлээрээ гарцгааж эхлэв. Маэ Левакийнхан гэр лүүгээ явахаар шийдэв. Яг энэ үед өвгөн Үхэшгүй Муке хоёр Монсугаас мөн гарч хоёулаа унтаж яваа юм шиг хөдөлж ядан, бодол бодон огт үг дуугүй алхана. Гэр лүүгээ цөмөөрөө хамт явцгаан буцалгасан тос нь хайруул дээрээ царцсан яармагийн гуанз аяганаас асгарсан пиво нь замын тэг дунд хүртэл горхи болон урссан мухлагийн хажуугаар эцсийн удаа өнгөрөв. Аадар бороо улам улам ойртон цонх нь гэрэлтэй байгаа сүүлчийн байшингийн хажуугаар өнгөрөхөд хөндий хав харанхуй болж, замын хажуу талаар хүмүүс шивгэнэн ярилцах хөхрөлдөх дуу сонсогдон тачаалын халуун уур амьсгаа тариан дундаас цоргиж байв. Энэ шөнө олон хүүхэн хүүхэд олсон байх даа. Маэ Левакийнхан гэртээ хоол идэх дур муутай байсан учир үдийнхээ хоолны үлдэгдлийг идэж байхдаа ширээнийхээ ард золтой л унтсангүй. 

	Шавалийг Этьен бас нэг аяга пиво ууя гэж Раснерынх руу дагуулан очив. 

	— Би зөвшөөрнө. Гараа өг! Чи зөв юм хийж байна! гэж Шаваль Этьенийг харилцан туслалцах кассын тухай ярихад бүрэн зөвшөөрөв. 

	Этьен согтож эхлэн нүд нь гялалзаж:

	— Хамтарч ажиллах болно! Миний хувьд шударга явдал хэрэгтэй өөр юм хэрэггүй гэдгийг мэдэж байгаа биз дээ! Шударга явдлын төлөө архи хүүхэн цөмийг орхино. Хөрөнгөтнүүдийг бид шалавхан шалавхан шүүрдэж хаях юм сан гэдэг зөвхөн ганц бодол миний дотор шатаж байх юм гэж хашхирав. 

	 

	 


III

	 

	Наймдугаар сарын дундуур Маэгийнд Этьен нүүж ирэн суув. Энэ үед Захарий, Филоменатай гэрлэж айл өрх болгоны хувьд тосгоны суларсан сууцад гэргий хоёр хүүхдийнхээ хамт нүүж оржээ. Эхний үед Этьен Катринтай ойр байгаад тун их зовдог байв. 

	Тэд үргэлжид нэг гэрт байдаг болж тэндээс гарсан ахыг нь хаа л бол хаа орлож Катрины орны харалдаа байдаг ахынх нь орон дээр Жанлентай хамт унтдаг болжээ. Этьен Катрины дэргэд орой хувцсаа тайлж, өглөө өмсөн Катриныг хувцсаа тайлах юм уу өмсөхийг хардаг болжээ. Дотуур банзал нь шалан дээр унаж Катрин ганцхан цамцтайгаа үлдэхэд гэрэлтсэн цагаан царайтай хүнд байдаг булбарай цагаан бие нь Этьений харааг булааж, улнаас нь эхлээд хүзүүг хүртэл нь сүүнд дүрсэн юм шиг тийм гоо тунгалаг бие нь түүнийг эзэмдэж догдлуулдаг байв. Катрины наранд шарагдсан хүзүү нь алтан шаргал өнгөтэй болж зөвхөн гарынх нь сарвуу нүүрийнх нь арьс энэ гайхмаар цагаан өнгийг алджээ. Этьен эхний үед харахгүй гэж буруу харж байхыг аль болохоор хичээдэг байсан боловч яваа яваандаа бүгдийг нь харж мэдэв. Эхлээд доошоо харахад нь улыг хөнжил доогуураа шалавхан ороход нь гялсхийдэг өвдгийг нь харж, дараа нь нүүр гар угаадаг төмпөн дээр өглөө тонгойж байхад нь жижигхэн хатуу мээмийг нь харжээ. Катрин Этьенийг байна гэж аждаггүй мэт байдаг боловч тун их яарч агшин зуур хувцсаа тайлж түргэн гэгч нь хучлагадаа орон, Альзиратай зэрэгцэн хэвтдэг байв. Этьенийг гутлаа тайлж амжаагүй байхад Катрин аль хэдийн цаашаа хараад хэвтсэн байдаг учир Этьен зөвхөн түүний өтгөн гэзгийг нь хардаг байв. 

	Харин Катрин хэзээ ч гэсэн Этьенд гомддоггүй байжээ. Этьен Катриныг хэвттэл минут өөрийн эрхгүй хүлээдэг боловч эх эцэг нь дэргэд нь байгаагийн дээр хэдийгээр бүрэн чөлөөтэй харьцаж болох ч гэсэн мөрөөддөг хүүхнээ гэж Катриныг үзэхэд саад болдог нөхөрсөг холбоо хорсон гомдох хоёр холилдсон хачин бодолтой байдаг болохоороо ямар нэгэн тоглоом тохуу хийх, дураараа загнахыг өөртөө хэзээ ч зөвшөөрдөггүй байв. Тэр хоёр үргэлж хамт нэг өрөөнд унтаж нэг ширээний ард сууж, хамт ажиллаж, үргэлж хамтран амьдарч байдаг болохоороо нууж хаах юм тэр ч байтугай хамгийн нууц юм үлдсэнгүй. Ичиж зовох юм зөвхөн өдөр бүр усанд ороход л гардаг байсан учраас Катрин дээд давхарт ганцаараа усанд ордог болжээ. Эрэгтэйчүүд доод давхарт усанд ээлжлэн ордог байв. 

	Сарын дараа Этьен, Катрин хоёр бие биеэ ер анзаардаггүй юм шиг болж оройн цагаар гэрэл унтраагүй байхад тасалгаа дотуур нүцгэн шалдан шахам явж байдаг болов. Катрин яарахаа больж хуучин дассан заншлаараа орныхоо ирмэг дээр суун улаан шаргал үсээ унтахдаа янзалж гараа өргөхөд дан цамц нь өвдөгнөөсөө дээш шуугдаж байдаг байсан бөгөөд Этьен ганцхан дотуур өмдтэйгөө явж заримдаа шалан дээр унасан үсний нь хатгуурыг эрж олж өгч тусалж байдаг болов. Дассаар байгаад ичиж зовохоо больж бас байшин нь ганцхан унтлагын өрөөтэй байгаа нь тэдний буруу биш болохоор бие биеэ бараг нүцгэн шахам харж байх нь ерийн хэрэг мэт тэдэнд санагддаг болж зохимжгүй юм юу ч хийдэггүй байв. Гэвч хэдийгээр нүгэл хилэнцтэй бодол төрдөггүй боловч заримдаа зовох явдал гардаг байв.. Этьен олон үдэш дараалан Катрины биеийг ажиглаагүй байсан мөртөө гэнэт түүний гэрэлтэж байгаа булбарай цагаан биеийг харж дагжин чичирч тачаалдаа автагдаж оролдох вий гэж айн буруу хардаг байв. Зарим орой Катрин ямар ч шалтгаангүй атал хүүхэмсэг зангаараа айж Этьен өөрийг нь барьж авч байгаа юм шиг бодогдож Этьенээс далдиран хөнжилдөө шургадаг байжээ. Хэдийгээр ядарцгаасан боловч тэр хоёр гэрэл унтраасны дараа удтал унтаж чаддаггүй байв. Өөрөө Катрины бодож байгаа шиг Катрин өөрийг нь бодож унтахгүй байна гэдгийг Этьен мэддэг байжээ. Эд бүгд нь тэдний сэтгэлд эвгүй юм үлдээж өглөө дурамжхан унтсаных нь сүүдэр мэт муухай зан ааштай босож өдөржингөө тайтгардаггүй явдаг, байв. Жирийн нөхөрсөг харьцааг юу ч эвдээгүй болохоор орой тайван байх юм сан гэж хоёулаа бодох ажээ. 

	Гагцхүү атиран хэвтэж их зай эзэлдэг Жанленд л Этьен гомдол гаргаж болох байжээ. Харанхуйн нам гүмд эх эцэг хоёрын нь дархны хөөргөний чимээ шиг жигд хурхирах шуугиан л сонсогдохоос бус Альзира хурхирдаггүй, Ленора Анри хоёр үдшээс өглөө хүртэл бие биеэ тэврэн сэрэлгүй унтдаг байв. Ямар ч гэсэн Этьен энд Раснерынд байснаасаа дээр амьдардаг болжээ. Ор дэвсгэр нь эвтэйхэн, цагаан даавууг ч сард нэг сольдог, бас арай сайн хооллодог байжээ. Мах ховор иддэг гэвч бусад хүмүүс ч гэсэн махтай хоол хааяа нэг идэж байгаа шүү дээ гэж бодно. Этьен хоолондоо сард дөчин таван франк өгч байгаа болохоор өдөр бүр туулайн мах өгч бай гэж шаардаж болохгүй хэрэг ээ. Харин энэ дөчин таван франк Маэгийнд их тус нэмэр болж үүний ачаар Маэгийнхан арай ядан дүүжигнэж байдаг байжээ. Гэвч тэднийх дандаа цөөн мөнгөний өртэй гардаг байв. Маэгийнхан Этьенд талархаж байдгаа илэрхийлэхийг хичээн дотуур хувцсыг нь угааж өгч хагархай цоорхойг нь нөхөн товч шилбийг нь хадаж бүх юмыг нь эмх цэгцтэй байлгаж нэг үгээр хэлэхэд Этьен нямбай, сайхан зантай айлын анхаарал халамжид байгаа нь мэдэгдэж байжээ. 

	Толгойд нь бүдэг бадаг бодогдож байдаг юмаа лавшруулан мэдэх цаг Этьенд тулгарав. Энэ үе хүртэл Этьенд уурхайчин нөхдийн дунд үүссэн далд дургүйцлийн адил өсөн нэмэгдэж байгаа жирийн дургүйцэл бодогдож байдаг байжээ. Яагаад зарим нь хоосон зарим нь баян байдаг билээ? Яагаад ядуучууд дандаа баячуудын хөл дор нухлагдаж хэзээ нэгэн цагт тэдний байр суурийг эзэлнэ гэсэн ямар нэгэн найдлага төрдөггүй билээ? гэх мэт янз бүрийн будилаантай асуудал Этьений өмнө босож иржээ. Өөрөө мэддэггүй байна гэдгээ Этьен юуны өмнө ойлгов. Тэрээр далдуур ичиж шаналдаг болов. Нэгэнт юу ч мэдэхгүй бол хүмүүсийн эрх тэгш байх тухай, газар дэлхийн баялгийг бүх хүмүүст хуваахыг шаардсан шударга ёсны тухай өөрийгөө догдлуулж байгаа асуудлын тухай зүрхэлж ярих хэрэггүй гэж бодно. Тэгээд Этьен мэдлэгтэй болъё гэдэг шунал төрсөн юм. Мэддэггүй хүнтэй адил ямар ч эрэмбэ дараалалгүйгээр дайралдсан номоо уншиж судалж гарав. Этьен өөрөөсөө илүү боловсролтой социалист хөдөлгөөнтэй холбоотой Плюшартай захиагаар тогтмол харьцдаг болов. Этьен утгыг нь тун муу ойлгодог боловч ном захиалж уншин, уншсан ном бүхэн нь түүний сэтгэлийг тун их хөдөлгөдөг байсан бөгөөд ялангуяа Бельгийн нэг эмч нүүрсний уурхайн ажилчдыг нэрвэдэг бүх өвчний уршгийг дүгнэж бичсэн «Уурхайчдын ариун цэвэр». гэдэг эмнэлгийн ном Этьений сэтгэлийг маш их хөдөлгөжээ. Этьен өдөржингөө дургүйг нь хүргэсэн ойлгохын аргагүй бичигдсэн улс төр эдийн засгийн ухааны онолын маш хэцүү номууд болон засаг захиргаагүй байх үзэл онолыг баримталсан товхимол, хуучны сонинуудыг хүртэл уншиж ямар нэгэн маргаан гарахад няцаашгүй эш татаж болох материал гэж үзэн тэр сонин, товхимлыг тун гамтай хадгалдаг байв. 

	Суварин хүртэл Этьенд ном өгч байсан бөгөөд Этьен «Хоршоолсон нийгмийн тухай» гэдэг номыг нь уншаад мөнгөгүйгээр шууд солио хийдэг, нийгмийн бүх амьдрал хөдөлмөр дээр үндэслэсэн бүх дэлхийн тийм холбоо байгуулах юм сан гэж бүхэл сарын турш мөрөөджээ. Этьен одоо өөрийгөө юм боддог хүн гэж үздэг болсон учраас юм мэддэггүй гэж ичиж зовохоо больж харин юм мэддэг гэж бахархдаг болов. 

	Этьен эхний саруудад шинэ үзэл онолыг мэддэгтээ бахархсан байдалтай болж дотроо дарлагчдад зэвүүцэж дарлагдсан хүмүүс түдэлгүй баярлах цаг ирнэ гэж бүрэн найддаг болжээ. Эрэмбэ дараагүй уншсанаас болж олон зүйл Этьений хувьд бүдэг байсан учир тодорхой үзэл санаатай болж чадсангүй. Этьений толгойд Раснерын амьдралын одоогийн шаардлага Суварины сүйтгэн хөнөөх онолтой холилдож бантан болжээ. Этьен урьдынхаа адил бараг өдөр бүр Раснерынд очиж тэдэнтэй нийлж компанийнхыг хорсон хараагаад буцан явахдаа ямар нэгэн хүчирхийлэлгүйгээр нэг ч шил хагалж, дусал цус гаргахгүйгээр бүх ард түмний амьдралыг үндсээр нь өөрчлөх тухай мөрөөдлөө зүүдэлж байгаа юм шиг дүрслэн бодож гэлдэрдэг байв. Гэвч энэ эргэлт яаж болох вэ гэдэг нь Этьенд тодорхойгүй хэвээрээ үлджээ. Бүх юм сайн болоосой гэж найдан нийгмийн ирээдүйн өөрчлөлтийн мөрийн хөтөлбөрийг эвлүүлэн зохиох гэж оролдмогц толгой нь эргэдэг байжээ. Тэр ч байтугай Этьен зөөлөн уян хатан тууштай биш зан гаргаж заримдаа нийгмийн асуудлыг шийдвэрлэх үед улс төрийн бодлого хэрэггүй гэж ярьдаг байв. Энэ үгийг Этьен нэг номоос уншиж ямар ч юм хайхардаггүй уурхайчидтай ярилцахад таарах үг гэж үзжээ. 

	Орой бүр Маэгийнхан ярилцаж суудаг болсноос болж Маэгийнхан ердийнхөөсөө хагас цагийн хожуу унтдаг болов. Этьен ном уншиж, номын утга учрыг олох гэж сонирхдог болсноос хойш уурхайчдын уйтгартай сууцад улам улам дургүй нь хүрдэг болжээ. Тал дахь хашаа шиг юман дотор хажуугийнхаа хүнд нүцгэн нуруугаа. харуулалгүйгээр цамцаа сольж болохгүй ийм давчуу байранд байлгаж байдаг чинь уурхайчдыг мал гэж үзсэн хэрэг үү дээ! Энэ уйтгартай байдал эрүүл мэндэд хэчнээн их хортой вэ? Дандаа хамт байдаг болохоор охид хөвүүдийн замбараагүй байдалд нөлөөлөхгүй яах билээ дээ! гэж Этьен ярихад:

	— Энд яриад байх юу байх билээ! Хамгийн гол нь амьдрахад хялбар болгохын тулд ахиухан хөлс л өгөх хэрэгтэй юм. Бүгдээрээ бие биеийнхээ дэргэд байх нь хэнд ч ашиггүй муу гэдэг нь үнэн ч үнэн. Үүнээс болж юу болж байна гэвэл? Залуучууд нь архидаж, охид нь цүдгэр гэдэстэй явж байна гэж Маэ хариулав. 

	Гэр бүлийнхэн бүгдээрээ ярианд оролцож хүн бүр үг хэлэн заримдаа дэнгээс тортог гарч түүнтэй түүнгүй шарсан сонгинын эвгүй үнэр шингэсэн агаарыг керосин тосны өмхий үнэрээр хордуулж байгааг анзаардаггүй байв. 

	Үнэндээ ч зовлонтой амьдрал байжээ. Хүнд хүчир ажилд нуруугаа бөхийлгөж байжээ. Уг нь ч ялтан хүмүүсийг хүнд хүчир ажлаар залхаан цээрлүүлэх гэж уурхайд явуулж байсан цаг бий шүү дээ. Хүнд хүчир ажил гэдэг ч бага хэрэг. Тэнд дээр үед хэчнээн хүн амь наснаасаа хагацсан гэнэ. Ийм байдалд махтай хоол хүртэл гэртээ үздэггүй шүү дээ. Идэх юм байгаа нь байгаа боловч тун муу зөвхөн өлбөрч үхэхгүйн тулд амь зогоох хоол байгаа юм. Бүх амьдралынхаа турш бүсээ чанга бүсэлж, дандаа өртэй яван, өөрөө өөрийнхөө талхыг хулгай хийсэн юм шиг юм бодож явж байна. Ням гарагт ирээд ядарснаас болж бүхэл өдрийн турш унтаж байна. Пиво уух юм уу гэргийдээ хүүхэд хийх ганцхан жаргал байдаг боловч пивоноос болж гэдэс сунан, гарсан хүүхэд нь хоол нэхэж өсөөд ирэхээрээ эх эцгийгээ тоохгүй болж байна. Үнэндээ зовлонтой амьдарч байна гэхэд Маэгийн гэргий ярианд оролцон:

	— Хамгийн гомдмоор юм бол үхтлээ юу ч өөрчлөгдөхгүй байгааг үзэж харах явдал юм... Залуу байхдаа жаргал ирнэ гэж энэ тэр юманд бүхнийг найдаж хүлээж байжээ. Гэтэл одоо харж байхад мөн л хоосон ядуу хэвээрээ түүнээс гарч чадаагүй байна... Би хэнд ч муу юм санахыг бодохгүй байна. Гэвч заримдаа ийм шударга биш юмыг тэсвэрлэх хүч ердөө байхгүй болох юм аа гэв. 

	Цөмөөрөө чимээгүй болж гунигтайгаар санаа алдан ирээдүйд сайжрах юм байхгүй гэж далдуур бодохоос зүрх нь шимширцгээнэ. Энэ ярианд Үхэшгүй өвгөн оролцохдоо гайхсан байдалтай нүдээ гялалзуулдаг байв. Түүнийг бага байхад ийм юм бодож зовдоггүй, бөөн нүүрс дээр төрөөд нүүрс малтахаас өөр юу ч шаарддаггүй байжээ. Гэтэл одоо номхон хүлцэнгүй байж болохгүй гэдэг нэгэн салхи хөөрцөгдөж, уурхайчид зоригоороо байхыг боддог болжээ. 

	— Уурлахын хэрэг ер алга. Пиво уух явдал бол хортой биш, хортой биш... Дарга нар өөдгүй байлаа ч гэсэн дарга нар байсан, байх ч болно тийм биз дээ? Тархиа зовоохын хэрэг алга. Олон юм ярьдаг болжээ! гэж Үхэшгүй хэлнэ. 

	Үүнийг сонсоод Этьен дорхноо сэргэж:

	— Юу гэнэ ээ?! Ажилчин хүн ярьж болохгүй гэж хориглосон гэж үү? Чухамдаа ажилчид одоо ярьдаг болсон учраас бүх юм удахгүй өөрчлөгдөнө. Үхэшгүйг залуу байх үед уурхайчид бүх насаа уурхайд өнгөрүүлж ажлын шар, нүүрс малтдаг амьд машин мэт ажиллаад үргэлж дандаа газар доор байн газар дээр юу болж байгааг үзэж сонсолгүй явжээ. Бүх юмыг гартаа атгаж байсан тэр үеийн баячуулд тун амархан байжээ. Тэд хоорондоо ярилцаж ажилчдыг худалдаж, худалдан авч цусыг нь сорж байхад тэдний хуйвалдааныг ажилчид ер мэддэггүй байжээ. Гэтэл одоо ажилчид сэрж, газар доор хэвтэж байгаа улаан буудайн үртэй адил үндэслэж соёолж нэг сайхан өглөө нар ээхэд л шан дотроос урган гарч ирэх болно оо. Тийм ээ тийм хүмүүс өндийж босож хүмүүсийн агуу их арми шударга ёсыг тогтоох л болно. Хувьсгалаас хойш бүх иргэдийг эрх тэгш гэж зарлаагүй гэж үү? Хэрэв тэд ;адил эрх тэгш л юм бол ажилчид яагаад өөртөө хөлс өгдөг эздийнхээ боол хэвээрээ үлдэх ёстой билээ? Том Компаниуд өөртөө машинтай болж бүхнийг няц даржээ. Том хөрөнгөтөнтэй тэмцье гэхэд хуучин дээр үед гар урчууд цех болон нэгдэж өөрсдийгөө хамгаалж байсан тэр эрх ч ажилчдад байхгүй болжээ. Гэвч хүлээж байх хэрэгтэй юм. Хүмүүс гэгээрсний ачаар энэ бүх золигийн дэг журам юу ч үгүй болон хийсэж алга болох ёстой. Ядахдаа энэ тосгоныг аваад үзье л дээ. Өвөг дээдэс нэрээ тавьж чадахгүй байсан бол эцгүүд нь нэрээ бичиж чадаж байна. Гэтэл хүүхдүүд нь эрдэмтэй юм шиг уншиж бичиж байна. Бага багаар өсөж л байна. Өссөөр байгаад наранд боловсорч, сайхан ургац — Шинэ хүмүүс бий болно оо! Нэгэнт ямар ч хүн бүх насаараа байсан байрандаа хадагдаагүйгээс хойш «дур хүрвэл» хажуудахаа түлхээд байрыг нь эзэлж болно оо. Манай дүү нар гар зангидан эзнийгээ дийлж яагаад болдоггүй билээ?.. гэж ярив. 

	Маэ энэ санааг сонирхсон боловч тийм боломжтой гэдэгт итгэхгүй байв. 

	— Хөдөлгөх гээд үз л дээ! Чамайг шууд халж орхино! Хөдөлмөр хийсний шанд тугалын шарсан мах өгөхийг хэзээ ч үзэхгүй боловч уурхайчид үеийн үед зөвхөн ажиллаж байх болно гэдэг хөгшчүүдийн яриа ортой шүү гэж Маэ хэлэв. 

	Маэгийн гэргий нэг юм бодсон бололтой дуугүй байснаа гэнэт сэрсэн юм шиг:

	— Хэрэв лам нар үнэн ярьсан бол хойд насандаа ядуучууд жаргаж баячууд зовдог юм гэнэ билээ гэв. 

	Бүгдээрээ нижигнэтэл хөхөрч хүүхдүүд хүртэл дал мөрөө хавчив. Хойд нас гэдэгт хэн ч итгэдэггүй уурхайчид уурхайд сүнс тэнэж явдаг гэж урьдынхаа адил айдаг боловч хоосон тэнгэр бурхны тухай ярихад хөхөрч дооглодог байжээ. 

	— Иш-ш! Лам нарт ярихгүй ч юм гэж алгаа даа! Хэрэв лам нар үүнийг үнэмшдэг бол диваажингийн оронд сайн байр олж авахын тулд бага идэж их ажил хийх байсан биз ээ. Тэгж буян хийж чадалгүйгээр үхэх нь байна даа гэж Маэ хэлэхэд гэргий нь хүндээр санаа алдан

	— Бурхан минь! бурхан минь! гээд найдваргүй болсон байдалтай гараа өвдөг дээрээ тавин — бидний үр ачид ямар нэгэн аврагдах юм үнэндээ байхгүй байх болж байна гэж нэмж хэлэв. 

	Бүгд бие бие рүүгээ харцгаав. Өвгөн Үхэшгүй нусныхаа алчуур луу нулимж, Маэ гал нь унтарсан гаансаа шүдэндээ зуун бодол бодон сууж байв. Альзира ширээний ард унтсан Ленора Анри хоёрыг нэг нэг гараараа түшин чагнаж байлаа. Этьен цөхөртлөө ятгаж, мөрөөддөг гэрэлт ирээдүй нийгмийг өөрчлөн байгуулах тухай бат бодлоо тэдэнд итгүүлэхийг хэчнээн ярьж байхад Катрин гялалзсан том нүдээ түүнээс салгалгүй ширтэж бүх анхаарлаа хандуулж байв. Эргэн тойронд тосгоныхон нойрсож хаа нэгэнтээ хүүхэд бүдэгхэн уйлахад ойртож ирсэн согтуу архичин хараах нь сонсогдож байв. 

	— Энэ чинь ямар бодол билээ! Жаргалтай байхын тулд та нарт бурхан тэнгэр, хойд нас, диваажин хэрэгтэй гэж үү? Та нар өөрсдөө дэлхий дээр жаргалыг бий болгож болохгүй гэж үү? гэж Этьен ярив. 

	Жаргалтай болж болох тухай гал дөл шиг үг урссаар л байв. Тэнгэрийн харанхуй хаяа гэнэт гэгээрч зурвас гэрэл энэ ядуучуудын зовлонт амьдралыг гийгүүлэн, үүрд салшгүй ядуурал хоосрол, хүч хүрч дийлэхийн аргагүй нүсэр ажил урьдаар үсийг нь хяргаж асаад сүүлд нь алдаг, үг хэлгүй адгуусны хувь заяа шиг үйлийн үр; ер нь бүх зовлон зүдүүр ширүүн салхинд арчигдсан юм шиг гэнэт алга болж шударга ёс нарны хурц гэрлээр нүд гялбам ид шидтэй туяа цацруулсаар тэнгэрээс бууж ирэх шиг болжээ. Нэгэнт тэнгэр бурхан байхгүй болохоор түүний оронд шударга ёс хүмүүсийн жаргалыг авч ирэн газар дэлхий дээр эрх тэгш байдал, ахан дүүгийн ёс ноёрхоно. Ингээд шинэ нийгэм зүүд зэрэглээ болон харагдаж байгаа юм шиг үлгэрт гардаг маш том сайхан хот сүндэрлэж тэр дотор байгаа хүн бүр өөртөө оногдсон үүргийг биелүүлж бүх нийтээр жаргал хуваалцахад оролцдогоор дүрслэгдэв. Ялзарсан хуучин нийгэм чандруу шиг хийсэн арилж хуучин нүгэл хилэнцээс цэвэрлэгдсэн хүн төрөлхтний шинэ залуу нийгэм зөвхөн хөдөлмөрчин ардаас бүрджээ. Тэд хүн бүр чадлын хэрээр, хүн бүрд хийсэн ажлаар нь гэдэг шинэ уриатай ажээ. Этьений мөрөөдөл хэтэрч биелэгдэхгүй бодолд орох тутам улам өргөжиж улам сайхан сэтгэл татам болж байлаа. 

	Маэгийн гэргий эхний үед нэг л айдас хүрч чагнах дур нь үл хүрэх ажээ. Үгүй, үгүй. Энэ хэтэрхий сайхан зөгнөл байна. Тийм бодол толгойдоо хадгалан явж огт болохгүй. Хэрэв ийм юм бодох юм бол одоогийн амьдрал даанч өөдгүй юм шиг санагдаж, ядуучууд аз жаргалд хүрэх гэж мэс хутга барьж магадгүй гэж бодон нөхрийнхөө нүд гялалзаж байхыг хараад сандарч Этьений яриаг таслан:

	— Үүний үгийг битгий сонс, Маэ минь, битгий сонс! Этьен үлгэр ярьж байгааг нь чи харж байгаа биз дээ... Хөрөнгөтнүүд хэзээ нэгэн цагт бидэнтэй адил ажиллахыг зөвшөөрнө гэж үү? гэв. 

	Гэвч яваа яваандаа Маэгийн гэргий мансууран тэрхүү сайхан бодолд автагдаж дахин сэргэж инээмсэглэж эхлэн хүсэл мөрөөдөлдөө дийлэгдэн найдлагын гайхамшигт ертөнцөд шилжин оржээ. Гунигтай үнэн байдлыг ганцхан цаг ч болсон мартахад юутай сайхан билээ! Хүмүүс юм боддоггүй хамраараа газар хатган өвс зулгаагч мал шиг амьдарч байхад үлгэр ярьж сэтгэлийг нь тайвшруулан хэзээ ч биелэгдэхгүй боловч жаргалын хуурамч мөрөөдөлд умбуулж байх хэрэгтэй ажээ. Этьений ярьж байгаа шударга ёсны үзэл санаа Маэгийн гэргийг юу юунаас илүү догдлуулж тэр үзэл санааг зөвшөөрөхөд хүргэжээ. 

	— Та үүнийг зөв ярьж байна! Хэрэв үйл хэрэг шударга бол би өөрийгөө хэдэн хэсэг хэрчиж байсан ч гэсэн түүний төлөө амь тэмцэн зүтгэнэ. Үнэнийг хэлэхэд ядуучууд яагаад сэтгэл хангалуун амьдарч болдоггүй билээ? Энэ бол шударга хэрэг шүү дээ? гэж Маэгийн гэргий ярихад Маэ мөн зүрх орж

	— Иш-ш тэднийг аянга ниргээсэй! Миний түрийвч цүндгэр биш боловч зөвхөн тэр хүртэл амьдрах юм бол үнэнийг хэлэхэд таван франк өгсөн ч яадаг юм... Мөн ч сүрхий юм болно доо! Тийм биз? Тэр цаг удахгүй болох уу? Чухам яаж болох вэ? гэж асуув. 

	Этьен бүх юманд хариу өгч чаддаг байв. Хуучин нийгэмд гав цан гарч хариугүй нурах гэж байгаа. Хэдэн сар л дүүжигнэх байх. Түүнээс хэтрэхгүй гэж зоригтой хэлээд чухам яаж болох аргын тухайд Этьен нэлээд бүдэг ярихад түүний уншсан номын үзэл санааны холион бантан харагдаж байв. Гэвч юм мэддэггүй хүмүүст өөрөө сайн ойлгодоггүй будилдаг юмаа хэлэхээс Этьен айдаггүй байв. Түүний уншсан номд сүйтгэх янз бүрийн онол байдгийн дээр итгүүлсний үндсэн дээр дайсагнаж байсан ангиуд нийтээрээ тэврэлдэн эвлэрч, уян зөөлөн итгэлтэйгээр амархан ялах онол ч байдаг ажээ. Ийм тохиолдолд харин зарим нэгэн зөрүүд эзэд хөрөнгөтнийг хүчээр сэнхрүүлэх хэрэг гарах ажээ. Нийгмийн тэмцлийг гайхалтай зөвөөр шийдвэрлэж болохыг тэнд байсан хүмүүс бүгдээрээ ойлгож сайшаан хүлээж авах шиг болов. Христос шашны үүсэж байх эхний үед эртний боолын нийгмийн балгасан дээр цоо шинэ нийгэм байгуулагдана гэж хүмүүс хүлээж байсан шиг тэнд байсан хүмүүс шинэ сохор итгэлд зоригжжээ. Жижигхэн Альзира хүртэл зарим нэгэн үгийг өөрийнхөөрөө ойлгож жаргалтай байх гэдгийг байшин дулаахан гэрэлтэй байх, хүүхдүүд олон тоглоомтой идэх сайхан хоолтой байх гэсэн үг гэж дүрсэлж байв. Катрин мөн л шанаагаа тулан Этьенээс нүд салгалгүй гөлөрсөн хэвээрээ хөдлөлгүй сууж байснаа Этьенийг яриагаа дуусгахад царай нь жаахан хувирч даарсан юм шиг үл мэдэгдэн чичирхийлжээ. Энэ үед эх нь хөхөө донгоддог цаг руугаа харан:

	— Иш-ш бид юу болж байна! Есөн цаг өнгөрч байна! Ямар хэрэг байх вэ, маргааш сэрэхгүй унтаж орхино. 

	Бүгд ширээний араас босож зүрх нь шимширч уйтгарласан байдалтайгаар мөрөөдлөөсөө салав. Минутын өмнө баян байгаад гэнэт, ядуу хоосролын харанхуйд дахин баригдаж байгаа юм шиг санагджээ. Өвгөн Үхэшгүй уурхай руу явахдаа манайд байгаа энэ хүний бүх үлгэр домгоос болж дээрдэх юм алга гэж хэлэв. Бусад нь хананд байгаа чийгийн толбо, бүгчим агаарт нь шингэсэн бохир үнэрийг анх удаа анзаарч байгаа юм шиг сэжиглэнгүй байдалтайгаар шат өөд цувран гарцгаав. Тосгоныхон дуг нойртоо оржээ. Маэгийнхны унтлагын өрөө болох дээд давхарт Катрин гэрлээ унтрааж хамгийн сүүлд хэвтсэн боловч сэтгэл нь хөдөлснөөс болж удтал нойр нь хүрсэнгүй. Катриныг оройдоо тайван биш байдалтай эргэж хөрвөж байхыг Этьен илт сонсов. 

	Заримдаа энэ ярианд айлын нь хүмүүс ч оролцдог байлаа. Левак материал баялаг гэдэг хэсгийн үзэл санааг шагшин магтдаг байлаа. Пьерон компанийнхыг дайрсан үг хэлэхтэй зэрэг харьж унтсан нь дээр гээд явдаг байжээ. Заримдаа Захарий гүйн ирдэг боловч улс төрийн бодлогыг уйтгартай яриа гэж үздэг учир Раснерийн архи пивоны газар очиж аяга пиво уухыг эрхэмлэдэг байв. Шавалийн хувьд гэвэл тэр бусдыг өдөөн хатгах гэж цус урсгахыг шаарддаг байжээ. Шаваль бараг орой бүр Маэгийнд цаг хэртэй суудаг байв. Катриныг нь булаагаад авч орхих вий гэж айж далдуур хардсан нь илрэхийн гол шалтаг болдог байжээ. Шавальд тоогдохгүй дурамжхан санагдаж байсан Катрины гэрт нь Этьен нүүж ирээд түүний хажууд нь унтан шөнө эзэгнэж магадгүй болсон цагаас эхлэн Шавальд Катрин үнэтэй болов. 

	Этьений нөлөөлөл өргөжиж тосгоныхныг тэр аажмаар хувьсгалжуулж байв. Түүнийг хүн бүр хүндэтгэх нь нэмэгдсэн учир Этьений нууц суртал нэвтрүүлэг улам ч нөлөөтэй болжээ. Болгоомжтой, хүндэтгэдэггүй Маэгийн гэргий сүрхий авгай хүртэл Этьен хоолныхоо мөнгийг цагт нь өгч архи уудаггүй хөзөр тоглодоггүй, дандаа ном уншиж суудаг болохоор түүнийг хүндэтгэдэг байв. Маэгийн гэргий айлынхаа бүх хүмүүст Этьенийг эрдэмтэй хүн гэж магтахад тэд нь Этьений тусархуу байдлыг ашиглан өөрсдийнхөө нэрийн өмнөөс төрөл садныхаа хүнд захиа бичиж өг гэж гуйдаг болжээ. Этьен нэгэнт итгэмжлэгдсэн хүн нь болж түүнд тосгоны бүх захидал бичгийг уншиж бичих үүрэг оногдон гэр бүлийн чухал ажил хэрэгт нь зөвлөгөө өгөх удаа ч байдаг болжээ. Есдүгээр сард тун их хүсэж мөрөөдөж байсан харилцан туслах кассаа байгуулж авав. Энэ байгууллага зөвхөн ажилчдын тосгоны хүмүүсийг хамарсан тул суурь муутай байгууллага байсан боловч компанийнхан одоо хүртэл кассын эсрэг ямар нэгэн арга хэмжээ аваагүй болохоор цаашид хавчиж хяхахгүй биз хэмээн энэ орчны бүх уурхайчид элсэн орно гэж найдаж байжээ. Этьенийг энэ байгууллагын нарийн бичгийн даргаар сонгосон болохоор бичиг хэргийг нь хөтөлдгийн хувьд бас жаахан хөлс авдаг байв. Энэ нь Этьенийг өөрийгөө бараг баян хүн гэж тооцоход хүргэдэг байжээ. Гэр бүлтэй уурхайчид тун хэцүү амьдарч хөлсөө хүргэж чадахгүй байхад мөнгөө үрдэггүй, ямар ч татлаа түлхлээгүй чөлөөтэй байдаг Этьен мөнгө нөөцлөн хадгалж чаддаг байжээ. 

	Этьений байдал өөрчлөгдөж, ядуу зүдүүд дарагдаж байснаа санаж өөрийнхөө гадаад үзэмж сайн сайхан байдалд өөрийн эрхгүй анхаарал тавин цэмбэн өмд цамц, тэр ч байтугай хромон гутал зэрэг тийм гоё ганган юмыг хүртэл өөртөө олж авав. Бүх тосгоныхон түүнийг хүрээлэн бөөгнөрч өөрөө санаагүй байтал гэнэт удирдагч нь болжээ. Нэрд гарсандаа баярлаж анх удаа мансуурч биеэ тоомоор бодогддог болов. Хэдийгээр залуу өчигдөрхөн хэн ч мэдэхгүй жирийн нэг нүүрс зөөгч байсан хүн бусдын тэргүүнд зогсож тэднийг удирдана гэж бодоход түүнд цээж дүүрэн бахархал төрүүлж, өөрөө гол суурь эзлэх, ойртож байгаа хувьсгалын тухай мөрөөдөлдөө умбан тэмүүлдэг болжээ. Этьений нүүр царай нь өөрчлөгдөж нүд дүүрэн болж өөрийнхөө үгийг сэтгэл хангалуун чагнаж, бие тоох зориг орох байдал нь үзэл, санааг нь дайчин шинжтэй болгон тэмцэлд дуудаж байдаг болов. 

	Энэ үес намар оройтож арван сарын хүйтэнд гэрийн дэргэдэх жижиг цэцэрлэгийн ургамал шаргалтан цэцэг навч нь унасан голт борын ар талын намхан саравчны орчим залуус хосоор зугаалахаа больж ногооны газарт өвлийн ногоо, цагаан хяруу сэгсийн хучсан байцаа, сонгино, хоол амт оруулдаг хүйтнээс айдаггүй навчис үлдсэн байв. Устай бороо улаан вааран дээврийг дахин нижигнэтэл дуугарах болж, усны цорго доор тавьсан торх руу шуугин ордог болжээ. Айл бүр ширмэн зуухандаа нүүрс чихэн түлж хаалттай өрөөнийхөө агаарыг хордуулдаг болов. 

	Аравдугаар сарын эхний нэгэн хүйтэн орой Этьен доод давхрын өрөөнд ярьсан яриандаа догдолж нэлээд удтал унтаж чадсангүй. Катрин хөнжил доогуураа шурган ороод лаагаа үлээхийг нь Этьен харав. Катрин мөн ихэд догдолж, шалавхан нуугдах юм сан гэж үе үе санагдуулах тэр зовуурьт бодолдоо ичсэн бололтой байв. Гэвч Катрин түргэн нуугдах гээд эвгүй хөдөлсөн учир бага хэвлээ бараг бүтнээр нь илчилжээ. Харанхуйд Катрин үхсэн юм шиг хөдөлгөөнгүй хэвтэж байсан боловч унтаагүй харин өөрийг нь бодож байгаа гэдгийг Этьен мэдэж байв. Энэ харилцан тэмүүлэх явдал Катриныг хэзээ ч гэсэн ингэж сандаргаж байсангүй. Минут өнгөрсөөр байхад хоёулаа хөдөлсөнгүй оволзсон амьсгаагаа барих гэж аль байдгаар хичээцгээж байв. Этьен Катриныг эзэгнэмээр санагдаж хоёр ч удаа золтой босон харайсангүй. Бие биеэ хүсэн мөрөөддөг атлаа хэзээ ч оролдон биелүүлдэггүй байдаг чинь яасан тэнэг хэрэг вэ! Хүслээсээ зөрөн бололцооны эсрэг тэмцэхийн хэрэг юу байна аа? Хүүхдүүд нэгэнт унтсан болохоор хүсэн мөрөөдөж хөдлөх чадалгүй тэсэж ядан хүлээж байгаа Катрин, одоо Этьенийг үг дуугүй шүдээ зуун чанга тэвэрнэ. Ийнхүү бараг бүтэн цаг өнгөрсөн боловч Этьен түүн рүү очсонгүй. Катрин ч өөрөө Этьенийг дуудсан болох байх гэж айгаад хөдлөхийг зүрхэлсэнгүй. Тэд цаашид хэчнээн бөөр бөөрөө дэрлэн байх тутам тэдний хоорондох хаалт төдий чинээ өндөр болж ичих, ёсорхох, нөхөрлөх явдал нь тэр хоёрыг холдуулан тэд юу болж байгаагаа өөрсдөө тайлбарлаж дадахгүй болжээ. 

	 

	 


IV

	 

	— Өвгөөн, чи нэгэнт ажлынхаа хөлс авахаар Монсу руу явж байгаагаас хойш кофе цай, нэг кило сахар худалдан авч ирээрэй гэж гэргий нь нөхөртөө захив. 

	Маэ гуталчинд мөнгө үрэхгүй гэж шаахайгаа засаж байжээ. 

	— За, за гэж Маэ ажлаа таслалгүйгээр хэлэв. 

	— Бас махны мухлагаар ороод ирээрэй... За юу? Үхрийн мах худалдаж аваарай. Бид мах идээгүй болсоор уджээ гэхэд Маэ толгойгоо өндийлгөн:

	— Чи намайг олон мянга авдаг гэж бодож байгаа юм уу даа?.. Энэ хоёр долоо хоногт бид тун бага хөлс авах ажил хийсэн. Тэд юу бодсон юм бол? Өөрсдөө ажил зогсоох юм хийгээд байх юм гэв. 

	Хоёулаа дуугүй болов. Энэ яриа аравдугаар сарын сүүлийн нэг бямба гарагт өглөөний хоолны дараа гарчээ. Мөнгө олох явдал ажлын эмх журмыг алдагдуулж байна гэдэг шалтгаар компани тэр өдөр бүх уурхайнууддаа нүүрс малтах ажлыг зогсоожээ. Улам нэмэгдэж байгаа үйлдвэрийн хямралын өмнө айн сандарсан компанийнхан өөртөө малтаж гаргасан нүүрсний нөөцөө нэмэгдүүлэхгүй гэж бодон ялимгүй шалтаг заан уурхайчдын арван мянган хүнтэй армийг албаар ажилгүй болгон суулгаж байв. 

	Раснерынд Этьен хүлээж байгаа гэдгийг битгий мартаарай. Түүнтэй хамт очоорой. Тооцоо бодохдоо та нарыг хуурсан эсэхийг Этьен чамаас илүү мэднэ гэж гэргий нь нэмэн хэлэхэд Маэ толгой дохив. 

	— Бас тэнд контороор орж дарга нартай аавын тухай яриарай. Захиргаа эмчтэй ярилцсан байх... Үнэнийг хэлэхэд аав ажил хийж болмоор л юм. Эмч буруу дүгнэлт хийсэн юм болов уу? гэж гэргий нь үглэв. Өвгөн Үхэшгүй өөрийн нь ярьдгаар «алга нь мэдээ алдсан» учир арван өдөр сандалтай хадсан юм шиг гэртээ суужээ. Үхэшгүй бэрийнхээ үгийг дуулдаггүй боловч дахин дахин үглэхэд ууртай маягтайгаар:

	— Зүйтэй л юм. Ажиллаж болно. Ажилчин хөл нь хугарвал хэнд ч хэрэггүй хаягдана гэж үү? Зуун наян франкийн тэтгэвэр өгөхгүй гэж цөм янз бүрийн шалтаг гаргаж байна гэж уцаарлав. 

	Бэр нь өвгөнийг цаашид хэзээ ч гэсэн гэртээ өдөрт хоёр франк авч ирэхээ больж магадгүй гэж бодон гунигтайгаар:

	— Бурхан минь! Хэрэв ийм янзаар үргэлжлэх юм бол бид цөмөөрөө удалгүй үхнэ гэхэд:

	— Зовох юм алга үхсэн хүн идэх юм гуйдаггүй юм гэж нөхөр нь хариулав. 

	Маэ гутлын занд хэдэн хадаас торгоод явахаар завдав. Тосгоны ажилчдын мөнгийг гурван цагаас хойш өгөх байсан учир уурхайчид яарч сандралгүй гэртээ байж ганц нэгээрээ уван цуван явахад мөнгөө авангуутаа эргэж ирээрэй гэж эмэгтэйчүүд хойноос нь захиж гуйж байв. Зарим эмэгтэйчүүд нөхрийгөө пивоны мухлагт суучих байх гэж бодон янз бүрийн юм олж ир гэж даалгаж байв. 

	Этьен сонин юм сонсохоор Раснерынхаар оржээ. Бэхэлгээ хайнга хийсэн гэж компанийнхан тун их дургүйцэж байна гэдэг түгшүүртэй яриа сонсогдох болжээ. Ажилчдыг торгуулиар зовоож байсан болохоор мөргөлдөөн гарах нь зайлшгүй болж байгаа бололтой байв. Гэвч энэ бол зөвхөн өнгөц шалтаг нь байсан бөгөөд үүний цаана нэлээд чухал маш ээдрээтэй шалтгаан нуугдаж байжээ. 

	Этьенийг Раснерынд яг ирэхэд Монсугаас буцаж ирсэн ажилчин кассын хажуугийн хана дээр зарлал наасан байсан, Харин би уншаагүй, чухам түүнд юу бичсэнийг мэдээгүй гэж ярив. Дараа нь хоёр дахь хүн түүний араас гурав дахь хүн орж ирэн хүн бүр янз янзаар ярьж байсан боловч компанийнхан ямар нэгэн шийдвэр гаргасан нь илт байв. 

	— Юу ярих гэж байна? гэж Этьен янз бүрийн уух юмны хамт өмнөө хайрцаг тамхи тавьсан Суварины дэргэд очиж суунгуутаа асуухад Суварин янжуураа яаралгүйгээр имэрч

	— Үүнийг урьдаас мэдэхэд хялбар байсан гэдгийг хэлье... 

	Компанийнхан та нарыг өөрсдөө эцсийн арга хэмжээ авахад түлхэж байна гэв. 

	Зөвхөн ганц Суварин хүрэлцэхүйц мэдлэгтэй болохоор болж байгаа байдлын учрыг олж чадах ажээ. Суварин ерийнхөө тайван байдлаар бүх юмыг тайлбарлан ярив. Компанийн ажил хэргийг хямрал хөнджээ. Тэд хэрэв хоосрохыг хүсэхгүй бол зарлагаа багасгахаас өөр аргагүй. Үүнийг ажилчдын хөлсийг багасгах замаар буюу ажилчид бүсээ чанга бүслэг гэдгийн үүднээс хийх гэж байгаа нь мэдээж хэрэг. Компани янз бүрийн шалтаг зааж ажилчдын хөлсийг багасгах болно. Бүх заводууд зогсож байгаа болохоор уурхай бүрийн хашааны дотор ухаж гаргасан нүүрс хоёр сар хэвтэх болно. Уурхай нь огт ажиллахгүй байвал тун их хохирол учирч магадгүй гэж айн компани ажил зогсоохыг зүрхлэхгүй, харин дундыг баримталсан арга бодож олохыг мөрөөдөж байна. Магадгүй ажил хаялт гаргуулж тэднийг номхруулж аваад бага хөлс олгох гэж байж ч болох юм. Үүнээс гадна байгуулагдсан харилцан туслалцах касс, ирээдүйд компанийнханд аюултай, харин ажил хаялт гаргуулбал компанийг энэ аюулаас ангижруулж болох юм. Кассын хөрөнгө бага болох учир ажил хаялтын үеэр түргэн алга болох нь дамжиггүй. 

	Раснер, Этьений хажууд ирэн сууж хоёулаа Суварины яриаг анхааралтай сонсов. Албан тасалгаандаа сууж байгаа Раснерын гэргийгээс өөр гэрч байгаагүй учраас чанга чанга ярилцаж байв. 

	Энэ чинь юу гэсэн үг вэ! Энэ бүхэн чинь юунд хэрэгтэй юм бэ? Ажил хаялтаас болж компани ямар ч ашиг олохгүй ажилчин ч бас хохирно. Хамгийн ашигтай нь хэлэлцэн тохиролцох явдал байна гэж Раснер ярив. 

	Болгоомжтой Раснер ямагт «ухаалаг шаардлагын» төлөө дандаа зогсож байдаг болохоор үнэн юм ярьж байгаа гэж өөрийгөө үзэж байгаа бололтой байв. Гэвч урьд өмнө нь гэрт нь сууж байсан Этьен түргэн нэр хүнд олж эхэлмэгц Раснер амьдрал сайжрах талын бололцоотой юмыг аажмаар хийх нь хэрэгтэй гэж аль байдгаараа номлон юм бүхэнд нэг мөсөн хүрэх гэвэл юу ч олж авч чадахгүй гэж хатуу итгэн ярьдаг болжээ. Пивоныхоо газар сэтгэл төвшин суудаг сайхан зантай бүдүүн Раснер Ворегийн уурхайн ажилчид тэднийд пиво уух үгийг нь сонсохоор ирэх нь ховордож архи пивоны нь газарт ирдэг хүмүүсийн тоо цөөрсөөр байгаад дотроо атаархах явдал нь нэмэгдэж тэр ч байтугай урьд нь уурхайгаас халагдсандаа гомдож байснаа мартан компанийг хамгаалсан үг хүртэл хэлдэг болжээ. 

	— Чи чинь ажил хаялтад дургүй болж байна уу? гэж гэргий нь өрөөнөөсөө чанга дуугаар хэлэв. 

	Раснер шийдэмгий байдалтайгаар «Тийм» гэж хариулахад гэргий нь үгийг нь тасалж:

	— Дуугүй бай! Чи ёстой хулчгар амьтан байна! Хүмүүс ярилцахад битгий саад хий гэж хэлэв. 

	Этьен, Раснерын гэргийн хийж өгсөн аягатай пиво руу ширтэж нэг юм бодож үг дуугүй байснаа толгойгоо өндийлгөж:

	— Хэрэв биднийг ажил хаялт зарла гэж албадаад байх юм бол үүнийг шийдэх хэрэгтэй... Плюшар энэ тухай надад бичсэн Плюшар тун зөв том бодож байгаа юм. Ажил хаялт ажилчдыг эздээс дутахгүй хохироож шийдвэрлэх үр дүн өгдөггүй учраас Плюшар ажил хаялтад бас дургүй байгаа юм. Гэвч Плюшар ажил хаялт бол манай уурхайчдыг ажилчдын агуу их холбоонд элсэн ороход нэмэр болгох сайхан шалтаг гэж үзэж байгаа юм аа... Түүний захидал энэ байна гэв. 

	Монсугийн ажилчид интернационалд итгэлтэй биш хандаж байна гэж гонсойж байдаг Плюшар хэрэв хэрэг явдал ажилчдыг эздийн эсрэг тэмцэлд босгоход хүрэх юм бол нийтээрээ интернационалд элсэн орно гэж үнэндээ найдаж байжээ. Этьен хэдийгээр чармайсан боловч тэр үе хүртэл нэг ч хүн нөхөрлөлийн гишүүнд элсүүлж чадсангүй. Ер нь Этьен өөрийнхөө нөлөөг гол төлөв харилцан туслалцах кассыг байцуулах ажилд хэрэглэж энэ бодлыг хүмүүс хавьгүй дээр тусган авчээ. Гэвч касс нь тэр үед тун ядуу, Суварины хэлсэнчлэн түргэн хоосрох нь эргэлзээгүй байв. Хэрэв тэгэх юм бол ах дүү нь болох олон орны ажилчид тэдэнд тусламж үзүүлж болох Нөхөрлөлд элсэн орох нь дамжиггүй байжээ. 

	— Танай касс хэчнээн мөнгөтэй вэ? гэж Раснер асуухад

	— Гурван мянга хүрнээ. Уржигдар намайг уурхайн захиргаанд дуудсан шүү. Мөн ч сайхан зантай ноёд байна! Ажилчид нөөц хөрөнгө байгуулахад ердөө саад хийхгүй гэж ам амандаа л ярьж байна. Гэвч тэд кассыг гартаа авч хянаж байх бодолтой юм байна гэдгийг би тун сайн ойлгосон. Хамгийн наад зах нь кассаа хамгаалж цохилт өгөх явдал бидэнд бас гарах нь байна. 

	Раснер босож тасалгаа дотор нааш цааш холхин дургүй хүрмээр исгэрэн дуулж гурван мянган франк гэнэ ээ! Ийм мөнгөөр чинь юу хийж болох билээ дээ, хэлж хайрлаач! Долоо хоногийн талх худалдаж авахад ч хүрэхгүй мөнгө байна шүү дээ. Хэрэв гадаадын хүмүүст, Англид сууж байгаа хүмүүст найдах гэж байгаа бол шууд хөлөө сунгасан нь дээр байх аа. Ямар ажил хаялт байх вэ дээ. Энэ бол шал дэмий хэрэг! гэв. 

	Найз хоёр урьд өмнө нь үг нийлж капиталыг үзэн яддаг байсан бол одоо хамгийн анх удаа бие биедээ ширүүн үг хэлжээ. 

	— За яах вэ тийм байдаг байж. Чи юу бодож байна? гэж эргэн Суваринаас Этьен асуухад Суварин ердийнхөө зэвүүцсэн байдлаар:

	— Ажил хаялтаа? Тэнэг хэрэг гэснээ хэсэг бодолхийлэн арай зөөлнөөр хэлсэн нь ;

	Ер нь би татгалзахгүй. Хэрэв таалагдаж байгаа бол ажил хаялт зохион байгуулалдаа. Зарим хэсгийг нь хоосруулж зарим хэсгийг нь алан хядах боловч ямагт ямар нэгэн юм цэвэрлэж байдаг юм. Гэвч хэрэв ийм хурдтайгаар ажиллах юм бол дэлхий ертөнц мянган жилийн дараа түүнээс эртгүйгээр л шинэчлэгдэх байх. Эхлээд та нар бүгдээрээ үхэх тавилантай хүнд хүчир ажлаа дэлбэ цохих нь дээр. Үүнээс л эхлэх хэрэгтэй гэж уурлаж дуугүй болсон хүмүүст хэлээд нээлттэй хаалгаар барилга нь харагдаж байгаа Ворегийн уурхай руу чөргөр гараараа заав. Яриаг гэнэтийн түгшүүрт байдал таслав. Гадагш гарсан тэжээмэл туулай Полына чулуугаар шидсэн хүүхдүүдээс айж тасалгаанд гүйж орж иржээ. Энэ туулай ухаан жолоогүй айж чихээ хулмайлган сүүлээ сөхөж Суварины хөл рүү наалдан тэвэр гэж гуйсан байдалтайгаар хумсаараа маажив. Суварин туулайг өргөн авч өвдөг дээрээ тавиад хоёр гараараа тэвэрч нэгэн юм бодож гөлрөн энэ хамгаалалтгүй амьтны илчийг мэдрэн зөөлөн ноосыг нь илэв. 

	Маэ орж ирэв. Ирсэн хүмүүсийг дайлж байгаа юм шиг пиво худалддаг Раснерын гэргий сүрхий гуйсан боловч Маэ юу ч уусангүй. Этьен босож Маэтай хамт Монсу руу явав. 

	Уурхайчдад мөнгө өгөх өдөр Монсуд зах зээлийн баяр хөөр шиг хэрдээ зөв баярархуу юм болдог байжээ. Тосгон бүрээс ажилчид шуугилдан явцгааж байв. Мөнгө олгох газар тун давчуу болохоор хаалганы дэргэд хүлээвэл дээр гэж, засмал зам дээр бөөнөөрөө зогсож цувсан олон хүмүүс зам боон зогсжээ. Үүргийн худалдаачин дөтийг харж тэнд байрлан түрдэг тэрэг дээр шаазан сав суулга, хиаман бүтээгдэхүүн дэлгэн тавьсан байдаг байлаа. Гэвч энэ үед хамгийн их гүйлгээтэй нь архи пивоны газар байжээ. Кассын эрхлэгчид хүрэхийнхээ өмнө тэсвэр олохын тулд уурхайчид архи пивоны газраар орж, кассаас гарч явангуутаа авсан хөлсөө мялаах гэж архи пивоны мухлаг руу дахин ордог байжээ. «Галт уул»-д авсан хөлсөө үрчихгүй ухаалаг байвал сайн хэрэг ээ. Дэс дараалан зогссон хүмүүс аажуухан ахиж байв. Ажилчид дотроо уурлаж байгааг Маэ Этьен хоёр ажиглаж байв. Энэ өдөр ажилчид хөлсөө аваад архи пивоны газраар орж наргия гэж боддог ерийн нэгэн санаа зовдоггүй өдөр биш байв. Хүмүүс нударга зангидан ширүүн дориун үг хэлэлцэнэ. 

	— Энэ үнэн болж байна уу? Тэд ийм муухай юм хийх гэж шийдлээ гэж үү? гэж Маэ Шавальтай «Усан үзэм» гэдэг гуанзны дэргэд дайралдаад асуув. 

	Хариуд нь Шаваль ууртай маягаар аман дотроо нэг юм бувтнаж байхдаа Этьен рүү нүднийхээ булангаар хялайн харна. Маэгийнхан шинэ газар нүүрс малтдаг болсноос хойш Шаваль өөр хүмүүстэй ажилладаг болжээ. Харь газраас ирээд тосгонд эзэн нь болж ямар ч үндэсгүйгээр нэрд гаран, бүх хүмүүсийг дураараа залж удирдаж байдаг болсон гэж бодон Этьенд атаархах явдал Шавальд аажим аажмаар нэмэгджээ. Шаваль хардаж хорсох нь хүчтэй болж, Катриныг овоолоотой шорооны цаад талд юм уу Рекильярын уурхай руу авч очоод түүнийг Этьентэй явдаг гэж янз бүрийн хэлэх хэлэхгүй үгээр зэмлэж, дараа нь түүнд зэрлэгээр шунаж үнсэж таалж зовоодог байжээ. 

	— Ворегийн ажилчдад хөлс олгож эхэлсэн үү? гэж Маэ Шавалиас бас асуув. 

	Шаваль толгой дохиод цаашаа эргэв. Маэ Этьентэй хамт контор луу явав. 

	Касс дундуур нь сараалжаар заагласан жижигхэн дөрвөлжин өрөөнд байдаг байжээ. Кассын хажуугийн урт сандал дээр тав зургаан хүн сууж ээлжээ хүлээх ажээ. Данс хөтлөгчөөр туслалцуулж байсан кассын эрхлэгч жижигхэн цонхны өмнө малгайгаа бариад зогсож байгаа хүнд мөнгө олгож байв. Зүүн талын урт сандлын дээд талд шар зарлал халтартаж саарал өнгөтэй болсон ханан дээр тод харагдав. Энэ зарлалын өмнө өглөөнөөс эхлээд хүмүүс чихцэлдэж хоёр гурваараа орж ирж хөдлөлгүй зогсож хар үсгийн мөрийг нь харж байснаа нуруугаараа өвдтөлөө цохиулсан юм шиг дал мөрөө хөдөлгөөд үг дуугүй буцах ажээ. Энэ үед зарлалын өмнө яхир маягийн эв хавгүй царайтай залуу нас дээр гарснаас хараа нь муудсан бололтой тун их туранхай өвгөн хоёр зогсож байв. Аль, аль нь уншиж чадахгүй, залуу нь үсэглэхийг оролдож уруул нь хөдөлж хөгшин нь зарлал руу зөвхөн гөлрөн харж байв. Олон хүмүүс чухам тэнд юу бичсэн ч ойлгохгүй мөртөө зарлалыг зөвхөн харах гэж орж ирж байжээ. 

	— За хө, уншаарай гэж Маэ Этьенээс гуйв. Маэ өөрөө бичиг үсэг сурч чадаагүй ажээ. 

	Этьен чанга уншиж гарав. Энэ нь компаниас өөрийнхөө бүх уурхайн ажилчдад хандсан мэдэгдэл байв. Бэхэлгээ муу байгаатай холбогдуулан торгууль оногдуулж байгаа нь тус болохгүй байгааг компани анхааран үзэж нүүрс ухаж гаргахад төлөх хөлсний шинэ системийг тогтоон явуулахаар шийдлээ. Үүнээс хойш бэхэлгээний хөлсийг тусад нь уурхайд оруулан хэрэглэсэн, бэхэлгээний нэг шоо дөрвөлжин метр мод, мөн ажиллахад зайлшгүй шаардагдах хугацааг харгалзан төлөх болно оо. Үүнтэй холбогдуулан нэг тэргэнцэр нүүрсний үнэлэлт, тавин сантимаас дөчин сантим хүртэл нүүрс ухах газрын шинж чанар, хол ойроос шалтгаалан багасгах болно гэж компани зарласан байв. Энэ учир нь олдохгүй тооцоогоор үнэлэлтийг бууруулснаас хорогдож байгаа арван сантимыг бэхэлгээний хөлсийг тусад нь төлснөөр бүрэн нөхөж байгаа юм гэдгийг нотлохыг оролдсон байв. Хөлс төлөх шинэ системийн давуутай талыг бүх хүмүүс ойлгоход нь боломж олгохыг бодож энэ системийг арван хоёрдугаар сарын нэгний даваа гарагаас хэрэглэхээр бодож байна гэж компани нэмж зарласан байв. 

	— Хүүе та нар чимээгүй байх арга байхгүй юу? Бидэнд саад болж байна гэж кассын эрхлэгч хашхирав. 

	Этьен хэлсэн үгийг нь тоолгүйгээр дуустал нь уншив. Уншихдаа хоолой нь чичирч байв. Уншиж дуусаад зарлалыг харсаар л байв. Өвгөн залуу хоёр нэг юм хүлээж байгаа юм шиг зогсож байснаа сүүлд нь бээцийгээд гарч явав. 

	— Энэ чинь юу болж байгаа хэрэг вэ? гэж Маэ үглэв. 

	Маэ Этьен хоёр урт сандал дээр сууж доошоо тонгойн дотроо тооцоо бодож байхад шар зарлалын өмнө хүмүүс чихцэлдэж түрүүч нь явж сүүлч нь ирсээр байв. Энэ чинь яахлаараа ингэдэг билээ! Ажилчдыг доромжилж байгаа хэрэг үү дээ? Тэргэнцэр нүүрс бүрээс алдсан арван сантимийг бэхэлгээний хөлсийг тусад нь авснаар хэзээ ч нөхөж авч чадахгүй. Хамгийн ихдээ л найман сантимийг нь олж авна. Энэ бол Компанийнхан сайн бэхлэхэд шаардагдах хугацааг бодолцохгүйгээр хоёр сантимийг ажилчдаас хулгайлж авна гэсэн үг. Эздийн тэмүүлж байгаа юм нь энэ байна! Ажилчдыг хохироож, хэмнэлт олж авах гэж боджээ. 

	— Золиг чамайг, чөтгөрт алгадуулмарыг тастаж хаяг! Хэрэв зөвшөөрөх юм бол бид ёстой тэнэг амьтад болно гэж Маэ толгойгоо өндийлгөн хэлэв. 

	Жижигхэн цонхны дэргэд нэг ч хүн байгаагүй учир тэд мөнгөө авахаар очив. Цаг хэмнэхийн тулд дандаа хэсгийн ахлагч нь кассаас мөнгөө авч дараа нь өөрсдийнхөө хүмүүст хувааж өгдөг байжээ. 

	Маэ түүний хэсэг, Филоньерын давхарга, мөргөцгийн дугаар долоо гэж данс хөтлөгч хэлээд нүүрсний үе тус бүрээр малтаж гаргасан тэргэнцэр нүүрсийг мастер өдөр бүр тэмдэглэж байдаг тооцооны дансны үндсэн дээр гаргасан хөлс олгох хүснэгтийг эрж гарав. Дараа нь:

	— Маэ, түүний хэсэг Филоньерын давхарга, мөргөцгийн дугаар долоо... нэг зуун гучин таван франк гэж хэлээд кассын эрхлэгч Маэгийн өмнө мөнгө тавив. 

	— Уучлаарай эрхэм минь. Энэ зөв үү? Ямар нэгэн алдаа байхгүй биз? гэж Маэ гайхан үглэв. 

	Маэгийн дотор харанхуйлж мөнгө авч зориглолгүй дэмий харав. Хөлс бага ирнэ гэдгийг Маэ мэдэж байжээ. Гэвч түүний хэсэг тийм бага хөлсний ажил хийсэн байж таарахгүй байжээ. Магадгүй Маэ муу бодоо юу? Хэрэв Захарий, Этьен Шавалийн оронд ажилласан хүн энэ гуравт оногдох хөлсийг хасах юм бол эцэг, Катрин, Жанлен өөрт нь энэ дөрвөн хүнд хамгийн ихдээ л тавин франк хоцрох нь байна. 

	— Үгүй, үгүй би алдаагүй. Амралтын өдөр хоёр, сул зогссон өдөр дөрвийг хасах хэрэгтэй. Энэ чинь та нар есөн өдөр ажилласан гэсэн үг гэж данс хөтлөгч хэлэв. 

	Маэ түүний тооцоо бодохыг ажиж, дотроо бас бодож байв. Ажилласан есөн өдөрт өөрт нь гучин франк, Катринд арван найман франк, Жанленд есөн франк оногдох ёстой байв. Эцэг нь зөвхөн гурван өдөр ажилласан байв. Гэлээ ч гэсэн ялгаагүй, хэрэв Захарий бусад хоёр нөхрийн ажлын хөлс ерэн франкийг нэмэх юм бол илүү авах нь эргэлзээгүй байжээ. 

	— Торгуулиа мартаж болохгүй шүү дээ, Муу бэхэлсний торгууль хорин франк гэж данс хөтлөгч хэлэв. 

	Маэ найдваргүй болсон бололтой гараараа зангаж орхив. Торгууль хорин франк тэгээд бас дөрвөн өдөр ажил өгөөгүй! Бүх тооцоо ийм байдаг байжээ! Бод л доо! Одоо ч хүртэл эцэг нь ажиллаж Захарий гэрлээгүй байхад Маэ гэртээ ажлын хөлс нэг зуун тавин франк авч ирж байсан. 

	— Та чинь мөнгөө авах юм уу үгүй юм уу? Бусад хүмүүс хүлээж байгааг харж байгаа биз дээ... Авах дургүй байгаа бол түүнийгээ хэл л дээ гэж кассын эрхлэгч тэсэж чадалгүй хашхирав. 

	Маэ эцэст шийдэж сэтгэл хөдөлснөөс болж чичирсэн том гараараа мөнгийг цуглуул. ан авав. Данс хөтлөгч түүнийг

	— Хүлээж байгаарай. Танай нэр надад бичээстэй байна. Туссен Маэ зөв үү? Уурхайн захиргааны ерөнхий нарийн бичгийн дарга тантай ярилцъя гэсэн юм. Ороорой. Тэр одоо ганцаараа байгаа гэв. 

	Маэ элэгдсэн ногоон даавуу бүтээлэгтэй хуучны суман модон тавилга бүхий өрөө рүү яаран явж оров. 

	Ерөнхий нарийн бичгийн дарга өндөр цонхигор хүн цаас хөглөрсөн ширээнийхээ араас босолгүйгээр таван минут хэртэй нэг юм ярив. Гэвч Маэгийн чих шунгинаж байсан учраас тод сонссонгүй. Гэвч эцэг чинь энэ компанийн уурхайд дөчин жил ажилласан, нас дээр гарсантай холбогдуулж зуун тавин франкийн тэтгэвэр тогтоох асуудлыг удахгүй хэлэлцэх гэж байгаа гэж ярьж байна аа даа гэдгийг бүдэг бадаг ойлгожээ. Дараа нь нарийн бичгийн даргын дуу яхир болох шиг Маэд санагджээ. Ахмад уурхайчин улс төрийн бодлогод орооцолдож байна гэж нарийн бичгийн дарга Маэг зэмлэж Этьенийг гэртээ суулгасан болон харилцан туслалцах кассыг далдуур хэлээд дараа нь биеэ хорлох хэрэггүй, тэнэг хэрэгт оролцож болохгүй, чи бол уурхайн сайн ажилчны нэг шүү дээ гэж зөвлөв. Маэ үгүй гэж хэлэхийг бодсон боловч холбоогүй хэдэн үг хэлээд малгайгаа базлан

	— Ойлголоо эрхэм нарийн бичгийн даргаа... энэ талаар итгэж болно оо эрхэм нарийн бичгийн дарга минь... гэж хэлээд гарав. 

	Гудамжинд өөрийг нь хүлээж байсан Этьентэй Маэ уулзаад уур нь буцалж:

	— Би яасан тэнэг юм бэ! Тэнэг юм бэ! Талх бидэнд байхгүй байхад бас тэнэг юм хийж байдаг гэж түүнд хариулах ёстой байсан биш үү! Бүх тосгоныхныг хорлосон гэж нарийн бичгийн дарга чамайг занаж байна. Тэгэхгүй юу хийх юм бэ? Ээ муу золигоо! Тэдэнд тонголзож байх хэрэг болж байна уу? Баярлалаа гэж тохуурхах байж? Тэгдэг л байж шүү дээ гэж ярив. 

	Айх уурлах зэрэгцсэн Маэ чимээгүй болж Этьен гүн бодолд оров. Маэ Этьен хоёр гудамжийг тэр аяар нь хаасан бөөн ажилчид дундуур гарч буцан явав. Дургүйцэл нэмэгдэж уг нь амарлингуй байдаг хүмүүс дуу шуугүй байцгаана. Хүнд бодолд автагдсан энэ хүмүүсийн дээгүүр тэнгэр дуугарч аянга хуралдаж байв. 

	Сайн уншиж чаддаг хэдэн хүмүүс тооцоо бодож. бэхэлгээний хөлсийг тусад нь төлөх шийдвэр гаргаснаар тэргэнцэр нүүрс бүрээс компани хоёр сантим арвилан завших болсон тухай хүн бүр ярьж байв. Ер нь юм ухаардаггүй хүмүүс хүртэл үүнд дургүйцэж байв. Зэвүү хүрмээр санаатайгаар ажил зогсоож, торгож байгаад өлсгөлөнгийн аюулд тулгах яльгүй хэмжээний хөлс олгосон нь чухам энэ үед хүмүүсийн дургүйцлийг юу юунаас илүү хүргэж байжээ. Түүнтэй түүнгүй идэх юм байхгүй байхад хэрэв ажлын хөлсийг багасгавал юу болох вэ. Архи пивоны газар хүмүүс авсан мөнгөөрөө ууж хорслын үгээ бүхэнд сонсогдохоор ярьж, уурлаж хашхирсаар байгаад хоолой нь хатжээ. 

	Этьен Маэ хоёр Монсугаас тосгон руу буцаж явахдаа нэг ч үг дуугарсангүй. Маэг босго даван орж ирмэгц юу ч үгүй хоосон ирж гэдгийг хүүхдүүдтэйгээ ганцаараа сууж байсан гэргий нь ажиглан:

	— Чи чинь юу болж байна аа? Яасан мартамтгай юм бэ! Кофе хаа байна? Сахар хаа байна? Мах хаа байна? Хэрчим мах чамайг хоосруулахгүй байхдаа гэж хэлэв. 

	Маэ сэтгэл догдолсноос болж түгдэрсэн хоолойгоо засахыг хичээн юу ч хэлэхгүй байснаа хүнд ажилд хатуужсан энэ хүний эв хавгүй цөхөрсөн царай гэнэт хувирч нүднээс нь том нулимс асгаран тавин франк ширээн дээр чулуудаад сандал дээр унаж хүүхэд шиг уйлж

	— Энэ байна! Чамд авч ирсэн юм бүгдээрээ энэ л байна... Бидний цөмийн маань олсон хөлс энэ байна гэв. 

	Гэргий нь Этьен рүү харж түүнийг үг дуугүй дүнсийн сууж байхыг хараад уйлж гарав. Есөн хүн тавин франкаар хоёр долоо хоног амьдарч болно гэж үү дээ? Их хүү нь тусгаарласан, өвгөний хөл нь муудсан удахгүй цөмөөрөө үхэхэд хүрч байна. Эхийгээ уйлахад сэтгэл нь хөдөлсөн Альзира түүнийг хүзүүгээр нь тэврэн авч мөн уйлж гарав. Эстелла чанга чарлаж Ленора Анри хоёр мөн орилолдов. 

	Түдэлгүй тосгоныхон бүгдээрээ цорхирон уйлалдав. Эрэгтэйчүүд гэртээ эргэж ирэхэд айл бүр бага хөлс авч их зовлонд учирснаас болж цөм гомджээ. Байшингуудын хаалга онгойж хаалттай байшингийн намхан тааз давчуу байгаа юм шиг эмэгтэйчүүд гадаа гаран ирэн уйлж байв. Шиврээ бороо орж байсан боловч эмэгтэйчүүд түүнийг тоолгүйгээр явган хүний зам дээр бөөгнөрөн цугларч нөхрийнхөө авч ирсэн мөнгийг бие биедээ гараа сунган үзүүлж:

	— Хараач! Нөхөрт минь өгсөн нь энэ байна! Баячууд хүмүүсийг доромжилж байна?

	— Минийхийг хар л даа! Өнгөрсөн хоёр долоо хоногт зээлж авсан талхны үнийг төлж ч хүрэхгүй

	— Аа минийх... Тоолоод үз л дээ... Бас л цамцаа худалдахаас өөр яргагүй гэлцэж байв. 

	Маэгийн гэргийг гадаа гарч ирэхэд Левакийн гэргийг эмэгтэйчүүд тойрон цугларсан байв. Левакийн гэргий архичин нөхөр нь эргэж ирээгүй байгаа болохоор хөлс их бага ямар ч байлаа гэсэн бүгдээрээ «Галт уул»-нд шингэнэ гэж таамаглан мэдэж бүхнээс илүү чанга хашхирч байв. Захарий мөнгөнийхөө хагасыг өөртөө аваад үлдэж магадгүй гэж айн Филомена Маэг хүлээж байв. Зөвхөн Пьероны гэргий л тайван байх шиг байжээ. Дуугүй байрын Пьерон дандаа заль гаргаж мастерын дансанд бусдынхаас илүү цаг бичүүлсэн байдаг байжээ. Гэвч Түлэнхий эмгэн хүргэнээ зохимжгүй юм хийж байна гэж үзэж зэвүүцсэн хүмүүсийн талд ганцаараа зогсож байв. Урт мод шиг шулуухан өндөр туранхай эмгэн бөөн эмэгтэйчүүдийн дунд зогсож гар зангидан Монсугийн зүг зангаж:

	— Бод л доо. Тэдний тогооч сүйх тэргэнд сууж нааш цааш явж байхыг нь өнөө өглөө би нүдээрээ үзсэн гэдгийг л бод л доо. Хос морь хөллөсөн сүйх тэргэнд сууж миний хажуугаар өнгөрөн Маршьены зах руу явсан тэд загасанд яваагүй өөр юу гэж тийшээ явах билээ! гэж Энбогийн нэрийг хэлэлгүйгээр хашхирч байв. 

	Бөөн шуугиан дэгдэж байснаа дараа нь хашхиралдаж гарав. Тогооч нь цагаан энгэрэвчээ зүүгээд эзнийхээ тэргэнд суун зэргэлдээх хотын зах руу явж байсан гэдгийг дуулаад хүн бүрийн дургүйцэл маш их хүрчээ. Ажилчид өлбөрч үхэж байхад энэ ноёдод шинэ загас өгнө гэнэ ээ. Гайгүй та нар шинэ загасаар үргэлж хооллож байхгүй байх аа. Ядуу хүмүүс түүгээр хооллох цаг ирэх вий гэлцэж байв. Этьений цацсан үр үндэслэж эхлэн энэ үймээний хашхиралтад үзэл санаа нь илэрч байдаг болжээ. Хүмүүс амласан алтан үе рүү яаран тэмүүлж оногдох жаргалаа түргэн авахыг хүсэн, авслагдсан юм шиг хоосрол ядуурлаасаа түргэн гарахыг мөрөөдөж байв. Шударга биш явдал тун их байна. Нэгэнт амнаасаа талхаа булаалгаж байгаагаас хойш эцсийн эцэст ажилчид өөрийнхөө эрхийг үзүүлэх хэрэгтэй. Ялангуяа эмэгтэйчүүд маш их уурлаж, тэд яг тэр үед яг тэр минутад довтолгоонд орж цаашид өлсгөлөн болохгүй байх дэвшлийн сайхан оргилыг эзэлж авахад бэлэн байв. Бараг харанхуй болж бороо ширүүсэж байсан боловч тосгоны гудамжинд эмэгтэйчүүд уйлж тэднийг тойрон хүүхэд шуугилдаж гүйх нь сонсогдсоор байв. 

	Ажил хаялт зарлахыг «Олз» гэдэг архи пивоны газар үдэш шийджээ. Раснер цаашид эсэргүүцсэнгүй. Суварин хүртэл анхны алхам гэж ажил хаяхыг зөвшөөрчээ. Компани ажил хаялт гаргуулах гэж байгаагаас хойш ажил хаях болно гэж Этьен тэр үеийн байдлыг хэдхэн үгээр тодорхойлов. 

	 

	 


V

	 

	Долоо хоног өнгөрөхөд ажил үргэлжилж мөргөлдөөн гарна гэж хүлээж байсан болохоор хүн бүр дүнсгэр нэг л хачин байв. 

	Дараагийн хөлс улам бага болно гэдгийг хүн бүр мэдэж байжээ. Маэгийн гэргий хэдийгээр уян зөөлөн, ухаалаг боловч уур хорсол нь бадарч байв. Үүн дээр нэмэр болж Катрин нэг шөнө гэртээ хоносонгүй. Катрин өглөө тун их ядарсан, өвчилсөн ирсэн учир уурхай руу ажил руугаа явж чадсангүй. Миний буруу биш Шаваль явуулаагүй, хэрэв зугтвал зодно гэж айлгасан гэж Катрин уйлан ярив. Шаваль хардан галзуурах шахжээ. Катрин гэртээ эргэж очиж Этьенд тэврүүлэхийг Шаваль хүсэхгүй байжээ. Эх эцэг чинь чамайг Этьентэй явахыг албаддаг гэж Шаваль хэлдэг байжээ. Зэвүү нь хүрсэн эх нь охиныгоо тийм өөдгүй амьтантай уулзахыг хориглоод тэр ч байтугай Шавалийг алгадахаар Монсу руу явахыг завдсан боловч тэр өдөр өнгөрч байгаагийн дээр хамгийн гол нь Катрин явдаг хүнээ хаяхыг зөвшөөрсөнгүй. 

	Хоёр хоног өнгөрч байтал бас нэг хэрэг гарав. Жанленыг уурхайд томоотой ажиллаж байгаа гэж бүгдээрээ бодож байсан чинь тэр Бебер Лидия хоёрыг уруу татаад эхлээд намаг руу дараа нь Вандамын ой руу алга болсон байжээ. Тэд тэнд юу хийсэн, энэ олиггүй гурван хүүхэд яаж наргиж байсныг хэн ч мэдээгүй ажээ. Эх нь Жанленыг гэртээ биш харин гудамжинд тосгоноос цугларч айсан бүх хүүхдийг харж байхад зодож залхаан төрсөн хүүхэд нь эхийгээ хаяж байгаа юм хаа байна! Эх эцэг нь төрсөн өдрөөс нь эхлэн мөнгө зарцуулж өсгөсөн, одоо хүүхдүүд гэртээ мөнгө авч ирж өгөх ёстой гэж загнаж гарав. Маэгийн энэ загнасан үг дотор өөрийнхөө бага байх үеийн хэцүү амьдрал, эх эцэг хүүхэд гарах бүрд ирээдүйд өөрсдийгөө тэжээгч гарч байна гэж бодохоос өөр аргагүйд хүргэсэн ажилчин хүний үе дараалсан ядуу зүдүү байдлын тухай үг сонсогдож байлаа. 

	Өглөө Катрин бусад эрэгтэйчүүд уурхай руу явах үед эх нь орноосоо өндийж Жанленд:

	— Өөдгүй новш минь сайхан мэдээрэй. Хэрэв дахиад дураараа наргих юм бол турсагыг чинь цөмийг нь хуулна шүү гэж хэлэв. 

	Маэгийн хэсэг нүүрсний шинэ үед тун зүдүүртэй ажиллаж байжээ. Филоньерын давхаргын энэ үзүүрт нүүрсний давхарга тун нимгэн учир тэр зайнд хүмүүс нүүрс малтаж байхдаа тохойгоо шалбалдаг байв... Үүнээс гадна үргэлжид ус гоождог нь зовоодог байсан бөгөөд хэрэв тэр дэлбэ тавих юм бол ус тэр хонгилоор дүүрч хүмүүсийг урсгах аюултай байв. Өмнөхөн нь Этьен зээтүүгээр цохиод суга татахад нүүр лүү нь ус годогдон асгарчээ. Гэвч энэ бол дэмий түгшүүр мэт санагдаж байв. Зөвхөн үе нь чийгтэй түүн дотор ажиллахад эрүүл мэндэд хортой юм шиг санагдаж байжээ. Этьен гарч болох аюулын тухай бодохоо больж, бусад нөхдийнхөө нэгэн адил түүнийг мартаж ердөө анхаарахаа ч байв. Уурхайчид тэсэрдэг хийнд дасаж сормуусанд нь аалзны шүлс сүлжилдсэн юм шиг зовхийг нь дарж: байхыг мэдэлгүйгээр ажилладаг байв. Дэнлүүний гэрэл бүдгэрч цэнхэртэн тэсэрдэг хийг санагдуулахад зарим үед аль нэг хүн нүүрсний давхаргад толгойгоо наалдуулан чагнаж ган цав бүрээр нь сийгж шуугьж дуугаран хий гарч байгаа нь дуулддаг байв. Бэхэлгээг хааш яаш яарч найдваргүй тавин хөрс нь усанд идэгдэж гулсаж байсан болохоор нурж дарах аюул л хамгийн аймшигтай байжээ. 

	Тэр өдөр Маэ баганыг тулгуураар гурван ч удаа бэхлэв. Хоёр цаг хагас болж дээшээ гарах дөхөж байлаа. Этьен хажуугаараа хэвтэн бөөн нүүрс авч дуусаж байтал алсад гэнэт их чимээ гарч бүх уурхайг доргиулав. 

	— Энэ чинь юу болж байна аа? гэж Этьен хэлээд зээтүүгээ тавиад чагнав. 

	Ард нь бүх мөргөцөг нурах шиг Этьенд санагджээ. 

	Маэ мөргөцгийн налуу руу гулган орж ирээд

	— Нурж байна... Шалавхан! Шалавхан! гэв. Цөмөөрөө нөхдийнхөө төлөө түгшиж аюул болсон газар луу гүйцгээв. Хүмүүс чимээгүй нам гүм дунд гүйцгээнэ. Хүн бүрийн гарт гэрэл гялалзаж нүүрс зөөх намхан нүхээр бараг мөлхөх шахан тонгойж «Хаана вэ? Мөргөцөгт үү? Үгүй, доор нэг газар л байх шиг байна. Ташуу мөргөцөгт л байх аа даа!» гэж цөөн үгээр асууж хариулалцан уван цуван гүйцгээж байв. «Зуух»-ны тэнд хүрээд доошоо шумбан орж бие биеийнхээ араас бэртэж халцрахаа тоолгүйгээр гулган бууж байв. 

	Өчигдрийнхөө зодуулсанд нуруу нь халуун оргиж байсан Жанлен тэр өглөө уурхайгаас зугтаахыг зүрхэлж чадсангүй. Жанлен өөрийнхөө тэргэнцрүүдийн цувааны араас хөл нүцгэн ойрхон ойрхон гишгэлэн гүйж салхи оруулах хаалгануудыг дараа дараагаар хааж хэрэв мастертай дайралдмааргүй бол сүүлчийн тэргэнцэр дээр сууж байв. Унтаж магадгүй гэж тэргэнцэрт суухыг хатуу хориглодог байжээ. Жанлены хамгийн их зугаатай юм бол «Зөөлрүүлэх явдал» байдаг байжээ. Урдаасаа ирж яваа цувааг өнгөрөөхөөр цуваа зогсоход жолоо барьж зогсож байгаа Бебер лүү Жанлен гэрэлгүйгээр сэмхэн гэтэн очиж цусыг нь гартал чимхэх дүрсгүй сармагчин шиг янз бүрийн хорсолтой өөдгүй юм хийдэг байжээ. Шар үстэй, дэлдэн чихтэй, туранхай нүүртэй Жанлены онигор ногоон нүд бүдэг харанхуйд гялалзаж байдаг байв. Жанлен яагаа ч үгүй байж эмх замбараа алдсан ухаан нь хөгжөөгүй мөртөө араатан шиг ер бишийн шалмаг ёстой нэг янзын амьтан ажээ. 

	Бага үдийн дараа Мук тэргэнцэр зөөх ээлж нь болсон Дайчныг хөллөв. Тэргэнцэрт хөллөсөн Дайчин турхирч бэлтгэл зам дээр зогсож байхад Жанлен Бебер лүү очиж:

	— Энэ муу хөгшин адасга юу болж орхио вэ? Нэг хөдлөөд л зогсож орхих юм! Үүнээс болж би хөлөө хугалах нь гэв. 

	Өмнөөс нь цуваа ирж байгаад гэнэтхэн сэргэсэн Дайчныг арай ядан тогтоож байсан Бебер хариу юу ч хэлсэнгүй. Харж байхад нь уурхай руу оруулж ирсэн тэр өдрөөс эхлэн тун их дотно болсон найз бүрээчийгээ алсаас үнэрээр нь таньжээ. Бүрээч өөрийнхөө үйл хувь заяанд ердөө дасдаггүй тэргэнцрийг дургүй чирдэг хав харанхуйд юу ч хардаггүй дандаа нар мөрөөдөж толгойгоо тонгойлгон зогсож байдаг байсан учраас Дайчин залуу найзынхаа санааг тайвшруулах түүнд өөрийнхөө тэсвэр, хатуужил, үйл тамаа үг дуугүй эдэлж байх тэр ёсыг сургахыг хүсэж үнэн сэтгэлээсээ зовж байгаа хуучны цэцэн хашир хүн шиг байдаг байжээ. 

	Дайчин газар доорх хонгилд Бүрээчтэй дайралдах бүрдээ хүзүүгээ сунгаж дэлээ сэгсрэн түүнийг зоригжуулах гэж байгаа юм шиг чийгтэй уруулаа эелдгээр хүргэдэг байв. 

	— Аа муу золиг! Хараач дахиад л бас долоох нь! гэж Бебер уурлав. Бүрээчийг цаашаа шигшин явахад Бебер 

	— Манай энэ хөгшин адасга мөн ч чигээрээ амьтан шүү. Зальтай гэж яана. Зогсох л юм бол урьд нь ямар нэгэн саад эсвэл чулуу үгүй бол нүх байдаг юм... Болгоомжтой, хөлөө хугалахыг хүсэхгүй байгаа юм аа. Энэ одоо яагаад байгааг би мэдэхгүй байна... Хаалганд тулж очоод түүнийг онгойлгон цааш явахгүй ч зоосон юм шиг л зогсох юм... Чи түүнийг ажихгүй байна гэж үү? гэж Жанленд ярихад

	— За үгүй дээ. Урд нь ус их байсан юм миний өвдгөөр татаж байна гэж Жанлен хариулав. 

	Цуваа хөдлөв. Буцаж явахдаа салхивчийн хаалгануудад тулж ирмэгцээ Дайчин түүнийг толгойгоороо онгойлгоод цахдаж зогсон янцгааж, хамаг бие нь чичрэн цааш явсангүй. Тэгж байснаа харвасан сум шиг гэнэт ухасхийн давхив. 

	Жанлен хаалга хаах үүрэгтэй болохоороо цуваанаас хоцров. Жанлен тогтсон гүнзгий усыг тонгойж хараад дараа нь гэрлээ дээш өргөн ус тасралтгүй гоожиж байгаа дээврийг тулсан бэхэлгээний мод тахийсан байхыг ажиглав. Энэ үед үндэс гэдэг хочтой Берлок нэртэй нүүрс малтагч хүн хажуугаар нь өнгөрч явав. Гэргий нь тэр өдөр төрсөн учир гэр лүүгээ яарч явжээ. Берлок мөн зогсож бэхэлгээгээ харав. Яг энэ үед Жанлен цуваагаа хөөж гүйцье гэж бодож ухасхийх гэтэл гэнэт нижигнэх чимээ гарч, Берлок Жанлен хоёр шороонд дарагджээ. 

	Чимээ түдэлгүй нам гүм болов. Нуралтын үед гарсан салхи тэр хонгилоор нэг тоос түгээжээ. Зүг бүрээс нүүрс ухдаг хамгийн алс байраас ч гэсэн амьсгаадаж нүд нь орой дээрээ гарах шахсан уурхайчид гүйж байв. Тэдний гарт барьсан гэрэл бөнжгөнөж энэ нарийхан нүхний гүнд гүйж байгаа хүмүүсийн бараан дүрийг арай ядан гэрэлтүүлнэ. Гүйсээр байж түрүүчийн хүмүүс нурсан газартай дайралдаж нөхдийгөө дуудан хашхирав. Доод хэсгийн мөргөцгөөс гүйсэн хүмүүс нурж налуу нүхийг бөглөсөн хэсгийн нөгөө талаас нь хүрч иржээ. Дээвэр нь арав-арван хоёр метрээс илүү биш газар нурж гэдгийг тэр доорх нь тогтоов. Хохирол их биш байжээ. Гэвч бөөн шороон доороос үхэж байгаа хүний зовуурилах яраглах дуу сонсогдож байсан учир хүн бүрийн зүрх шимшрэв. 

	Бебер өөрийнхөө цувааг хаян гүйн ирж:

	— Энд Жанлен бий, энд Жанлен бий гэж хашхирна. 

	Яг энэ үед налуу газар луу Маэ, Захарий, Этьен гурав гулсан бууж ирэв. Маэ яах ч учраа олохгүй дэмий уурлаж

	— Иш-ш өөдгүй золиг! Өөдгүй золиг! Өөдгүй золиг! гэж харааж байв. 

	Катрин, Лидия, Мукетта гурав гүйж ирж гурвуулаа учир дүрсгүй чарлан уйлж гарав. Учрыг нь олохын аргагүй үймсэн сэтгэл хөдөлсөн үед харанхуй улам ч нэмэр болж, тэднийг дуугүй болгох боломжгүй байжээ. Ёолох яраглах дуун сонсогдох бүрд тэд ухаангүй айж улам ч чанга орилж байв. 

	Мастер Ришом гүйж ирэв. Уурхайд инженер Негрель мастер Дансар хоёрын аль аль нь байгаагүй учир Ришом тун их сандрав. Ришом нурсан шороонд чихээ тавин чагнаж үзээд нурсан шороон доор хүүхэд биш харин том хүн зовуурилж байгаа нь гарцаагүй гэж хэлэв. Маэ хүүгээ олон дахин дуудсан боловч хүү нь хариу дуугарсангүй. Жанленыг нам дарсан байв. 

	Бүдэг тасалдсан зовуурилах дуу дуулдсаар л байв. Зовуурилж байгаа хүний нэрийг асуухад хариуд зөвхөн яраглах дуу сонсогдож байв. 

	— Шалавлаарай! Шалавлаарай! Дараа ярилцъя гэж аврах ажлыг зохион байгуулж байсан Ришом хэлэв. 

	Хоёр талаас нь уурхайчид зарим нь царилаар зарим нь хүрзээр нурсан шороог ухаж гарав. Маэ Этьен хоёртой зэрэгцэн Шаваль дуугүй ажиллаж Захарий ухаж гаргасан шороог янзалж байв. Ээлж дуусаж дээшээ гарах цаг болон бас хүмүүс өглөөнөөс хойш юу ч идээгүй боловч нэгэнт нөхөд нь аюулд орсон учраас явсангүй. Хэрэв нэг ч хүн эргэж очихгүй бол тосгонд түгшүүр гарна гэж бодон эмэгтэйчүүдийг гэр лүүгээ яв гэж хэлсэн боловч Катрин Мукетта тэр ч байтугай Лидия хүртэл явсангүй. Чухам хэнийг дарсныг мэдэх юм сан гэж бодохоос явж чадахгүй байсны дээр тэд чулуу шороо гаргахад тусалж байв. Иймд Левак жижигхэн газар нурсан одоо засаж байна гэдгийг мэдэгдэх болов. Дөрвөн цаг орчим болж байв. Уурхайчид бүтэн өдөр шаардагдах ажлыг цаг хүрэхгүй хугацаанд хийжээ. Хэрэв дээрээс шинээр бөөн шороо унаагүй сэн бол нурсан шорооны талыг гаргачих байсан биз ээ. Маэ эцэж цуцахаа мэдэлгүй улайран ажиллаж хэрэв ямар нэгэн хүн өөрийг нь соль түр зуур амраах гэх юм бол уурлаж толгой сэгсрэн татгалзаж байв. 

	— Аяархан! Бид ойртож байна. Бэртээчхэж магадгүй шүү болгоомжтой байгаарай гэж Ришом хэлэв. 

	Үнэндээ ч яраглан зовуурилах дуу улам улам тод болж байв. Энэ тасралтгүй зовуурилах дуун нурсан тороо ухаж байгаа хүмүүст чиг зааж өгч байжээ. Сүүлд яг хүрз доор дуугарч байх шиг сонсогдож байснаа гэнэт чимээгүй болов. Үхлээ дээ гэж хүмүүс бодон энэ харанхуйд бие нь арзасхийж бие бие рүүгээ дуугүй харцгаав. Хүмүүс хөлс асгаруулан булчингаа дэлбэ тавимаар зангируулж байдаг хүчээ гаргаж хүрзээр нурсан шороог ухаж байв. Гэнэт хөл нь гарч ирэхэд шороог гараараа авч биеийг нь аажмаар ухаж гаргаж ирэв. Толгой нь бүтэн байв. Гэрэлд нүүрийг нь харан Берлок байна гэж уурхайчид бие биедээ дамжуулав. Түүний бие бүлээн байв. Нурсан шороо нурууг нь хугалжээ. 

	— Хөнжилд боогоод тэргэнцэр дээр тавь, одоо хүүг ухаж гаргая шалавлаарай гэж мастер Ришом тушаав. 

	Маэ царилаар цохиход нүх гарч нөгөө талаас ухаж байгаа хүмүүсийн дуу сонсогдов. Жанленыг оллоо гэж нэг хүн хашхирав. Жанлен хоёр хөл нь хугарч ухаангүй байсан боловч амьсгаатай байжээ. Эцэг нь хүүгээ тэвэрч шүд зуун уй гашуугаа гарган хараал тавив. Катрин, бусад эмэгтэйчүүд дахин орилолдож гарав. 

	Тэр дорхноо уван цуван явцгаав. Бебер Дайчныг авч ирж хоёр тэргэнцэрт хөллөж хамгийн түрүүчийн тэргэнцэрт Берлокийн хүүрийг тавьж Этьен түшин, хоёр дахь тэргэнцэрт ухаан ороогүй Жанленыг салхивчийн хаалганаас урж авсан цэмбэний тасархайд ороон Маэ өвдөг дээрээ тавин суув. Аяархан гэлдэрцгээв. Тэргэнцэр бүр дээр улаан гэрэл асаж байв. Араас нь тавин уурхайчид бараантан цувж явав. Тэд маш их ядарснаа зөвхөн одоо мэдэж, хөл нь гуйван халтиргаатай шаварт унах шахан бүгдээр өвчинд нэрвэгдсэн адил гунигтайгаар алхалж байв. Уурхайн хашаа хүртэл хагас цаг хэрэгтэй байсан боловч нааш цаашаа сүлжилдэн эргэж дугуйрсан газар доорх энэ харанхуй хонгилд энэ аялал хэзээ ч дуусахгүй юм шиг санагдаж байжээ. 

	Уурхайгаас гарах ам нүхэн дээр Ришом бүгдийг гүйцэж ирээд сул чингэлэг оруулж ир гэж тушаав. Пьерон тэр дор нь хоёр тэргэнцрийг чингэлэгт оруулав. Нэгд нь Маэ урьдынхаа янзаар эрэмдэг болсон хүүгээ өвдөг дээрээ тэврэн сууж нөгөөд нь Этьен Берлокийн хүүрийг унагахгүй гэж хоёр гараараа тэвэрч суув. Тэгээд ажилчид чингэлгийн бусад хоёр давхарт дүүрэн чихэхэд чингэлэг дээшээ хөөрөв. Дээшээ хоёр минутад гарав. Уурхайн ам нүхэнд хүйтэн бороо цутгаж гэрэл шалавхан үзэх юм сан гэж бүх хүмүүс тэсэж ядан дээшээ харж байв. 

	Аз болоход эмч Вандергаген руу явуулсан хүүхэд түүнийг олж уурхайд авч иржээ. Жанлен үхсэн хүний хүүр хоёрыг жилийн турш улайтал нь түлж байдаг мастеруудын өрөөнд оруулж ирэв. Хөл угаахаар бэлдсэн хувинтай халуун усыг булан руу зайлуулаад чулуун хавтан шалан дээр хоёр гудас дэвсэн нэг дээр нь талийгаачийг нөгөө дээр нь Жанленыг тавив. Тасалгаа руу зөвхөн Маэ Этьен хоёрыг оруулав. Хаалганы цаад талд зүг зүгээс гүйж ирсэн нүүрс зөөгч хүүхнүүд уурхайчид хүүхдүүд чихцэлдэн зогсож шивгэнэлдэн ярилцаж байв. 

	Эмч Берлок руу хараад

	— Үхжээ. Угааж болно гэж шууд хэлэв. 

	Талийгаачийн хувцсыг хоёр манаач тайлж хөлстэй зууралдсан нүүрсний хар тоос болсон хүүрийг зүлгүүрээр угаав. 

	— Толгой нь гэмтээгүй байна. цээж нь зүгээр байна. Хөл нь... хөл нь гэмтжээ гэж эмч Жанлены гудасны хажууд сөхрөн сууж хэлэв. 

	Эмч өөрөө Жанлены малгай, гадуур дотуур цамц, өмдийг тайлав. Өт шавж шиг нарийхан өрөвдмөөр бие гарч ирэв. Тэр бие нь хар тоос, шар шавар болсон, зарим газраа цусан толбо болсон байв. Юу ч ялгаж харж болохгүй байсан учир Жанленыг угаахад нойтон зүлгүүрээс болж Жанлен улам ч турах шиг болж бүх хавирга нь хэрзийж байв. Олон. үе дамжин ядуу зүдүү амьдрал эдэлсэн айлаас төржээ гэдгийг илчилж байгаа энэ хэрзгэр туранхай цагаан бие, энэхүү нуралтад хагас бэртсэн дутуу төрсний өвчинд зовсон энэ амьтныг харахад өрөвдмөөр байжээ. Түүнийг угаасны хойно тонтгор хонгоны цагаан арьсан дээр нь хоёр улаан толбо тод харагдаж байв. 

	Эцэст Жанлен мэдээ орж зовлонтойгоор яраглав. Маэ хүүгийнхээ хөлийн дэргэд хоёр гараа унжуулан зогсож, түүн рүү гөлрөн ширтэж нүднээсээ бөөн бөөн нулимс асгаруулж байтал

	— За яаж орхив? Чи юун хүн билээ? Эцэг нь үү? гэж эмч толгойгоо өндийлгөн асуугаад

	— Уйлаад байх юм алга. Амьд байна гэдгийг нь чи харж байгаа биз дээ... Надад тусалсан нь дээр гэж хэлэв

	Хоёр ч газар нэг их хортой биш хугарсан байна гэж эмч хэлээд гэвч баруун хөлийг нь авч магадгүй гэж бодон сандрангуй байв. 

	Болсон явдлын тухай мэдээ авсан Негрель Дансар хоёр Ришомыг даган орж ирэв. Негрель хамаг гэм нь бэхэлгээнд байгаа юм! Бүгдийг няц дарна гэж би зуу дахин ярьсан шүү дээ! Хэрэв овоо олигтой бэхэл гэж тулгах юм бол энэ тэнэгүүд ажил хаялт зарлана гэж сүрдүүлээд байгаа юм. Хамгийн муу юм нь дарагдсан хүмүүсийн төлөө компани төлөх болно. Энбо гуайд мөн ч сайхан санагдах байхдаа! гэж уурлаж загнаад цагаан даавуунд ороож байгаа хүүрийн хажууд дуугүй зогсож байсан Дансараас:

	— Энэ хэн бэ? гэж асуухад

	— Берлок, манай сайн ажилчдын нэг. Гурван хүүхэд үлдлээ. Хөөрхий зайлуул! гэж тэрээр хэлэв. 

	Жанленыг гэрт нь эх эцэгт нь шалавхан хүргэж өгөх хэрэгтэй гэж Вандергаген эмч шаардав. Зургаан цаг болж харанхуй болов. Талийгаачийг ч бас хүргэж өгөх хэрэгтэй боллоо. Бүхээгтэй тэргэнд морь хөллө, мөн дамнуурга олж ир гэж инженер шийдвэр өгөв. Бэртсэн хүүхдийг дамнуурга дээр явуулж үхсэн хүнийг бүхээгтэй тэргэн дээр тавив. 

	Юу болж дуусахыг мэдэх гэж нүүрс зөөгч эмэгтэйчүүд, уурхайчид үүдний дэргэд зогссоор байв. Шуугилдан ярилцах нь сонсогдож байснаа мастеруудын өрөөний хаалга онгойв уу үгүй юу нам гүм болцгоов. Цуваа дахин хөдлөв. Хамгийн түрүүнд бүхээгтэй тэрэг, түүний араас дамнуурга, дараа нь хүмүүс цувран явав. Уурхайн хашаанаас гарч тосгон руу хөдлөн дэнжийн налуу өөд аажмаар өгсөв. Арван нэгдүгээр сарын анхны хүйтэнд тэнгэр дээрээс унаж ирсэн гашуудлын бүтээлэг шиг оройн бүрэнхий аажмаар хучив. 

	Катриныг түрүүлж явуулж эхийг нь гэнэт эвгүй байдалд оруулахгүйн тулд болсон явдлын тухай хэлэх нь зүйтэй гэж Маэд Этьен шивгэнэж зөвлөхөд дамнуургын араас царай муутай дагаж явсан Маэ үг хэлэлгүйгээр толгой дохиж цуваа тосгонд ойртож ирж байсан учир Катрин аль хурдаараа гүйв. Гэвч хүн бүхэн мэддэг хорсголын хайрцаг бүхээгтэй тэрэг ойртож байгаа тухай мэдээ тосгонд тарсан байжээ. Аймшигтай юм бодож балмагдсан эмэгтэйчүүд байшингаасаа гарч гүйж зарим нь толгой нүцгэн задгай үсээ сэгсэлзүүлэн цувааны урдаас тосон гүйж байв. Түдэлгүй гучаад, дараа нь тавиад эхчүүл, гэргий гүйж ирэв. Үхсэн хүн авч ирж байгаа хэрэг байх нь ээ? Хэнийг бол? гэдэг түгшүүр бүгдийг нь нэгэн адил зовоож байв. Эхний үед Левакийн үг бүгдийг тайвшруулсан байжээ. Гэтэл одоо гэнэт аймшигтай аюулын мэдээ гарч нэг хүн биш арван хүн үхсэн, бүгдийг нь бүхээгтэй тэргэнд хийгээд тосгонд авч яваа гэж ярилцаж байв. 

	Катрин эхийгээ тун сандарсан үед нь орж иржээ. Эх нь гай зовлон тохиолдсон байх гэж бодож байсан учир охиныгоо ярих гэтэл дууг нь тасалж

	— Эцгийг чинь алсан уу? гэж хашхирав. 

	Катрин эхийгээ тайвшруулахыг хичээж Жанленыг ийн тухай ярив. Эх нь Катрины үгийг сонсолгүйгээр гудамжинд гүйж гаран сүмийн цаад талаас гарч ирж байгаа бүхээгтэй тэргийг хараад царай нь цагаан даавуу шиг цонхийж доороо хөдлөлгүй зогсов. Эмэгтэйчүүд айж мэгдрэн хаалганыхаа дэргэд зогсож хүзүүгээ гүрдийлгэн бүхээгтэй тэрэг рүү харж зарим нь тэрэг ямар байшингийн өмнө зогсох бол гэж чичрэн ажиглаж байв. 

	Бүхээгтэй тэрэг явж өнгөрөхөд ард нь дамнуургыг дагаж яваа нөхрийгөө Маэгийн гэргий харж дамнуургыг үүдний өмнө тавихад Жанленыг хөл нь хугарсан боловч амьд байгааг хараад уур хорсол нь буцалж нулимс гаргалгүйгээр амьсгаадан:

	— Харж байна уу! Хүүхдүүдийг нь эрэмдэг зэрэмдэг болгож байна! Хоёр хөлийг нь шүү! Дээдэс минь! Би одоо үүнийг яах билээ? гэж хашхирав. 

	— Дуугүй бай чи! Чиний бодлоор бол энэ тэнд хоцорсон нь дээр санагдаж байна уу? гэж Жанлены хөлд чиг барьж боох гэж дамнуургын араас дагаж ирсэн эмч Вандергаген загнав. 

	Альзира, Ленора, Анри гурвын уйлахыг сонсоод эх нь улам ч уурлав. Хүүгээ дээд давхарт унтлагын өрөөнд оруулахад туслалцаж эмчид хэрэгтэй юмыг авч ирж байх зуураа эх нь золгүй хувь заяагаа хараагаад эрэмдэг зэрэмдэг хүнийг тэжээх мөнгийг хаанаас авах вэ? Өвөг нь явж чадахгүй байгаа нь багадаж хүү минь хөлгүй болдог байжээ! гэх мэтчилэн зогсоо зайгүй үглэсээр байв. Яг энэ үед зэргэлдээх байшинд Берлокийн гэргий, хүүхдүүд осолдсон хүнийхээ хүүрэн дээр уйлж орилолдон сэтгэл өвдмөөр юм болж байв. Бүүр хав харанхуй болоход ядарсан уурхайчид оройныхоо хоолыг идэж тосгонд нам гүм болсон байхад гиншин уйлах дуу л сонсогдож байв. 

	Гурван долоо хоног өнгөрөхөд хөлийг нь тайрч хаяхгүйгээр байж болохоор болж Жанлен хоёр хөлтэйгөө үлдсэн боловч харин насан турш доголон явах болжээ. Компани судалгаа явуулсны дараа хохирсон Жанленд тавин франкийн тэтгэмжийг гонсойж байж өгөхөөр зөвшөөрч эрэмдэг зэрэмдэг хүүд эдгэж засарсан хойно нь газар дээр хийх ажил олж өгнө гэж амлав. Гэвч Маэ мэдрэлийн зовууриас болж халуурсан учир гэрт нь дутагдаж гачигдах явдал нэмэгдсээр байв. Эцэст пүрэв гарагт Маэ ажилдаа оржээ. Ням гараг болоход үдэш нь Этьен арван хоёрдугаар сарын нэгэн тулж байна гэж ярив. Компанийнхан өөрийнхөө уур хилэнг тулгах болов уу гэж Этьен болон бусад бүх хүмүүс сандарч байжээ. Бүгдээрээ доод давхарт сууж есөн цаг хүртэл Катриныг хүлээв. Катрин ямар нэгэн газар Шавальтай хамт байгаа бололтой эргэж ирсэнгүй. Эх нь уурлаж хаалгаа хаан оньсоор нь түгжээд нэг ч үг дуугарсангүй. Этьен орой болтол унтсангүй. Альзира өчүүхэн газар эзэлсэн хоосон шахам харагдаж байгаа Катрины ор луу харсаар байв. 

	Катрин өглөө нь ч ирсэнгүй. Зөвхөн үдээс хойш нэгдүгээр ээлжийнхэн уурхайгаас эргэж ирэхэд Катриныг Шаваль гэртээ хонуулжээ гэдгийг гэрийнхэн нь мэдэв. Шаваль Катринд зэрлэгээр загнаж хамт сууж байхыг албадан тулгажээ. Шаваль зэмлэлээс зайлсхийхийн тулд Ворегийн уурхайгаас гэнэт гарч Денеленгийн Жан-Бартийн уурхайд ажилд ороход Катрин түүнийг дагаж тэнд нүүрс зөөгчөөр ажиллав. Гэвч тэд Монсуд «Усан үзэм» гэдэг гуанзны байшинд суусаар байв. 

	Маэ анхандаа уурлаж Монсу руу яван Шавалийг алгадаж охиныгоо гэр лүүгээ өшиглөн хөөж ирнэ гэж байсан боловч дараа нь тайвширч, хэрүүл маргаан гаргахын хэрэг юу байгаа юм? Хэрэг явдал дандаа ингэж байдаг юм. Хэрэв охин минь хайртай хүнтэйгээ нийлэхийг хүсээд байгаа юм бол түүнд саад хийж болох уу даа. Хэзээ гэрлэхийг нь тайван хүлээж байсан дээр гээд тоохоо байжээ. Гэвч эх нь энэ хэрэгт тийм тайван ханддаггүй байв. 

	— Би түүнийг энэ Шавальтай найзлахад нь зодож жанчсан гэж үү? Бид түүнийг хавчиж шахаагүй. Дураараа л бай гэж байсан тийм биз дээ? Тэгэлгүй ч яах вэ дээ? Дээдэс минь! Хүн бүр л ийм байдалд орж байдаг шүү дээ. Би өөрөө Маэгийн гэргий болохдоо жирэмсэн байсан. Гэвч эх эцгийнхээ гэрээс би зугтаагаагүй. Би хөлсөнд олсон мөнгөө мөнгөний хэрэгцээгүй эрэгтэйчүүдэд яагаа үгүй эрт өгч, эхдээ тийм муухай юм хэзээ ч хийхгүй байсан биз дээ... Ёстой нэг жигшүүртэй юм хийж байна! Бодоод үз л дээ. Хэн ч цаашид хүүхэд төрүүлэхийг бодохгүй гэж цагаан даавуу шиг өнгөтэй цонхигор царайлан яриаг нь дуугүй чагнаж байгаа Этьенд хандаж чанга чанга ярив. Этьен хариулахын оронд зөвхөн толгойгоо сэгсэрч байв. Маэгийн гэргий тайвширч чадалгүй:

	— — Манай охин санасан газар руугаа орой бүр явж байсан шүү дээ. Энэ нь түүнд багаджээ! Сэтгэл нь тайвширч болдоггүй байжээ! Яасан тэсвэргүй юм бэ? Эхлээд биднийг гачигдлаас гаргахад дэмжлэг болдог ч болоосой доо. Тэгвэл би түүнийг нөхөрт гаргаж болно шүү дээ. Охин хүн эх эцэгтээ ажил хийж өгөх үүрэггүй гэж үү та юу гэж бодож байна? Тодорхойгоос тодорхой хэрэг байх шиг байх юм... Гэтэл яаж байна?! Энэ бүгд хэтэрхий эрхлүүлснээс болж байгаа юм. Түүнд зугаалж наргихыг зөвшөөрөх хэрэггүй байсан юм. Хүний үнэргүй эд гар бариад бугуй барих амьтад байгаа юм гэв. 

	Альзира эхийнхээ үгийг зөвшөөрч толгой дохиж байв. Ленора Анри хоёр гэрийн шуугианд зовж аяархан уйлагнаж байв. Эх нь гэр бүлдээ тохиолдсон бүх зовлон зүдүүрийг тоочиж, эхлээд Захарийг гэрлэх хэрэгтэй болсон дараа нь өвгөн эцэг хөлгүй болж сандал дээр бээцийн сууж байгааг нь харж байгаа биз дээ. Дараа Жанленд гай учирлаа. Яс нь одоохондоо муу эвлэж байна. Арван өдөр болохоос нааш хэвтрээсээ босохгүй. Хамгийн сүүлчийн гай өөдгүй Катрин явдаг хүн рүүгээ зугтлаа! Айл гэр сүйдэж байна. Одоо ганцхан Маэ уурхайд ажиллаж өдөрт зөвхөн гурван франкийн хөлс олж байна. Эстеллыг оролцуулахгүйгээр долоон амыг энэ мөнгөөр яаж тэжээх юм бэ. Цөмөөрөө хамт сувагт живсэн нь шулуун гэж ярихад

	— Ярихын хэрэг алгаа. Магадгүй үүнээс доор ч юм тохиолдож болно гэж Маэ бүдэг дуугаар хэлэв. 

	Чулуун шал руу гөлрөн ширтэж байсан Этьен толгойгоо өндийлгөж алс руу бодол бодон харж нүдэнд нь ирээдүй нь үзэгдсэн бололтой. 

	— За цаг болжээ! Цаг аль хэдийн болжээ! гэж шивгэнэн хэлэв. 

	 

	 


ДӨРӨВДҮГЭЭР БҮЛЭГ

	 

	I

	 

	Даваа гарагт Энбогийнхон Грегуарынхныг өглөөний хоолон дээр ирнэ гэж хүлээж байв. Зугаалах бүхэл бүтэн хөтөлбөр төлөвлөж Поль Негрель өглөөний хоолны дараа Сен-Томын шинэчлэн сайн тоноглогдсон уурхайг үзүүлэхээр авгайчуулыг авч явах ёстой байв. Энэ аяллыг зөвхөн Сесиль, Поль хоёрын гэрлэлтийг түргэсгэх шалтаг болгох гэж Энбогийн гэргий аятайхан бодож олжээ. 

	Гэтэл огт санаанд ороогүй байтал яг энэ даваа гарагт өглөөний дөрвөн цагт ажил хаялт эхэлсэн байв. Компаниас хөлсний шинэ журам тогтоосон арван хоёрдугаар сарын нэгэнд уурхайчид ер тайван байжээ. Хоёр долоо хоногийн дараа цалин тавьсан өдөр хэн ч дургүйцэж хэн ч эсэргүүцэл гаргасангүй. Даргаасаа эхлээд манаачаа хүртэл компанийн бүх албан хаагчид шинэ хөлсийг ажилчид зөвшөөрсөн гэж бодож байсан болохоор даваа гарагийн өглөө уурхайчид энэ дайныг зарлахад тэд тун их гайхжээ. Тэгээд бас ажил хаягчдын ажиллагаа арга хэл амаа ололцсоныг нь бодоход сүрхий удирдлага байна гэдгийг харуулж байв. 

	Өглөөний таван цагт Дансар даргыг сэрээж Ворегийн уурхайд нэг ч хүн ажилд гарсангүй гэж мэдэгдэв. Түүний очсон хоёр зуун дөч гэдэг тосгоныхон дуг нойрсож байшингийн нь хаалга цонх хаалттай байв. Дарга дорхноо хучлагаасаа ухасхийн босож нойрмоглож бүлцийсэн нүдээ арчсан энэ үеэс эхлэн арван таван минут тутамд зарлага ирж бичгийн ширээн дээр нь яаралтай мэдээ, мөндөр шиг асгаж түүнийг тавгүй байдалд оруулав Дарга анхандаа үймээн Ворегийн уурхайд гараад зогсоно гэж найдаж байсан чинь минут өнгөрөх тутамд улам улам аюултай мэдээ ирэх болж Миру, Кревкер, Мадленд үймээн дэгдэж аль алинд нь зөвхөн морин тэрэгчин л ажилд гарчээ. Тэр ч байтугай үлгэр жишээч сахилгатай байдаг хамгийн найдвартай Виктуар Фетри-Канталь гэдэг хоёр уурхайд хүртэл бүх ажилчдын зөвхөн гуравны нэг нь ажиллахаар уурхайд орсон байв. Зөвхөн Сен-Томын уурхайд бүгдээрээ ажилдаа ирсэн байхыг бодоход ажил хаялтад хөндөгдөөгүй бололтой байжээ. Энбо есөн цаг хүртэл яаралтай мэдээ хэлж бичүүлэн Лилль дахь цагдаагийн газар, захиргааны гишүүд зүг бүрд цахилгаан явуулж засаг захиргааны газар мэдэгдэн шийдвэр шаардав. Энбо зэргэлдээх уурхайнуудад юу болж байгааг тодорхой мэдэх гэж Негрелийг явуулав. 

	Энбо өглөөний хоолонд хүн урьсан тухайгаа гэнэт санан урилгыг хойшлуулъя гэж мэдэгдэхээр тэрэгчнээ Грегуарынд явуулах гэснээ нэг л тээнэгэлзэж хулчийгаад ажилчдад цохилт өгөхөөр бэлтгэж дөнгөж саяхан хатуу шийдвэр эрс өгч байсан хүн маань урилгыг хойшлуулахыг зүрхэлсэнгүй. Энбо дээшээ гарч гар нүүрийн угаалгын өрөөнд ороход гэргий нь үйлчлэгч авгайгаар үсээ янзлуулж байв. 

	— Ээ тэд ажил хаяа юу? Энэ бидэнд ямар хамаатай юм бэ?.. Тэднээс болж бид өглөөний хоол идэхгүй гэж үү? Энэ чинь инээдтэй хэрэг болдог байгаадаа! гэж нөхрийгөө зөвлөгөө гуйхад нь сандарсан шинжгүй хариулав. 

	Нөхөр нь өглөөний хоол огт хөгжилгүй болно, өнөөдөр Сен-Том руу явж уурхай үзэх бололцоо алга гэж түүнд ярьсан боловч гэргий нь ер тоосонгүй зүтгэснээрээ зүтгэж бүх үгэнд нь хариу хэлж байв. Бүх юмыг чанаж, хайрч байхад өглөөний хоолоо болихын хэрэг юу байна? Хэрэв зугаалга үнэхээр олиггүй болмоор бол уурхай үзэхээ больж болох юм гээд

	Энэ чинь эрхмүүдийг гэртээ хүлээж авах юм сан гэж намайг яагаад хүсээд байгааг та тун сайн мэдэж байгаа шүү дээ. Полийг гэрлэх явдлыг та ажилчдынхаа хийж байгаа тэнэг хэргээс илүү сонирхох ёстой шүү дээ.. нэг үгээр хэлэхэд би тэднийг гэрлээсэй гэж тун их хүсэж байна. Битгий зөрөөд байлдаа гэж үйлчлэгчийг гарч явсан хойно нэмж ярив. 

	Энбо гэргийгээ хараад дотор нь аягүйцэж, сайн муу нь мэдэгдэхгүй дүрэм журам хатуу баримталдаг тушаангуй яхир царайнд нь гэнэт зүрхийг нь шимшрүүлсэн гунигт нууц байдал илрэв. Нас дээр гарч нар нь хэлбийсэн боловч Церерын гоолиг бие шиг шаргал өнгөтэй болсон дур татам гялалзсан сайхан биетэй гэргий нь Энбогийн өмнө нүцгэн мөрөө ил гарган сууж байв. Энбо гэргийгээ тэврээд авах юм сан. Тавилга нь сээтэгнүүр эмэгтэйн дүрийг илтгэж сэрэл өгөх заарын үнэр шингэсэн дулаан агаартай энэ өрөөний дур татам байдалд зориуд үзүүлэх гэсэн юм шиг ил гаргасан хөхөнд нь толгойгоо наалдуулах юм сан гэж агшин зуур санагдсан боловч арван жил бие биедээ ойртоогүй болохоор больё доо гэж боджээ. 

	— За яах вэ, өөрчлөхөө больё гэж Энбо явахдаа хэлэв. Энбо Арденнд төрж амьдралынхаа эхний үед Парис хотын учир нь олдохгүй олон гудамжинд түшиж дэмжих хүнгүй өнчин үлдэж хэцүү зовлонг амссан хүн. Яаж ийж аргалж байгаад уул уурхайн дээд сургууль төгсгөж хорин дөрвөн настайдаа Грап-Комбод очиж Сен-Барбын уурхайд инженерээр ажиллаж гурван жилийн дараа Падо-Кале дахь Марлийн уурхайн хэсгийн инженер болон уул уурхайн инженерүүдийн заншил ёсоор овоо хөлжиж аваад тэнд гэрлэжээ. Түүнд Аррасын Нэхмэлийн фабрикийн баян эзэн охиноо гэргий болгон өгсөн ажээ. Тэд мөн тэр хотдоо арван таван жил сууж, нэгэн хэвийн амьдралд нь ямар ч өөрчлөлт гарсангүй тэр ч байтугай хүүхэд ч төрсөнгүй. Энбогийн гэргий нөхөртөө уурлах нь улам улам нэмэгдэж яваандаа түүнээс хөндий болон хүүхэд байхаасаа эхлээд мөнгө тоолж сурсан болохоор нөхрийгөө маш зүдэрч байж тун тааруухан хөлс авдагт нь бас түүний буруугаас болж нийтийн байранд байхдаа нэр алдар хэргэм зэргээр гайхуулах гэсэн хүсэл нь биелж чадаагүйгээс болж зэвүүцдэг болжээ. Энбо гуйвшгүй үнэнчээрээ бусдаас. ялгагдаж, панз наймаа хийдэггүй, цэргийн хүн шиг тууштай зогсдог ажээ. Хүсэл эрмэлзэл нь нэгэн бодлоор зохицохгүй байсан нь хамгийн дотно харьцааг нь хүртэл муутгаж тэдний холдох явдлыг улам хүчтэй болгожээ. Нөхөр нь цагаан үстэй хэтэрхий тачаалтай хөөрхөн гэргийдээ хайртай байсан авч гэргий нь түдэлгүй унтлагын тусгай өрөөтэй болж тэд бие биедээ ойртохгүй болсон нь тэдний гомдлыг дэвжээх болжээ. Гэргий нь Энбод мэдэгдэлгүй явдаг хүнтэй болсон байжээ. Эцэст Энбо Па-де-Калегаас шилжиж Парис хотод хүрч ирэн тэнд нэгэн түшмэлийн албанаа оржээ. Үүнтэй холбогдуулж гэргийгээ өөртөө баярлана хэмээн Энбо найдаж байжээ. Гэтэл Парис хот тэднийг бүүр холдуулжээ. Энбогийн гэргий бага балчир ахуй цагаас анх удаа хүүхэлдэй тоглоом бэлэгт авах болсноосоо эхлээд Парис хотыг мөрөөдөж байжээ. Энбогийн гэргий нь нэг долоо хоногийн дотор хөдөөгийн байдлаас, ангижран түдэлгүй тэр үед элбэг тохиолдох гоёж гоодож, шалигладаг гоё ганган хээнцэр хүүхний нэг болжээ. Нийслэлд арван жил суухдаа тачаангуй хүслийн элдэв цаламд орооцолдож хүнтэй ил явдаг болон түүндээ хаягдахад гол нь гонсойн үхэх шахсан удаа бий. Энэ удаад Энбо үл мэдэгч болон зүгээр өнгөрч чадсангүй. Гэвч Энбо энэ тэрдээ хүрсэн явдал болсныхоо дараа жаргал цэнгэлийн цэцгийг олдсон газраасаа зулгааж авч байдаг энэ ичгүүр сонжуураа алдсан эмэгтэйд цөхрөнгөө бараад эвлэрчээ. Гэргий нь явдаг хүндээ хаягдаж гуньж гутаж байхыг Энбо хараад цөл хязгаарт гэргий минь дутагдлаа засдаг болов уу гэж бодон Монсугийн нүүрсний уурхайнуудын даргын ажил хийхийг зөвшөөрсөн ажээ. 

	Монсуд ирж байрласан цагаас гэр бүл болсон анхны нь жилүүдээс эхлэн дагасан уйтгар, гуниг уур уцаар нь дахин эргэж иржээ. Эхний үед гэргий нь энэ уудам цэлгэр тал газрын нам гүм байдалд сэтгэл нэлээд дасаж. нэгэн хэвийн амьдрал нь тайвшруулж өгөх шиг болжээ. Энбогийн гэргий амьдрал нь төгссөн эмэгтэйн хувьд энэ бөглүү газар биеэ оршуулъя гэж шийджээ. Зүрх сэтгэл минь амьгүй мэт зогсонги болж би энэ ертөнцөд тоос хөдөлгөхөө болих ойртсон хэмээн гэнэ гэнэ үглэн ярьж таргалж бүдүүрэн хэлбэр галбираа алдах вий гэж гонсойхоо байжээ. Гэвч сүүлийн үед энэ амгалан байдал нь хараахан бөхөөгүй байгаа амьдралд тэмүүлсэн дөлийг эцсийн удаа дүрэлзэхэд нь байраа тавьжээ. Захирал Энбод гаргаж өгсөн жижигхэн харшийг өөрийнхөө сэтгэлд тохируулан засаж шинэ байранд төвхнөх ажлаар оролдож хагас жил өөрийгөө сатааруулжээ. Энбогийн гэргий тэр харшийг тун муухай юм гэж голоод түүнийг хивс сүлжмэл хатгамал, гоёлын зүйл зураг хөргөөр чимэглэхийг яарчээ. Удалгүй тэдний байрын тухай Лиллигээр хүртэл ярьдаг болов. Гэвч сүүлийн үед нүүрсний уурхайтай энэ хязгаарын тариалангийн хязгааргүй зэвүүн нэг ч модгүй талбай нь хошууны зэвүү хүрч аймаар хүмүүс үймэлдсэн хар юм нүдэнд нь үргэлж харагдаж байдгаас болж Энбогийн гэргий дахин гунигтай болжээ. Би цөлөгдсөн хүн, нөхөр минь энд авч байгаа дөчин мянган франкийн хөлснөөс болж намайг золиосонд өгчээ. Гэвч энэ өчүүхэн мөнгө гэр ахуйн хэрэгцээнд дөнгөн данган хүрч байгаа билээ. Миний нөхөр бусдын нэгэн адил өөртөө хувь хөрөнгө тодорхой хэмжээний ашиг хуваалцахад оролцох эрхийн бичиг олж авч ямар нэгэн амжилтад хүрч яагаад болдоггүй билээ? гэж Энбогийн гэргий гомдол гаргадаг болжээ. Нөхөртөө их хэмжээний хөрөнгө зоорьтой ирсэн баян өв залгагч хүүхний яхир хатуу байдлаар Энбог дайрч давшилдаг болжээ. Энбо юмны эв зүйг олдог хүн болохоор дарга хүний хуурамч хүлээцтэй дүрийг үзүүлж байдаг байсан боловч нас дээр гарах тусмаа шунах хүсэх нь ихдэж гэргийдээ учиргүй тэмүүлэн тарчилдаг байв. Энбо гэргийгээ явдаг хүнтэй нь адил эзэмшиж байсан удаагүй бөгөөд түүнд гэргийн нь дүр үргэлж бодогдож бусадтай наргидаг шигээ ганц удаа боловч өөртэйгөө наргиасай гэж хүсдэг байжээ. Энэ орой л нэг гэргийгээ эзэмшье гэж Энбо өглөө бүр мөрөөддөг боловч гэргий нь Энбог зэвүүцэж хардаг учир энэ надад байдгаараа дургүйцэж байна гэж бодон гарт нь ч хүрэхийг зориглодоггүй байв. Энбо арилшгүй зовлонд учирч гэр бүлийн амьдралд олоогүй жаргалын талаар далдуур гуниг өрөвдмөөр зүдэрч байдгаа гаднах яхир байдлаараа халхалж байдаг болжээ. Энбогийн гэргий хагас жилийн дотор харшаа тохижуулж дуусахад хийх юмгүй болж уйтгарлаж гуньхран өөрийгөө цөлөгдөж байгаад үхэх хүн гэж бодож үхвэл жаргана гэж ярьдаг болов. Яг энэ үед Монсуд Поль Негрель иржээ. Түүний эх ахмадын бэлэвсэн гэргий Прованс мужийн нутгийн хүн хүүгээ янз бүрийн техникийн сургуульд оруулах гэж түрээсийн хэдхэн мөнгөөр талх идэж ус уун Авиньонд сууж байжээ. Поль тэр сургуулийг дунд дүнтэй төгсгөж атаархмаар биш томилолт авсан боловч түүний ах Энбо ачийгаа Ворегийн уурхайд инженерээр ажилла гэж ятган хэлжээ. Энбо Полийг төрлийн ёсоор хүлээн авч өөрийнхөө байшинд өрөө гарган өгч хүртэл суулган хооллож ундалсан учир залуу инженер хөлснийхөө хагасыг эхдээ гуйвуулах боломжтой болов. Поль гурван мянган франкийн хөлс авдаг байв. Энбо өөрийнхөө тус болж байгааг нуухыг бодон Польд уурхайн бусад инженерийн нэгэн адил жижигхэн байшин өгч болох байсан боловч залуу хүнд гэрийн ажил хөдөлгөхөд хэцүү жижигхэн байшинд ганцаараа суух нь уйтгартай гэж шалтаг заажээ. Энбогийн гэргий тэр дорхноо сайхан зантай эгч нь болж ачаа «чи» гэж дуудан түүний сайн сайхны төлөө анхаарал тавьдаг болов. Анхны саруудад Энбогийн гэргий эх ёсны анхаарал халамж гарган амьдралын өчүүхэн зүйл бүрд ч гэсэн Польд зөвлөгөө өгдөг байжээ. Гэвч Энбогийн гэргий чавганц болоогүй байсан болохоороо яваа яваандаа сэтгэлийн холбоо тогтоож амжив. Польтой тэр ярилцах дуртай болж Поль хэдийгээр тун хэрсүү ухаантай, илүү дутуу хэрэггүй юм хийдэггүй, дурлалын талаар гүн ухааны өргөн үзлийн үүднээс ярьдаг, тун сэргэлэн, чадмаг үүний зэрэгцээгээр юманд итгэхгүй болохоороо хянган хамартай гонзгой нүүр нь өвөрмөц маягийн уурласан шинжтэй болдог эд бүгд нь Энбогийн гэргийн сэтгэлд таалагддаг байв. Нэгэн орой Поль Энбогийн гэргийн тэврэлтэд санамсаргүй орж, Энбогийн гэргийн зөвхөн сайхан сэтгэлтэйн хувьд энхрийлэн таалж байгаа дүр үзүүлэн надад цаашид дурлах чадал байхгүй, зөвхөн сайн найз чинь болохыг хүсэж байна гэж хэлжээ. Үнэндээ Энбогийн гэргий огт харддаггүй харин Полийн муухай амьтад гэж нэрлэдэг нүүрс ялгагч хүүхнүүдтэй түүнийг явдаг гэж таамаглан тоглоом тохуу хийж тэр ч байтугай шалиг завхай явдлаа ярьж өөрийгөө хөгжөөсөнгүй томоотой хүний дүр гаргалаа гэж түүнд бараг уурладаг байв. Хожим Полийг гэрлэе гэдэг бодол Энбогийн гэргийд төрөн, энэ талаар сүрхий шохоорхон хөөцөлддөг болж, зориг гарган түүнийг ямар нэг баян охины нөхөр болгоё гэв. Тэдний харьцаа үргэлжилж Поль Энбогийн гэргийн тоглоом зугаа гаргах зүйл нь болсон бөгөөд хөгширч хийх юмгүй болсон эмэгтэй хүний нинжин сэтгэлийн сүүлчийн оч үүнд илэрч байдаг байв. 

	Хоёр жил өнгөрөв. Нэг шөнө хаалганых нь хажуугаар хөл нүцгэн хүн явж өнгөрөхийг Энбо сонсож сэжиг төрөв. Энэ шинэ тууж Энбогийн дургүйцлийг хүргэжээ. Байшинд нь түүний хажууд ингэдэг чинь юу билээ?! Хүү шигээ бодож байсан ач нь шүү! Гэргий нь эх нь байж болох шүү дээ. Гэтэл яг маргааш нь Грегуарын Сесилийг Польд авч өгөхөөр сонгож авлаа гэж гэргий нь хэлэв. Тэгээд гэргий нь тэр хоёрыг гэрлүүлэх ажлыг тун сүрхий зохион байгуулж гарахад Энбо ямар хачин бодол миний толгойд төрөв дөө! гэж бодож ичих шиг болжээ. Поль гэрт нь ирснээс хойш урьдахтайгаа адил тийм гунигтай биш болсонд Энбо одоо түүнд баярладаг болжээ. 

	Энбо гэргийнхээ өрөөнөөс гараад доод давхарт үүдний өрөөнд гэртээ эргэж ирсэн Польтой дайралдахад гэнэт ажил хаялт гарснаас болж түүний сэтгэл санаа түгшүүртэй байгаа нь илт байв. 

	— Юу болж байна гэж Энбог асуухад

	— Яасан ч юм алга даа.. Би ажилчны бүх тосгоноор явлаа. Харахад цөм нам тайван байх шиг л байна... Гэвч тэд чам руу төлөөлөгчөө ирүүлэх байх гэж бодож байна гэв. 

	Энэ үед хоёрдугаар давхраас Энбогийн гэргийн дуу сонсогдож

	— Поль уу чи? Наашаа түргэн ирж ямар сонин байгааг ярь юунаас болж энэ улс үймээн гаргах болдог билээ үнэндээ хачин юм даа. Тэдний зүгээс тун муу юм хийж байгаа хэрэг. Тэд тун жаргалтай амьдарч байгаа шүү дээ! гэв. 

	Гэргий нь тагнуулыг нь булааж авсан учир Энбо бүх юмыг тодорхой нарийн мэдье гэдэг бодлоосоо няцав. Энбо ажлынхаа тасалгаанд эргэн орж, шинэ мэдээнүүд овоолсон бичгийнхээ ширээнийхээ ард дахин суув. 

	Арван нэгэн цагт Грегуарынхан ирэв. Үүдэнд харуулд зогсож байсан Энбогийн зарц Ипполит зам руу илт сандарсан байдалтай хялам хийж хараад тэднийг яарч байшинд түлхэх шахам оруулсанд Грегуарынхан тун их гайхжээ. Зочдынхоо өрөөний цонхны хөшгийг хаасан байсан бөгөөд Грегуарынхныг ажлынхаа өрөөнд оруулаад Энбо тэнд оруулж байгаадаа уучлалт гуйв. Зочдын өрөө зам руу харсан цонхтой учир хүмүүсийн зэвүүцлийг хүргэж байх нь огт илүү хэрэг гэж боджээ. 

	— Энэ чинь та нар юу ч мэдээгүй гэж үү? гэж Энбо зочид гайхаж байхыг ажиглаад асуув. 

	Ажил хаялт эхэлсэн гэдгийг мэдээд Грегуар ерийнхөө тайван байдлыг алдалгүй зөвхөн дал мөрөө хавчин Өө! аюултай юм юу ч алга... Эндхийнхэн томоотой улс байгаа юм гэхэд Грегуарын гэргий уурхайчид угийн томоотой улс гэсэн нөхрийнхөө итгэлийг зөвшөөрөн толгой дохив. Тун хөгжилтэй, тарган цатгалан, царайд нь зохисон ягаан өнгийн цэмбэн костюм нь тун сайхан таарсан Сесиль «Ажил хаялт» гэдэг үг сонсоод ажилчдын гэрээр орж, хишиг тарааж өгч явснаа санаж инээмсэглэв. 

	Гэтэл Энбогийн хар торгон хувцас өмссөн гэргий Негрельтэй хамт гарч ирэн: 

	— Иш-ш яасан гунигтай юм бэ? Энэ хүмүүс хүлээж байж болохгүй байсан юм шиг! Поль биднийг Сен-Томд авч очихоос татгалзаж байна шүү дээ гэж босго давангуутаа хэлэхэд

	— Яах вэ, бид танайд дуртайяа сууна аа. Тун дуртай сууна гэж Грегуар ая тал дагуулан хэлэв. 

	Сесиль, Грегуарын гэргий хоёртой Поль хайнгадуу мэндлэхэд Энбогийн гэргий түүнийг тийм их эелдэг биш байна гэж үзэж дурамжхан хоцорч охин руу оч гэж нүдээрээ дохив. Дараа нь тэр хоёрыг хоорондоо ярилцаж инээмсэглэж байхыг хараад тэднийг эх хүний харцаар харж байв. 

	Энэ хооронд Энбо мэдээнүүдийг уншиж дуусаад тэр доор нь хариу бичив. Энбогийн гэргий зочидтой ярилцаж байв. Нөхрийнхөө ажлын өрөөг л засаж чадаагүй гэж Энбогийн гэргий ярина. Үнэндээ ч тэр өрөө онгосон улаан цаасан дотортой, суман модон тавилгатай хавтастай бичиг хэрэг хийх холцорсон шүүгээтэй хэвээрээ ажээ. Дөчин таван минут өнгөрч хоол идэхээр суух гэж байтал Денелен ирлээ гэж зарц нь мэдэгдэв. Денелен тун түгшүүртэй байдалтай орж ирж Энбогийн гэргийтэй тонголзон мэндлэв. 

	— Аа та нар чинь энд байгаа юм уу гэж Грегуарынхныг үзэж хэлээд дорхноо эргэж:

	— Энэ чинь үнэн байх нь ээ? Би инженерээсээ дөнгөж сая мэдлээ. Өнөө өглөө манай ажилчид цөмөөрөө уурхайд орсон... Гэвч тэдэнд муугаар нөлөөлж болох юм шүү дээ... Би айж байна. Танайхан яаж байна? гэж Энбогоос асуув. Денелен мориор иржээ. Тун их чанга ярьж гараа огцом, огцом хөдөлгөж байх нь түгшүүртэй байгааг нь илчлэх бөгөөд морин цэргийн халагдсан даргатай адил байв. 

	Энбо болж байгаа байдлыг түүнд ярьж эхэлтэл зарц нь хоолны өрөөний хаалгыг онгойлгов. Энбо ярьж байгаа үгээ тасалж Денеленыг урин:

	— Бидэнтэй хамт хоол ид хоол идэж байхдаа яриагаа үргэлжлүүлье гэв. 

	— Болно, болно танд ямар нь эвтэй байна гэж Денелен хариулаад гүн бодолд автагдаж байгаа учир урилгыг ямар ч ёс хүндэтгэлгүйгээр хүлээн авав. 

	Гэвч тэр дорхноо сэхээ авч Энбогийн гэргий рүү эргэж харан эелдэг биш явдалдаа уучлалт гуйхад тэрээр энэ уучлалтыг тун их сайхан зантайгаар хүлээж авав. Долоо дахь хүн хэрэглэх таваг халбага тавь гэж зарцдаа тушаал өгөөд Энбогийн нэг талд Грегуарын гэргий, нөгөө талд нь Сесилийг, өөрийнхөө баруун талд Грегуар зүүн талд Денеленыг, Поль Негрелийг, Сесиль түүний эцэг хоёрын хооронд суулгаж зочдоо байрлуулав. Хүмүүс зуушнаас идэж эхлэх үед Энбогийн гэргий инээмсэглэж

	— Уучлаарай намайг. Би та нарыг далайн хорхойгоор дайлах гэж бодсон юм... Даваа гарагт Маршьенаас шинэ далайн хорхой олж болдог юм. Та нар мэднэ шүү дээ. Далайн хорхойг Остендиэс авч ирдэг юм. Тогоочоо далайн хорхой олж ир гэж морь хөллө гэсэн чинь тогооч маань хүмүүс чулуугаар гэнэт нүүлгэх байх гэж айгаад явж өгсөнгүй! гэж ярив. 

	Мөн сонин түүх байна даа гэж бүгдээр нир хийтэл инээлдэв. 

	— Чимээгүй, чимээгүй! Өнөөдөр бид зочид хүлээн авч байгаа гэдгийг тэд мэдэхийн хэрэг огт алга гэж Энбо зам руу харсан цонх руу харж дургүйцсэн байдалтай хэлэв. 

	— Ямар ч гэсэн тэд ийм амттайхан хиам олж аваагүй гэж Грегуар хэлэв. 

	Мөн бүгд дахин хөхрөлдсөн боловч тийм их чанга хөхөрсөнгүй. Царс модон хуучны авдруудтай, ханын фламанд хивстэй хоолны энэ өрөөнд хүн бүр тун их тохитой сууцгааж байхад эргэнэгийн шилний цаад талд мөнгөн хэрэглэл гялалзаж, хананаас нь зүүсэн том дэнгийн зэс цөгцний өнгөлсөн дугариг хананд дал мод мөөг хэлбэртэй саванд ногоорон харагдаж байгаа бөөн урт навчнууд толинд тусах мэт гялалзан харагдаж байв. Гадаа арван хоёр сарын хойд зүгийн зэвүүн салхи үлээж байгаа боловч өрөөнд өчүүхэн ч салхи сэвэлзэхгүй, цэцэг навч ургуулдаг байр шиг дулаан, болор шилэн аяганд зүсэж тавьсан хан боргоцойн сайхан үнэр ханхалж байв. 

	— Цонхны хөшгүүдийг хааж орхивол яадаг юм бэ? гэж Негрель Грегуарынхныг айлгаж инээдэм хөөрөн болгох гэж асуув. Хоол унд ширээн дээр тавьж өгч байгаа зарцад тусалж байсан үйлчлэгч энэ үгийг үнэн голоосоо хэлж байна гэж ойлгон нэг цонхны хөшгийг буулгаж орхив. Тэгэхэд хүмүүс хундага, аяга, сэрээгээ ширээн дээр тун болгоомжтой тавьж элдэв тоглоом тохуу хийж гарцгаав. Өрөөтэй хоол түр амсхийв. Гэвч хүмүүс тоглоом тохуу хийж хөгжөөнтэй байгаа боловч далдуураа битүү айж, өлссөн үй түмэн хүмүүс тэдний найрлаж байгааг зам дээрээс ажиж байгаа юм шиг хоол идэх зуураа зам руу өөрийн эрхгүй хялалзан харж байв. 

	Мөөгтэй шарсан өндөгний дараа голын загас өгөв. Тэд үйлдвэрийн хямралын тухай ярьж гарав. Хагас жилийн дотор ажил хэрэг мөн их доройтжээ!

	— Энэ бол зайлшгүй байсан юм аа. Сүүлийн үед ажиглагдсан цэцэглэлт биднийг ийм байдалд хүргэх ёстой байсан... Төмөр зам усан буудал суваг барихад орсон хэчнээн их хөрөнгө үхмэл болсныг санаж байгаа биз дээ. Ямар ч бодолгүй өрсөлдөөнд хэчнээн их мөнгө залгисан билээ! Манай мужийг л жишээд аваад үзье л дээ. Манай манжингийн талбайгаас жилд гурав дахин ургац хурааж болдог шиг тийм их хэмжээний сахрын заводыг энд барьжээ... цаг болж, гэхээс өөр юу ч гэх вэ дээ! Одоо мөнгө олдохгүй. Зарцуулсан олон сая мөнгөнөөс ашиг олох хүртэл хүлээх хэрэгтэй. Үүнээс болж юм борлогдохгүй алдагдалд учирч бүх ажил хэрэг бүрмөсөн зогсоно гэж Денелен ярив. 

	Энбо энэ онолыг зөвшөөрөхгүй байсан боловч цагийн сайн нь ажилчдыг өөдгүй зантай болгосон гэдгийг хүлээв. 

	Манай уурхай дээр энэ өөдгүй амьтад өдөрт зургаан франкийн хөлс олж байсан гэдгийг зөвхөн бод л доо. Одоогийнхоосоо хоёр дахин их хөлс авч байжээ. 

	Тэр үед ажилчид сайхан амьдарч элбэг дэлбэг байж сурчээ. Одоо тэд мөнгөө хэмнэн зарцуулах байдалдаа шилжин орно гэдэг чинь хэцүү байх нь мэдээж хэрэг гэж Энбо ярив. 

	— Грегуар гуай бас нэг загас идэж орхи... тун аятайхан загас шүү. Тийм байгаа биз дээ? гэж Энбогийн гэргий нөхрийнхөө үгийг таслан хэлэв. 

	Энбо цаашид:

	— Энэ явдал бидний буруу гэж үү? хэлж хайрлаач. Бид өөрсдөө сүрхий хохирч байгаа болохоор нүүрсний дараа дараагаараа хаагдаж байгаа болохоор нүүрсний нөөцийг борлуулахад бидэнд тун хэцүү болно. Нэгэнт нүүрс хэрэглэх явдал улам улам багасаж байгаа болохоор бид нүүрсний өөрийн өртгийг хямдруулахаас өөр аргагүй болж байна гэж үргэлжлүүлэн ярив. 

	Цөм чимээгүй болов. Зарц бүх хүмүүст ятууны шарсан мах өгч үйлчлэгч жимсний архи аягалав. 

	— Энэтхэгт өлсгөлөн болж Америк манайд ширмэн гангийн захиалга цаашид өгөхөө больсон энэ бол манай төмөрлөгийн зууханд ширүүн цохилт өгч байна. Цөм хоорондоо холбоотой болохоор бүх дэлхийн тэнцвэрийг алдагдуулахын тулд нэг хэсгийг нь түлхэхэд хүрэлцээтэй юм аа... Үйлдвэрийн энэ сүйрэлд улс гүрэн тун их бахархаж байна! гэж Денелен өөрөө өөртэйгөө ярьж байгаа юм шиг нам дуугаар ярив. 

	Денелен ятууны махнаас идээд арай чанга дуугаар

	— Хамгийн муу юм нь өөрийн өртгийг хямдруулахын тулд их үйлдвэрлэх хэрэгтэй юм. Хэрэв тэгэхгүй бол хөлс хасаж байж зарлагыг багасгахад хүрнээ. Тэгвэл эзний алдагдлыг төл гэж өөрсдийгөө албадаж байна ажилчид ярих үндэстэй болно гэж ярив. 

	Нууж хаалгүй ярьдаг энэ хүнээс гарсан тэр яриа маргаан үүсгэв. Эмэгтэйчүүдэд энэ яриа уйтгартай байжээ. Гэвч бүгдээрээ хоол идэх дур нь хүрч байсан учир хүн бүр таваг руугаа самбаачлан хүрч байв. Хоол идэх өрөөнөөс гарч ирсэн зарц нэг юм хэлэх гээд больсон бололтой гэнэт буцаж оров. 

	— Тэнд юу байна? Хэрэв мэдээ ирсэн бол нааш нь аваад ир... Би хариу хүлээж байгаа юм гэж Энбо хэлэв. 

	— Үгүй ноёнтон минь Дансар гуай ирлээ. Үүдний өрөөнд хүлээж байна. Та нарын тайван байдлыг алдагдуулах дургүй байгаа юм байна гэв. 

	Энбо зочдоосоо уучлалт гуйгаад ахлах мастерыг дууд гэж хэлэв. Дансар орж ирээд ширээнээс хэдэн алхмын зайтай чухал шинэ мэдээтэй ирсэн бололтой амьсгаадан зогсож байгаа энэ өндөр биетэй хүнийг цөмөөрөө эргэж харав. Дансар ажилчны тосгоныхон нам тайван байна. Харин уурхайн дарга тань руу төлөөлөгч ирэх гэж байна. Энэ бол шийдсэн хэрэг юм байна. Магадгүй тэд хэдхэн минутын дараа ч ирж магадгүй гэж хэлэв. 

	— Болж л байна. Танд баярлалаа. Өдөр бүр өглөө орой хоёр илтгэж байхыг хүсье. Ойлгов уу? гэж Энбо хэлэв. 

	Дансарыг гарав уу үгүй юу дахин тоглоом тохууны үг ярилцаж бүгдээрээ «Орос зууш» руу дайрцгаан минут алдаж болохгүй. Хэрэв минут алдвал үүнийг идэж амжихгүй гэж ярилцаж байв. Негрель талх гуйхад үйлчлэгч хүүхэн ард нь алж дээрэмдэж хүчирхийлэхэд бэлэн байгаа бүлэг үймээн гаргагчид зогсож байгаа юм шиг тун их айсан царайтай тун их нам дуугаар «эрхэм минь, за» гэж хариулахад цөмөөрөө элгээ хөштөл хөхөрч улам ч хөгжилтэй болов. 

	— Чанга ярьж болно. Тэд одоохондоо ирээгүй байна гэж Энбогийн гэргий эелдгээр хэлэв. 

	Энбод бөөн захидал мэдээ авч ирэхэд захидлын нэгийг тэр чанга уншив. Энэ бол Пьероны бичсэн захидал байв. Тэр захидалд хүндэтгэлийн үгийг хэрэглэж би ажил хаялтад оролцох боллоо. Хэрэв оролцохгүй бол ажилчид намайг сүйд хийх гэж байна гэж мэдээлээд мөн татгалзаж чадалгүйгээр төлөөлөгчдийн бүрэлдэхүүнд орлоо. Уг нь ийм хэргийг тун их зохимжгүй гэж үздэг билээ гэж дурдсан байв. 

	— Хөдөлмөрийн эрх чөлөө гэдэг чинь энэ дээ! гэж Энбо хэлэв. 

	Бүгдээрээ ажил хаялтын тухай ярилцаж түүний юу бодож байгааг асуухад:

	— Өө! Бид дасаж дадахгүй шүү. Бид энэ ажил хаялтыг мэднэ ээ. Нэг долоо хоног хамгийн удахдаа хоёр долоо хоног түрүүчийнх шигээ ажилгүй дэмий тэнэнэ. Архи пивоны мухлагаар сэлгүүцнэ. Өлсөөд ирэхийнхээ алдтай уурхайдаа буцаж ирнэ гэж хариулав. 

	Денелен толгой сэгсэрч:

	— Үгүй би бүх юмыг тэгж тайван харж чадахгүй.. энэ удаа тэд сайн зохион байгуулсан бололтой. Тэд харилцан туслалцах касс үгүй биз? гэхэд. 

	— Бий, гэвч энэ кассад гурван мянган франк бий. Илүү байж чадахгүй. Тийм мөнгөөр тэд хол явна гэж үү? Тэдний удирдагч нь Лантьегийн Этьен болсон байх гэж хардаж байгаа. Этьен бол сайн ажилчин, түүнийг халахад надад харамсалтай юм. Би эрт дээр цагт тэдний алдарт Раснерыг халсан юм. Гэвч Раснер Ворегийн уурхайн ажилчдыг өөрийнхөө үзэл санаа, өөрийнхөө пивоороо хордуулсан хэвээр байгаа юм... Гэвч ялгаагүй дээ. Долоо хоногийн дараа бэлэн байгаа ажилчдын тал нь уурхай руу орж хоёр долоо хоног өнгөрөхөд арван мянган ажилчид бүгдээрээ ажилдаа орно гэж Энбо ярив. 

	Ингэнэ гэж Энбо хатуу итгэж байжээ. Харин уурхайн дарга хүн ажил хаялтын хариуцлагыг үлээнэ гэж захиргаанаас буруушааж магадгүй гэж бодохоос жаахан тайван биш болдог байв. Захиргаа өөрт нь жаахан дургүйхэн шиг бол оо юу даа гэж сүүлийн үед Энбо боддог байжээ. Энбо тавагтай зуушнаас өөрийнхөө дийзэнд хийж аваад тавгийг зайлуулан мэдээллийнхээ хариуд Парисаас авсан бичгийг уншин үг бүрийн далд утгыг ойлгох гэж оролдож гарав. Зочид цэрэг маягаар талбай дээр эхэлж буудаллахынхаа өмнө жаал зугаа юм идэж байна гэж хэлж болохоор хооллож байгаа учир Энбог уучлав. 

	Энэ үед эмэгтэйчүүд ярианд оролцож эхлэв. Грегуарын гэргий өрөвдмөөр амьтад өлсөх болно доо гэж ажилчдын хувь заяанд харамсахад Сесиль ажилчдад талх махны бичиг тарааж өгөх юм сан гэж ярив. Гэтэл Энбогийн гэргий Монсугийн уурхайд ажиллаж байгаа ажилчдын ядуу зүдүү байдлын тухай тэдний ярихыг сонсмогцоо тун их гайхаж, хэрэв тэд сайн амьдрахгүй бол хэн сайн амьдрах юм бэ? Компани тэдэнд сууц, түлш үнэгүй өгч тэднийг өөрийнхөө мөнгөөр өмчилж байгаа шүү дээ! гэв. Энгийн ард түмний хувь заяаг хайхардаггүй Энбогийн гэргий ажилчдын тухай зөвхөн хүнээс сонссоноо мэддэг. Парисаас уурхайчдыг үзэхээр ирсэн хүмүүст тэр сонссон ёсоороо магтан ярьдаг байсан бөгөөд эцсийн эцэст өөрөө ажилчид сайн байгаа гэдэг өөрийнхөө үгэнд өөрөө итгэж ийм сайхан байхад энэ хар ажилчид дургүйцэл илэрхийлж байгаад зэвүү нь хүрдэг болжээ. 

	Энэ хооронд Негрель Грегуарыг айлгасаар байв. Сесиль Негрелийн сэтгэлд нэн тохирч Энбогийн гэргийн аяыг дагаж Сесильтэй гэрлэхэд бэлэн байсан боловч тийм ч их дурласангүй. Сесиль бол төдий их дур татмаар хүүхэн биш гэж Негрель хэрсүү хүний хувьд ярьдаг байжээ. Улс төрийн бодлогын хувьд Негрель өөрийгөө бүгд найрамдах талын хүн гэдэг боловч ажилчдыг хатуу гараар барьж эмэгтэйчүүдийн дунд тэднийг хорсолтойгоор дооглоход нь саад болдоггүй байв. 

	— Би ах Энботой адил тийм баяр баясгалантай ирээдүйдээ итгэдэг хүн биш. Харин би их эмх замбараагүй юм болох вий гэж айж байдаг... Иймээс эрхэм Грегуар минь, өөрийнхөө эдлэнгийн газрыг сайн хаах хэрэгтэй гэдгийг танд зөвлөе. Түүнийг чинь ниргэж орхиж магадгүй шүү гэж Негрель ярьж гарав. 

	Гэтэл Грегуар түвшин инээж, сайхан сэтгэлтэй гэргийгээсээ илүү гарах гэж уурхайчдыг эцгийн ёсоор үздэг гэж дөнгөж яриад байжээ. 

	— Миний эдлэнгийн газрыг ниргэнэ гэнэ ээ? Түүнийг яагаад ниргэдэг билээ? гэж Негрелийн үгэнд гайхсан Грегуар асуухад

	— Та Монсугийн нүүрсний уурхайн компанийн хувь нийлүүлсэн хүний нэг биш гэж үү? Та юу ч хийхгүй байж байгаад бусдын хөдөлмөрөөр амьдарч байгаа шүү дээ. Ер нь та зэвүү хүрмээр хөрөнгөтөн хүн шүү дээ гэхэд л боллоо шүү дээ. Хэрэв хувьсгал ялах юм бол танай хөрөнгө зоорийг ард түмнээс хулгайлж авсан мөнгө гэж үзэн тэдэнд буцааж өгөхийг танд тулгана гэдгийг итгэх хэрэгтэй гэж Негрель хариулав. 

	Грегуар хүүхэд янзын тайван байдал, юм боддоггүй амар жимэр байдаг янзаа гэнэт алдаж:

	— Миний хөрөнгө зоорь хулгайн юм гэж үү? Монсу дээр үед хувь нийлүүлсэн хөрөнгийг миний эцэг дээдэс зовж ажиллаж байж олоогүй гэж үү? Үйлдвэрийн газрууд хүнд байдалд орох бүрд бид хохирч байгаагүй гэж үү? Одоо би өөрийнхөө орлогыг эвгүй муухай юманд хэрэглэж байна гэж үү? хэмээн үглэв. 

	Зөвхөн Грегуар биш бас түүний гэргий, охин нь айж цонхигор царайтай болсон байхыг Энбогийн гэргий харж урам нь хугараад энэ ярианд яаран орж:

	— Эрхэм Грегуар гуай минь Поль тоглоом хийж байна гэв. Гэвч Грегуар зүс нь хувирсан хэвээрээ байв. Зарц түүнд таваг овоолон чанасан хавч өгөхөд тэр юу хийж байгаагаа мэдэлгүй гурван хавч авч сарвууг нь хальстай нь хамт зажилж гарчээ. 

	— Би үгүй гэж хэлээгүй байна шүү дээ. Өөрийнхөө байдлыг хортойгоор ашигладаг хувь нийлүүлэгч бий. Жишээ нь сайдууд Монсугаас орлого хуваалцахад оролцох эрхийн бичиг авсан гэж надад хүн ярьсан. Шууд хэлэхэд энэ бол компанид тус хүргэсний шанд авсан хэрэг. Нэрийг нь хэлээд ч хэрэггүй. Ер нь манай хамгийн том хувь нийлүүлэгч нэг сүрхий хүн олон франкийг хүүхэн, найр цэнгэл, дэмий гоёлд ёстой жигшүүртэйгээр үрж байгаа юм. Гэтэл биднийг үз л дээ. Бид ямар нэгэн наргиж цэнгэж гоёж гоодсон юмгүй амьдардаг хамгийн даруу хүмүүс. Бид дамын худалдаачин биш. Бидэнд байгаа юм бидэнд хүрэлцэнэ. Бид өөрийнхөө хөрөнгөөр энгийн зөв сайхан амьдарч ядуучуудад туслахыг хүсэж байдаг!.. Энэ чинь үнэндээ та юу ярьж байна аа! Хэрэв ажилчид биднээс зүү ч хулгайлсан тэд ёстой өөдгүй дээрэмчид байна гэсэн үгээ. Энэ бол буруу юм шүү дээ. Грегуарын зэвүүцэх нь Негрельд их зугаатай байсан боловч түүнийг тайвшруулахаас өөр аргагүй болов. Цөм хавч идэцгээхэд хавчны арьс нүжигнэн бүдэг дуугарах нь сонсогдож байв. Улс төрийн бодлогын тухай ярилцаж байв. Грегуар сэтгэл нь догдолсноос болж чичирч салганасан хэвээрээ байсан боловч өөрийгөө тэсвэрлэх үзэлтэй хүн, Луи-Филиппийг өрөвддөг гэж ярив. Гэтэл Денелен хүчирхэг засагт дуртай болохоор хаан аюултай буултын замд орж байна гэж байв. 

	— Наян есөн оныг санаж байгаа биз дээ. Феодалууд өөрсдөө оролцож, өөрсдөө гүн ухааны шинэ системийг сонирхож байгаад хувьсгал гарах боломжтой болгосон шүү дээ.. Одоо хөрөнгөтнүүд мөн тийм хачин үүргийг гүйцэтгэж байна. Хөрөнгөтнүүд хэтэрхий их тэсвэрлэх үзэл гаргаж, бүх юмыг сүйд хийхийг аль байдгаараа хүсэж, ард түмэнд долигонож байна. Та нар биднийг идэх махчныхаа шүдийг өөрсдөө хурцалж байна. Тэр махчин биднийг идээд санаа амарцгаах болно оо! гэж Денелен ярив. 

	Эмэгтэйчүүд Денеленыг тайвшруулахыг оролдож яриаг өөр зүг рүү хандуулахыг бодон охидын нь тухай асууж гарав... Люси одоо Маршьенд байгаа бөгөөд найз охиныхоо хамт дуулж байгаа. Жанна ядуу өвгөний толгойг зурж байгаа гэж Денелен ярив. Денелен үүнийг ярихдаа мэдээ уншихад бүх анхаарлаа тавьж зочдоо бүрмөсөн мартсан Энбогоос нүд салгалгүй харж тун эмх замбараагүй ярив. Цахилгаан хуудасны энэ нимгэн цааснуудад нэгэнт эхэлсэн ажил хаялтыг шийдвэрлэх Парис дахь захиргааны тушаалууд байгаа гэж Денелен бодож байв. Иймээс тэр тэсэж чадсангүй өөрийгөө зовоож байгаа зүйлийн тухай:

	— Та нар юу хийх гэж байна? гэж гэнэт асуухад Энбо цочиж мэдээнээсээ хараагаа салгасан боловч маш булзааруулан

	— Юу болохыг нь үзнэ гэж хариулав. 

	— Та нар ч ажрахгүй. Та нарт хүрэлцэхүйц хүч бий. Та нар хүлээж болно. Хэрэв ажил хаялт Вандамд болдог юм бол миний хувьд дуусна гэсэн үг. Хэдийгээр Жан-Бартыг шинээр төхөөрөмжилсөн боловч зөвхөн нүүрс тасралтгүй гаргаж байсан цагт л цорын ганц уурхайгаар чинь хөл дээрээ зогсож чадна... Надад ч гэсэн хүнд болно доо. Үнэнээ ярьж байна! гэж Денелен бодож байсан юмаа хэлэв. 

	Энэ аргаа барж ярьсан үгийг Энбо гайхав. Энбо сонсож байхдаа хэрэв ажил хаялт компанид муугаар нөлөөлөх юм бол түүнийг яагаад ашиглаж болохгүй билээ гэдэг нэг төлөвлөгөө толгойд нь бодогдож байв. Денеленийн уурхайн ажил хэрэг бүтэмжгүй болбол болж л байг. Денелен хоосорно тэгвэл түүний уурхайг ашиглах эрхийн бичгийг нь хямдхан худалдаж авч болно. Энэ бол захиргаанаас хайр хишиг хүртэх хамгийн зөв арга. Захиргаа Вандамыг өөрийн болгох гэж эртнээс мөрөөдөж байдаг юм гэж бодож байв. 

	— Хэрэв Жан-Барт танд түвэг болж байгаа юм бол уурхайгаа бидэнд өгч яагаад болдоггүй билээ? гэж зориглон хэлэв. 

	Гэтэл Денелен хэтэрхий илэн далангүй ярьсандаа харамсаж:

	— Яасан ч үгүй! гэж хариулав. 

	Түүний сүрхий дургүйцсэнд бүгдээрээ шоолон хөхрөлдөж амтлаг зуушинд болж ажил хаялтын тухай мартав. 

	Цагаан хөөсөөр чимсэн алимтай гурилан зуурмаг нийтэд магтагдав. Мөн хан боргоцойн амтыг бүгдээр шагшин идэх зуураа хоолны жорыг сайхан тохируулсан тухай эмэгтэйчүүд ярилцаж гарав. Амгалан чөлөөтэй сууж идсэн хөнгөн элбэг хоол усан үзмээр төгсөв. Бүгдээрээ хөгжилтэй болж зэрэгцэн ярилцаж байхад зарц шампааны оронд рейнвейн гэдэг тун тааруухан архи аягалж байв. 

	Амтлаг зууш идэж байх үеийн найрсаг харьцаа Поль Сесиль хоёрыг гэрлэх төлөвлөгөөнд дөхөм үзүүлжээ. Энбогийн гэргий Поль руу тал өгөн харахад Поль Грегуарынханд янз бүрийн эелдэг үг ярьж урьд нь дээрмийн тухай ярьж айлгаснаа баллаж ая тал засахыг оролдов. Поль гэргий хоёр хоорондоо тийм дотно ойр байгааг хараад Энбо агшин зуур сүрхий сэжиглэв. Тэд бие бие рүүгээ жоготой харж байхыг нь Энбо ажиглажээ. Гэвч өөрийг нь харсаар байтал гэрлүүлэх гөж бэлтгэж байгааг бодоод тайвшрав. 

	Зарц кофе цай өгч байтал үйлчлэгч айсан байдалтай гэнэт гүйж орж ирэн:

	— Ирцгээлээ! Ирцгээлээ! гэв. 

	Төлөөлөгчид ирсэн байжээ. Аюулын хүйтэн салхи үлээсэн юм шиг бүх өрөөнүүдийн хаалгыг хаав. 

	— Тэднийг зочдын өрөөнд оруул гэж Энбо хэлэв. 

	Хоол идэж байсан хүмүүс сандарч түгшин бие бие рүүгээ харцгааж цөм нам гүм болов. Дараа нь хошин яриагаа үргэлжлүүлэхийг бодож үлдсэн сахрыг халаасандаа хийх гэж байгаа дүр үзүүлэн хоолны мөнгөн хэрэглэлийг нуух хэрэгтэй гэж ярьж байв. Гэвч Энбогийн царай бодол бодсон янзтай байсан учир хөхрөлдөх нь аажмаар үгүй болж чанга ярилцахаа больж шивгэнэлддэг болоход ханын цаад талд зочдын өрөөнд орж ирэн эв хавгүй шаахайгаараа хивсэн дээгүүр явж байгаа төлөөлөгчдийн хөлийн нижигнэсэн чимээ сонсогдов. 

	Энбогийн гэргий нөхөртөө нам дуугаар:

	— Та кофе цайгаа ууна байх аа? гэж асуухад:

	— Тэгэлгүй яах вэ. Хүлээцгээж байг! гэж хариулав. 

	Энбо аягаараа оролдож байгаа дүр үзүүлж байсан боловч зочдын өрөөн дэх чимээг чагнан уур нь хүрч байжээ. 

	Поль Сесиль хоёр ширээний араас босож Поль Сесилийг цоожны нүхээр хар гэж ятгав. 

	— Харж байна уу тэднийг?

	— Харж байна. Нэг бүдүүн хүнийг харж байна. Түүний ард намхавтар хоёр хүн зогсож байна. 

	— За хө, ямар байна? Мөн ч өөдгүй царайтай амьтад байгаа биз. Тийм үү?

	— За үгүй дээ. Тун догь улс байна гэж тэр хоёр инээдээ барьж ядан шивгэнэлдэн ярилцав. 

	Кофе цай хэтэрхий халуун байна сүүлд ууя гэж хэлээд Энбо гэнэт босов. Энбо гарахдаа хуруугаа уруул дээрээ тавьж цөмөөрөө болгоомжтой бай гэдэг дохио өгөв. Цөмөөрөө дахин байр байрандаа эргэн очиж суун хөдөлж зүрхлэхгүйгээр дуугүй байн эрэгтэйчүүдийн ярилцах бүдэг дууг чагнав. 

	 

	 


II

	 

	Раснерынд Этьен даргалж хийсэн хурлын өмнөхөн ажилчид маргааш нь уурхайн дарга дээр очих төлөөлөгчдийг сонгожээ. Орой нь Маэгийн гэргий нөхрийг нь сонгож гэдгийг мэдээд гайхаш тасарч халагдахыг чи хүсээд байгаа юм уу гэж асуужээ. Маэ ч гэсэн сонгогдсондоо зүрх нь шимширч байв. Тэд хэдийгээр өөрсдийнхөө зовлонт хувь заяаны шударга биш явдлаас болж байгаа юм гэж ойлгодог мөртөө эрслэн тэмцэх цаг болоход олон үе дамжсан хүлцэнгүй номхон байдал нь дийлэн маргааш өдрийн аюулаас эмээн толгой бөхийж байсан нь дээр гэж боддог улс байв. Маэ амьдралын бүх ажил хэрэгт гэргийдээ найддаг заншилтай бөгөөд гэргий нь хэзээ ямагт ухаантай зөвлөгч нь байдаг байжээ. Хэдийгээр Маэ далдуур гэргийнхээ болгоомжлох нь зөв гэж бодож байсан боловч энэ удаа уурлаж, 

	— За, за намайг амар тайван байлга! Нөхдийгөө хаяж болох уу даа? Би өөрийнхөө үүргийг биелүүлнэ гэж орондоо орж цаашаа харж хэвтэнгүүтээ хэлэв. 

	Гэргий нь ч унтахаар хэвтэж хоёулаа удтал дуугүй байснаа эцэст гэргий нь:

	— За чи ч үнэн юм ярьж байна. Тэдэнтэй яв, яв харин бид дүүрч дээ хонгор минь! гэв. 

	Өдрийн нэг цагт Раснерынд цуглараад тэндээсээ төлөөлөгчид захирлын зүг явах байсан учир бага үдэд хоол цайгаа идэж ууцгаав. Хоол нь дан төмс байв. Жижигхэн тос үлдсэн учир түүнийг орой талхтай идэхээр хайрлаж хэн ч гар хүрсэнгүй. 

	— Чамайг үг хэлнэ гэж бид бодож байгааг чи мэдэж байгаа биз дээ гэж Этьен гэнэт хэлэхэд Маэ догдолж яах аргаа ололгүй Этьен рүү гөлрөв. 

	— Үгүй та минь! Яасан ч үгүй. Явбал явалцъя. Би зөвшөөрнө. Харин удирдагч нь шиг байж болохгүй. Үгүй би зөвшөөрөхгүй. Яагаад заавал Маэ байдаг, өөр ямар нэгэн хүн байж болдоггүй билээ? гэж гэргий нь дургүйцэв. Маэ бол уурхай дээрээ сайн ажилчин бүгдээрээ хайрладаг, хамгийн хүндтэй хүн ухаантай хүн гэхэд Маэг жишээ болгож ярилцдаг. 

	Уурхайчдын шаардлагыг Маэ илэрхийлэх юм бол хавьгүй нэр хүндтэй болно. Анхандаа надаар яриулна гэж байсан. Гэтэл би энэ уурхайд ажиллаад тийм ч их удаагүй байгаа шүү дээ. Уурхайн хашир ахмад хүнийхээ үгийг сонсох нь хавьгүй дээр байх болно. Үүнээс гадна нөхөд өөрсдийнхөө сонирхлыг хамгаалж чадах хамгийн найдвартай хүн бол Маэ гэж итгэсэн юм. Иймээс Маэ татгалзаж болохгүй. Хэрэв татгалзвал ёстой өөдгүй амьтан болно! гэж Этьен тэдэнд бүх учрыг итгэхээр шамдан тайлбарлав. 

	Маэгийн гэргий цөхөрсөн байдалтай гараа хөдөлгөн:

	— Маэ минь яв, яв. Бусдын төлөө үхнэ дээ. Яв, яв. Би бүгдийг зөвшөөрч байна! гэв. 

	Этьен Маэг ятгасандаа баярлаж түүний мөрийг алгадан

	— Юу л бодогдоно түүнийгээ яриарай. Сайн яриа болох ёстой. 

	Хөлийнх нь хавдар намжиж эхэлж байгаа Үхэшгүй өвгөн ам дүүрэн байсан учир зөвхөн чагнаж толгой сэгсэрч байлаа. Цөмөөрөө чимээгүй болцгоов. Хүүхдүүд томоотой сууж хуурай төмсөнд хахах шахан хомхойрон идэж байв. Өвгөн аман дахиа дуусмагц:

	— Ярих юмаа ярь л даа. Ялгаа байхгүй чи юу ч яриагүй юм шиг ямар ч ашиг өгөхгүй... Яадаг билээ дээ! Би тийм хэргийг зөндөө үзсэн! Дөчин жилийн өмнө даргын үүднээс биднийг сэлэм хэрэглэж хөөсөн юм шүү дээ? Одоо та нарыг хүлээн авч болох л юм. Гэхдээ ярьсан яриагүй ялгаагүй хана руу цохисонтой адил... Тэд яах юм бэ? Тэд мөнгөтэй хүмүүс, тиймээс тэд юуг ч тоохгүй! гэж нам дуугаар ярив. 

	Дахиад цөмөөрөө чимээгүй болов. Этьен Маэ хоёр босоход бусад нь хоосон тавгийн ард бодол болон дуу чимээгүй хоцров. Маэ Этьен хоёр Пьерон Левак хоёрын хойноос очиж тэднийг аваад дөрвүүлээ Раснерынх руу явав. Ажилчдын бусад тосгоноос төлөөлөгчид цөөн цөөнөөрөө очиж байлаа. Түдэлгүй төлөөлөгч хорин хүн бүгдээрээ цугларч компанийн нөхцөлийн эсрэг ажилчдаас тавих шаардлагыг харилцан ярилцаж боловсруулаад Монсу руу явав. Замд хойд зүгийн салхи нэвт шувт үлээж байлаа. Даргын харшид хүрэхэд хоёр цаг болов. 

	Зарц нь хүлээж бай гэж хэлээд улаан нүүрэн дээр нь хаалгаа тасхийтэл хааж яваад дараа нь эргэж ирэн тэднийг зочид хүлээн авах өрөөнд оруулж хөшгийг нь нээв. Өрөөнд бүрхэг өдрийн бүдэг гэрэл нэхмэл хөшгийг муухан нэвт тусаж байлаа. Зочид хүлээн авах өрөөнд амьхнаараа үлдсэн уурхайчид нэг л зовоод суусан ч үгүй. Өглөө тэд бүгдээрээ нүүр гараа сайн угааж гоёлынхоо цэмбэн хүрмээ өмсөн сахлаа засаж шаргал үс сахлаа нямбай гэгч нь самнаж илжээ. Тэд одоо гартаа малгайгаа базлан нүднийхээ булангаар II Генрихийн үеийн зөөлөвчтэй сандал XV Людовикийн үеийн сандлууд, арван долоодугаар зууны итали маягийн шүүгээ, арван тавдугаар зууны үеийн испани маягийн авдар, эрт цагийн сүм дуганы бүтээлэг, хээ угалзаар чимсэн ил галын зуух, хатгамал хөшгөөр чимсэн эрт үеийн бурхны алтан хатгамал хөрөг, зэрэг хуучны янз бүрийн маягийн эдлэлийг харуулсан тавилга руу харцгааж байв. Хуучны алтан хоргой, дээр үеийн өнгө нь гандсан торго зэрэг сүмийн маягийн бүх нандин зүйлүүд уурхайчдыг айх бишрэх байдалд оруулжээ. Дорно зүгийн сахлаг хивсний урт үсэнд тэдний хөл нь ороолдож байх шиг санагдаж байв. Хамгийн гол нь бүлээн уур үлээгчээс гарч байгаа ер бишийн гайхмаар жигд дулаан намуухан манангаар тэднийг бүрхэж замд хүйтэн салхинд бээрсэн нүүрийг нь дулаацуулан сэтгэлийг нь ихэд хөдөлгөв. Таван минут өнгөрөв. 

	Энэ их эд хогшил дүүрсэн аятайхан, баян тансаг өрөөнд уурхайчид улам ч сүрдэн сандарсан байдалтай болжээ. 

	Эцэст одонгийн тууз зүүсэн хүрмийнхээ товчийг бүгдийг нь товчилж өмссөн Энбо цэргийн байдлаар цэх шулуун алхсаар гарч ирж, эхлээд

	— Уухай. Та нар уу! Та нар үймээн гаргаж байгаа байх нь ээ? гээд өөрийнхөө үгийг тасалж егөөтэй янзаар: —Сууцгаа, сууцгаа. Та нартай ярих дуртай байна гэв. 

	Уурхайчид хаа суухаа мэдэлгүй ийш тийшээ харцгаав. Зарим нь зүрхэлж даруйхан сандал дээр сууж зарим нь торгон бүрээснээс нь эмээж зогссон нь дээр гэж боджээ. 

	Чимээгүй болцгоов. Энбо зөөлөн сандлаа зуух руу ойртуулж төлөөлөгчдийг таних гэж тэднийг шалавхан нэгд нэггүй харав. Энбо арын эгнээнд нуугдаж байгаа Пьероныг таниад дараа нь яг өмнө нь сууж байгаа Этьен рүү харан

	— Та нар надад юу ярих гэсэн юм? гэж асуув. 

	— Этьенийг үг хэлнэ гэж бодож байсан Энбо Маэг урагш гараад ирэхэд маш их гайхан биеэ барьж чадалгүйгээр:

	— Юу та гэж үү? Монсугийн хамгийн үлгэртэй ажилчин, ийм ухаан төгөлдөр, ахмад уурхайчин хүн үү! Танай удам энэ уурхайд зээтүү анх хүрсэн цагаас эхэлж ажилласан шүү дээ... муу байна, муу байна! Та үймээн дэгдээгчдийг удирдах болсонд би тун их харамсаж байна! гэж нэмж хэлэв. 

	Маэ түүний үгийг доошоо харан сонсоод дараа нь ярьж эхлэв. Эхлээд итгэл муутай нам дуугаар:

	— Ноён даргаа! Намайг тайван муу юм хийдэггүй болохоор нь нөхөд минь намайг сонгожээ. Ямар нэгэн үймээн дэгдээгчид зөвхөн замбараагүй явдал гаргагч дүрсгүй амьтад үймж байгаа биш байна гэдгийг та өөрөө үнэмшиж болно. Юм шударга байгаасай гэдэг ганцхан юмыг бид хүсэж байна. Бид өлсөж залхлаа. Ядахдаа өдөр бүр талхтай байхаар ажлаа зохиох тийм цаг ирлээ гэж бид бодож байна гэв. 

	Маэ хоолой нь зангирав. Дараа нь тэр толгойгоо өндийлгөж яг дарга руу ширтэн харж:

	— Таны шинэ үнэлэлтийг бид хүлээж авч болшгүй гэдгийг та сайн ойлгож байгаа байх аа. Биднийг бэхэлгээ муу хийж байна гэж зэмлэж байна... үнэн. Энэ ажилд их цаг зарцуулах хэрэгтэй юм! Гэвч хэрэв бэхэлгээг зохих ёсоор нь хийх юм бол бидний өдрийн хөлс улам бага болно бид түүнтэй түүнгүй амиа тэжээж чадахгүй байна шүү дээ. Тэгвэл бид дуусаж, та ажилчдаа үхүүлнэ шүү дээ! Бидэнд илүү хөлс төлөлдөө. Бид сайн бэхэлгээ хийе. Бэхэлгээнд хэчнээн цаг шаардагдах ёстой вэ тэр цагийг нь бид зарцуулъя. Зөвхөн нүүрс аминд орж байгаа болохоор одоо бид юуны өмнө нүүрс малтахыг голлож байна. Бид тантай өөрөөр ярих арга алгаа. Ажил хийлгэх гэж байгаа юм бол түүний хөлсийг төлөх хэрэгтэй. Харин та юу бодож ийм үнэлэлт гаргасан юм бэ? Үнэнээ хэлэхэд ухаанд ер орохгүй юм! Энэ бага үнэлэлтийг бэхлэлтэд тусад нь төлөх хөлсөөр нөхөж бидэнд тусалж байгаа юм шиг тэргэнцэр нүүрсэнд оногдох хөлсийг багасгаж байна. Энэ зөв байлаа ч гэсэн бэхэлгээнд тун их цаг зарцуулдаг учраас биднийг ялгаагүй тонож байна. Бас энэ худлаа байлаа ч гэсэн компани бидэнд юу ч өгөхгүй харин тэргэнцэр, нүүрс бүрээс хоёр сантимыг зүгээр сууж байгаад халаасандаа хийж байгаа нь бидэнд тун их гомдолтой байна. Ийм л байна! гэхэд

	— Зөв, Маэ зөв ярьж байна гэж Энбог илтгэгчийн яриаг таслах бололтой гараа огцом хөдөлгөхийг хараад төлөөлөгчид ам амандаа шуугив. 

	Гэхдээ Маэ даргад үг хэлэх чөлөө өгсөнгүй. Маэгийн уур хүрч үг нь аяндаа урсаж орж ирээд байжээ. Маэ үе үе өөрийнхөө хэлж байгаа үгийг гайхаж чагнахад өөрөө биш өөр нэгэн хүн даргын өмнө ярьж байгаа юм шиг санагдаж байв. Сэтгэл дотор нь тийм их юм хуримтлагдаж нуугдаж байсныг тэр өөрөө ч мэддэггүй байжээ. Гэтэл тэр одоо зовлонт гомдлоо, дотроо хадгалж явж чадахаа больжээ. Маэ өөрийнхөө, бүх нөхдийн хоосролын тухай, зовлонт хөдөлмөрийн тухай, мал шиг амьдралын тухай уурхайчдын гэрүүдээр өлссөн хүүхэд уйлж байгаа тухай ярьж сүүлийн үед ажилчид ялимгүй хөлс авч байгаа тухай жишээ хэлэв. Аргагүйн эрхэнд сул зогссон байхад торгуульд төлөх, суутгуулах, зэргээр улам ч бага болсон бараг хүнийг доромжилсон бага хөлсийг эцэг нь гэртээ авч ирэхэд гэрээр дүүрэн уйлаан болдог билээ. Хүмүүсийг ингэж хорлохоор шийдсэн гэж үү дээ? гээд эцэст нь:

	— За ноён дарга минь үхэх болсноос хойш яасан ч үхнэ. Нэгэнт үхэхээс хойш юу гэж ч зүтгэж байх билээ дээ... Ядахдаа ажил дээрээ зовж байхын хэрэггүй шүү дээ гэдгийг танд хэлэх гэж ирлээ. Бид уурхайгаас явсан. Бидний нөхцөлийг компани хүлээж аваагүй цагт бид уурхайд орохгүй. Компани тэргэнцэр нүүрсэнд төлөх хөлсийг багасгаж бэхэлгээний хөлсийг тусад нь төлөх хүсэлтэй байна. Гэтэл бид аль алинд нь хамт урьдынхтайгаа адил хөлс авч тэргэнцэр нүүрс бүрд таван сантим нэмэн төлөхийг шаардаж байна. За одоо та шударга ёс, хөдөлмөрийг хүндэтгэдэг эсэхээ өөрөө мэд дээ гэв. 

	— Үнэн... Маэ зөв ярьж байна. Бид цөмөөрөө тэгж бодож байна... Шударга бай гэж бид зөвхөн шаардаж байна гэж зарим уурхайчид хэлэх нь сонсогдов. 

	Зарим нь дуугүй л байсан мөртөө тавьсан шаардлагыг толгой дохин сайшаав. Тэр үед нэг ч хүн даргын зочдын өрөөний сайхан тохилог байдал, алтадсан зүйл, оёмол хатгамал, хоргой торго, учир нь үл ойлгогдох эртний эдийг ажиглахаа байж хөл дороо хүнд шаахайнд нь үнгэгдэж байгаа зөөлөн хивсийг мэдрэхээ больжээ. 

	— Надад хариу хэлэх зав өгөөч, тэргэнцэр нүүрснээс компани хоёр сантим хожиж байгаа гэдэг бол юуны өмнө худлаа. Тооцоогоо үзэцгээе л дээ гэж эцэст Энбо уурлан хашхирав. 

	Эмх замбараагүй маргаан болов. Төлөөлөгчдийн дотор хагарал гаргах гэж Пьерон дэмжинэ биз гэж дарга хэлэхэд тэр эргэж учир нь олдохгүй нэг юм аман дотроо үглэв. Харин Левак хамгийн шийдэмгий хүмүүсийн толгойлогч нь болох гэж бодсон боловч мэдэхгүй юмаа нотлохыг оролдож эхнээсээ эцсээ хүртэл зөвхөн будилав. Ногоо ургуулдаг дулаан байр шиг халуун дүүгсэн, сүлжмэл даавуугаар доторлосон өрөөнд бүгдээр шуугилдахад

	— Хэрэв та нар цөмөөрөө нэг зэрэг ярих юм бол бид ярилцахын хэрэг алга гэж Энбо хэлэв. 

	Энбо биеэ барьж ямар нэгэн хор шаргүй тогтвортой хүний дүр үзүүлэхийг оролдож байлаа. Ийм байдал эзнээсээ тушаал авч удирдлагадаа байгаа хүмүүсээрээ ажил дуулгавартай хийлгүүлэхийг боддог дарга хүнд байдаг ажээ. Энбо анх ярьж эхэлснээсээ эхлээд Этьенээс хараагаа салгалгүй ширтэж түүнийг ямар нэгэн аргаар ярианд оролцуулахыг оролдож байсан боловч Этьен яг дуугүй суугаад байлаа. Энбо хоёр сантимын тухай асуудлыг орхиж:

	— Үгүй, та нар жигшмээр өөдгүй юманд автагдаж байгаагаа хүлээж үнэнээ хэлсэн нь дээр. Одоо муухай тахал болох шинэ амьсгал газар сайгүй нэвтэрч хамгийн сайн ажилчдыг хүртэл мунхруулж байгаа шүү дээ... ээ, би хэнээс ч номлол шаардахгүй, та нар шал өөр болсон гэдгийг би түүнтэй түүнгүй сайн мэдэж байна... Та нарын урьдын амгалан тайван байдал чинь хаашаа алга болж орхив оо! Та нарт элдэв юм амлаа юу, тийм үү! Талхнаас их тостой болно гэж ятгаад эзэн болох цаг ирлээ гэж та нарт хэлжээ дээ... Нэг үгээр хэлэхэд та нарыг энэ улигт интернационал, нийгмийг бут цохино гэж мөрөөдөж байдаг дээрэмчдийн арми өөртөө урвуулан авчээ.. гэж асуудлыг гэнэт дэлгэрүүлэн тавив. 

	Этьен тэсэж чадалгүй:

	— Ноён дарга эндүүрч байна. Монсуд цэг ч уурхайчин интернационалд элсэн ороогүй. Гэвч хэрэв уурхайчдыг түүн рүү түлхээд байх юм бол уурхайгаараа цөмөөрөө түүнд элсэж орно. Бүх юм компаниас шалтгаална гэв. 

	Энэ минутаас эхлээд бусад төлөөлөгчид тэнд байхгүй байгаа юм шиг тэмцэл зөвхөн Энбо Этьен хоёрын хооронд болов. 

	— Компани бол ажилчдыг аврагч нь байхад та нар дэмий занаж зүхээд байх юм. Энэ онд компани тосгон барихад гурван зуун мянган франк гаргасан. Үүнд зарцуулсан мөнгө компанид хоёр хувийн ашиг өгөхгүй байна. Би ажилчдад өгч байгаа тэтгэвэр, олгож байгаа нүүрс, эмийн тухай яриагүй байна... Та хэдхэн сарын дотор манай хамгийн чадмаг ажилчны нэг болсныг бодоход ухаалаг хүн бололтой байдаг юм. Тиймээс муу нэртэй хүмүүстэй нийлж биеэ хорлож байснаас миний хэлсэн маргаангүй үнэн явдлыг тарааж явсан нь танд дээр биш үү. Би муу нэртэй хүн гэж Раснерыг хэлж байна шүү дээ. Өөрийнхөө уурхайг социализмын халдвараас аврахын тулд бид энэ амьтнаас салахаас өөр аргагүй болсон юм аа... Та тэднийхээр дандаа үзэгдэж байх юм. Харилцан туслалцах касс байгуулах санааг Раснер танд хэлсэн нь эргэлзээгүй. Хэрэв тэр касс зөвхөн хадгаламжийн касс байх юм бол бид дуртай зөвшөөрөх байсан юм. Гэвч бид энэ кассыг биднийг эсэргүүцэх зэвсэг болж тэмцэл хийхэд мөнгөн нөөцийн фонд болно гэж боддог юм. Үүнтэй холбогдуулан компани танай кассыг гартаа авч хянаж байх бодолтой байна гэдгийг танд хэлэх хэрэгтэй гэж үзэж байна гэв. 

	Этьен даргад ярих бололцоо өгч түүний яг нүд рүү нь ширтэн уурласнаас болж уруул нь ялимгүй чичрэн чагнаж байлаа. Энбог дуугүй болоход Этьен инээмсэглэж дөлгөөн дуугаар:

	— Энэ чинь шинэ шаардлага байна. Ноён дарга та одоо хүртэл кассад хяналт тавих хэрэгтэй гэдгийг бодоогүй байсан. Компани биднийг бага асрамжилж, өршөөгчийн үүрэг гүйцэтгэхээ больж харин шударга ёс гаргаж бидэнд оногдох хөлсийг өгөн цалинг минь өөртөө авахгүй байгаасай гэдэгт л хамаг зовлон байна. Хямрал гарах бүрд хувь нийлүүлэгчийн ашгийг багасгахгүй гэж ажилчдыг өлсгөж зовоож байх нь зөв гэж үү?.. Ноён даргаа, юу ч гэж ярилаа гэсэн танай шинэ журам бол хөлсийг нууцаар багасгаж байгаа хэрэг ээ. Иймээс бид дургүйцэж байна! Хэрэв компани ажилчныг хохируулж байж хэмнэлт хийх гэж байгаа бол тун тэнэг хэрэг үйлдэж байна гэхэд

	— Би харин ингэнэ гэж бодож байсан юм. Хөрөнгөтнүүд ард олныг өлсгөн тарчилгаж түүний цус хөлсөөр амьдарч байна гэж зэмлэнэ гэдгийг би мэдэж байсан юм. Тийм тэнэг юм ярих нь танд ичмээр хэрэг шүү дээ! Үйлдвэрийн газарт жишээ нь нүүрсний уурхайд зарцуулсан хөрөнгө ямар их аюулд учирч байгааг та нар мэдэх ёстой шүү дээ! Уурхайг бүрэн тоноглоход эзэн хүн бүтэн хагас саяас хоёр сая франк зарцуулдаг юм. Ядахдаа ялимгүй ч гэсэн орлого түүнээс гаргаж авахын тулд хэчнээн их мөнгө үрж хэчнээн хөдөлмөр зарцуулах хэрэгтэйг ойлгож байгаа биз дээ. Францад уулын үйлдвэрийн хувь нийлүүлсэн нийгэмлэгийн бараг тал хувь нь сүйрэлд ороод байна... Аюулаас гарах гэж оролдож байгаа үйлдвэрийн газрыг хатуу яхир байна гэж зэмлэх нь тэнэг хэрэг юм аа. Ажилчид нь хохирох үест үйлдвэрийн газар ч бас өөрсдөө хохирдог билээ. Одоогийн хямралд компани та нараас бага алдаж байна гэж та нар бодож байна уу? Хөлсний хувьд гэвэл компани эзэн нь болж чадахгүй. Компани өрсөлдөөний нөхцөлд захирагдах ёстой юм. Хэрэв тэгэхгүй бол компани хоосрох аюулд учирна. Байдалд гомдохоос бус харин компанид гомдох хэрэггүй... Та нар үг дуулах дургүй байгаа чинь ойлгох дургүй байна гэсэн үгээ! гэж Энбо ярив. 

	— Үгүй, бид ойлгож байна. Бүх ажил одоо явж байгаа шигээ явахад бидний байдал яасан ч сайжрахгүй гэдгийг сайн ойлгож байна. Иймээс ч ажилчид эцсийн эцэст бүх зүйлийг өөр болгохоор тэмцэх болно гэж Этьен ярив. 

	Тун зөөлөн нам дуугаар хэлж байгаа юм шиг өнгөндөө харагдсан боловч энэ нотолгоо гүн агуулгатай бүх хүмүүсийг шууд нам гүм болтол тийм аюултай сонсогджээ. Чив чимээгүй биеэ хураасан энэ минутад айн эмээх байдал тодорч байлаа. Төлөөлөгчид түүний хэлсэн үгний учир утгыг сайн ойлгоогүй боловч энэ зочид хүлээн авах өрөөнд энэ бүх сайхан эд хогшлын дунд нөхөр нь ажилчдад дэлхийн хайр хишиг шаардаж байна гэдгийг мэдэж, ялимгүй нэг зүйлийн нь үнээр ч гэсэн нэг уурхайчин бүтэн сарын турш хооллож болох тийм үнэтэй хөшигнүүд, зөөлөн эвтэйхэн сандал энэ бүх гоёмсог үнэт тавилгыг нүднийхээ булангаар харж байлаа. 

	Эцэст бодолд орсон Энбо яриа дууслаа гэдгийг ойлгуулах гэж босоход сууж байсан хүмүүс ч босов. Этьен тохойгоороо нудрахад Маэ эмх замбараа муутайхан үгээр:

	— Ноён даргаа ердөө л энэ үү? Та бидэнд юу ч хариулсангүй шүү дээ. Таныг бидний нөхцөлийг няцааж байна гэж өөр хүнд хэлэх хэрэгтэй болж байх шив дээ гэхэд

	— Би юу? Хонгор минь би ердөө няцаагаагүй байна! Би та нартай адил хөлсний хүн. Би нүүрс зөөгч танай энэ сүүлчийн хүнээс илүү юм шийдэж чадахгүй. Надад үүрэг өгдөг. Би тэр үүргийг яг биелүүлэх ёстой. Би та нарт хэлэх үүрэгтэй гэж үзсэн бүгдийгээ хэлсэн. Харин юу ч шийдэж чадахгүй. Та нар шаардлагаа тавилаа. Би шаардлагыг чинь захиргаанд дамжуулаад хариуг нь дараа та нарт мэдэгдэнэ гэж Энбо хариулав. 

	Энбо том түшмэлийн томоотой эелдэг дүр үзүүлж, догдолж байгаагаа мэдэгдэхгүйг хичээн, тэр ч байтугай хуурамч эелдэг байдал гарган хээнцэрлэж өөрийгөө зөвхөн захиргааны гар хөл гэдгээ харуулахыг оролдов. Уурхайчид түүнийг итгэхгүй харж, энэ чинь хаашаа гуйвж байна даа, бидэнд худал хэлэх ямар сонирхол байгаа юм бол, ажилчид, жинхэнэ эзэд хоёрын хооронд зогсож хэчнээн мөнгө дээрэмдээ бол гэж дотроо бодоцгоов. Энбо ёстой мэхлэгч хүн болох нь илт байв. Хөлсний хүн ажилчидтай адил хөлс авдаг мөртөө баян байх гэж үү!

	Этьен дахин саад хийх гэж оролдон:

	— Ноён даргаа бид захиргааны гишүүдтэй биеэрээ уулзаж тэдний нүүрэн дээр өөрсдийнхөө шаардлагыг хамгаалж болдоггүй нь тун харамсалтай. Бид хүн итгэх олон юм олж, олон юм тайлбарлах байсан юм сан. Бидний тайлбарлах юм танд ойлгогдохгүй байх нь зайлшгүй хаана очиж ярихаа мэдэх юм сан гэв. 

	Энбо ер уурласангүй. Харин ч жуумалзан инээмсэглэж:

	— Уухай мөн! Нэгэнт та нар намайг итгэхгүйгээс хойш ажил хэргийг улам ээдрээтэй болгож байгаа хэрэг... Тэгвэл та нар тийшээ явах хэрэгтэй! гээд Энбо зочдын өрөөний нэг цонх руу зааж тодорхой биш зангав. Төлөөлөгчид түүний гарын хөдөлгөөнийг дагаж харж байв. Хаашаа явах болж байна даа? Парис хот руу л явах хэрэгтэй байх аа даа. Гэвч хаашаа явбал зохихыг нь тодорхой мэдсэнгүй. Нэг л нууц шүтээн дотор үзэгддэггүй нэг бурхан заларч байдаг аюултай алс, явж хүрэхийн аргагүй бурхны оронд байдаг бололтой. Ажилчид түүнийг хэзээ ч үзсэнгүй үзэх ч үгүй зөвхөн түүний дааж давшгүй хүч Монсугийн хэдэн арван мянган ажилчны хувь заяаг алсаас дарж байна гэдгийг таамаглав. Энбог ярьж байхад түүний ард энэ далдын хүч зогсож түүний яриагаар дамжуулан шийтгэл ялаа тунхаглаж байх шиг байлаа. 

	Тэд хүнд байдалд орж урам нь хугаран Этьен хүртэл явсан нь дээр гэсэн шинж үзүүлж мөрөө хавчив. Энэ үед Маэгийн дал мөрнөөс Энбо барьж Жанленыг ийн бие ямар байна гэж асуув. 

	— Энэ чинь бас та нарт хүнд сургамж болж байгаа юм. Муу бэхэлгээг та нар зүгээр гээд байдаг шүү дээ!.. Нөхөд минь сайн бод тэгвэл ажил хаялт бүгдэд минь аюултай гэдгийг та нар ойлцоно гэдгийг би зөвлөж байна. Долоо хоног хүрч чадалгүйгээр та нар өлсөж үхэх болно. Тэгэхэд та нар яах вэ? Би та нарыг сэхээрнэ гэж бодож, хамгийн хождохдоо даваа гарагт та нар ажлаа сэргээн явуулна гэдэгт би итгэж байна гэж эцэст нь Энбо нэмж хэлэв. 

	Бүгдээрээ хаалга руу хөдөлж үгэндээ орно гэж найдаж байгаагаа илэрхийлсэн захиралд хариу нэг ч үг хэлэлгүйгээр чанга чанга гишгэлэн зочдын өрөөнөөс бээцийн гарцгаав. Энбо тэднийг үдэж гаргахдаа нэг талаас шинэ үнэлэлт гаргасан компани, нөгөө талаас тэргэнцэр нүүрс бүрд таван сантимын хөлс нэмэн төлөхийг шаардсан ажилчид хоёрын хоорондын хэлэлцээрийн дүнг товч хэлэх нь зүйтэй гэж үзэв. Уурхайчдын биелшгүй найдлагыг замхруулахыг хүсэж тэдний шаардлагыг захиргаа ямар ч гэсэн няцаана гэж бодож:

	— Сайн бодоцгоогоорой. Тэнэг юм битгий хийгээрэй гэж Энбо тэдний дуугүй байдлыг нь эвдэн хэлэв. 

	Үүдний өрөөнд Энботой Пьерон доор гэгч нь нахисхийн салах ёс гүйцэтгэхэд харин Левак малгайгаа гараараа зориуд хол даялзуулж өмсөв. Маэ салахдаа юу хэлдэг билээ гэж бодох гэтэл Этьен тохойноос нь татаж хоригложээ. Ингээд цөмөөрөө ууртайгаар дуугүй гарцгаав. Гол хаалга тасхийтэл хаагдлаа. 

	Энбог хоол идэх өрөөнд орж ирэхэд зочид архи урдаа тавин дуугүй сууж байлаа. Энбо ажлын байдлын тухай хоёр үгээр Денеленд хэлэхэд тэр бүүр ч гунигтай байдалд оров. Энбог хөрсөн кофе цай ууж байх үед бусад нь өөр юм ярихыг оролдсон боловч Грегуар ажил хаялтын тухай дахин ярьж, ажилчид ажил хаяхыг хориглосон хууль байдаггүй нь хачин юм гэв. Сесилийг тайвшруулах гэж Поль Негрель харгис цагдаа нар удахгүй ирнэ. Ирэхийг нь хүлээж байгаа гэж ярив. 

	Энбогийн гэргий зарцаа дуудан ирүүлээд:

	— Ипполит, бид зочдын өрөөнд удахгүй очно, очиж цонхийг нь онгойлгон салхи сайн оруул гэж тушаав. 

	 

	 


III

	 

	Хоёр долоо хоног өнгөрч гурав дахь долоо хоногийн даваа гарагт ажилд ирсэн тухай захиргаанд илгээсэн мэдээнээс үзэхэд уурхайд орж байгаа ажилчдын тоо улам, улам цөөрч байгаа нь гэрчлэгджээ. Өглөө ажил сэргэнэ гэж бодсон нь дэмий болж буулт хийхгүй гэж захиргаанаас хөшсөн нь ажилчдын хорслыг хүргэжээ. 

	Зөвхөн Воре, Кревкер, Миру, Модленд ажил хаялт гараад зогссонгүй, бас Виктуар, Фетри-Кантельд уурхайчдын дөнгөж дөрөвний нэг нь уурхайд орж тэр ч байтугай ажил хаялт Сен-Томыг хүртэл нөлөөлж ажил хаялт нийтийг хамрав. 

	Воред уйтгартай нам гүм болжээ. Ажил зогссон том үйлдвэрийн газруудын нэг адил орчин тойронд нь хүн ч үгүй, чимээ анир ч үгүй сөнөсөн юм шиг байдаг болов. Өндөр гүүрний дагуу мартагдсан гурав дөрвөн тэргэнцэр хэнд ч хэрэггүй эд шиг дуу чимээгүй хөдөлгөөнгүй зогсон арван хоёрдугаар сарын орог саарал тэнгэрт сүүмийн харагдаж байлаа. Доор тулгуур нарийхан модны хоорондох ухаж гаргасан нүүрсний нөөц аажим аажмаар багасаж хар газар гарч ирэн, бэхэлгээний бэлтгэж хураасан мод цутган орж байдаг бороонд ялзарч, сувсны булингартай усанд зогсоолын дэргэд усан онгоцны дутуу ачсан чиргүүл нойрмоглож байгаа юм шиг зогсон, хүхэрлэг занар бороонд норж утаа манаруулж байгаа хоосон овгор шороон дээр хаягдсан түрдэг тэрэг бариулаа тэнгэр өөд эвгүй ёрдойлгоод зогсож байлаа. Юу юунаас илүү хаалтыг нь янгинатал хаасан нүүрс дугаарлах байр, дотор нь тэргэнцэр нижигнэх чимээ сонсогдохоо больсон, нүүрс хүлээн авах байрны цамхаг хөдөлгүүр нь зогссон машины тасаг, нарийхан утаанд хэтэрхий томдсон яндан эд бүгд нь тун ч уйтгартай харагдана. Өргөдөг машиныг зөвхөн өглөөгүүр ажиллуулдаг болжээ. Морь маллагчид уурхай дахь морьдод тэжээл авч очиж өгдөг байв. Бэхэлгээг засварлах явдал зогссоноос болж зайлшгүй гарах нуралтад нүүрс зөөдөг нүх сүйдэх вий гэж харж хандах ажлыг уурхайд ажилчдын оронд зөвхөн мастерууд хийдэг байлаа. Гэвч өглөөний арван цагаас эхлээд дээшээ доошоо зөвхөн шатаар гарч ордог болжээ. Гашуудлын бөөн хар тоосонд дарагдсан, уурхайн чимээ аниргүй барилга дунд уурхайд үлдсэн амьдралын ганц оч болох зөвхөн ус татах хөөргийн удаанаар шуухитнах амьсгаа урьдынхаа адил сонсогдоно. Хэрэв энэ амьсгаа зогсох юм бол газар доорх ус уурхайг живүүлэх байсан биз ээ. 

	Уурхайн харалдаа дэнж дээрх ажилчдын хоёр зуун дөч гэдэг тосгон мөн сөнөсөн юм шиг байдаг болов. Лиллигээс цагдаагийн дарга нар ирж замаар харгис цагдаа нар давхилдах болжээ. 

	Гэвч ажил хаягчид тайван байсан учир цагдаагийн дарга цэрэг гэр лүүгээ буцахаар шийджээ. Үүний урьд уг тосгон энэ өргөн талын бүх хүн амд тийм сайн үлгэр үзүүлж байсангүй. Эрэгтэйчүүд архины мухлагаар орохгүй гэж өдөржингөө унтаж, эмэгтэйчүүд кофе цай ч уухгүй дэмий ярьж, хэрэлдэх нь багасаж амгалан суух болоод хүүхэд хүртэл байдлын бүх чухлыг мэдсэн юм шиг ухаалаг болж хоорондоо зодоо хийхдээ хүртэл орилж хашхирахгүй болжээ. Нэг үгээр хэлэхэд хүн бүр уснаас чимээгүй, өвснөөс намхан байхыг хичээдэг болжээ. Ийм байдал тосгоны бүх хүмүүсийн тэр үеийн дүрэм, амнаас ам дамждаг уриалга нь болсон байна. 

	Харин Маэгийн гэрээр хүмүүс тасралтгүй чихцэлдэж байдаг байлаа. Этьен харилцан туслалцах кассын нарийн бичгийн дарга болохоороо гачигдаж байгаа айл өрөхөд тусламж хуваарилдаг байв. Татвараас гадна тусламж болгож нэрсийн жагсаалтаар цуглуулсан хэд хэдэн франк кассад оржээ. Гэсэн мөртөө бүх хөрөнгө шавхагдаж ажилчид мөнгөгүй болов. Яаж амь хоргоох : билээ? Өлсгөлөнгийн аюул ойртсоор байв. Мегра хүнсний зүйл хоёр долоо хоногийн турш зээл олгож байна гэж амласан боловч долоо хоног өнгөрөхөд хэлсэн үгнээсээ буцаж зээл өгөхөөс татгалзав. Мегра уг компанийн тушаалд захирагдах болохоор магадгүй компани тосгоны ажилчдыг өлсгөж ажил хаялтыг түргэн зогсоохыг бодсон ч байж болох юм. Тэгэхдээ Мегра эх эцэг нь юм авхуулахаар явуулсан охин сэтгэлд нь таалагдах эсэхээс болж заримд нь талх өгч, заримд нь татгалзаж өөрийнхөө шал тэнэгийг харуулж байдаг байв. Маэгийн гэргийд Мегра юу ч өгдөггүй Катрин Меград оногддоггүй болохоор түүнд нь хариу болгож эхийг нь үзэн яддаг байлаа. Бүх зовлон дээр бас нүсэр хүйтэн улам нэрмээс болж, эрэгтэйчүүдийг уурхайд орохоос нааш захиргаа түлш өгөхгүй гэдгийг эмэгтэйчүүд мэдэж байсан учраас нүүрсний нөөц багасаж байгааг хараад сандардаг болов. Өлсөж үхэхээс гадна бас хөлдөж үхэж магадгүй аюул тулгарчээ. 

	Маэгийнхан дөнгөн данган амь торгоох болов. Левакийнхан Бутлугаас зээлж авсан хорин франкаар худалдаж авч байсан учир тэрхэн үедээ хоолтой байжээ. Пьероныхон хэзээ ч тасрахгүй мөнгөтэй боловч, хүн зээлье гэж гуйх байх гэж айгаад бусадтай адил өлсөж байгаа дүр үзүүлэхийг хичээн гэргий нь Меграгаас хүнсний зүйл зээл авдаг байлаа. Хэрэв Пьероны гэргий банзлынхаа хормойг сөхөж шалиглах юм бол Мегра баярлаж өөрийнхөө дэлгүүрийг тэр чигээр нь зүгээр өгөх байсан биз ээ. Хоёр дахь долоо хоногийн бямбад олон айл хоолгүй унтахаар хэвтэв. Хүнд өдрүүд эхэлсэн боловч өлсгөлөн хүмүүс нэг ч гомдол зовлон тоочсонгүй гаргасан шийдвэрт захирагдан зориг гаргаж тайван байцгааж байлаа. Хэдийгээр зовж зүдэрч байсан боловч ялалт ирнэ гэж бүгдээрээ итгэж, мухар сүжиг бишрэлийн үүднээс бүрэн найдаж байлаа. Шударга эрин цаг ирнэ гэж амласан болохоор тэд бүх нийтийн жаргалыг байлдан авахын төлөө хохироход бэлэн байжээ. Өлсгөлөн хүмүүсийг онгироож тэдний ухаан мэдлэгийн явцуу хязгаар хэзээ ч тэгж тэлэн, энэ өлсгөлөн мөрөөдөгчдийн өмнө тийм өргөн уудам чөлөө хэзээ ч ингэж нээгдэж байсангүй. Тэд ядарч нүд нь харанхуйлахад мөрөөдөж байдаг сайхан нийгэм нь өмнө нь сүүмэлзэн бодогдож хүмүүс цөм бие биетэйгээ ах дүүс болох тэр нийгэм, хөдөлмөр, хамтран хооллох алтан үе тун ойрхон тэр ч байтугай бий болж байгаа юм шиг санагдана. Эцэст шударга ёс түгэн дэлгэрсэн тийм үед орно гэдэг тэдний итгэлийг юу ч гуйвуулж чадахгүй байв. 

	Кассын хөрөнгө барагдаж компани буулт хийхгүй нь илт болон байдал өдөр тутам муудаж байсан боловч ажил хаягчид найдсан хэвээрээ зовлонт байдлыг хүйтнээр инээмсэглэн угтаж байдаг байлаа. Хэрэв хөл доорх газар нь хөмөрдөг юм гэхэд ямар нэг ид шидтэй юм биднийг аварна гэдэг итгэл нь өлсөхөд нь талх болж даарахад нь дулаацуулж өгдөг болжээ. Маэгийнх болон зөвхөн усан шөлөөр хооллож байгаа бусад айлуудын хүмүүсийн толгой нь эргэж байсан боловч зэрлэг араатны хоол болгон хаяж өгсөн христосын зовлонт хүмүүс шиг сайхан амьдрал ирнэ гэж бишрэн онгирсоор байдаг байлаа. 

	Одоо Этьен маргаангүй удирдагч нь болжээ. Үдшийн цагуудаар болдог ярианд Этьений үгийг бурхны үг шиг сонсдог болсон бөгөөд тэрээр ном уншсаар байгаад оюун ухаан нь дэлгэрч бүх юмны талаар шүүмжлэлтэйгээр хандаж ярьдаг болжээ. Этьен шөнийн турш ном уншиж, олон захидал авдаг болов. Тэр ч байтугай Этьен бельгийн нийгэм журмын үзэлтний «Өшөө авагч» гэдэг сонин захиалж тосгонд анх удаа үзэгдсэн энэ сонин Этьенийг ажилчдын дотор сүрхий нэр хүндтэй болгожээ. Нэр хүнд нь өдөр тутам өсөх бүр Этьен улам ч их хүч гаргадаг болжээ. Олон хүнтэй захидлаар харилцаж тэр мужийн өнцөг булан бүрийн ажилчдын хувь заяаг хэлэлцэх, Ворегийн уурхайчдад зөвлөгөө өгөх, хамгийн гол нь өөрийгөө тойрч байгаа ертөнцийн төв нь би болжээ гэж бодох эд бүгдээс болж тосонд гар нь халтартсан өчигдрийн механик, нүүрсний тоосонд харласан өнөөдрийн уурхайчин Этьен биеэ тоодог болжээ! Этьен нэг шат ахиж үзэн яддаг хөрөнгөтөнд ойртож байгаагаа хүлээхгүй боловч өөрийнхөө ухаантайд далдуур эрэлхэж, эдийн баялагт хүрэх боломж өөртөө нээгдэж байгаад баярладаг болов. 

	Зөвхөн боловсрол дутаж, үүнээс болж хүрэм өмссөн ямар нэгэн ноёнтой ярихад хулчгар аймтгай болоод байх юм гэж бодохоос Этьений сэтгэл нэг л сэвтэй байдаг байв. Этьен бие дааж боловсрохын төлөө зогсоо зайгүй ажиллаж олон юм уншсан боловч эрэмбэ дараагүй байсан учраас уншсан юм нь тун удаан ойлгогдож эцсийн эцэст уншсан юм нь толгойд нь хутгалдаж ойлгохоосоо ойлгохгүй нь их болдог байв. Иймээс заримдаа сайн бодож өөрийгөө ажилчдын удаан мөрөөдсөн тэр хүн нь огт биш болж байна гэж айн сандардаг болжээ. Магадгүй ярьж ажиллаж чаддаг, нөхдөдөө ямар ч хор гэм хүргэдэггүй тийм эрдэмтэн өмгөөлөгч хүн хэрэгтэй байж болох юм гэж боддог боловч дорхноо дургүй нь хүрч өөртөө дахин итгэж үгүй, үгүй! Ямар ч өмгөөлөгч хэрэггүй. Тэд цөмөөрөө өөдгүй амьтад. Мэдлэгээ ард түмний хөрөнгөөр амттайхан хоол идэж уухад ашигладаг хүмүүс ямар ч гэсэн ажилчид өөрсдийнхөө хэргийг өөрсдөө шийдвэрлэх ёстой гэж бодоод Этьенд ард түмний төлөөлөгч болно гэдэг бодол дахин төрнө. Монсу ч яах вэ манай эрхэнд байна. Парис л мэдэгдэхгүй хол байна. Гэнэт нэг сайхан өдөр депутат болоод сайхан танхимд үг хэлж байхыг яаж мэдэх вэ. Этьен хөрөнгөтний эсрэг яаж мөндөр цахилгаан буулгах тухайгаа бодож энэ бол парламентад ажилчин хүн хэлсэн анхны үг болно гэж боддог байв. 

	Этьен хэдэн өдрийн турш тун их завгүй байв. Плюшар захидал дараа дараагаар ирүүлж, түүндээ Монсуд очих, ажил хаягчдыг зоригжуулахыг зөвлөсөн байжээ. 

	Плюшар даргалж амьхандаа хурал цуглаан хийх тухай яриа гарч ирэв. Энэ төлөвлөгөөний цаана ажил хаялтыг ашиглан тэр үед сайн итгэхгүй тээнэгэлзэж байсан уурхайчдыг интернационалд татан оруулах санаа нуугдаж байгаа нь эргэлзээгүй байв. Этьен шуугиан дэгдээхээс болгоомжилж байсан боловч хэрэв Раснер энэ явдлыг сүрхий эсэргүүцээгүй сэн бол Плюшарыг ирэхийг эрхбиш зөвшөөрөх байсан биз ээ. Этьен хэдийгээр өөрөө бүх талаар нөлөөтэй болсон боловч залуу хүн болохоороо уурхайчдын өмнө нэлээд дээр үеэс гавьяа байгуулсан «Олз» гэдэг цайны нь газар ирдэг хүмүүсийн дотор аялдан дагалддаг хүн олонтоо болсон Раснерын үгэнд орох хэрэгтэй байжээ. Иймээс Этьен Плюшарт юу гэж хариулахаа мэдэхгүй тээнэгэлзэж байв. 

	Даваа гарагийн өдрийн дөрвөн цагт Этьенийг Маэгийн гэргийтэй хамт доод давхрын өрөөнд сууж байхад Лиллигээс дахиад захидал ирэв. Маэ өөрөө хийх юмгүй уйдахдаа загас барихаар явсан байжээ. Хэрэв тэр усны хаалтын урд талын сувгаас сайн загас барьж чадах юм бол түүнийг зарж мөнгөөр нь талх худалдан авч болох ажээ. Өвгөн Үхэшгүй сайн эмчлүүлсэн Жанленыг ийн хөлийг аль хэр болж гэдгийг шалгаж үзэхээр түүнтэй хамт гэрээс гарахад, жижигхэн хүүхдүүд Альзиратай хамт гадагшаа явсан байв. Альзира өдөр бүр уурхайн овоолоотой шороон дээр очиж нүүрсний хэлтэрхий түүж хэдэн цаг болдог байжээ. Маэгийн гэргий галаа олигтой түлэхээсээ татгалзаж асахтай үгүйтэйн хоорондох цогийн дэргэд сууж, цамцныхаа товчийг тайлан бараг бүсэлхийндээ хүрэх шахам унжсан мээмээ гаргаж Эстеллийг хөхүүлж байлаа. Этьенийг захиагаа уншиж дуусаад эвхэхэд Маэгийн гэргий

	— За яаж байна? Сайхан мэдээ байна уу? Бидэнд мөнгө ирүүлэх гэнэ үү? гэж асуув. Этьен толгой сэгсрэв. 

	— Энэ долоо хоногийг яаж өнгөрүүлэхийг би ер бодоод олохгүй юм... Гэсэн ч амь торгоох л хэрэгтэй. Хүмүүс үнэн явдал өөрийнхөө талд байгааг мэдэх юм бол тэр мэдлэг нь өөрсдийг нь зоригжуулж эцсийн эцэст тэд зорьсондоо ямагт хүрнэ. Тийм биз дээ? гэж Маэгийн гэргий үргэлжлүүлэн ярив. 

	Маэгийн гэргий сэхээрч ажил хаялтыг үргэлжлүүлэх талд зогсдог болжээ. Уг нь ажлаа зогсоохгүйгээр компанийг шударга болгосон бол дээр байсан нь мэдээж. Гэвч нэгэнт ажил зогсоосноос хойш шударга ёсыг олж автал ажил сэргээж болохгүй гэж яг үнэний талд явж байгаа мөртөө өөрийгөө буруутан мэт дүр үзүүлснээс өлсөж үхэх нь дээр! гэж Маэгийн гэргий гуйвалтгүй боддог болжээ. 

	— Ээ дээ! Ядахдаа булчин задрах өвчин гарч биднийг энэ бүх мөлжигчид, компанийг удирдаж байгаа өөдгүй амьтдаас салгадаг ч болоосой доо! гэж Этьенийг хэлэхэд

	— Үгүй! Үгүй! Ямар ч хүнийг үхэг гэж болохгүй. Хүмүүсийг үхүүлснээр бид амар жимэр болохгүй. Тэдний оронд өөр тарчилгагчид гарч ирнэ... Одоогийн эзэд ухаараасай гэдэг ганцхан юмыг би хүсэж байна. Ухаарах ч байх гэж би бодож байна. Сайн хүмүүс газар сайгүй байна шүү дээ... Таны улс төрийн бодлогыг би зөвшөөрөхгүй байна гэдгийг та мэдэж байгаа шүү дээ гэж Маэгийн гэргий татгалзаж хэлэв. 

	Үнэндээ ч Маэгийн гэргий Этьений омогтой ярианд ер нь дургүйхэн байдгаас гадна түүнийг хэрүүлч хүн гэж боддог байжээ. Хийсэн хөдөлмөрийг шударга ёсоор зөв үнэлж хөлс төл гэж шаардах нь ч зөв. Харин хөрөнгөтөн, засгийн газрыг зэмлэж янз бүрийн дэмий юм энд яриад байхын хэрэг юү байгаа билээ? Үүний хариуд Этьенийг л буруутан болгоно шүү дээ гэж Маэгийн гэргий боддог байв. Гэвч Маэгийн гэргий Этьенийг архи уудаггүй, сарынхаа хоолны дөчин таван франкийг алдалгүй цагт нь төлдөг болохоор хүндэтгэдэг байжээ. Нэгэнт эр хүн төлөв томоотой байвал бусад талаар түүнд өршөөл үзүүлж болно гэж боддог байв. 

	Тэр өдөр Этьен бүх хүнийг талхтай болгох бүгд найрамдах улсын тухай ярихад Маэгийн гэргийд дөнгөж нөхөртэйгөө суугаад юу ч үгүй болтлоо гачигдаж байсан аюултай дөчин найман он тод санагдаж толгойгоо сэгсрэв. Маэгийн гэргий цамцныхаа энгэрийг задгай хэвээрээ нэг зүг рүү ширтэн харж өнгөрүүлсэн зовлонгийнхоо тухай гунигтайгаар ярьж байхад бяцхан Эстелла амнаасаа хөхөө салгалгүй ээжийнхээ өвдөг дээр нойрсож байлаа. Бодож байгаа юмандаа хамаг анхаарлаа тавьсан Этьен эрүүл биш шаравтар өнгийн нүүрээс нь эрс ялгагдах цагаан өнгөтэй тэр том сулхан хөхийг санамсаргүй харжээ. 

	— Сохор зоос ч үгүй, идэх юм юу ч үгүй байхад бүх уурхай зогслоо. Үүнээс юу болов? гэвэл дээр үед ядуучууд өлсөж үхэж байсантай адил одоо мөн тийм хэрэг гарч байна! гэж Маэгийн гэргий ярив. 

	Гэтэл хаалга онгойж Катрин орж ирэхэд хоёулаа гав гайхаж, мэгдрэв. Шавальтай хамт босож явснаас хойш Катрин тосгонд ганц ч ирээгүй байжээ. Катрин сэтгэл нь хөдөлснөөс болж хаалгаа хаахаа ч мартан хамаг бие нь чичирч босгоны дэргэд дуугүй зогсов. Катрин ээжийгээ ганцаараа байхад нь ирнэ гэж бодож байсан учраас Этьен байхыг хараад тийм юм ярина гэж замдаа зохион бодож явсан юм нь толгойноос нь гараад явж орхижээ. 

	— Чамд энд ирэх хэрэг юу байна? Юу гэж ирэв? Чамайг харах дургүй байна. Нүднээс зайл! гэж эх нь сандлаасаа ч босолгүйгээр хашхирав. 

	Катрин үгийг нь зогсоох гэж ээжээ кофе цай, сахар авч ирлээ... хүүхдүүдэд... би хөлстэй ажил хийсэн юм... илүү цагаар ажил хийсэн юм... Ингэж та нарын төлөө санаа зовж байлаа гэв... 

	Катрин халааснаасаа фүнд кофе, фүнд сахар ийм хоёр боодолтой юм гаргаж ирэн зүрхшээж байгаад түүнийгээ ширээн дээр тавив. Ворегийн уурхайн ажил хаялтаас Катрин айж Жан-Бартад цөмөөрөө ажилласан хэвээр байсан болохоор Катрин хүүхдүүдийг урамшуулах нэрийдлээр эх эцэгтээ жаахан боловч тусалъя гэж тэнд ажиллажээ. Гэвч түүний халамж эхийг нь тайтгаруулсангүй. 

	— Амттай юм авч ирснээс гэртээ байж бидэнд талхны мөнгө олж байсан нь дээр байсан юм! гэж эх нь хэлэв. 

	Эх нь охиноо янз бүрээр загнаж, байхгүй байсан сарын турш түүний тухай далд хэлж байсан бүгдийг нүүрэн дээр нь хэлж дотроо онгойлгов. Бод л доо! Арван зургаан настайдаа гэрээсээ оргож хар хүнтэй нийлэн амьдарч эх эцэг нь жижигхэн дүү нар өвгөн ааваа өлсвөл өлсөж байг гэж хаяж байна! Зөвхөн яахаа алдсан завхай хүүхэн л ийм юм хийнэ! Хүний үнэргүй охин! Охины хийсэн муу юмыг өнгөрүүлж болно. Харин ийм юм ердөө мартагдахгүй. Катриныг гэртээ уяад байсан гэж үү үгүй тийм биш Катрин бол салхи шиг чөлөөтэй байсан. Катринаас гэртээ хүрч ирж хонож бай гэдэг ганцхан юм шаарддаг байсан сайн бод! гэх мэтээр загнаад

	— Үгүй чи хэлж өг. Чамд юу шүглээ вэ? Чиний насан дээр ингэж яаж болдог юм бэ! гэв. 

	Катрин ширээний дэргэд толгойгоо унжуулан үг дуугүй хөдөлгөөнгүй зогсож байлаа. Торниж хараахан амжаагүй туяхан бие нь байдгаараа чичирч өөрийгөө зөвтгөх гэж түгдрэн ээждээ

	— Иш-ш надад таатай байгаа гэж үү? Би өөрийн эрхээр явж байна гэж үү?.. Эд бүгд түүнээс болж байна. Тэр юу гэж хүснэ би үгэнд нь орох ёстой тийм биз дээ? Тэр надаас хүчтэй... Бүх юм өөр болно гэдгийг би мэдэж чадна гэж үү? За одоо юу ч гэж ярих вэ дээ! Нэгэнт өнгөрсөн юмыг дахин буцааж өөрчилж болохгүй шүү дээ. Тэр байна уу, эсвэл өөр хүн байна уу, одоо ялгаагүй. Надтай сууг л дээ гэв. 

	Катрин ямар ч сандарсан шинжгүй биеэ хэтэрхий эрт эр хүнд захируулсан охидод байдаг шинжээр нам тайвнаар биеэ өмөөрч байлаа. Катрин нийтийн ерөнхий хуульд захирагджээ. Катрин хувь заяагаа өөр байна гэж хэзээ ч мөрөөдөж байсангүй. Хархүү овоолоотой шорооны цаад талд Катриныг хүчээр эрхэндээ оруулж, арван зургаан настайд нь хүүхэд төрүүлэн дараа нь хэрэв явдаг хүн нь түүнтэй гэрлэх юм бол Катрин гэр бүлийнхээ ажлыг оролдож бүх амьдралаараа зовох болно. Зөвхөн Этьений дэргэд эх нь өөрийг нь хэлэх хэлэхгүй үгээр загнаснаас болж ичиж улайн, бие нь чичирчээ. Этьен тэнд байж байсан нь энэ минутад Катриныг зовоож цөхрөлд оруулжээ. 

	Харин Этьен ярианд саад болохгүй гэж босон унтарч байгаа нүүрсийг утгах гэж байгаа юм шиг зуухны дэргэд очив. Тэгэхэд Катрин толгойгоо өндийлгөтөл харц нь тулгарчээ. Катрин цонхигор зүдэрсэн шинжтэй байсан боловч нэг л аятайхан ялангуяа хар сүүдрээр хүрээлэгдсэн сэргэлэн нүд нь сайхан харагдахад Этьений дотроо гомдож хорсож байсан нь арилан сэтгэлээ өгсөн хүнтэйгээ жаргалтай байгаасай гэдэг зөвхөн ганц хүслэн үлдсэн нь хачирхалтай. Бас Катриныг өөрийнхөө хамгаалалтад авч Монсуд очин хүн бүрийг Катриныг хүндэтгэн үздэг болгох юм сан гэдэг бодол төрөв. Катрин өөрийг нь эелдгээр харж байхыг үзээд өрөвдөж байна гэдгийг мэджээ. Этьен тэгж ултай харж байгаа болохоор юу гэж Катринд дургүйцсэн байх билээ дээ! Катрины зүрх нь тун их шимширч золтой л бахардсангүй, цаашид өөрийгөө зөвтгөх үг олсонгүй. 

	— Тэр нь дээр, дуугүй болсон нь дээр. Хэрэв чи гэртээ бүр ирсэн бол хоцор. Хэрэв үгүй бол тэр чигээрээ эндээс зайл! Одоохон эндээс тонил. Миний гар дээр Эстелла байсанд баярлалаа гэж хэл. Хэрэв би үүнийг тэвэрч байгаагүй сэн бол чамайг сайн цохиж авах байсан биз ээ! гэж зөрүүд зантай эх нь хэлэв. 

	Энэ занал гэнэт биелэгдэж байгаа юм шиг нэг хүн санамсаргүй байтал нуруу руу нь өвдтөл хүчтэй цохиж авахад Катрин дуу алдан хашхирав. Нээлттэй хаалгаар Шаваль үсрэн орж ирж Катриныг уур нь хүрсэн илжиг шиг өшиглөөд авчээ. Шаваль гэтэж ирээд үүдний дэргэд хэдэн минут зогссон байжээ. 

	— Чи муу өөдгүй амьтан! Би чамайг мөрдөж байгааг Чамайг наашаа гүйж завхайрна гэдгийг чинь мэдэж байсан юм. Чи үүнд юу төлөх юм бэ? Чи Этьенийг миний мөнгөөр авсан кофе цайгаар дайлах нь уу? гэж Шаваль хашхирав. 

	Эх Этьен хоёр яах ч учраа олсонгүй. Шаваль ууртаа Катриныг үүд рүү түлхэхэд

	— Чөтгөр минь чи эндээс явна уу, үгүй юу? гэв. 

	Катрин буланд хөдөлгөөнгүй зогсоход Шаваль эх рүү нь дайрч:

	— Банзал охиныгоо өмөөрч чи ч мөн сайн юм хийж байна даа юу ч гэх вэ! Чи доор нь харуулдаж охин чинь дээд давхарт энэ завхай амьтантай хэвтэж байдаг гэв. 

	Тэгээд Шаваль Катрины гараас барьж аван түүнийг дугтчин гадагш нь чирч гаргав. 

	Шаваль босгоны хажууд зогсон цамцныхаа товчийг товчлохоо хүртэл мартаж байранд хөдлөлгүй зогсож байгаа эх рүү нь дахин эргэж түүний өвдөг дээр хар ноосон банзлаар хучаастай хамраа шантайлган унтан, эхийнх нь том хүнд хөх сайн үүлдрийн том үнээний дэлэн шиг унжиж байхыг хараад

	— Ухай охиноо байхгүй бол эх нь орлож болно, хэвтэж өгөөд бай, хэвтэж өгөөд бай. Махаа харуулаад бай! Чиний наад өөдгүй хүн чинь ер сэжиглэхгүй гэж хашхирав. 

	Этьен түүн рүү ухасхийж өөдгүй амьтны хацраар алгадаж зовлонтой Катриныг гараас нь булааж авах гэж бодсон боловч бүх тосгоноор нэг зодоон гарах байх гэж айгаад болив. Гэвч Этьений уур галзуурсан юм шиг буцалж тэр хоёр бие биеийнхээ урьдаас муухай харан зогсов. Эртнээс бие биеэ үзэн ядаж, далдуур хардаж байсан нь илэрчээ. Одоо нэг нь нөгөөгөө сөнөөх гэж дотор нь загатнаж байлаа. 

	— Сайхан мэдээрэй. Би чамайг учрыг чинь олно гэж Этьен шүд зуун хэлэхэд

	— Тэг л дээ! гэж Шаваль хариулав. 

	Тэд тэр янзаараа нэг нь халуун амьсгаагаараа нөгөөгийнхөө нүүрийг түлж орхимоор тийм ойрхон тулан зогсож нүд нүд рүүгээ ширтэн хэдэн секунд зогсов. Тэгэхэд Катрин айж явдаг хүнээ гараас нь хөтөлж гудамжинд гаран хүний нүүр ч харж чадалгүйгээр түүнийгээ хөтөлж тосгоноос шалавхан зайлав. 

	— Ёстой мал байна даа! гэж Этьен хаалга хаангуутаа хэлэв. Этьен уур нь хүрч сэтгэл нь догдолсноос болж хөл нь сульдаж сандал дээр суув. Маэгийн гэргий түүний харалдаа хөдөлгөөнгүй сууж байлаа. Эцэст Маэгийн гэргий цөхөрсөн байдалтай гараа хөдөлгөсөн боловч нэг ч үг хэлсэнгүй. Тэд хоёулаа өөр өөрсдийнхөө тухай бодон, бодож байгаагаа хэлж чадалгүй дув дуугүй сууцгаав. Этьен Маэгийн гэргийн хөх рүү санамсаргүй харахад тэр гялалзсан цагаан гөлтгөр хөх дургүйг нь хүргэв. Энэ эмэгтэй дөч хүрч бие нь үр төлтэй үнээ шиг хэлбэрээ алдсан боловч хөөрхөн байсны ул мөр үлдсэн гонзгор царайтайг, зузаан гуятай өндөр чийрэг болохоороо олон хүнийг биедээ татсаар байдаг байжээ. Маэгийн гэргий хөхөө хоёр гараараа зовсон шинжгүй аяархан авч даруулгынхаа цаагуур хийж далд ороогүй ягаан үзүүрийг нь хуруугаараа түлхэн оруулаад хуучин цамцаа товчлоход гялалзах юмгүй хамаг юм нь хар харагдах болов. 

	— Ёстой л гахай байна даа! Зөвхөн өөдгүй амьтанд л тийм жигшмээр бодол төрнө би ч түүнийг тоохгүй! Олиггүй юманд үг хэлээд хэрэггүй! гэж эцэст нь Маэгийн гэргий хэлэв. 

	Дараа нь Маэгийн гэргий Этьенээс нүдээ салгалгүй харж:

	— Надад дутагдал бий нь үнэн. Гэвч би тийм нүгэл хийхгүй хүн... Бүх насандаа зөвхөн хоёр эрийг биедээ ойртуулсан юм. Арван тавтай байхдаа нүүрс зөөдөг нэг хүнтэй ойртсон, дараа нь энэ Маэ. Хэрэв Маэ намайг анхны хүн шиг хаясан бол би яах байснаа мэдэхгүй байна. 

	Гэхдээ нөхөрт гарснаас хойш биеэ сайн авч явна гэж би тун их сайрхаж чадахгүй. Хүмүүс зөвхөн учир тохиолдоогүйгээс нүгэл хийдэггүй явдал олонтоо байдаг шүү дээ... Би ямар л байсан түүнийгээ ярьж байна. Гэтэл айлын олон хүүхнүүд өөрийнхөө тухай үнэнээ хэлж чаддаггүй шүү дээ. Тийм биз дээ? гэж засваргүй үнэнээ ярив. 

	— Үнэн юм үнэнээрээ гэж Этьен босонгуутаа хариулав. 

	Этьен гадагшаа гарч, Маэгийн гэргий Эстеллыг зэрэгцүүлэн тавьсан хоёр сандал дээр тавьж зуухан дахь галаа ноцоохоор завдав. Хэрэв эцэг нь загас барих юм бол түүнийгээ борлуулаад ямар ч гэсэн талх худалдаж авч болно. 

	Гадаа харанхуй болж тун хүйтэн шөнө эхлэв. Этьен гүн уйтгарт автагдан явж, бүх ядуучуудын зовлон зүдүүр, аюултай хоосролын тухай бодож саяны бүдүүлэг үзэгдлийн тухай, сэтгэлд нь орсон зүйл арилан замхарч Шавалийн эсрэг хорсох ч юмгүй гомдсон зовлонт охиныг хайрлах санаа ч үгүй болжээ. Этьений өмнө талхгүй тосгон энэ орой идэх юмгүй эмэгтэйчүүд, хүүхэд өлсөж байгаа мөртөө тэмцэж байгаа ард түмэн харагдах шиг болж байв. Энэ бүрэг баргийн зовлонтой уйтгарт цагт дээр үеэс үүссэн эргэлзэх бодол нь толгойд нь эргэлдэж тэр нь Этьенийг хэзээ хэзээнээс илүү тарчилгаж байв. Ямар айхавтар хариуцлагыг Этьен өөртөө аваа вэ! Цаашид хүмүүсийг эсэргүүцэлд уриалж тэднийг туйлбартай бай гэж зоригжуулахын хэрэг байна уу даа? Одоо мөнгө ч үгүй, мухлагууд зээл өгдөггүй болсон үе. Хэрэв гаднаас ямар нэгэн тусламж ирэхгүй өлсгөлөн тэдний зоригийг хугалах юм бол юу болох вэ? Гэнэт Этьений нүдний өмнө хүүхдүүд үхэж эхчүүд орилолдон ядарч зүдэрсэн эрэгтэйчүүд уурхайд орж байгаа аюултай явдал харагдах шиг болов. Компани хүч дийлж Этьен нөхдөдөө зөвхөн зовлон авч ирнэ гэж бодохоос тун их зовлонд автагдаж харанхуйд чулуунд бүдчин явсаар байв. 

	Эцэст гудайсан толгойгоо дээш өргөн хартал Ворегийн уурхай харагдаж байв. Үдшийн бүрэнхийд уурхай дээрх барилга нэг бөөн хар юм болон харагдаж байв. Хоосон талбайн дунд уурхайн ам нүхний дээрх барилгын хөдөлгөөнгүй хар бараан эзэнгүй бэхэлгээ нь хэрмийн цамхагтай адил харагдаж байжээ. Нүүрс ухалт зогсохтой зэрэг л хүн амьтан уурхайн барилгын ханыг орхин зайлжээ. Энэ үдшийн цагт тэнд ганц ч дэнлүүгүй, хүний хөлийн чимээ ч үгүй ямар ч амьдралын шинж тэмдэггүй байв. Энэ сөнөж байгаа уурхайд ус татах хөөргийн дуу хүртэл үл мэдэгдэх алсаас гарч байгаа юм шиг санагдаж байлаа. 

	Этьен уурхай руу харж зүрх нь догдлов. Хэрэв ажил чид өлсөж хохирч байгаа бол компани ч гэсэн сая сая франкаа алдаж эхэлж байна. Хөдөлмөрчдөөс капиталын эсрэг явуулж байгаа энэ тулалдаанд яагаад компани зайлшгүй илүү хүчтэй байх ёстой билээ? Тэд ялдаг юм гэхэд ядахдаа их хохирол үздэг байгаа даа. Тулалдаан дуусахад аль аль тал нь хохирлоо тоолох болно гэж бодоод Этьен дахин дайчин зориг орж үхсэн ч гэсэн өлсгөлөнгөөс сална гэдэг хилэнт бодол төржээ. Өлсгөлөн шударга биш явдлаас болж урьдын адил цувж үхэж байснаас тосгоноороо нэгмөсөн үхсэн нь дээр. Уншсан номоосоо бүдэг бадаг ойлгосон юмны дотор дайсны давшилтыг зогсоохын тулд хотоо шатааж байсан хүмүүсийн тухай өгүүллэг, боолчлолоос хүүхдээ аврах гэж эхчүүд хүүхдийнхээ толгойг замын чулуунд хага цохиж алж байсан тухай харгис эзний талх идсэнээс өлбөрч үхсэн нь дээр гэж эрэгтэйчүүд эрхэмлэж байсан тухай, бүдэг бадаг түүх намтар зэрэг толгойд нь орж иржээ. 

	Этьений гонсойсон сэтгэл эргэлзээ нь эрс хөгжилтэй байдлаар солигдож, зоримог болон хэдэн минутын дотор хулчгар байсандаа ичив. Сэтгэл нь сэргэхийн хамтаар итгэл орж эрэмгий зан нь Этьенийг далавчлуулан өндөрт хөөргөжээ. Би удирдагч нь, надад итгэсэн хүмүүс яахаас ч буцахгүй гэж бодоход сайхан санагдаж өөрийгөө хүчирхэг гэдэг мөрөөдөл нь улам улам зоригжуулав. Тэр орой Этьен өөрийгөө ялагч гэж боджээ. Этьен тэр үеийн засаг захиргааг унагааж Засгийн эрхийг ард түмний гарт яаж шилжүүлж өгөх тэр үеийг дүрслэн бодож байлаа. 

	Нэг хун түүнийг дуудахад Этьен гэнэт цочиж ухаан орсон чинь загасны ангаас буцаж яваа Маэ байлаа. Мат мундаг загас барьж түүнийгээ гурван франкаар худалдсан олз омгийнхоо тухай Этьенд ярив. Ямар ч гэсэн тэр өдөр шөлтэй хоол идэх болжээ. Этьен би удахгүй харина гэж Маэг ганцаарыг нь тосгон руу явуулаад өөрөө «Олз» руу очиж тэнд ширээний ард сууж ирсэн хүмүүсийг явахыг хүлээн тэднийг явж дуусмагц Плюшарт захидал бичиж түүнийг бидэн дээр ир гэж урина гэж Раснерт эрс хэлэв. Этьен Монсугийн бүх уурхайчид интернационалд элсэн орох юм бол ялалт хийх нь зайлшгүй гэж бодон анхандаа цуглаан хийхээр шийджээ. 

	 

	 


IV

	 

	Пүрэв гарагийн өдрийн хоёр цагт бэлэвсэн авгай Дезирийн «Зоригтой хөгжөөгч» гэдэг архи пивоны газар хурал хийв. Тэнд орж архиддаг хүмүүс нь үзэж өнгөрүүлж байгаа хоосролд зэвүүцсэн эзэгтэй ялангуяа архи пивоныхоо газрыг хоосорч эхэлснээс хойш компанийнханд хорсол нь хүрдэг болов. Ажил хаялтын үеэр энэ үеийнх шиг хүмүүс архи уухаа больсон цаг хэзээ ч байсангүй, тэр ч байтугай засаршгүй цуутай архичин хүртэл нийтээс гаргасан шийдвэрийг зөрчихөөс айгаад гэртээ суугаад байдаг болжээ. Яармагийн худалдааны өдрүүдэд хүн буцалж байдаг Монсугийн гол гудамж хүртэл тэр үед хүн амьтангүй зэвийж, хаа л бол хаа чимээ аниргүй болсон байв. Пивоны газар вандан дээр пиво аягалж пиво ууж байгаа нь үзэгдэхгүй болж ус урсаж байдаг суваг хатан, засмал зам эмжсэн архи пивоны мухлаг, Казимирын дарсны байр «Дэвшилт» гэдэг пиво худалддаг газрын хаалганы дэргэд эзэд нь цэлийж байгаа зам руу харж царай муутай зогсож Монсу хүртэл Ланфаны архи пивоны мухлагаас эхлээд «Усан үзмийн» гуанз, «Толгой таслах» гэдэг пивоны газар, “Цуцал» гэдэг пивоны газар хүртэл архи пивоны бүх газар хүнгүй болжээ. Зөвхөн «Илья гэгээн» гуанзанд мастерууд очдог байсан учир өдөрт хэдэн аяга пиво аягалдаг болов. «Галт уул» гэдэг хоолны газар хүртэл хүнгүй болж түүгээр эргэлддэг хүүхнүүд цагийн хүнд байдлыг харгалзан арван су-гаас таван су хүртэл үнээ бууруулсан боловч эргүүлэх хүнгүй болжээ. Энд тэндгүй тэр аяараа тун уйтгартай болжээ. 

	— Шулам чамайг! Хамаг юмны буруутан нь харгис цагдаа нар байгаа юм! Намайг шоронд хийвэл хийж л байг. Харин би тэднийг чадна даа! гэж бэлэвсэн эм

	Дезир гуяа алгадан ярив. Энэ жигшмээр өөдгүй нэрээр захиргааны бүх хүмүүс, бүх эзэд, бүх захирал нарыг Дезир авгай харгис цагдаа гэж, энгийн ардын бүх дайсныг нэрлэдэг байлаа. Дезир авгай миний байшин бүгдээрээ уурхайчдад зориулагдах нь яриа байхгүй. Би цэнгэлийн тасалгааг үнэ төлбөргүйгээр тэдэнд ашиглуулна. Нэгэнт хууль шаардаж байгаагаас хойш өөрийнхөө нэрийн өмнөөс урилга бичнэ. Хууль бус юм болбол хохь нь болог гэж Этьений хүсэлтийг зөвшөөрөв. Маргааш нь Этьен түүгээр гарын үсэг зуруулан өөрийнхөө даалгавраар тосгоны бичиг үсэг мэддэг хүмүүсээр хуулуулж бичүүлсэн тавин урилгын бичгийг авч ирэв. Энэ бичгийг өөр уурхайн төлөөлөгчид, сайн найдвартай хүмүүст илгээв. Хэлэлцэх асуудлын төлөвлөгөөнд ажил хаялтыг үргэлжлүүлэх гэдэг асуудал байсан боловч үнэн хэрэг дээрээ Плюшарыг хүлээж, түүнийг үг хэлсний дараагаар уурхайчид бөөн бөөнөөрөө интернационалд элсэж орно гэж бодсон байжээ. 

	Төмөр замын засвар үйлчилгээний газрын ахлах мастер байсан Плюшар лхагва гарагийн орой ирнэ гэсэн мөртөө пүрэв гарагийн өглөө болж байхад ирээгүй тул Этьен тун их түгшин юу бол оо юм бол? Хурлаас өмнө Плюшартай зөвлөж амжихгүй нь гэж харамсан Плюшарыг Воред зогсолгүйгээр шууд очсон байж магадгүй гэж Этьен арван цагт Монсу руу явав. 

	— Үгүй би таны найзыг үзээгүй. Миний юм цөм бэлэн болсон. Орж үз л дээ гэж бэлэвсэн авгай Дезир хэлээд Этьенийг цэнгэлийн том тасалгаанд дагуулан оруулав. Түүнд байсан чимэглэл эрээн өнгийн цаасан цэцгийн хэлхээний хажууд таазнаас дүүжилсэн гялалзсан гоёл, ханаар дүүжилсэн алтадсан хатуу цаасан бурхны хөргүүд тэр хэвээрээ үлдсэн байв. Зөвхөн хөгжимчдийн байрыг хурааж оронд нь буланд нэг ширээ гурван сандал тавьж том тасалгаанд урт сандлуудыг жишүү эгнүүлэн тавьсан байлаа. 

	— Тун сайн болж! гэж Этьен бэлтгэлийг нь сайшаав. 

	— Мэдэж байгаа биз дээ? Энд яг гэртээ байгаа юм шиг л байх хэрэгтэй. Сэтгэлдээ орсон бүгдийг хэчнээн ч ярьж болно. Хэрэв харгис цагдаа ирэх юм бол оруулахгүй. Алах л үгүй байх! гэж ярив. 

	Гэнэтхэн Раснер Суварин хоёр орж ирэхэд бэлэвсэн гэргий том тасалгаанд тэр гурвыг орхиод өөрөө гарч явав. Этьен гайхаж:

	— Та нар ирэв үү? Яасан эрт юм! гэв. 

	Шөнийн ээлжид ажилладаг Суварин (Машинчаар ажилладаг хүмүүс ажил хаяагүй байжээ) зүгээр сонирхох гэж орж ирлээ. Раснер ууртай байдалтай байв. Тэр сүүлийн хоёр өдөр бодлогоширсон бололтой түүний дугариг сэмбэгэр нүүрт инээх шинж тэмдэг ердөө байсангүй. 

	Плюшар ирсэнгүй. Би их зовж байна гэж Этьен хэлэхэд

	— Надад гайхах юм алга. Би түүнийг хүлээгээгүй. 

	— Яагаад тэр билээ?

	Раснер амьсгаагаа даран Этьений яг нүүр лүү гайхсан байдалтай эгц харж:

	— Хэрэв мэдье гэж байгаа бол би ч бас түүнд захидал илгээсэн. Энэ захидалд түүнийг битгий ирээрэй гэж гуйсан... Бид өөрсдөө өөрсдийнхөө учрыг олно уу гэхээс биш харин гаднын хүн рүү хандах хэрэггүй юм гэж би бодож байна гэв. 

	Этьен гайхаш нь тасран уур нь хүрч чичрэн нөхөр лүүгээ харж

	— Чи ингэсэн гэж үү? Нээрээ тэгсэн гэж үү? гэж хоолой нь зангиран өгүүлэв. 

	— Тийм ээ тэгсэн, сандрах хэрэггүй. Плюшарыг би яаж хүндэтгэдгийг чи мэднэ шүү дээ! Плюшар бол ухаантай, шулуун зантай хүн. Түүнд итгэж болно. Гэвч таны үзэл санаа надад эвгүй санагдах юм. Мэдэж байгаа биз дээ! Улс төрийн бодлого, засгийн газрыг би аль алиныг нь тоохгүй! Уурхайчид олигтой амьдраасай гэдэг ганцхан юмыг л би хүсэж байна. Би газар доор хорин жил ажиллаж гуйлгачны байдалтай амьдарч нүүрс ухах газар зүтгэж байхдаа тэнд зүдэрч байгаа хүмүүсийн зовлонг хөнгөвчилнө гэж тангараг тавьсан юм. Та янз бүрийн зохиож бодсон юмаараа юу ч олж авахгүй, танаас болж ажилчдын хувь заяа улам хүнд болно гэдгийг би сайн мэдэж байна... Өлсгөлөн ажилчдыг уурхайд албадан хөөж оруулах цагт тэднийг улам ч их хяхаж хавчих болно. Компани өшөөгөө авч зугтаасан нохойг байр луу нь хөөж оруулж байгаа юм шиг ажилчдыг саваагаар тас ороолгох болно. Би үүнд саад хийхийг хүсэж байна. Дуулж байна уу?

	Раснер үүнийг чанга дуугаар, гэдсээ цүрдийлгэн, хоёр бүдүүн хөлөө алцайн зогсож итгэлтэй ярив. Юманд хянамгай тэсвэртэй ханддаг хүний бүх дүр түүний ярих дуртай амнаас өчүүхэн ч албадлагагүйгээр урсан гарч байгаа санаа төгөлдөр тод үгнүүдээс харагдаж байлаа. Ямар тэнэг хэрэг вэ! Нэгмөсөн л бүгдийг эргүүлж ажилчдыг эзний байран дээр тавьж хүүхдэд алим хувааж байгаа юм шиг баялгийг хуваана гэж бодно гэж үү? Мянга, мянган жил хүлээх хэрэгтэй. Тэгвэл энэ хэрэг магадгүй биелэгдэж болох юм. Иймд гайхамшигтай юм ярьж хүмүүсийн толгойг эргүүлсний хэрэг ердөө алга. Хэрэв духаа хананд хага цохих л гээгүй юм бол ухаан гарган ойрын зорилго руу явж, үнэхээр боломжтой өөрчлөлтийг шаардан нэг үгээр хэлэхэд аль болох тохиолдлыг ашиглаж, аажмаар ажилчдын хувь заяаг хөнгөвчлөх хэрэгтэй. Тэгж яриад Раснер хэрэв өөрөө хэрэг явдлыг удирдсан бол компанийг зарим нэгэн буулт руу эргүүлж чадах байсан. Харин ажил хаягчид чигээрээ зүтгээд байх юм бол хоолгүй болж өлсөж үхэх болно гэв. 

	Этьен уур нь хүрч тулгамдан үг дуугүй чагнаж байснаа дараа нь:

	— Чөтгөр! Чиний судсанд цус биш ус байна! гэж хашхирав. 

	Хэрэв жаахан удсан бол Этьен тэр номлогчийг аятайхан алгадаад авах байсан биз ээ. Хэрэг түвэг гаргахаасаа айж Этьен тасалгаа дундуур том том алхалж уураа урт сандалд гарган хөлөөрөө түүнийг өшиглөн явах зай гаргаж байв. 

	— Ядахдаа хаалга хаа л даа. Гаднын хүн та нарын үгийг сонсох хэрэггүй гэж Суварин аяархан хэлэв. 

	Суварин өөрөө хаалга хаагаад дараа нь хурлын тэргүүлэгчдийн ширээний дэргэдэх сандлуудын нэг дээр аяархан суун янжуураа эргүүлж сэвсгэр тал руу нь зөөлөн ухаалаг харцаар харж уруул нь жуумалзан инээмсэглэв. 

	— Уурлахын хэрэг ердөө алга. Уурласнаас ямар ч ашиг олохгүй. Би чамайг нөхдийгөө тайван бай гэж зөвлөж тэднийг тосгонд үймээн гаргаж болохгүй гэж итгүүлэн нэг үгээр хэлэхэд өөрийнхөө нөлөөгөө журамтай байлгахад ашиглаж ухаалаг юм бодоод байхлаар чинь сүрхий сэргэлэн хүн юм гэж анхандаа бодож байсан юм. Гэтэл чи одоо юу хийх гээд байна аа? Тэднийг нүхэнд хаях гэж байна! гэж Раснер эрс хэлэв. 

	Этьен урт сандлуудын хоорондуур явж байснаа Раснер дээр эргэж очиж зогсон дал мөрнөөс нь сэгсэрч яг нүүр лүү нь:

	— Чамайг тэнгэр ниргэг! Би тайван байх юм сан гэж их бодож байна. Тийм ээ бид ажилчдыг дэглэмтэй байлгаж байгаа. Тийм ээ би битгий хөдөл гэж тэдэнд зөвлөсөн юм. Гэвч эцсийн эцэст биднийг мангууруулж болохгүй шүү дээ!.. Чамд ч яах вэ, чи амархан тайвширч чадна. Харин би... Заримдаа би яг л дүйрч байгаа юм шиг болдог юм. 

	Энэ нь буруугаа хүлээж эхэлж байгаа хэрэг байв. 

	Этьен шинэ онолынхоо бүтэмжгүй тал, бүх хүмүүс хоорондоо ах дүү болох тийм шударга ёс ноёрхох цаг удахгүй ирнэ гэдэг сайхан мөрөөдлөө дооглов. Хүмүүс бүх насаараа бие биеэ чоно шиг идэж байхад гараа хумхиад хүлээгээд суугаад байна гэдэг чинь мөн ч зальтайхан бодсон хэрэг гэхээс өөр юу ч гэх билээ дээ. Үгүй, саад хийх хэрэгтэй, тэгэхгүй бол шударга биш явдал бэхжиж баячууд ядуучуудын цусыг урьдынхаа адил сорсон хэвээр байх болно. Нийгмийн асуудлыг шийдвэрлэхэд улс төрийн бодлогыг орхих хэрэгтэй гэж Этьен хэлж байхдаа яасан ч их тэнэг байгаа вэ дээ! Уучлахын аргагүй тэнэг хэрэг! Үнэндээ ч Этьен тэр үед юу ч мэддэггүй байсан юм... Харин түүнээс хойш Этьен олон ном уншиж их ч хичээллэсэн юм. Одоо Этьен сүрхий мэдлэгтэй болжээ. Этьен эрэмбэ дараатай мэдлэгтэй болсон гэж сайрхаж болно. Гэвч Этьен энэ эрэмбэ дарааг муу хэрэглэж дэс дараалан сонирхож, дараа нь түүнээс няцсан бүх онолоо ойлгохдоо ч будилдаг байв. Гэвч юм бүхэнд капитал бол дээрэмдлэгийн үр дүн, хөдөлмөр бол өөрөөсөө хулгайлагдсан юмаа эргүүлж авах эрх үүрэгтэй гэдэг Карл Марксын няцашгүй үзэл санааг эн тэргүүнд үздэг байжээ. 

	Үүнийг чухам жинхэнэ яаж хэрэгжүүлэх вэ? Энэ асуултад Этьен анхандаа Прудоны харилцан зээл олгох тухай дунд нь дамжуулагчийг үгүй болгох зорилгоор солилцооны том банк байгуулах тухай биелэгдэшгүй үзэл санааг зөвшөөрдөг байснаа дараа нь Лассалийн бүх дэлхийг нэгдсэн үйлдвэржүүллийн хот бодгон хувиргах ёстой улсаас мөнгөн тусламж авдаг хоршооллын нийгэмлэгийн тухай санааг тун их шохоорхдог байжээ. Эцэст энэ үзэл санааны дааж давшгүй бэрх хяналт шалгалтад Этьений дургүй нь хүрч саянаас хамтын ажиллагааны үзэл санаанд орж, үйлдвэрлэлийн бүх хэрэгслийг хамтын өмч болгох хэрэгтэй гэж шаарддаг болжээ. Гэвч эд бүгд нь мөн л бүдэг санаа байсан болохоор шинэ мөрөөдлөө биелүүлэх ямар боломж байгааг Этьен мэдэхгүй байжээ. Этьен хэтэрхий ичимтгий, мөн өөрийнхөө бодсон юманд итгэдэггүй байсан нь түүнд саад болж, шашныхны маргашгүй нотолдог шиг үг хэлж зүрхлэхгүй байв. 

	Этьен зөвхөн юуны өмнө засгийн эрхийг булаан авах хэрэгтэй. Тэгсэн цагт цаашид ойлгомжтой болно гэж ярьдаг болжээ. 

	— Чи чинь юу болж байгаа нь энэ билээ? Чи яагаад хөрөнгөтнүүдийг хамгаалах болов? Энэ хэргийг гаргах хэрэгтэй гэж чи өөрөө надад хэлсэн шүү дээ! гэж Этьен Раснерын өмнө дахин очиж маш их ууртайгаар үргэлжлүүлэн ярихад

	Раснерын царай баахан улайсхийж

	— Тийм ээ, ярьсан. Хэрэв энэ хэргийг гаргах юм бол та намайг аймтгай хүн биш гэдгийг үзэх байсан биз ээ... Гэвч би өөрийнхөө зорилгын төлөө хамаг юмыг сүйд хийж эрх тушаалыг нэмэгдүүлэх гэсэн тийм хүмүүстэй хамт явахаас татгалзаж байна гэв. 

	Этьений царай ч бас улайв. Тэр хоёр цаашид чанга хашхиралдсангүй харин тэмцэлдэж байгаа болохоороо хорсолтойгоор зэвүүн зөрөлдсөн байдалтайгаар хор шараа малталцан ярьж гарав. Үнэн хэрэг дээрээ энэ нь нэг нь хэтэрхий хувьсгалч, нөгөө нь хэтэрхий болгоомжтой хоёр хүнийг өөрсдийнхөө үзэл санааг ёроолоор нь илчлэхэд хүргэн чухам бодож санаж байснаас нь хэтрүүлэв. Хүн дутагдлаа хүлээхийг хүсэхгүй байгаа цагтаа өөрөө бодож санаагүй юмыг өөрийн эрхгүй ярьдаг явдал ингэж гардаг билээ. Суварин тэдний яриаг дуугүй сонсож эрх танхи хүүхний нүүр шиг булбарай хөрстэй царайнд нь үзэл санааны төлөө амьдралаа өгч, түүнийг ямар ч ор сураггүй тэр ч байтугай тарчлагчийн алдар олохыг ч бодохгүйгээр гарздахад бэлэн хүний жигших шинж илэрч байв. 

	— Чи юу гээд эд бүгдийг надтай холбож яриад байгаа юм! Чи атаархаж байна уу гэж Этьен ёжлоход

	— Атаархана аа? Юу гэж байгаа нь тэр билээ? Би өөрийгөө агуу их хүн болгох гээгүй, нарийн бичгийн дарга нь болох гэж Монсуд интернационалын хэсгийг үндэслэн байгуулахыг оролдоогүй байна гэж Раснер хариулав. 

	Этьен түүний үгийг таслахыг оролдсон боловч Раснер:

	— Чи үнэнийгээ хэл л дээ. Чи интернационалыг тоодоггүй биз дээ? Чи ердөө манай энд толгойлогч нь, чухал шувуу нь болж хойд Францын нэгдсэн зөвлөлийн сурвалжлагч нь болохыг хүсэж байна гэж нэмж ярив. 

	Дуу чимээгүй болцгоосноо эцэст Этьен түгдэрсхийн өгүүлсэн нь:

	— За яах вэ... Намайг зэмлэх юмгүй гэж бодож байсан юм. Намайг энд ирэхээс өмнө чамайг энд удаан тэмцэлдсэн болохоор нь чамтай үргэлжид зөвлөж байсан юм. Гэтэл өөртэйгөө нэг ч хүн хамт байхыг тэсэж чаддаггүй юм байна л даа... Одоо яая гэх вэ. Би чиний дэмжлэггүйгээр ганцаараа ажиллах болно... Хэрэв Плюшар ирдэггүй юм гэлээ ч гэсэн хурал хуралдана. гэдгийг юуны өмнө чамд мэдэгдье... Харин нөхөд чиний бодлын эсрэг интернационалд элсэн орноо гэж ярихад

	— Юуны чинь «элсэх»? Элслээ гээд хэрэг дуусаж байгаа биш шүү дээ... Бас гишүүний татвар хураалгах хэрэгтэй шүү дээ гэж Раснер ярив. 

	— Тийм бишээ. Ажилчид ажил хаяж байгаа үед интернационал хугацааг нь сунгаж өгнө өө. Бид сүүлд төлнө. Харин одоо интернационал бидэнд өөрөө тусламж үзүүлнэ гэж Этьенийг ярихад Раснер учир дүрсгүй уурлаж:

	— За болилдоо! Бид аяндаа үзнэ шүү дээ... Би ч бас хурал дээр очно, ярина. Тэгнэ, тэгнэ нөхдийнхөө толгойг чамаар эргүүлүүлэхийг би зөвшөөрөхгүй. Тэдний үнэн сонирхол нь юу болохыг би тэдэнд тодорхой үзүүлнэ. Тэр цагт ажилчид хэнийг маань дагахыг бид үзнэ дээ. Тэд намайг гучин жил мэднэ. Гэтэл чи энд жил хүрээгүй байж, манай энд хамаг юмыг эргүүлж тавихыг бодож байна... Тэгэхгүй, тэгэхгүй! Надаар оролдох хэрэггүй. Хэн нь хэнийгээ давахыг одоо үзнэ!

	Ингэж хэлээд Раснер гадагшаа гарч хаалга тас хийтэл хаяхад тааз доорх цагаан цэцгэн хэлхээ доргиж ханан дахь алтадсан хатуу цаасан бурхад хөдөлснөө тэр уудам тасалгаа дахин нам гүм болов. 

	Суварин ширээний дэргэд тамхи амарлингуй татаж суув. Этьен эхлээд үг дуугүй хойш урагшаа холхин явж байснаа дараа нь дотроо бодсон юмаа ярьж гарав. Хүмүүс мухлагийн тарган эзнээс салж Этьенийг дагаж байгаа нь Этьений буруу гэж үү? гээд Раснерын зэмлэлээс биеэ хамгаалж, нэр алдар ердөө хөөцөлдөөгүй, тэр ч байтугай яагаад тосгоныхон Этьенд хайртай болж тэр нь уурхайчдын итгэлийг авч одоо хүртэл нөлөөтэй байгаагаа мэдэхгүй байна гэж ярив. Намайг биеэ тоож нөхдийгөө тулалдаанд түлхэж байна гэж яахлаараа зэмлэдэг билээ? гэж Этьен тун их дургүйцэж байв. Ажилчин хүмүүс ах дүүгийн сэтгэлтэй байдгаа хэлээд цээж рүүгээ цохиж байв. 

	Этьен гэнэт Суварины өмнө зогсоод:

	— Чи аан гэж бай хэрэв надаас болж миний нөхрөөс ганц ч болов дусал цус гоожлоо гэж мэдэх юм бол би тэр дороо л Америк руу зугтаана гэж хашхирав. 

	Суварин дал мөрөө хавчсанаа уруул нь инээмсэглэх шинж тодорч:

	— Цусаа! Түүнд сүйд болоод байх юм юу байгаа юм бэ? Газрыг цусаар ундлах хэрэгтэй гэж аман дотроо үглэв. 

	Этьен тайвширч сандал аван ширээн дээр тохойлдон Суварины харалдаа суув. 

	Суварины заримдаа сүрхий зоримог гялалздаг бодлогоширсон нүдтэй цагаан царай Этьенийг түгшүүлж нэг л эвгүй юм бодогдуулдаг байжээ. Суварин хэдийгээр нэг ч үг нэмж хэлээгүй боловч нөхрийгөө дуугүй байхад нь Этьен номхорч эрхэнд нь орж байлаа. 

	— Хэрэв чи би байсан бол яах вэ? Хөдөлье гэж байгаа маань миний буруу гэж үү? Бидний хувьд хамгийн сайн нь Нөхөрлөлд элсэн орох явдал юм. Тийм үү? гэж Этьен ярив. 

	Суварин тамхиныхаа утааг нарийхан цувуулан гаргаад хэлэх дуртай үгээрээ:

	— Тэнэг хэрэг! Гэвч одоохондоо яах вэ... Харин Интернационал удахгүй өөр болно... Нэг хүн энэ талаар ажиллаж байгаа. 

	— Хэн?

	— Тэр!

	Суварин энэ үгийг тун их бишрэнгүйгээр нам дуугаар хэлээд дорно зүг хяламхийн харав. Суварин өөрийнхөө багш сүйрүүлэгч Бакуниныг хэлжээ. 

	— Зөвхөн тэр ганцаараа ташуураар цохиж чадна. Харин чиний эрдэмтэд тэдний хувьсгалын тухай онол бол ердөө л хулчгар хэрэг. Гурван жил болоогүй байхад л түүний удирдлагын доор интернационал хуучин ертөнцийг гарцаагүй ниргэнэ... гэж үргэлжлүүлэн ярив. 

	Этьен тун их анхааралтай сонсов. Сүйрүүлэгч тэр хүний тухай бүгдийг мэдэж ойлгох хүслэн Этьенд буцалж байсан боловч Суварин энэ сургаалын нууцыг өөртөө хадгалах гэж байгаа юм шиг тэр хүний тухай хааяа нэг бүдэгхэн үг л хэлэхээс хэтрэхгүй байв. 

	— За тэгээд надад ярьж өг л дөө... Танай зорилго юу юм бэ?

	— Бүгдийг сүйрүүлэх... үндэсний ялгаа, засгийн газар, өмч хөрөнгө, бурхан шашин гэж цөм байхгүй болно. 

	— За яах вэ тэгье бодъё. Харин эд бүгд та нарыг юунд хүргэх вэ?

	— Улс гэж байхгүй хамгийн энгийн хүй нэгдлийн нийгэмд хүргэнэ. Бүх юмыг дахин шинээр байгуулах, шинэ ертөнцөд хүргэнэ. 

	— Та өөрийнхөө үзэл санааг ямар аргаар биелүүлэх вэ? Үүний тулд шууд яах хэрэгтэй гэж та бодож байна аа?

	— Гал, хор, хутга хэрэглэнэ. Дээрэмчид бол ёстой баатар, ард түмний өшөө авагч, номын өгүүлбэр хэрэглэдэггүйгээр ажиллаж чаддаг хувьсгалчид юм аа. Хөрөнгөтний засгийн газрыг айлгаж ард түмнийг сэрээхийн тулд аймаар хэд хэдэн аллага таллага хийх хэрэгтэй!

	Суварин үүнийг ярихдаа заналхийлсэн сүртэй болж байлаа. Суварин хөөрч гялалзсан нүдэнд нь далдуур биширч байгаа бололтой цог бадран туяхан гараараа ширээний захаас банзыг нь хугалах гэж байгаа юм шиг тийм их хүчтэйгээр атгаж байв. Этьен Суварин руу айсан байдалтай харж түүнээс өөрт нь шууд итгүүлэхээр ярьсан хааны ордон доогуур тавьсан бөмбөгний тухай цагдаагийн дарга нарыг хутгаар зэрлэг бодон алж байгаа юм шиг нэвт шааж алсан тухай, дурласан цорын ганц хүүхнийхээ тухай, түүнийг нь бороотой өглөө Москвад дүүжилж алсан тухай, тэрээр бөөн хүмүүс дотор зогсож түүнийг эцсийн удаа харцаараа үнссэн тухай санав. 

	— Үгүй! Үгүй! Бид энд үүнд хүрэх болоогүй. Аллага, галдлага! Хэзээ ч хийхгүй! Энэ бол муухай хэрэг. Энэ бол шударга биш явдал. Бүх нөхдийн зэвүү хүргэм гэмтнийг тэгж сүрдүүлэн дарахын хэрэг байхгүй гэж Этьен энэ аягүй бодлыг эсэргүүцэн хэлэв. Ард түмнийг юу ч үгүйгээс дахин дэгжин дээшлүүлэхийн тулд хүнийг тариалангийн талбай дээр байгаа улаан буудайг нэгд нэгэнгүй хадаж байгаа юм шиг хүйс тэмтрэх тухай энэ муухай бодол болшгүй мэт үнэнхүү франц иргэн Этьенд санагдаж байжээ. Этьен Суваринаас

	— За надад өөрийнхөө хөтөлбөрийг ярьж өгөөч. Бид хаашаа явж байгаагаа мэдмээр байна гэж хариу шаардав. 

	Суварин алс руу бодол бодсон байдалтайгаар гөлрөн ширтэж байснаа дүгнэлт болгож:

	— Ирээдүйн тухай юм бодох нь гэмт хэрэг ээ, —Энэ нь сүйтгэхээр шууд дайрахад саад болж, хувьсгалын хөгжилд саад болно гэж ярив. 

	Этьен тийм хариултаас болж хэдийгээр нуруу нь хүйтэн оргих шиг болсон боловч хөхрөв. Гэхдээ Суварины аймаар энгийн үзэл санаанд сайн тал байна гэдгийг Этьен дуртайяа хүлээжээ. Гэвч хэрэв тийм сургаалын тухай нөхдөд ярих юм бол Раснерт амархан дийлэгдэх байв. Энд болгоомжтой байх хэрэгтэй байлаа. 

	Бэлэвсэн эм Дезир тэднийг өглөөний хоол ид гэхэд тэд зөвшөөрч бүжгийн тасалгаанаас ажлын цагаар гүйдэг халхавчаар тусгаарлагддаг пивоны өрөөнд ирцгээв. Шарсан өндөг бяслаг идэж дууссаны дараа Суварин Этьентэй салах ёс гүйцэтгэхэд Этьен хурал дээр байж байх хэрэгтэй гэж түүнийг ятгав. 

	— Яах юм бэ? Та нарын яаж ярихыг сонсох нь тэнэг хэрэг биз дээ? Яриаг чинь зөндөө сонслоо шүү дээ. Баяртай! гээд Суварин тамхиа баагиулсаар ердийнхөө огцом байдаг заншлаараа гарч одов. 

	Этьен улам түгшив. Өдрийн нэг цаг болж, Плюшар хэлсэн үгэндээ хүрэхгүй бололтой байв. Нэг цаг хагас болох гэж байхад төлөөлөгчид цугларч эхэлсэн учир захиргаанаас ердийнхөө хов зөөгчөөс нэгийг нь ирүүлж орхих вий гэж айн, шалгагчаар үүдэнд Этьен өөрөө зогсож, ирсэн хүн бүртэй уулзахаас өөр аргагүй болжээ. Этьен ирж байгаа хүн бүрийг харж урилгын бичиг бүрийг шалгаж байв. Нэлээд хүмүүс урилгын бичиггүй ирж байсан боловч Этьен таньдаг болохоороо, тэднийг саадгүй оруулж байв. Хоёр цагт Раснер ирэв. Раснерыг вандангийн хажууд зогсоод нэг хүнтэй ярьж тамхиа яаралгүй татаж байхыг нь Этьен харав. Улам ёжирхож байгаа бололтой тайван байгаа Раснер ажил хаялтыг огт хэрэгсдэггүй Муке, Захарий мэт дүрсгүй амьтад зүгээр дооглох гэж бөөнөөрөө хуралд ирсэн нь Этьений уурыг бүр ч их хүргэв. Тэд сүүлчийнхээ сохор зоосоор пиво захиалж орхиод «Харуулын хүн шиг царай гарган ууж байгаа ухамсартай нөхдийг» дооглож байх нь зугаатай хэрэг гэж боджээ. 

	Мөн арван таван минут өнгөрөв. Цугларсан хүмүүс тэсэж чадахаа больж байгаа нь илт болоход Этьен цөхрөнгөө баран гараа хөдөлгөн орох гэтэл бэлэвсэн эм Дезир хаалгаар гудамж руу харснаа гэнэт:

	— Өө тэр, манай танил! гэж хашхирав. 

	Энэ нь үнэндээ ч Плюшар байлаа. Плюшар туранхай гүү хөллөсөн тэргэн дээр сууж иржээ. Тэрэг зогсов уу үгүй юу Плюшар засмал зам дээр үсрэн буув. Плюшар туранхай, хээнцэр, том толгойтой, өргөн духтай, хар цэмбэн пальтогоо товчлоогүй өмссөн хүн байлаа. Пальто доороос нь овоо хөлс авдаг мастер хүн баяраар өмсдөг цэмбэн костюм ил харагдана. Тэрээр гартаа хуурай бариагүй болсоор таван жил болж гагцхүү гадаад байдалдаа анхаарал тавин үсээ толийтол нь самнаж, амжилттай илтгэл хийдэгтээ тун их бахархдаг байжээ. Харин хөдөлгөөн нь хөшүүн хэвээрээ, том гарыг нь төмөрт идэгдсэн хумснууд ургаагүй чигээрээ байв. Тун их ажилсаг, бас нэлээд хэрсүү байдалтай Плюшар бүх мужуудаар эцэж цуцалгүй явж өөрийнхөө үзэл санааг түгээдэг байв. 

	— Битгий зэмлээрэй! Өчигдөр өглөө Прейлийн бага хуралд, орой нь Валансийн хуралд оролцлоо. Өнөөдөр Сованьягаас ирж Маршьенд өглөөний хоолоо идлээ. Харин тэрэг хөлсөлж авч амжлаа. Би тун их ядарч байна хоолой сөөснийг минь дуулж байгаа биз дээ? Гэвч энэ бол аюулгүй. Би ямар ч гэсэн үг хэлнэ гэж ямар нэг асуулт, зэмлэл гарахаас сэргийлж ярив. 

	«Зоригтой хөгжөөгч» гэдэг архи пивоны энэ газрын үүдэн дээр гэнэт зог тусан

	— Ээ чөтгөрөө? гишүүний билетийг би үлдээж орхижээ! Байвал бидэнд сайн байсан юм сан!.. гээд хөтчийн саравч доор тавьж байгаа тэргэн дотор эрж байгаад хар өнгийн жижигхэн модон хайрцаг гаргаж ирэн сугандаа хавчуулан оров. Этьен түүний араас сүүдэр шиг даган инээмсэглэж ороход догдолсон Раснер ирсэн илтгэгчтэй зүрхэлж гар барин мэндэлж чадсангүй. Гэвч Плюшар өөрөө түүнтэй гар барьж мэндлээд яасан хачин бодол вэ! Хурал яагаад хийх хэрэггүй байдаг билээ? Хэрэв хийх бололцоо байдаг юм бол хурлыг ямагт хийж байх хэрэгтэй гэж захидлын тухай товч цухуйлган дурдав. Бэлэвсэн эм Дезир ямар нэгэн юм уухгүй юу гэхэд Плюшар илүү хэрэг. Би ярьж байхдаа хоолой минь хатдаггүй гэж татгалзаад орой Жуазель орж тэнд Легужетэй ярилцах хэрэгтэй яарахгүй бол болохгүй гэв. Тэгээд тэнд цугларсан хүмүүс цөмөөрөө том тасалгаанд цувран орцгоов. Тэдний араас хождож хоцорч ирсэн Маэ Левак хоёр дагаж оров. Сэтгэл тайван байх гэж хаалгыг цоожлоход дүрсгүй хүүхэд учир дүрсгүй чанга хөхөрч тоглоом тохуу хийж, өвгөчүүл нийтэд зориулсан нэг хүүхэд төрүүлж хүмүүжүүлэх нь одоо үнэн болж шүү гэж Захарий Мукед хашхирчээ. 

	Банзан шалнаас нь сүүлийн бүжиглэлтээс шингэн хоцорсон хурц үнэр ханхалсан, салхи муухан оруулсан том тасалгаанд нэг зуун уурхайчин урт сандал дээр сууж хүлээж байв. Орж ирсэн хүмүүс чөлөөтэй суудал дээр сууж байх зуур эгнээ, эгнээгээрээ шивгэнэлдэн Лиллегээс ирсэн хүнийг эргэж харан Плюшарын хар цэмбэн пальтог гайхан дургүйцэж байв. Түдэлгүй Этьений саналаар хурлын тэргүүлэгчдийг сонгов. Этьен нэрийг нь дурдахад хуралд оролцож байгаа хүмүүс гар өргөн зөвшөөрч байгаагаа илэрхийлэв. Плюшарыг даргаар, Маэ Этьен хоёрыг гишүүнээр нь сонгов. Тэргүүлэгчид сандлаа засацгаан байраа эзэлцгээв. Плюшар хэзээ ч салдаггүй хайрцгаа ширээн доогуур тавих гэж агшин зуур харагдахгүй болов. Дараа нь Плюшар өндийн ширээг аяархан цохиж хүмүүсийн анхаарлыг татаад сөөнгөдүү хоолойгоор:

	— Иргэдээ! гэж эхлэв. 

	Гэтэл хаалга онгойсон учир үгээ таслав. Бэлэвсэн эм Дезир зөөлтүүр дээр зургаан аяга пиво авч ирээд

	— Зовох юмгүй. Үг хэлэхэд ам цангадаг юм гэж Дезир нам дуугаар хэлэв. 

	Маэ түүний гараас шар айргийг зөөлтүүртэй нь авч Плюшар үгээ үргэлжлүүлэн хэлж болох болов. Плюшар: Монсугийн ажилчид чин сэтгэлээсээ хүлээн авч байгаад тун их сэтгэл хөдөлж байна гээд баахан оройтсон явдалдаа уучлалт гуйж, ядарч хоолой нь сөөсөндөө харамсав. Дараа нь хамгийн түрүүнд үг хэлэх гэж яарсан Раснерт үг хэлэхийг зөвшөөрөв. Раснер пивотой аягатай ширээний дэргэд шалавхан очиж зогсов. Индэр гэж түүн рүү арыг нь харуулан тавьсан сандал байлаа. Раснер тун их догдолсон бололтой байсан боловч ханиалган хоолойгоо засан жингэнэсэн дуугаар:

	— Нөхөд өө!.. гэж эхлэв. 

	Раснерын урсан гарч байдаг гоё үг, түүний түвшин зан уурхайн ажилчдад их сэтгэгдэл төрүүлдэг байжээ. Раснер тэдэнд яриа хийхдээ эцэж цуцалгүйгээр бүхэл бүтэн цагаар ч ярьж чаддаг байв. Раснер яриа хийхдээ гараараа дохиж зангадаггүй, бүдүүн болхи амьтан инээмсэглэн зогсож байгаад үгээ урсган сонсогчдыг бишрүүлж тэднийг нэг дуугаар: «Тийм ээ, ойлгомжтой! Зөв! Чи зөв ярьж байна!» гэж нэгэн зэрэг хашхирах хүртэл ярьдаг байжээ. Гэвч энэ өдөр Раснер анхныхаа үгнээс эхлээд сонсогчдынхоо нэг л зэвүүцэж байгааг мэдэж байдалд тохируулан болгоомжтой ярьж гарав. Эхлээд зөвхөн ажил хаялтыг үргэлжлүүлэхийн эсрэг яриад харин алга нижигнэсний дараа Интернационал руу дайрна гэж боджээ. Раснер: Компанийн шаардлагад бууж өгөхийг зорилго минь хориглож байгаа нь илт хэрэг шүү дээ! гэвч хэрэв цаашид удаан гөжиж зүтгэх юм бол хүн бүхнийг сүрхий гуйланчлал аюултай ирээдүй хүлээж байна шүү дээ! гэж ярив. Раснер эрхэндээ оруулах гэж шууд уриалаагүй боловч гунигт байдлыг тоочин ажилчдын тосгонд хүмүүс өлсөж үхэж байгаа тухай дурдаад эсэргүүцлийн талынхан цаашид ямар мөнгөн хөрөнгөнд найдаж байгаа юм бэ гэж асуун ажил хаягчдын зоригийг мохоохыг оролдов. Раснерыг аялдан дагалдагч хоёр гурван хүн түүний хэлсэн үгийг сайшааж байгаагаа илэрхийлэхийг оролдсон боловч ихэнх хүмүүс дуугарсангүй зэвүүн байдлаар угтаж түүний баширтай залирхаг үгийг сонсоод дургүйцэл, зэвүүцэл нь улам ч нэмэгдэж байлаа. Тэднийг эрхэндээ оруулах найдвараа алдаад Раснер уур нь буцалж хэрэв та нар хилийн цаанаас илгээсэн өдөөн хатгагчийн үгэнд орох юм бол тэд та нарыг тэнэг зохиомол бодлоороо толгойг чинь эргүүлнэ. Янз бүрийн зовлонд учирна гэж ярив. Хуралд оролцож байгаа хүмүүсийн гуравны хоёр нь суудлаасаа босон харайж зэвүү нь хүрч хашхиралдан Раснерын үгийг тасалж, нэгэнт биднийг бие дааж ажиллаж чадахгүй балчир хүүхэд гэж тоолж доромжилж байгаагаас хойш цаашид яриулахгүй гэлцэв. Раснер пивоноосоо жаахан балгаад энэ шуугианы дунд ярьсаар л байв. Түүний уур нь улам ч шатаж би өөрийнхөө үүргийг биелүүлж байна. "Надад саад хийх тийм хүн одоохондоо төрөөгүй байгаа гэж хашхирав. 

	Плюшар босож ирээд хонх байгаагүй учир шууд ганцаараа ширээ дохиж сөөнгөтсөн хоолойгоороо

	— Иргэдээ! Иргэдээ!.. гэж дахин давтан хэлэв. 

	Арай гэж жаахан чимээгүй болгоод Раснерын үгийг таслан хурал асуудлаа шийдэх хэрэгтэй гэж Плюшар ярив. Төлөөлөгчдийн бүрэлдэхүүнд оролцож уурхайн дарга руу илгээсэн уурхайн төлөөлөгчид бусдадаа нөлөө үзүүлжээ. Тэнд байгаа хүмүүс өлссөн боловч шинэ үзэл санаанд сэтгэл нь хөдөлсөн хүмүүс байжээ. Саналын үр дүн урьдаас мэдэгдэж байв. 

	— Чи биднийг хэрэгсэхгүй байна аа! Чи ч цадталаа иддэг шүү дээ! гэж Левак Раснер луу гар зангидан заналхийлж хашхирав. 

	Этьен Плюшарын араар тонгойж Раснерын тун зохимжгүй үг хэлснээс болж гайхаш нь тасран царай нь улайж суугаа Маэг тайтгаруулах гэж оролдож байв. 

	— Иргэдээ, намайг үг хэлэхийг зөвшөөрнө үү гэж Плюшар хэлэв. 

	Нам гүм болцгоов. Плюшар ярьж эхлэв. Түүний хоолой сөөнгө бүдэг байсан боловч ажилчдын хурал дээр дандаа илтгэл хийсээр байгаад түүнийгээ ажиглаж сурсан хүн болохоор хоолойны өрөвсөл өвчнөөр өвдсөн ч гэсэн сайхан илтгэж чаддаг ажээ. Түүний дуу аажим аажмаар чангарсаар сэтгэл догдлом аялгуутай ярьж гарав. Плюшар эгзэгтэй үед гараараа зааж, зүгээр үед дал мөрөө хөдөлгөн номлогч хүн шиг гоё бэлэн үгээр өгүүлбэрийнхээ төгсгөлийг хэлэхдээ сүмийн лам шиг дуугаа аажим аажмаар намсган нэг аялгуугаар ярьсаар байгаад эцсийн эцэст тэднийг итгүүлэв. 

	Ийм маягаар Плюшар интернационалын нэр алдар; ашигтай талыг ярив. Энэ үгийг Монсуд ирэхээсээ өмнө яриа хийсэн газрууддаа нэг биш удаа хэлжээ. Плюшар уг байгууллагын зорилго бол хөдөлмөрчдийг чөлөөлөх явдал юм гэж тайлбарлаад түүний маш том бүтцийг доод талд нь коммун, түүний дээр муж, цааш нь улс үндэстэн хамгийн дээд талд хүн төрөлхтөн байх болно гэж тодорхойлов. Түүний гар ирээдүйн нийгмийн агуу том суваргыг давхар давхраар нь өрж барьж байгаа юм шиг удаан гэгч нь хөдөлж байлаа. Дараа нь Плюшар дотоод удирдлага руу нь шилжин орж дүрмийг нь чанга уншиж их хурлуудын тухай яриад тэр байгууллагын улам улам өсөж байгаа ач холбогдол түүний хөтөлбөрийн өргөжилтийг ажлын хөлсний асуудлаас эхлэн яриад одоо энэ хөтөлбөрт нийгмийн бүрэн эргэлт хийх зорилго тавьж байгаа. Тэр цагт хөлсний хөдөлмөр байхгүй болно. Цаашид үндэсний ялгаа гэж байхгүй болж шударга ёсыг нийтээрээ хүсэж байгаа бүх дэлхийн ажилчид нэгдэж хөрөнгөтний ялзралыг шүүрдэн хаяж, эцэст хөдөлмөр хийдэггүй хүн талх авдаггүй тийм шинэ чөлөөт нийгмийг байгуулна гэж ярив. Плюшарын дуу цуурайтаж түүний их амьсгаадсанаас болж утаа болсон намхан таазанд зүүлттэй байгаа эрээн цоохор цаасан цэцгүүд доргин чичирч байлаа. Сонсож байсан хүмүүс хажууд нь долгин үелзэж байгаа юм шиг толгой дохин:

	— Зөв! Зөвшөөрч байна! гэж нэгэн зэрэг хэлцгээв. 

	Гурван жил болоогүй байхад ажилчдын хөдөлгөөн бүх дэлхийг хамарна гэж Плюшар үргэлжлүүлэн яриад энэ хөдөлгөөнд хамрагдсан улсуудыг тоочив. Дэлхийн бөмбөрцгийн өнцөг булан бүрээс интернационалд элсэн оръё гэдэг өргөдлүүд ирж байна. Анх үүсэж байгаа ямар ч шашин ийм олон сүсэгтэнтэй байгаагүй юм аа. Ажилчид ноёрхох болсон цагтаа эздэдээ өөрсдийнхөө хувийн хуулийг тулгаж тэднийг ажиллуулна гэж ярихад

	— Зөв! Зөв! Нуруугаа бөхийлгөх ямар байдгийг тэд мэдэцгээг! гэж хашхиралдав. 

	Плюшар гараараа зангаж байж чимээгүй болгоод ажил хаялтын тухай асуултад шилжин оров. Уг нь би ажил хаялтын эсрэг хүн. Учир нь ажил хаялт нь хэтэрхий удаан зам, тэгээд бас ажилчдын хохирлыг нэмэгдүүлдэг бололтой байдаг юм. Гэвч нэлээд хүчтэй аргыг хүлээж байх үедээ зайлшгүй болох юм бол ажил хаялтыг гаргаж болох юм. Ажил хаялт нь хөрөнгөтний лагерийг доройтуулдаг сайн талтай юм. Интернационал тийм тохиолдолд ажил хаягчдыг дэмждэг юм. Жишээ нь Парист хүртэл будгийн ажилчдын ажил хаялтын үед интернационал ажил хаягчдад тусламж үзүүлэх боллоо гэдэг шинэ аюултай мэдээг сонсмогцоо эзэд нь ажилчдын бүх шаардлагыг дорхноо хангасан билээ. Лондонд интернационал уурхайн эздээс авч ирсэн бүхэл бүтэн галт тэрэгний цуваа бельги хүмүүсийг өөрийнхөө зардлаар буцааж явуулж нүүрсний уурхайчдын ажил хаялтыг аварсан юм аа. Ажилчид интернационалд ороход л компанийнхан чичирцгээх болно. Учир нь ажилчид хөдөлмөрийн агуу их армид нэгдэж тэр армийн цэргүүд нь хөрөнгөтний байгууллын боол болж байснаас нэг нь нэгнийхээ төлөө үхэхэд юуны өмнө бэлэн байдаг юм гэж ярив. 

	Түүний үгийг алга ташилт таслав. Плюшар алчуураар духаа арчиж Маэгийн дөхүүлж өгсөн аягатай пивонд уруул хүргэхээсээ ч татгалзав. Түүнийг цаашид ярьж эхлэхэд алга дахин нижигнүүлж түүний үгийг сонсогдохгүй болгов. 

	— Бэлэн боллоо! Одоо болно оо... Түргэлээрэй! гишүүдийн батлах гэж тэр Этьенд хэлэв. 

	Тэгээд Плюшар ширээн доогуур шургаж хар хар хайрцагтай юм сугандаа хавчуулан босож ирээд

	— Иргэдээ! Гишүүдийн батлах энэ байна. Та нар төлөөлөгчөө нааш нь явуулж орхи. Би тэдэнд батлахыг өгч орхиё. Тэд та нарт тарааж өгөг. Бид сүүлд бүгдийг бичиж бүрдгэх болно гэж тэдний шуугианыг нэвт хашхирав. 

	Раснер шинээр эсэргүүцэл илэрхийлсээр босож ирэв. Этьен үг хэлэх гэж байсан болохоор догдолж байлаа. Учир дүрс нь олдохгүй үймээн болов. Левак зодоо хийх гэж байгаа юм шиг гараа зангидаад гозолзуулж байлаа. Маэ босож нэг юм ярьсан боловч ганц ч үг нь дуулдсангүй. Шуугиан улам нэмэгдэж хүмүүс хөлөөрөө дэвслэн саяхны цэнгэлээс үлдсэн тоос шалнаас манаран хийсэж энэ тасалгаанд унатлаа бүжиглэсэн бүжигт дуртай хүний хөлсний үнэр агаарт түгэв. 

	Гэнэт жижигхэн хаалга онгойж бэлэвсэн эм Дезир орж ирэн хаалгыг хөх, гэдсээрээ халхлан чанга дуугаар:

	— Чимээгүй бол гууглагч нар аа!.. Цагдаа! гэж хашхирав. 

	Тойргийн цагдаагийн дарга гэрчилгээ бичиж, хурал тараахаар жаахан хожигдон ирэв. Түүнийг дөрвөн цагдаа дагаж иржээ. Бэлэвсэн эм Дезир тэднийг хаалганы дэргэд таван минут саатуулж би өөрийнхөө гэрт эзэн нь байгаа юм. Гэртээ нөхдийгөө цуглуулах эрхтэй гэж зүтгэжээ. Гэвч түүнийг түлхсэн учир «өөрийнхөө хүмүүжүүлэгчид» урьдчилан мэдэгдэхээр гүйжээ. 

	— Энэ хаалгаар гүйж гарцгаа. Нэг новшийн цагдаа хашаа дотор харуулдаж байна. Гэвч энэ ч яах вэ. Түлээний хашаанаас нарийн гудамж руу гарсан хаалга бий. Түргэл! Түргэл! гэж — Дезир үглэв. 

	Цагдаагийн дарга нударга зангидан хаалгыг нижигнэтэл нүдэж хэрэв онгойлгож өгөхгүй юм бол хаалгыг чинь эвдэнэ гэж заналхийлэв. Цагдаагийн дарга энэ хурал нууц хурал, энд олон хүн урилгын билет үгүй гэж хашхирч байсныг бодоход цагдаагийн газарт ямар нэгэн мэдээлэгч хүн мэдэгдсэн байв. 

	Тасалгаа доторх үймээн улам ихсэв. Интернационалд элсэн орох тухай ажил хаялтыг үргэлжлүүлэх тухай саналаа өгөхгүйгээр тарж болохгүй байлаа. Цөмөөрөө ам амандаа яриад байв. Эцэст хурлын даргын санаанд нууц санал гаргахгүйгээр зүгээр гар өргүүлээд шийдэж орхиё гэдэг бодол төрөв. 

	Шууд гар өргөв. Төлөөлөгчид энд ирээгүй хүмүүсийн нэрийн өмнөөс бид олон улсын ажилчдын нөхөрлөлийн байгууллагад элсэн орж байна гэж яарч илэрхийлэв. Ийм маягаар Монсугийн нүүрсний уурхайн арван мянган ажилчин интернационалын гишүүн болжээ. 

	Дараа нь хүмүүс яаран тарж зугтав. Бэлэвсэн эм Дезир зугтааж байгаа хүмүүсийг халхлах гэж цагдаа нар бууныхаа бөгсөөр нүдэж байгаа хаалгыг бүх биеэрээ дарж байв. Уурхайчид урт сандал дээгүүр харайцгаан гал тогооны өрөө, түлээний пүнз дайран цувж алга болцгоов. Раснер түрүүчийн хүмүүсийн хамт алга болжээ. Түүний араас Левак Раснертай хэрэлдэж байснаа мартаж гэрт нь очиж аяга пиво уух юм сан гэж дагаж гүйв. Этьен хайрцгийг авч Плюшар Маэ хоёрыг хүлээж байлаа. Тэд сүүлд гарах нь тэдний үүрэг гэж боджээ. Тэдний гарсан хойно түгжээ мултарч цагдаагийн дарга бэлэвсэн эм Дезирийн өмнө тулж зогсов. Дезирийн хөх, гэдэс мөн сүрхий хаалт болж байв. 

	— Миний байшингийн бүх юмыг хэмхэлдэг чинь та нарт юу бодогдохоор ингэдэг билээ? Энд хэн ч байхгүй байхыг та нар харж байгаа биз дээ гэж Дезир хашхирав. 

	Цагдаагийн дарга, удаан байрын ямар нэгэн нуршаа ярианд дургүй хүн болохоороо бэлэвсэн эм Дезирийг шоронд хийнэ гэж сүрдүүлэн гэрчилгээ бичиг бичнэ гэж дөрвөн цагдаагийнхаа түрүүнд нь явахад нөхдийгөө шалмаг зугтаасанд нь баяр хөөр болсон Захарий Муке хоёр тэдний нүүрэн дээр жиг жуг хөхөрч журам сахиулагч урагшгүй хүмүүсийг дооглож гарав. 

	Энэ үед хайрцаг хэдийгээр саад болж байсан боловч Этьен хүн араас гүйж байна гэдгийг сонсоод нарийн гудамжаар аль байдгаараа харайж байв. Этьен гэнэт Пьероныг хурал дээр байгаагүй байх шиг байсныг санаад энэ тухай асуухад Маэ гүйдэл дундаа Пьерон өвчтэй, өвчин нь тун ойлгомжтой, нэрээ гутаахаас айсан хэрэг гэж хариулав. Плюшарыг гэртээ авч очих гэж бүгдээрээ хүссэн боловч тэр зогсолгүйгээр миний шийдвэрийг хүлээж Легужийн байгаа газар Жуазель руу түргэн явах хэрэгтэй гэж хэлэхэд тэр хоёр гүйлт дундаа «Сайн яваарай» гэж хашхирцгаагаад Монсу дундуур тавхайгаа гялалзуулан алга болцгоов. Этьен Маэ хоёр амьсгаадан нэг хоёр тасалдсан үг хэлцгээн тун хөгжилтэй инээлдэж, интернационал бидэнд тусламж ирүүлэхээр компанийнхан өөрсдөө биднийг ажлаа сэргээ гэж гуйх болно хэмээн ялалтдаа итгэж байв. Энэ найдвар оргилж энэ замаар болхи тавхайгаараа чанга чанга дуугарган дэвслэн гүйж яваа үедээ салхи удалгүй энэ хязгаарын бүх өнцөг булангаар тараах ёстой хүчирхийллийн нэг хачин эвгүй дөлийг зөгнөж явав. 

	 

	 


V

	 

	Хоёр долоо хоног өнгөрчээ. Нэгдүгээр сар эхэлж хүйтэн манан их талыг бүрхэж суунаглаж байлаа. Хоосрол улам нэмэгдэж ажилчдын тосгонд амьдрал цаг ирэх тутам доройтон хүмүүсийн өлсөх нь улам нэмэгдэж байв. Лондоноос ирүүлсэн дөрвөн мянган франк гурван өдөрт ч хүрсэнгүй. Талх худалдан авах мөнгөгүй болов. Өөр юу ч ирсэнгүй. Их найдвар нурж хүмүүсийн зоригийг мохоов. Хэрэв ах дүү нар тэднийг орхисон юм бол одоо хэнд найдах билээ? Яхир өвлийн ид үед хувь заяандаа даатгаж бүх ертөнцөөс таслагдан хаягдсан юм шиг уурхайчдад санагдаж байжээ. 

	Хоёр зуун дөч гэдэг тосгон мягмар гарагт бүх нөөцөө дуусав. 

	Этьен болон бусад төлөөлөгчид хэдэн хэсэг хуваагдаж энэ байдлаас гарах аргыг хайн шинэ захиалгын хуудсыг зэргэлдээх хот, Парис хүртэл тарааж тусламж цуглуулан яриа илтгэл зохион байгуулав. Гэвч энэ бүхэн нь мэдэгдэхүйц үр дүн өгсөнгүй, олон нийт анхандаа сүрхий догдолж байсан бол сүүлийн үед ажил хаялт унжирч ямар нэгэн сэтгэл хөдөлгөсөн үйл явдалгүй маш тайван байсан учир тоохоо байжээ. Тусламжийн ялимгүй зүйл тун аргаа барсан гачигдалтай айлыг торгоох төдийд хүрэлцэж байв. Бусад айлууд хувцас хунараа барьцаанд өгөх, гэрийн эд хогшлоо худалдах зэргээр амь зууж байв. Дэвсгэрт чихсэн ноос, гал тогооны хэрэглэл, тэр ч байтугай сандал ширээ хүртэл цөм хуучин эдлэл авдаг хүмүүст очжээ. 

	Меграгийн хоосруулж байсан жижиг мухлагийн эзэд өөрсдийнхөө хүчирхэг өрсөлдөгчөөс худалдан авагчдыг салгаж авахын тулд бараагаа зээлээр олгох санал гарган долоо хоногийн турш чихэр боовны мухлагийн эзэн Вердонк талхны хоёр мухлагийн эзэн Карубль, Смельтен нар хүнсний зүйлийг зээлээр олгож түр зуур аврагдах найдвар бий болсон боловч тэдний зориулсан анхны урьдчилгааны мөнгө дуусмагц гурвуулаа болив. Энэ оролдлого зөвхөн өрийг нэмэгдүүлж, уурхайчдыг цаашид улам зовлонд оруулах ёстой байсан учир шүүхийн гүйцэтгэгч нар баярлаж байжээ. Ингэж зээлийг хаа ч өгөхийг больж нэг ч илүү сав суулгагүй болон худалдах юм юу ч үгүй буландаа хөдлөлгүй хэвтэж үсгүй нүцгэн хөгшин нохой шиг үхэхээс өөр замгүй болжээ. 

	Этьен өөрийгөө ч худалдахад бэлэн болж нарийн бичгийн даргын цалинг авахаасаа татгалзаж Маршьен орон өөрийнхөө цэмбэн хүрэм өмдөө зээлийн кассад тавьж тэр мөнгөөр Маэгийнханд хэд хоног боловч хоол залгуулж баярлуулав. Түүнд зөвхөн гутал нь үлдсэн боловч түүнээсээ салах бололцоогүй байв. «Хөлөө хайрлах хэрэгтэй» гэж Этьен ярьдаг байв. Касс хүрэлцэхүйц хэмжээний мөнгө цуглуулж амжаагүй байхад ажил хаялт эхэлсэн нь арай эртэджээ гэж Этьен тун их цөхрөн бодож байв. Энэ л сүйрлийн байдалд орох ганц шалтгаан болж байна. Хэрэв хүрэлцэх хэмжээний мөнгө цуглуулсан байсан бол ажил хаягч нар тэсэж чадан эздийг ганц дийлэх байсан биз ээ. Ажилчдын кассын анхны фондыг үрэн таран хийх гэж ажил хаялтыг зориуд өдөөн хатгаж гаргуулж байна гэж Суварин компанийнхныг зэмлэж байсан нь Этьений санаанд орж байв. 

	Тосгон руу харахад зүдэрсэн хүмүүс талх ч үгүй, түлш ч үгүй тун зовлонтой байсан учир Этьен гэрээсээ гарч ядаргаагаа гаргахаар удаан тэнүүчлэхийг эрхэм болгодог байжээ. Этьен нэг орой тосгон руу буцаж явах замдаа Рекильярийн уурхайн хажуугаар явж байгаад замын ирмэг дээр муужраад унасан нэг чавганцыг харав. Чавганц өлсөж үхэхэд ойртож байсан нь эргэлзээгүй байсан учир Этьен түүнийг өндийлгөж уурхайн хашаа дотор харагдсан хүүхнийг дуудан

	— Аа, энэ чинь чи юу! Надад туслаарай үүнд ямар нэгэн уух юм хэрэгтэй байна гэж Этьен Мукеттаг таньж хэлэв. 

	Мукетта нулимсаа гартал өрөвдөж эцгийнхээ хоргоддог эвдэрхий балгасны дунд орших ганхсан пин рүү гүйгээд архи талх барьсаар тэр дорхноо эргэж ирэв. Архинд чавганц сэргэж талх руу үг дуугүй ховдоглон дайрав. Нэг уурхайчны эх, Куньегийн ойролцоох ажилчдын тосгонд суудаг чавганц төрлийнхөө нэг эмэгтэйгээс арван су зээлж авах гэж дэмий Жуазель руу яваад буцаж ирэх замдаа унажээ. Талхаа идээд босож дэгэн догон алхалсаар цаашаа явав. 

	Этьен эвдэрхий саравч дээгүүр нь бут ургасан Рекильярийн уурхайн эзгүй газар үлдэхэд

	— За яах вэ! Манайд очиж аяга юм уух уу? гэж Мукетта хөгжилтэйгөөр асуув. 

	Этьен тээнэгэлзэв. 

	— Ээ зайлуул надаас айдаг хэвээрээ л байна уу? гэж Мукетта хэлэв. 

	Түүний сайхан зантай хөхрөх нь Этьений сэтгэлд таалагдаж хойноос дагаж явав. Мукетта үнэн голоосоо чавганцтай талхаа хуваалцсан явдал Этьений сэтгэлийг хөдөлгөжээ. Мукетта Этьенийг эцгийнхээ өрөөнд биш харин өөрийнхөө өрөөнд дагуулан орж мөн дорхноо хоёр аяганд архи аягалав. Өрөө нь тун цэвэрхэн байсан учир Этьен Мукеттаг магтав. Эцэг нь хуучин хэвээрээ Ворегийн уурхайд морь маллагчаар ажиллаж, Мукетта зүгээр гараа хумхиад суухгүйг бодон хүмүүсийн хувцас хунар угааж өгөн өдөрт гучин сугийн хөлс авдаг байсан болохоор энэ айл гачигдал дутагдалд ороогүй бололтой байв. Үнэндээ ч Мукетта эрэгтэйчүүдтэй зугаалах дуртайгаас биш харин түүнийг залхуу хүн гэж нэрлэж болохгүй ажээ. 

	— Сонсож байгаач. Чи яагаад надад дурлахыг хүсдэггүй юм бэ? гэж Мукетта хэлэн Этьений бэлхүүсээр тэвэрч авав. 

	Мукетта асуудлаа тавихдаа тун эелдэг байсан учир Этьен түүнийг дагаж өөрийн эрхгүй хөхрөөд

	— Би чамд тун их дурлаж байна гэж хариулав. 

	— Үгүй, үгүй. Миний хүсдэгээр чи тэгж дурлахгүй байна... Би чамайг мөрөөдөн үхэх гэж байна. Хонгор минь сонсож бай! Намайг баярлуул! гэж Мукетта хэлэв. 

	Үнэндээ ч Мукетта хагас жилийн турш Этьений амар заяаг үзүүлсэнгүй. Одоо Мукетта Этьенийг хоёр гараараа тэврэн наалдаж нүүр лүү нь тун өрөвдмөөр дурлаж гуйсан нүдээр ширтэж хамаг бие нь чичирч байлаа. Нүүрсний уурхайд байж шарласан Мукеттагийн махлаг дугариг царайнд хөөрхөн гэмээр юм юу ч үгүй боловч нүд нь цог шиг гялалзаж, түүнээс нэг аятайхан цоргисон хүслийн догдлол тодрон царай нь улайж, яг хүүхэд шиг болов. Мукетта маш уян дүрэлзсэн дурлалаа Этьенд зүв зүгээр өргөн барихад Этьений сэтгэл түүнийг няцааж чадсангүй. 

	— Ёох чи минь зөвшөөрлөө! Чи зөвшөөрлөө! гэж Мукетта баяр хөөр болон аяархан хэлэв. 

	Мукетта анх удаа өөртөө тохиолдож байгаа юм шиг эр хүн гэдгийг мэддэггүй жижигхэн охин шиг Этьенд тун эв дүйгүй ухаан мэдрэлгүй өглөө. Этьен түүнтэй салах ёс гүйцэтгэхэд Этьен биш харин Мукетта маш их баярлаж «баярлалаа» гэж хэлээд гарыг нь үнсэв. 

	Этьен тийм дурлалын тохиолдолд учирсандаа жаахан ичжээ. 

	Мукеттатай холбогдсон хүн хэн боловч бахархахгүй байсан биз ээ. Этьен тэндээс явахдаа энэ хэргийг дахин давтахгүй гэж өөртөө тангараг өгөв. Гэвч Этьен Мукеттагийн тухай сайхан хүүхэн гэдэг нөхөрсөг юм санаж авав. Харин тосгон руу эргэж ирээд тун чухал сонин мэдээ сонссон учир болсон бүх юмаа мартжээ. Хэрэв дарга руу нь хэлэлцээ хийхээр дахин төлөөлөгч сонгож явуулах юм бол компани буулт хийхийг зөвшөөрч магадгүй гэдэг чимээ сонсогдов. Тэмцэлд хамрагдсан эзэд уурхайчдаас дутахгүй хохирч байсан болохоор үүнд үнэний хувь байжээ. Чигээрээ зүтгэснээс болж ажилчид өлсөж, хөрөнгөтөн сүйдэж аль аль талд нь сүйтгэлтэй байжээ. Ажил хаялт өдөр бүр хэдэн зуун мянган франкийн хохирлыг компанид учруулж байв. Зогссон машин бүхэн үхмэл хөрөнгө болдог билээ. Тоног төхөөрөмж, материал гэмтэж муудан ямар нэгэн ажилд зарцуулсан хөрөнгө цөлийн элсэнд уусаж байгаа ус шиг замхран алга болж байв. Агуулахад нөөцөлсөн жаахан нүүрс нь дуусаж, хэрэглэгчид Бельгиэс нүүрс худалдаж авахаар болж байсан нь ирээдүйд аюултай байжээ. Гэвч хэдийгээр сайн нууж байсан боловч мөргөцгийн хонгил нүх гэмтэх явдал улам нэмэгдэж байсан нь компанийнхныг юу юунаас илүү айлгаж байлаа. Мастерууд өөрийнхөө хүчээр энэ гэмтлүүдийг засаж хүч хүрэхгүй, бэхэлгээний мод газар сайгүй хугарч цаг бүрд нурж байжээ. Түдэлгүй эвдрэх нурах явдал хэдэн сараар засварласны дараа л нүүрс ухаж гаргах ажлаа эхлэхээс өөр аргагүй тийм их хэмжээнд хүрэв. Кревкерт гурван зуун метр хөндлөн нүхний дээвэр эвдэрч Сен-Томын мөргөцөг хаасан, Мадленд Могретугийн давхарга дарагдаж хонгил нь усаар дүүрсэн гэдэг ажил хаялтын үед гарсан бодит сүйрлийн тухай ярилцах болов. Уурхайн захиргаа ил ярихаас зайлсхийхийг бодсон боловч дараа дараагаар гарсан энэ хоёр сүйрэл байдлыг аюултай болгож байгааг хүлээхэд хүргэжээ. Нэг өглөө урьд нь нуралт гарсан Миру гэдэг уурхайн хойд жигүүрт Пиолены ойролцоо гав гарч маргааш нь Ворегийн уурхайн газрын хөрс гэнэт доошоо хүчтэй суун тэр хавийн газар хүчтэй хөдөлж хоёр байшин бараг нурах шахав. 

	Захиргааны байдлын талаар юу ч мэдэхгүй байж шинэ хэлэлцээр хийх нь мөн үү биш үү гэж Этьен болон төлөөлөгчид тээнэгэлзэв. Дансараас асуухад тэр шууд хариулахаас булзаж дарга нар учраа ололцоогүй эвгүй байдалд орсонд маш их харамсаж байгаа нь мэдээж хэрэг хэлэлцээр хийхийн тулд алхам хийх байх гэж хэлээд чухам ямар алхам хийхийг нь хэлсэнгүй. Эцсийн эцэст Энбогийнд очих хэрэгтэй ингэснээрээ Компанийнханд буруугаа ойлгох боломж өгөөгүй гэж сүүлд нь өөрсдийгөө зэмлэхээс болгоомжилж юмны учрыг олдог жишээ үзүүлэх болно гэж шийдэв. Гэвч тэд буулт хийхгүй ямар ч гэсэн шударга шаардлага баримтална гэж тангараглав. 

	Хэлэлцээрийг мягмар гарагийн өглөө тосгонд өлсгөлөнгийн аюул хүмүүсийг багалзуурдан барьж авсан тэр өдөр хийв. Уулзалт анхныхыгаа бодвол хавьгүй түнжин муутай болжээ. Мөн л Маэ босож уурхайн захиргаа ямар нэгэн шинэ мэдээ мэдэгдэх гэж байгаа болов уу гэдгийг асуу гэж нөхөд надад даалгасан юм гэж хэлэв. Энбо эхлээд гайхсан янз гаргаж ямар нэгэн тушаал аваагүй дүр үзүүлэн уурхайчид чигээрээ зүтгэхээ больж жигшүүрт үйлсээ зогсоогоогүй цагт байдал өөрчлөгдөж болшгүй гэж хэлэв. Түүний яхир дарга маягийн үг эвлэрэх санаатай ирсэн төлөөлөгчдөд тун их эвгүй сэтгэгдэл төрүүлж энэ зэвүүн хүлээн авалтаас болон тэдний чигээрээ зүтгэх нь улам нэмэгдэв. Дараа нь дарга гэнэт санаанд юм орсон юм шиг харилцан буулт хийвэл зүгээр юм гэсэн маягийн үг хэлэв. Хэрэв ажилчид бэхлэлтийн хөлсийг тусад нь төлөхийг зөвшөөрөх юм бол компани нүүрсний үнэлэлтийг нэмж, ажилчдын боддогоор компани өөрөө авч байгаа хоёр сантимыг эргүүлэн өгч болох юм гээд —Гэхдээ нэрийнхээ өмнөөс хэлж байгаа энэ санал бол шийдвэрлэж байгаа хэрэг огтхон ч биш харин энэ буултыг Парист зөвшөөрнө гэж найдаж биеэ хуурч байгаа хэрэг гэж тэр нэмж ярив. Гэвч төлөөлөгчид энэ саналыг зөвшөөрсөнгүй харин өөрсдийнхөө шаардлагыг лавшруулж хөлс төлөх журмыг хэвээр байлгаж дээр нь тэргэнцэр нүүрс бүрд таван сантимыг нэмэгдүүлэх хэрэгтэй гэв. Тэгэхэд Энбо одоо ч хэлэлцээр явуулж болох байна гээд та нар өлсөж үхэх гэж байгаа гэргий жижигхэн хүүхдээ бодож санал гаргасан нөхцөлийг хүлээж ав гэж сүрхий ятгаж гарав. Уурхайчид хөмсөг зангидан шал руу харж байснаа «Үгүй Үгүй!» гэж зэвүүцсэн маягтай толгой сэгсрэв. Тэд муудалцаж эхлэв Энбо салахдаа хаалгаа тас хаав. Этьен Маэ бусад төлөөлөгчид эцэстээ тулаад ялагдсандаа битүүдээ уур нь хүрч тахтай шаахайгаараа засмал зам дээгүүр торжигнотол гишгэсээр буцаж явцгаав. 

	Өдрийн хоёр цагийн үед хоёр зуун дөч тосгонд эмэгтэйчүүд Мегратай ярилцахаар шийдвэрлэжээ. Магадгүй түүнийг уяруулж бас нэг долоо хоног зээлээр хүнс өгүүлэх болгож магадгүй гэж зөвхөн түүнд найджээ. Хүний сайн санаанд хэтэрхий найддаг Маэгийн гэргийн толгойд энэ бодол төржээ. 

	Левакийн гэргий Түлэнхий хоёрыг хамт явъя гэж Маэгийн гэргий ятгав. Пьероны гэргий нөхрийн бие муу хэвээрээ байна хэвтрийнх нь дэргэдээс салахын аргагүй гэж хэлээд хамт явахаас татгалзжээ. Гуйлга гуйх гурван эмэгтэй дээр бусад эмэгтэйчүүд нийлж бүгд хорин хүн цугларав. 

	Монсугийн гол гудамжаар гуйлгачны хувцастай дуу шуугүй бөөн эмэгтэйчүүдийг түүнийг энгээр нь халхлан алхахад бэртэгчин хүмүүс тэднийг цонхоороо хараад толгой сэгсэрч байв. Айл бүр хаалгаа хааж тэр ч байтугай нэг эмэгтэй хоолныхоо мөнгөн хэрэглэлийг цааш нь хурааж байв. Ажил хаялтын хугацаанд хамгийн анхан тийм жагсаалыг үзжээ. Энэ нь сайн юм зөгнөж байгаа нь биш гэдэг нь ил байв. Ер нь эмэгтэйчүүд гудамжинд гарах юм бол мөргөлдөөн бүр аюултай эргэлтэд орж байгааг харуулдаг байжээ. Меграгийн мухлагт тун зохимжгүй юм болов. Эхлээд Мегра мөнгөө төлөхөөр авч ирж гэж бодсон бололтой ёжтойгоор инээмсэглэж тэднийг ор гэж урьжээ. Та нар яасан сайн хүмүүс вэ, бие биетэйгээ ярилцаж байгаад цөмөөрөө өрөө авч ирдэг чинь! гэснээ Маэгийн гэргийг үгээ хэлэхэд Мегра дургүйцлээ илэрхийлж та нар яасан шинжгүй хүмүүс вэ! Намайг доромжилж байгаа хэрэг үү? Зээлийн хугацаа бас сунгана гэнэ ээ? Та нар намайг хоосруулах гэж бодсон хэрэг байна! Тэгэхгүй би цаашид нэг ч төмс, нэг ч талхны булан өгөхгүй! Нэгэнт тосгоныхон одоо мухлагуудаас юм худалдаж авч байгаа болохоор Вердокийн чихэр боовны мухлаг Карбуль, Смельтений талхны мухлагт л очицгоо... гэв. Эмэгтэйчүүд түүний яриаг айсан хүлцэнгүй байдалтай сонсож уучлалт гуйн нүд рүү нь ширтэж түүнийг уярах болов уу гэж хүлээв. Гэтэл тэр ердийнхөө бүдүүлэг тоглоом тохуу хийж, хэрэв өөртэйгөө явах юм бол Түлэнхийд мухлагаа тэр чигээр нь өгнө гэж ярив. Эмэгтэйчүүдийг өлсгөлөн тун арчаагүй байдалд хүргэсэн болохоор тэд хариуд нь хөхөрцгөөн, тэр байтугай Левакийн гэргий би чамд дурлахад татгалзах юмгүй гэж хэлэв. Гэвч Мегра байдал нь дорхноо өөр болж бүгдийг нь хөөж эхлэв. Эмэгтэйчүүд гуйж аргадахад тэрээр нэг эмэгтэйг гадагш нь түлхэж гаргав. Эмэгтэйчүүд түүний мухлагийн өмнө бөөгнөрөн түүнд уурлаж биеэ худалдсан турсага гэж харааж дургүй нь хүрч өшөө хонзон санасан Маэгийн гэргий түүнийг үхвэл таарна ийм амьтан дэлхий дээр зөвхөн новш болж талх дэмий хорооно гэж хашхирч байв. 

	Гуйлгачин эмэгтэйчүүд тосгонд дуу шуугүй царай муутай буцаж ирэхэд гэртээ хоцорсон нөхрүүд нь тэднийг гар хоосон эргэж ирэхийг үзээд тэднийг дуугүй харж толгойгоо унжуулцгаажээ. Энэ өдөр хоол идэхгүй ядахдаа халбага шөл ч уухгүй болж цаашид хүйтэн бүрхэг харанхуйд өлсгөлөнгийн өдрүүд дараалан хүлээх бөгөөд найдварын өчүүхэн ч гялам алгаа. Гэвч тэд ямар зовлон цаашид тулгарахыг мэдэж байгаа боловч бууж өгөх хэрэгтэй гэдэг үгийг нэг ч хүн хэлэхгүй байв. Маш их хохирлоос болж тэдний чигээрээ зүтгэх нь өсөж гадагшаа гарснаас нүхэндээ үхсэн нь дээр гэсэн хөөгдсөн араатан шиг үг дуугүй тэсвэрлэж байлаа. Уурхай дотор шороонд дарагдсан нөхрөө аврахад ямар байдаг, түүн шигээ хамт зогсоно гэж бүгдээрээ тангараг өргөсөн болохоор бууж өгье гэж хэн түрүүлж хэлэх билээ дээ? Энэ нь тэдний үүрэг байжээ. Тэд амьдралын шилдэг сайн сургууль төгсөж тэсвэртэй байж сурчээ. Яаж ийгээд шүд зуун гомдол гаргалгүйгээр нэг долоо хоног тэсэж арван жил хүнд хүчир ажилд зүтгэж галд шатаж, усанд живж байсны хэргийг гаргах ёстой байлаа. Тэдний амь хайргүй зүтгэж байгаа нь алхам бүрд аюулд тулгарч, үхлийг нүдээрээ нэг биш удаа үзсэн хүмүүсийн бахархах зүйл ажээ. 

	Маэгийн гэрт үдэш тун аюултай болов. Цөмөөрөө сүүлчийн атга нүүрс гөлгөнөн асаж байгаа зуухныхаа дэргэд бөөгнөрөн дуугүй сууцгааж байлаа. Ажил хаялтын үед дэвсгэрийнхээ бүх ноосыг бага багаар сугалж хуучин эдлэл авдаг хүнд авч очиж өгөөд гурав дахь өдөрт хөхөөтэй цагаа худалдахаар шийдэж гурван франкаас өгөн тэр өдрөөс эхлээд чихэнд дассан цагийн цохилт нь дуулдахаа больж өрөө нь эл хуль сөнөсөн юм шиг болжээ. Маэ гэргийдээ дээр үед бэлэглэсэн гэргий нь эрдэнэ шиг хайрлаж эргэнэг дээрээ тавьж байдаг ягаан хайрцаг нь л ганц чимэглэл болон хоцорчээ. 

	Хоёр сайн сандлаа аль хэдий нь худалджээ. Үхэшгүй, хүүхдүүд жижигхэн цэцэрлэгээс авч ирсэн хөгц ургасан хуучин урт сандал дээр сууж байлаа. Бүрэнхий болох тутам бүгдэд улам хүйтэн болох шиг санагдаж байв. 

	— Одоо яадаг билээ? гэж зуухны дэргэд явган сууж байсан Маэгийн гэргий дахин үглэв. 

	Этьен хананд наасан хаан хатан хоёрын хөргийг харж зогсоно. Хэрэв эзэн нь өөрийнхөө зургийн үзэсгэлэнг хамгаалдаггүй сэн бол түүнийг аль хэдий нь хуу татаад хаячих байсан биз ээ. Тэр шүд зуун

	— Золигийн муусайн залхуу амьтад. Эд нарын энэ муу зурагт хоёр су ч өгөхгүй! Бид энд өлсөж үхэж байхад энд өлгөгдөж орхиод сонирхож байдаг чинь юу билээ дээ? гэв. 

	— Хайрцгаа худалдах уу гэж гэргий нь шийдэмгий биш асуухад

	— Үгүй, тэгэхгүй. Битгий худалд! гэж ширээний өнцөг дээр сууж байсан Маэ ухасхийн босож татгалзав. 

	Гэргий нь арай ядан босож өрөөгөө бүгдийг нь тойроод

	— Дээдэс минь яасан ч их хоосорч байна даа! Эргэнэг дотор талхны хальс ч үгүй, худалдах юм ч байхгүй, талх олох арга ер бодогдохгүй юм! Бас гал хүртэл харсаар байтал унтарч байна гээд Альзирыгаа өглөө нүүрс түүгээд ир гэж овоолоотой шороо руу явуулсан юм гэтэл компанийнхан одоо ядуучуудын нүүрсний хог түүхийг хориглодог болж гэж байна гээд энэ охин хоосон гарлаад иржээ. Компанийнхны үгэнд орохын хэрэг юу байна? Хүмүүс нүүрсний жижигхэн хэлтэрхий түүснээр хэнд хохирол учруулж байгаа юм бэ? гэж загнав. Манаач нь намайг харангуутаа хэрэв үгэнд орохгүй бол алгадна шүү гэж сүрдүүлсэн гэж охин яриад манаач зодсон ч хамаагүй маргааш овоолоотой шороо руу дахин очно гэж эхдээ ам алдав. 

	— Энэ муу өөдгүй Жанлен хаашаа алга болж орхив оо? Хаа байдаг амьтан бэ?.. Ядахдаа өвс ч болов идье гэж бодоод ногоон навч зулгаагаад ир гэж явуулсан юм сан! Харж байгаа биз дээ тэр ирэхгүй нь байна. Өчигдөр бас гэртээ хоноогүй шүү дээ. Жанлен юу хийж явдаг нь мэдэгдэхгүй юм. Дандаа цатгалан байгаа юм шиг л явах юм гэж эх нь загнаж гарав. 

	— Магадгүй гудамжинд гуйлга гуйж байдаг юм болов уу? гэж Этьенийг хэлэхэд

	Эх нь уурлаж гар зангидан:

	— За чамайг даа би хэрэв мэдвэл дээ!.. Өөрийнхөө хүүхдээр гуйлга гуйлгахыг зөвшөөрөхгүй!.. Тэгснээс тэднийг би өөрийнхөө гараар алж орхиод дараа нь... дараа нь өөрийгөө ална! гэж хашхирав. 

	Маэ ядарсан бололтой ширээний өнцөг дээр дахин суув. Ленора Анри хоёр хооллохгүй байгаад нь гайхаж гунганаж эхлэн Үхэшгүй өлсгөлөнгөө дарах гэж тун амгалангаар хэлээ хөдөлгөж байлаа. Аюултай зовлонгийн өмнө яах учраа ололгүй бүгдээрээ чимээгүй байцгааж, өвгөн Үхэшгүй ханиалгаж хар цэрээр нулимж байлаа. Хурцдаж усан хаван болж байгаа үе мөчний өвчин нь өвгөнийг зовоодог байжээ. Өвдөг нь хавдсан Маэ бахарддаг өвчнөөс болж тун зовлонтой амьсгалж түүний гэргий хүүхдүүд нь удамшил болсон цус бага ядаргаа хоёроос болж зовдог байв. Уурхайчид түүний удам тийм хувь заяатайгаас хойш энэ бол зайлшгүй гэж бодоод яая гэх вэ гэж үүнд гомдол гаргадаггүй байжээ. 

	Тосгонд хүмүүс хоосролд нэрвэгдэж ялаа шиг үхэж байгаа нь хамгийн аюултай байв. Гэвч ямар ч гэсэн оройн хоолны ямар нэгэн юм олох хэрэгтэй. Хэнийд яаж очдог билээ? Бурхан минь!

	Гадаа улам харанхуйлж тасалгаа дотор улам бүдэг эвгүй болов. Этьен бодол бодож байгаад тэсэж чадсангүй эцэст гутаж дургүйцсэн юмаа хийхээр шийдэж:

	— Намайг хүлээж байгаарай. Би явж юм эрье гэж хэлээд гадагшаа гарав. 

	Түүний толгойд Мукеттагаас гуйя гэдэг бодол төржээ. Магадгүй Мукеттад талх байж мэднэ. Хэрэв байвал Мукетта надтай дуртай хуваалцана. Харин Мукетта эрхэнд орсон боол шиг бас л гарыг минь үнсэнэ гэж бодохоос Рекильярт очиход эвгүй байжээ. Гэвч нөхдийгөө зовлонд хаяж болохгүй байсан болохоор хэрэв хэрэг гарвал Мукеттатай эелдгээр өнгөрүүлэхэд бэлэн байжээ. 

	— Би ч бас юм хайя. Үхэлтэй нь биш дээ гэж Маэгийн гэргий бас хэлэв. 

	Маэгийн гэргий хаалга чанга хаагаад Этьений араас гараад явав. Бусад нь Альзирын асаасан галын бүдэг гэрэлд дуу шуугүй, хөдөлгөөнгүй хоцров. 

	Маэгийн гэргий гудамжинд жаахан тээнэгэлзэж зогсож байснаа Левакийнд очихоор явав. 

	— Аа хө, би чамд саяхан гонзгор талх зээл өгсөн. Одоо чи надад өгч чадах уу?

	Ингэж хэлтэл нүдэнд нь зовлонтой юм харагдаж байхыг мэдээд яриагаа зогсов. Тэднийх өөрийнхөөс нь илүү хоосорсон байдалтай харагдаж байжээ. 

	Левакийн гэргий унтарч байгаа галаас хараагаа салгалгүй сууж, хадаасны үйлдвэрт байдаг найз нь жимсний архиар дайлсан учир Левак өлөн ууснаас болж дорхноо согтож толгойгоо гар дээрээ тавин ширээний ард унтаж байв. Бутлу хана налан сууж хэмнэсэн бүх юмаа ингээд идчихдэг байжээ. Одоо өлсөх хэрэг гарч байна яагаад энэ билээ гэж гайхсан бодол түүний намуун тэнэгдүү царайнд илэрч байв. 

	— Талх гэнэ ээ? Иш-ш хонгор минь! Харин би чамаас бас нэг гонзгор талх гуймаар байна гэж Левакийн гэргий хэлэв. 

	Дараа нь согтуу нөхрийнхөө өвчтэй хүн шиг яраглахыг сонсоод түүнийг нүүрээр нь ширээ рүү нударч:

	— Дуугүй бай гахай минь! Дотор чинь түлэгдэж байна уу? Чи ингэж л байвал таарна! Үнэгүй юм гэж ууж байснаас найзаасаа хорин су зээлдье гэж гуйсан нь дээр байсан юм?

	Тэгээд тэр дотроо уужруулах гэж нөхрийгөө харааж зэмлэж гарав. Эргэн тойрон тэсэхийн аргагүй бохир бөгөөд аль хэдийнээс угаагаагүй шалнаас жигшмээр муухай үнэр гарч байжээ. Цөм алга болбол алга болж л байг! Би одоо юу ч тоохоо больсон. Хүү Бебер өглөөнөөс хойш алга байна. Хүү нэг газар тэнүүчилж яваа нь тун сайн хэрэг. Би түүнээс хагацсандаа баярлаж байна. Гэртээ эргэж битгий ирээсэй гэж Левакийн гэргий хашхирч байснаа одоо явж унтъя ядахдаа дулаацах байгаа? гэж хэлээд Бутлуг нудран:

	— За хө бос дээшээ гаръя!.. Гал унтарлаа. Лаа асаахын хэрэг алга хоосон таваг харахын хэрэг юу байгаа юм... Луи чи явах уу үгүй юү! Би чамд одоо унтъя гэж хэлж байна шүү. Бие бие рүүгээ шахаж хэвтвэл дулаацна... Энэ золигийн архичин энд ганцаараа осгож үхвэл үхэг гэв. 

	Маэгийн гэргий Левакийнхаас гараад юу ч бодолгүйгээр ногооны газрыг нэвт өнгөрч Пьероных руу явав. Тэднийхээс хөхрөлдөх чимээ гарч байснаа түүнийг хаалга цохиход бүгдээрээ чимээгүй болов. Удаан болтлоо хаалгаа онгойлгож өгөхгүй байснаа сүүлд нь онгойлгож

	— А, энэ чинь чи юу! Би эмчийг гэж бодсон юм гэж гэргий нь гайхсан байдалтай худлаа дүр үзүүлэв. 

	Маэгийн гэргийд нэг ч үг хэлүүлэлгүйгээр тод асаж байгаа галын дэргэд сууж байгаа Пьерон руу зааж:

	— Иш-ш энэ дорой хэвээрээ байна, ер өөдлөхгүй юм! Харахад өвчингүй юм шиг мөртөө гэдэс дотор нь дандаа базалж байх юм! Үүнд дулаан байх хэрэгтэй. Ингээд л сүүлчийнхээ нүүрсийг түлчхээд байж байна гэж давхцуулан ярив. 

	Пьероны хацар нь тэр аяараа улайгаад тарган цатгалан үнэндээ зөв зүгээр эв эрүүл байжээ. Пьерон өвчтэй хүн болох гэж уухилан аахилж байв. Маэгийн гэргий тэнд ормогцоо тулайн махаар хийсэн хоолны үнэрийг шууд мэдэв. Хоолоо нуусан нь эргэлзээгүй байв. Ширээн дээр нь талхны булангууд хэвтэж түүний гол дунд мартсан шил архи нь аятайхан харагдаж байлаа. 

	Хүн талх өгч магадгүй гэж ээж Монсу руу явсан. Бид түүнийг хүлээгээд өлсөж зүдэрцгээж байна гэж гэргий нь ярьж байснаа Маэгийн гэргий шилтэй архи руу харж байна гэдгийг ажиглангуутаа зовж гэнэт хоолой нь түгдрэв. Гэвч дорхноо алдаагаа засаж шилэн дотор архи байгаа юм үүнийг Пиоленаас охинтойгоо ирсэн эзэгтэй авч ирсэн юм. Эмч Пьероныг жимсний улаан архи уух хэрэгтэй гэж хэлсэн гэж яриад ажилчны гэрт орж ирж хүнд өөрсдөө юм өгдөг тийм сайхан, тун даруу зантай авхай нар байх юм гэж өглөгч нарыг учир дүрсгүй магтаж гарав. 

	— Мэднэ ээ. Би тэдэнтэй танил гэж Маэгийн гэргий батлав. 

	Төдий л их гачигдаагүй хүнд ямар нэгэн эд зоорь дандаа олдож байдаг юм гэж бодохоос Маэгийн гэргийн дотор эвгүй болж байлаа. Пиолены эзэд мөрөнд ус хийнэ гэдэг шиг юм хийжээ. Тэд тосгонд хэзээ ирээ юм бол? Маэгийн гэргий ажиглаагүй л байх юм. Магадгүй түүнд ч бас жаал зугаа юм оногдож болох байсан байх даа. 

	— Би чамаас талх гуйх гэж ирсэн юм. Манайхныг бодвол танайх арай цатгалан байх гэж бодсон юм.. Чамд ядахдаа гоймон байдаггүй байгаа даа... Би дараа өгнө шүү гэж тэсэж чадалгүй ярихад Пьероны гэргий дуу алдан шүүрсэж:

	— Хонгор минь юу ч алга! Хов хоосон!.. ээж ирэхгүй л байна. Талх олж чадаагүй бололтой. Хоолгүй хонохоос яах вэ гэж хэлэв. 

	Яг энэ үед байшингийн доод хонгилоос уйлах дуу сонсогдоход Пьероны гэргий уур нь хүрч хаалгыг гараараа нүдэв. Тэнд дагуул охин Лидияг шийтгэж түгжсэн юм. Новшийн муу охин бүхэл өдрийн турш нэг газар тэнэж яваад оройн таван цаг болж байхад арай гэж гэртээ ирсэн юм. Өөдгүй охин нэг тийшээ алга болчхоод байгаа юм гэж Пьероны гэргий хэлэв. 

	Маэгийн гэргий явж чадалгүй, босгоных нь дэргэд зогссоор байв. Дулаахан өрөөнд дулаацах нь тун аятайхан байжээ. Гэвч энд шарсан махны үнэр ханхлахад өлсөж гол нь харлаж улам ч аягүй болж байжээ. Туулайны мах дураараа идэх гэж эмгэнийг зориуд явуулж Лидияг түгжсэн бололтой! Янхан авгайн гэрт гачигдаж дутагдах юм байдаггүй гэдгийг ярихын ч хэрэг алга! Дуугүй байснаа

	— Баяртай гэж Маэгийн гэргий хэлээд гарав. Сар үүлний цаагуур нуугдан газрыг бүдэг гэрлээ гийгүүлж хашаа дотор хав харанхуй болжээ. Маэгийн гэргий хоосон гарлаж эргэж ирэх нь эвгүй байсан учир цөхрөн барагдаж ногооны талбайгаар шууд явсангүй харин түүнийг тойрч гарав. Бүх байшингууд сөнөсөн юм шиг санагдаж хаалга бүрийн цаад талд өлсгөлөн ноёрхож өрөөнүүд нь хоосон хонгил болсон нь мэдэгдэж байжээ. Газар бүр хоосрол зовлонд учирсан байхад хэний хаалгыг цохих билээ дээ? Гурав дахь долоо хоногтоо юу ч идээгүй явж байна. Урьд нь тосгоноос хол тариалангийн талбайд явж байхад ханхалж байсан хорхой хүргэсэн шарсан сонгинын содон үнэр хүртэл алга болж одоо газар сайгүй хэн ч суудаггүй газрын үнэр шингэсэн хуучин зоориноос гардаг үнэр шиг зөвхөн чийг хөгцийн үнэр гардаг болжээ. Бүдэгхэн уйлах, хараах дуу тод биш болсоор нам гүм чимээ аниргүй болоход Маэгийн гэргий өлссөн хүмүүс яаж муу унтаж ямар эвгүй зүүд зүүдэлж байгааг төсөөлөн бодов. 

	Түүгээр явж байтал түргэн ойртож яваа барааг хараад Маэгийн гэргийн санаанд найдварын гэгээ тусжээ. Маэгийн гэргий Монсугийн мөргөлийн сүмийн лам Жуар байна гэдгийг таньжээ. Тэр лам тосгоны жижигхэн сүмд ням гарагт өглөөний мөргөлийн ном уншдаг байжээ. Тэрээр сүмийн агуулахад ямар нэгэн хэргээр ирээд одоо гэр лүүгээ буцаж байгаа бололтой байв. Бөгтөр нуруутай, тарган биетэй, хүн бүртэй эвтэй байхыг бодож явдаг сайхан зантай энэ лам ажил хаягчидтай нөхөрлөж байна гэж нэрээ гутаахаас айн яарч харанхуй сүүдэр даган ажиглагдахгүй өнгөрөх гэж бараг гүйх шахам явж байжээ. Тэр ламыг дэвших гэж байгаа юм гэж ярилцдаг байв. Зарим хүмүүс түүний оронд ажиллах гялалзсан нүдтэй туранхай ламтай хамт зугаалж, явахыг нь харсан гэдэг байлаа. 

	— Эрхэм ламтан, эрхэм ламтан! гэж Маэгийн гэргий дуудсан боловч тэр зогссонгүй. 

	— Сайн байна уу, сайн байна уу хонгор минь гэж хэлээд явчихжээ. 

	Маэгийн гэргий гэрийнхээ үүдэн дээр хүрээд ирсэн байв. Түүний хөл маш их эцжээ. 

	Түүнийг гэртээ ороход мөн л байснаараа байцгааж, Маэ тун их шаналган байдалтай хуучин хэвээрээ ширээний булан дээр сууж байв. Өвгөн Үхэшгүй, хүүхдүүд дулаан гэж урт сандал дээр шахцалдан суусан байлаа. Нэг ч хүн үг хэлсэнгүй. Лаа бараг асаж дуусах шахаж жаахан азнахад харанхуй болно гэдгийг хүн бүр мэдэж байлаа. Хаалга онгойход хүүхдүүд сэртэсхийн харсан боловч эх нь юу ч авч ирээгүй болохыг хараад шал руу дахин гөлөрцгөөв. Зодох байх гэж айгаад тэд уйлж чадахгүй байжээ. Эх нь ирж унтарч байгаа галынхаа өмнө мөн явган суув. Нэг ч хүн юм асуусангүй дув дуугүй хэвээрээ л байлаа. Асуухын нь ч хэрэг алга, юм ярьж биеэ зовоохын хэрэг юу байгаа билээ? гэж бодоцгоожээ. Цөмөөрөө санаа сэтгэлээр унаж, дүнсийцгээн Этьен ямар нэгэн идэх юм олж ирж магадгүй гэж итгэл муутайхан хүлээж байв. Минут өнгөрсөөр байсан боловч түүнийг хэн ч тоолсонгүй. 

	Эцэст Этьен арай гэж нэг арван хүйтэн төмс боож барьсаар ирж

	— Миний олсон юм ердөө энэ л байна гэж Этьен хэлэв. 

	Мукеттагийнд талх бас байсангүй. Мукетта өөрийнхөө үдэд идэх гэсэн энэ боодолтой юмаа Этьенд албадан өгч чин зүрхнээсээ Этьенийг үнсжээ. 

	— Баярлалаа би авахгүй би тэнд идсэн гэж Маэгийн гэргий оногдох хувийг нь өмнө нь тавихад Этьен татгалзав. 

	Этьен худал хэлжээ. Хүүхдүүд идэх юм руу хошуу шааж байхыг Этьен дүнсгэр байдалтай харж байв. Хүүхдэдээ илүү хүргэх гэж эх эцэг хоёр нь жаахан жаахан авав. Харин өвгөн Үхэшгүй тун их ховдоглон идэж байв. Түүнээс Альзирт нэг төмс авч өгөхөөс аргагүй болжээ. 

	Дараа нь Этьен жаал зугаа сонин дууллаа. Ажил хаягчдыг чигээрээ зүтгээд байгаад хор нь буцалсан компанийнхан хамгийн их зүтгэж нэр гутаасан хүмүүсийг халах гэж байгаа төлөвтэй байна. Тэд дайралт хийх гэж шийдсэн бололтой, бас өөр нэг сонин юм гэвэл уурхайн захиргаа маш олон уурхайчдыг ятгаж маргаашаас ажил хаялтыг зогсооно гэж гайхуулж гэнэ. Виктуар, Фетри-Кантелийн уурхайд ажилчин бүгдээрээ ажилд гарах бололтой байна. Тэр ч байтугай Мадлен, Миругийн ажилчдын гуравны нэг хувь нь ажилд гарахыг зөвшөөрсөн гэнэ гэж ярихад

	— Өөдгүй амьтад! Хэрэв урвагч хүн гарах юм бол тэднийг сүйд хийх хэрэгтэй гэж Маэ хашхирав. 

	Маэ босон харайж хорсол зовлонгоос бүх бие нь чичрэн

	— Маргааш орой ойд цугларна!.. «Зоригтой хөгжөөгч»-д хуралдахыг бидэнд хориглодгоос хойш ой руу явна. Тэнд бид гэртээ байгаа юм шиг байна. Ой руу явна! гэж хашхирав. 

	Жаахан юм идсэний дараа нойртоо автагдан зүүрмэглэж байсан өвгөн Үхэшгүй цочин сэрэв. Дээр үед уурхайчид яг энэ ойд хоорондоо ярилцаж хааны цэргийг эсэргүүцэх зохион байгуулалт хийж байсан болохоор тэр үед цугларч байсан газрын нь нэр өвгөн Үхэшгүйд сонсогджээ. 

	— Тийм, тийм. Вандамын ой! Хэрэв тэнд цугларах юм бол би ч бас явна гэж Үхэшгүй хэлэв. 

	Маэгийн гэргий занган:

	— Цөмөөрөө явна. Шударга биш, урвах явдлыг одоо төгсгөл болгох цаг иржээ гэж хэлэв. 

	Тосгоны бүх ажилчид цугларах хурлыг маргааш орой хийх хэрэгтэй гэж Этьен шийдэв. 

	Энэ тухай ярьж байтал Левакийнхны гэрт нь нэгэн адил гал унтарч лаа нь асаж дуусан гэнэт харанхуй болжээ. Цаашид нүүрс ч үгүй, гэрлийн тос ч үгүй болов. Тэмтэрч байж дээшээ гараад харанхуйн дунд хэвтэцгээхээс өөр аргагүй болов. Даараад эрүү ам нь эвлэрэхгүй болов. Хүүхдүүд уйлав. 

	 


VI

	 

	Жанлен бие нь засарсан боловч яс нь муу эдгэрч хоёр хөл нь хоёулаа доголон явдаг байлаа. Гэвч тэр нугас шиг хайцагнаж унаж тусан урьдынхаа адил түргэн гүйж, муу санаатай хулгайч араатан шиг шалмаг хэвээрээ байгаа нь харахад дажгүй байгаа нь ил байжээ. 

	Яг тэр өдөр харанхуй бүрэнхий болж байхад Жанлен өөрийнхөө салшгүй найз Бебер Лидия хоёртой нийлж Рекильярийн уурхайн дэргэд, хашааны цаадах зайд замын ойролцоох ташуу бөөртэй өөдгүй муу мухлагийн яг харалдаа бүгж байжээ. Мухлагийн эзэн хараа муутай чавганц гаднаа дөрвөн шуудай сэвэг, тоосонд хар болсон буурцаг тавьж үүднээсээ ялаа суусан хорчгор загас дүүжилснийг Жанлен жартгар нүдээ салгахгүй харж байв. Жанлен энэ хорхой хүргэсэн эдийг хулгайлаад ир гэж тушаан тийш нь Беберийг хоёр ч удаа явуулсан боловч явуулах бүрд замын эргэлт дээр ямар нэгэн хүн гарч ирээд байжээ. Чөтгөрүүд чинь саад болоод байх юм! Хүмүүс ажил хэргээ явуулахад нь тотгор болоод байх юм. 

	Замаар морьтой хүн гарч ирэхийг хараад Энбог явж байгааг танин хулгайч гурав хашааны цаад талд газарт ар түрүүлгээ харан хэвтжээ. Ажил хаялтын эхний өдрүүдээс эхлэн Энбо үймээн гаргаж байгаа ажилчдын тосгоны гудамж замаар олонтоо үзэгддэг болжээ. Тэрээр байдал ямар байгааг биеэрээ үзэх гэж ганцаараа зовсон шинжгүй зүрхтэйгээр наашаа цаашаа явж байдаг байлаа. Тэгэхэд түүний чихний хажуугаар чулуу шунгинан өнгөрч байсан удаа нэг ч үгүй. Түүнтэй зөвхөн тонголзон мэндлэхийг яардаггүй дуугүй дүнсгэр хүмүүс дайралддаг байсан бөгөөд харин улс төрийн бодлогын тухай өчүүхэн ч юм боддоггүй цаг хугацааг аглаг далд газарт хөгжилтэй өнгөрүүлэхийг эрхэмлэдэг дурлалцсан хос залуучууд олонтоо дайралддаг байжээ. Энбо морио хатируулж ямар ч хүнийг зовоохгүй гэж хажуу тийшээ харалгүй өнгөрдөг боловч энэ орчимд буцалж байгаа ханашгүй дурлал түүний зүрхийг хөнддөг байв. Нэг охин хоёр хүү ийм дүрсгүй гурван амьтан газарт хэвтсэнийг, Энбо тун сайн харж муусайн нусгай жаалууд хүртэл хоосрол гуйлгачлаа дурлалаар тайвшруулах гэж хичээж байгааг нь хараач. Гэтэл Энбо!.. гэж бодож явав. Энбогийн нүд урвамтгай маягаар зөөлөрсөн боловч эмээл дээрээ цутгасан юм шиг сууж хүрмийнхээ товчийг нэгэнт нэгэнгүй товчилж цэргийн хүн шиг ёсорхог ихэмсэг зантай явж байлаа. 

	— Пөөх, муу золиг, хэзээ хүн явахаа болих юм бэ? Бебер! Чи шалавхан явж загасыг сүүлнээс нь бариад ир! гэж Жанлен ууртайгаар хэлэв. 

	Гэтэл бас л явуулын хоёр хүн гарч ирэхэд түүний нэг нь өөрийн нь ах байхыг дуугаар нь таниад өөрөө өөртөө уурлав. Захарий зэрэгцэн алхалж яваа Мукед гэргийнхээ банзлын дотор талд далдалж оёсон дөчин суг яаж олсноо ярьж байв. Хоёр найз бие биеийнхээ мөр лүү алгадан хөгжилтэй хөхрөлдөж явав. Мукегийн толгойд маргааш үзүүртэй мод цохих тоглоом тоглож тэмцээн явуулна гэдэг бодол орж иржээ. Нэг тоглолтыг том хэмжээгээр зохион байгуулж болно! Раснерын ундааны газраас өдрийн хоёр цагт эхэлж хөдлөн Монтуарын зүг явж Маршьен хүртэл бараг гүйж болно гэж Мукег ярихад Захарий зөвшөөрч үнэндээ ч юу гэсэн хэрэг вэ? Энэ ажил хаялтын зохимжгүй явдлаас залхаж гүйцжээ. Хэн ч юу ч хийхгүй байгаагаас хойш өөр өөрийгөө сатааруулж байх хэрэгтэй гэж ярив. Тэднийг засмал зам руу эргэх гэж байтал сувгийн зүгээс явж байсан Этьен дуудаж гурвуулаа нийлж зогсон ярилцаж гарав. 

	— Эд энд унтацгаах гэж байх шиг байна! Хав харанхуй болох нь байна шүү дээ. Эмгэн шуудайтай юмаа хураагаад авч орно шүү дээ гэж Жанлен зэвүүцэн шивгэнэв. 

	Замаар нэг ажилчин Рекильяр луу чиглэн явж байгаа харагдав. Этьен тэдэнтэй хамт явж хашааны хажуугаар гарахдаа ойд болох хурлын тухай ярьж тосгоны бүх ажилчдад ганц өдрийн дотор хэл хүргэж амжихгүй байх гэж айн хурлыг маргааш болтол хойшлуулъя гэж байхыг нь Жанлен сонсжээ. 

	— Ухай хө! Маргааш том хэрэг явдал гарах нь байна. Тэнд байх хэрэгтэй зөв биз! Үдшээс өмнөхөн гүйгээд хүрч орхиё гэж Жанлен өөрийнхөө дуулгавартай дагалдагч нартаа хэлэв. 

	Зам чөлөөтэй болов уу үгүй юу Жанлен Беберийг уг хэрэг рүү хөөж

	— Битгий айгаад бай! Сүүлнээс нь угз тат. Харин жаахан болгоомжтой байх хэрэгтэй эмгэнд саваагаар ороолгуулуузай гэв. 

	Тэдний аз болоход хав харанхуй болжээ. Бебер ухасхийн цовхорч загасны сүүлнээс барьж аван оосрыг нь тас татан аваад хурдлахад оосроос нь зүүлттэй нуруун дээрх загас нь бөнжгөнөж цаасан могой шиг салбалзаж байлаа. Түүний араас нөгөө хоёр нь байдаг тэнхээгээрээ дагаж гүйв. Юу шажигнасныг ойлгоогүй эмгэн гайхан мухлагаасаа гарч ирсэн боловч түүний муудсан хараа харанхуйн дотор зугтааж яваа бөөн хүүхдийг ялгаж харсангүй. 

	Энэ бяцхан хулгайч нар эцсийн эцэст бүх орчныг түйвээх болж яваа яваандаа тэд тэр орчныг ноёрхсон бүлэг зэрлэгүүд болон хувирав. Анхандаа тэд Ворегийн уурхай талбараар явдлаа хязгаарлаж овоолоотой нүүрс дээр гарч тэндээс хамаг юмаа будаж негр шиг хар болон бууж ирж, бэхэлгээний хураалгаатай модон дотор орж нуугдаж битүү ой дотор орсон юм шиг нүх хонгилоор алга болж дараа нь овоолоотой шороо өөд авирч түүний доторх нүцгэн налуу руу гулган буух юм уу эсвэл овоолоотой шороон дээр ургасан бут руу орж түүн дотор дүрсгүй хулгана шиг жирсхийн алга болон тоглож хэдэн цагаар суудаг болжээ. Өдөр ирэх тутам явах газар нь ихсэж, тосгоны агуулахад орон, тэнд цусаа гартал зодоо хийж нугаар гүйн шүүслэг шимтэй янз бүрийн өвсийг талхгүйгээр идэж, сувгийн эргийн замаг дундуур бужигнаж жараахай барин түүнийгээ түүхийгээр нь иддэг болжээ. Дараа нь алс хэдэн километрийн цаана Вандамын ойгоор явж тэндээс зун, гүзээлзгэнэ, самар, нэрс олж иддэг болжээ. Тэд түдэлгүй тэрхүү өргөн талын эзэн мэт болов. Тэд гол төлөв Монсу, Маршьены хоорондох замаар чонын өлссөн бэлтрэг шиг хомхой нүдээр бүх юмыг харцгаан зүрхтэйгээр дайрч тонож хулгайлах юм хайн тэнүүчилж явдаг болжээ. Дарга нь урьдынхаа адил Жанлен хэвээрээ үлдэж өөрийнхөө удирдлагын доорх нөхдийг олз олуулахаар илгээн тарьсан сонгино хулгайлан хооллож цэцэрлэг, ногооны газарт орж хуруу дүрж мухлагийн үүдэн дээр тавьсан барааг хулгайлдаг байв. Тэд бүх орчин тойронд хэрэг тарихад тэндхийн хүмүүс ажил хаягчдын гай гэж ярилцан сайн зохион байгуулалттай дээрэмчдийн хийж байгаа хэрэг гэдэг болжээ. 

	Нэг удаа Жанлен Лидияг хойд эхийнхээ юмыг хулгайл гэж тулгаж түүний үзүүлэнд зориулж цонхон дээр тавьсан тавиурын нэг дээр байсан шилэн савнаас арвайны урт сахар хоёр боодлыг түүгээр хулгайлуулахад хойд эх нь Лидияг зодсон боловч тэр Жанленаас айдаг байсан болохоор түүнийг илчилсэнгүй. Олзоо хуваахдаа хамгийн их хэсгийг нь Жанлен авдаг байсан нь юу юунаас илүү гомдмоор байдаг байв. Бебер хүртэл хулгай хийж авсан бүхнээ Жанленд өгөх үүрэгтэйн дээр хэрэв Жанлен түүний олзыг цөмийг нь булааж аваад дээр нь нэмж алгадаж шагнахгүй бол өөрийгөө азтай хүн гэж боддог байжээ. 

	Сүүлийн үед Жанлен өөрийнхөө эрх тушаалыг хортойгоор ашигладаг болжээ. Жанлен Лидияг гэргий шигээ зодож, Беберийг итгэмтгийг нь ашиглан түүнийг зохимжгүй хэрэг бүхэнд татан оруулж Бебер хэдийгээр Жанленыг ганц цохиод унагачих хавьгүй их хүчтэй бие томтой чийрэг боловч Беберийг илжиг шиг зодож жанчин доромжилдог байжээ. Жанлен тэр хоёрыг хоёулыг нь жигшин үзэж боол шиг номхон болгон өөртөө дурласан тэд үзэх хувь заяагүй тийм сайхан авхай бий гэж янз бүрийн үнэмшмээргүй юм ярьдаг болжээ. Үнэндээ ч Жанлен сүүлийн үед тэднийг гудамжны өнцөг юм уу эсвэл зөрөг замын эргүүлэг, үгүй бол өөр ямар нэгэн газар орхиж шалавхан тосгондоо буцаж оч гэж муухай харан тушаагаад гэнэт алга болох явдал гардаг болжээ. Явахынхаа өмнө тэдний хулгайлсан юмыг дандаа булаан авдаг байжээ. Энэ орой ч мөн булаан авав. 

	— Нааш нь өг! гэж Рекильярийн ойролцоох замын эргэлт дээр гурвуулаа зогсож байх үед Жанлен хэлээд Беберийн гараас загасыг нь булаан авав. 

	Бебер дургүйцэж:

	— Аа би? Би бас загас авах хүсэлтэй байна. Энэ загасыг би хулгайлсан шүү дээ гэхэд

	— Өөр юу хэлмээр байна? Өгөх дур хүрвэл өгнө, өгөх дургүй бол ацаараа авах байх аа. Өнөөдөр би яасан ч өгөхгүй. Хэрэв үлдвэл маргааш болох юм... гэв. 

	Тэгээд Лидияг түлхэж үзлэгт орж байгаа цэргүүд шиг зэрэгцүүлэн зогсоогоод тэднийг тойрч ард нь гаран

	— Таван минут зогс. Эргэж харж болохгүй шүү... Хэрэв эргэж харвал дууслаа гэсэн үг! Та нарыг араатан тастан иднэ... Таван минутын дараа гэр лүүгээ алхаад марш. Харин Бебер замдаа Лидиягаар оролдож болохгүй шүү. Хэрэв оролдсон байх юм бол би та нарыг цөмийг чинь мэднэ. Маргааш хоёулыг чинь турсагыг хуулна шүү гэж тушаав. 

	Тэгээд Жанлен гэнэтхэн алга болон харанхуй дотор замхарч түүний нүцгэн хөлийн чимээ огт сонсогдохгүй болов. Хоёр боол эргэж харвал үзэгдэхгүй байгаа Жанлен алагдана гэж айгаад хөдлөлгүй эргэж харалгүй удаан зогсов. Тэр хоёр Жанленаас ухаан жолоогүй айдаг байсан бөгөөд ингэж айдаг байснаас болж тун их хохирон яваандаа бие биеэ өрөвдөж нэгдэлтэй болжээ. Бебер дандаа Лидияг бодож мөрөөднө. Насанд хүрсэн харчуул хүүхнүүд шиг Лидияг тэвэрч аваад биедээ чанга гэгч нь шахах юм сан гэж Бебер боддог байв. Ингэх юм сан гэж Лидия ч бас боддог болж өөртэйгөө, хэрэв эелдэг зөөлнөөр харьцах юм бол шал өөр байх сан даа гэж боддог болжээ. Гэвч Бебер Лидия хоёр аль аль нь Жанленыг ийн үгнээс зөрөхөөсөө айдаг байв. Тэр хоёр тосгон руу явж байхад тас харанхуй болсон боловч үнсэлцэх зориг нь хүрсэнгүй энэрэл цөхрөлөөр дүүрсэн тэр хоёр бие биедээ шүргэх л юм бол араас дарга гараа сунгаж алгадна гэж гүнээ итгэн зайгаа аван зэрэгцэн явав. 

	Яг энэ үед Этьен Рекильярын уурхайн хашааны дэргэд зогсож байв. Урьд нь Мукетта дахиад ирээрэй гэж Этьенээс гуйсан болохоор түүнийг хуурах нь эвгүй юм гэж бодоод Этьен иржээ. Өөрийг нь их хүндэтгэдэг энэ хүүхэнд Этьен зарим талаар татагддаг байв. Гэхдээ Этьен түүнээс холбоогоо тасална. Уулзаад Этьен, түүнд бүхнийг тайлбарлаж, миний хойноос цаашид хөөцөлдөх хэрэггүй. Энэ бол нөхдийн өмнө эвгүй юм. Одоо хүмүүс өлсөж үхэж байхад наргиж зугаалж байх цаг биш гэдгийг хэлэх гэж бодож иржээ. Мукеттаг байхгүй байхлаар нь Этьен түүнийг хүлээхээр шийдэн хоосон талбайн дэргэд зогсож харанхуй руу харж байв. 

	Эвдэрхий цамхгийн яс модны доод талд уурхайд орох нүхний ам байдаг байжээ. Хар нүхэн дээрээ хөндлөнтэй эгц багана байх нь ямар нэгэн дүүжлүүр санагдуулж байдаг бөгөөд нүхний амыг тойрч үлдсэн өрөөстэй чулууны завсраар хоёр янзын мод тэнгэр өөд ёрдойх нь газрын хөрсний гүнээс цухуйж байгаа юм шиг бодогдмоор ажээ. Зэрлэгшиж хаягдсан энэ хоосон газар өвч саглагар бутаар хучигдаж дээр нь хуучин модоор дарж өвс ногоо ургасан нүхний амыг халхалсан байлаа. Энд болжмор хавар үүрээ засдаг болжээ. Компани энэ эзгүй болсон уурхайг тордоход их мөнгө зарцуулахгүйг бодож арван жилийн турш уурхайн ам нүхийг дарна гэсэн боловч Ворегийн уурхайд салхилуулагч тавихыг хүлээн унжирчээ. Хоорондоо холбоотой хоёр уурхай салхилуулах өрөө, Рекильярын уурхайн худгийн ёроолын хажууд байдгийн дээр эртний бэлтгэл нүх нь уур гадагшаа гаргах хоолойн үүргийг гүйцэтгэдэг байв. 

	Одоохондоо уурхайн ам нүхний хонгилыг хөндлөн модоор бэхэлж нүхийг нь халхалж дээд талын хөндлөн нүхийг хаяж зөвхөн доод талын тамын гал дүрэлзсэн хөндлөн нүхийг торддог байв. Энэ хөндлөн нүх бол зэргэлдээ уурхайн нэг өнцгөөс нөгөө өнцөг хүртэл шуурган салхи гаргахаар тийм хүчтэй шатдаг нүүрс дүүрэн чихсэн том зуух гэсэн үгээ. Болгоомжилж Рекильярын бэлтгэл нүхний шатаар Ворегийн уурхайн хүн орж гарч магадгүй гэж хадгалж түүнийг хэвийн ажиллагаатай байлга гэж тушаал өгсөн боловч хэн ч үүнийг харж хандсангүй, шат нь чийгт ялзарч, шатны талбар нь нурж унажээ. Бэлтгэл нүхний орох амыг том бут шарилжууд халхалж нэгдүгээр шатны хэд хэдэн гишгүүр алга болж бүтэн байгаа гишгүүрт хөлөөрөө хүрэхийн тулд модны үндэснээс гараараа барьж харанхуйд дүүжигнэн доошоо аз туршин харайх хэрэгтэй байдаг байв. 

	Этьен бутны цаана зогсож тэсвэртэйгээр хүлээж байтал мөчир удаан сүржигнэн дуугарах нь гэнэт сонсогдоход айсан Этьен могой мөлхөж сүржигнүүлж байна гэж бодов. Гэтэл чүдэнзний гэрэл гялсхийн Жанлен лаа асаагаад газарт цөмрөн орж байгаа юм шиг алга болоход Этьен тун их гайхав. Этьен сонирхож уурхайн ам нүх рүү очиход Жанлен алга болж зөвхөн хоёрдугаар тавцан дээр бүдэг гэрэл тусаж байв. Этьен жаахан тээнэгэлзэж байснаа түүний араас даган үндэснээс нь барьж аваад доошоо харайн Рекильярын уурхайн таван зуун наян дөрвөн метр гүн нүхийг нисэн өнгөрөх нь гэж бодтол гэнэт хөлд нь тавцан дайралдав. Этьен сэмээрхэн бууж эхлэв. Этьен үргэлжид доошоо харж, гялалзсан гэрэл, доголж хайцганаж яваа тахир дутуу жаалын хэлбэр дүрсгүй том сүүдэр ам нүхний ханан дээр сүүмэлзэж байгааг нь үзэхэд Жанлен ер сонсоогүй бололтой байв. Жанлен сармагчин шиг чадамгай харайж байдгаараа доошоо тэмүүлэн гишгүүр байхгүй газар хөндлөн модноос гар хөл, тэр ч байтугай эрүүгээрээ зүүгдэн бууж байлаа. Нэг нь нөгөөгөө дараалан үргэлжилсэн долоон метрийн урт шатнууд зарим нь бөх хэвээрээ зарим нь ганхан шажигнаж одоо л нурж орхих вий гэж бодмоор байжээ. Гишгэхэд хаг өвсөн дотор явж байгаа юм шиг хөл шигдсэн ногоорч ялзарсан тийм сэвсгэр болсон шалтай нарийхан тавцангууд үргэлжилж доошоо буух тутам салхивчийн өрөөнөөс гарч байгаа халсан агаар улам бүгчим болж байв. Харин аз болоход ажил хаялтын үеэр зуухыг бага түлсэн байжээ. Ажлын үеэр энэ зууханд өдөрт таван тонн нүүрс түлдэг бөгөөд тэр үед үсээ хуйхлахгүйгээр үүн рүү буух нөхцөлгүй болдог байжээ. 

	— Өөдгүй муу мэлхий чи! Хаашаа, явж байгаа нь энэ билээ? гэж Этьен харааж амьсгаадаж явав. 

	Хөл нь нойтон гишгүүрээс гулсаж Этьен хоёр ч удаа золтой л унасангүй. Ядахдаа гэрэл ч байдаг болоосой доо гэрэлгүйгээс болж улам бүр цаашаа зугтааж байгаа бүдэг гэрлийг даган харанхуй газраар буухдаа минут бүрд бэртэж явав. Лав л хорин шат өнгөрсөн боловч тасралтгүй доошилсоор л байжээ. Этьен хорин нэг, хорин хоёр, хорин гурав гэж тоолж гарсан боловч улам улам доошилсоор л байв. Улайдсан зуух руу орсон юм шиг толгой нь тун их халж байжээ. Эцэст Этьен уурхайн хашаанд хүрч хөндлөн нүхэнд нь гал гялалзаж байхыг харжээ. Гучин шат өнгөрснийг бодоход хоёр зуун арван метр юм уу тэр орчим газар доошоо буужээ. 

	«Жанлен намайг аль хэр удаан зовоох юм, бол? Морины байранд нүх засаж явсан бололтой» гэж Этьен бодов. 

	Гэтэл морины байр луу зүүн тийшээ явсан хөндлөн нүх нурж дарагдсан байв. Аялал улам хэцүү аюултай болон үргэлжлэв. Эргэн тойронд цочсон сарьсан багваахай нисэж чулуун хүнхгэр дээврээс зүүгдэн авч байв. Гэрлийг хараанаас алдахгүйн тулд Этьен түргэн алхлахаас өөр аргагүй болж түүний орсон нүхээр орсон боловч Жанлен могой шиг мурилзан төвөггүй холдож байхад Этьен хойноос нь шурган явж байж өвдтөлөө бэртжээ. Энэ хөндлөн нүх бусад хаягдсан хонгилуудын нэгэн адил нарийсан өдөр ирэх тутам улам улам бага болж сууж байгаа хөрсний үргэлжийн даралтаас хавчигдсан зарим газраа өлөн гэдэс шиг нарийссан хананууд нь удахгүй нийлэхэд ойртож байгаа нь эргэлзээгүй байв. Яваа яваандаа шахагдсанаас болж бэхэлгээний мод хугарч цуурсан учир золтос нь Этьений нурууг тас хөрөөдөх юм уу эсвэл биеийг нь нэвт хатгах гээд байжээ. Этьен тун болгоомжтой урдах харанхуй нүхээ тэмтрэн зарим газар өвдгөөрөө мөлхөж, зарим газар, гэдсээрээ гулгав. Гэнэт бөөн хулгана ямар нэгэн амьтнаас зугтаасан юм шиг ар шилнээс нь аваад хөлийг нь хүртэл биеэр нь дамжин гүйхэд

	— Иш-ш золигийг ниргээсэй! Дуусах дөхөж байна уу? гэж Этьен амьсгаадан үглэв. Түүний хамаг яс нь өвдөж байх шиг санагдаж байжээ. 

	Тарчлах явдал төгсөв. Бас нэг километр урагшаа явахад нүх өргөн болж нүүрс зөөж байсан хатуу хөрсөн дундуур ухаж гаргасан ердийн агуй шиг тун сайн хэвээрээ байгаа хонгил руу орж ирэв. 

	Алсад Жанлен тайвнаар гэрлээ хоёр чулуугаар тогтоогоод гэртээ эргэж ирсэн хүн шиг санаа нь илт амарч тухалж байхыг нь Этьен хараад зогсов. Газар доорх энэ чимээ аниргүй мухар нүхийг тохилог сууц болгохын тулд энэ хүү хэчнээн их ажилласан нь Этьений нүдэнд илт харагдана. Зөөлөн дэвсгэр орлодог бөөн өвс буланд харагдаж хуучин банзаар хийсэн ширээн дээр талх алим, олон шилтэй архи мэт янз бүрийн юм өрөөстэй байв. Ёстой дээрэмчний агуй байв. Жанлен энд долоо хоногийн турш хулгайлсан олзоо тэр ч байтугай саван гутлын тос мэт зөвхөн хулгай хийхийн тулд хулгайлсан өөрт нь энд хэрэггүй зүйлийг хүртэл зөөж иржээ. Бяцхан дээрэмчин гав ганцаараа бусдаасаа тасархай, өөрийнхөө эрдэнэсийн зүйлээрээ зугаацан суудаг ажээ. 

	— Ээ залуу! Чи хүмүүсийг доромжилж байгаа юм уу даа. Энд шурган орж ирж найрлаж байдаг. Гэтэл бид тэнд газар дээр өлсөж үхэх гэж байдаг гэж Этьен жаахан амсхийснийхээ дараа хашхирав!

	Жанлен сандарч айсан боловч Этьенийг таниад дорхноо тайвшрав. 

	— Надтай хамт хоол иднэ үү, аа? Хорчгор хэрчим загас хараач хө! гэж Жанлен асуув. 

	Тэгээд Жанлен гараасаа олзоо салгалгүйгээр загасан дээрээ байсан ялааны мөрийг тун хянамгай хусаж гарав. Ясан иштэй ганган хутга нь жижигхэн сэлэмтэй адил бөгөөд тийм хутганы ишийн дээр ямар нэгэн уриа үг бичиж гоёсон байдаг заншлаар энэ хутганы ишийн дээр «Дурлал» гэсэн ганц үг бичсэн байв. 

	— Гоё хутга юм аа! гэж Этьенийг хэлэхэд

	— Лидия бэлэглэсэн юм гэж Жанлен өөрийнхөө тушаалаар Лидия энэ хутгыг Монсуд «Толгой тастагч» гэдэг пивоны мухлагийн хажууд завиар жижиг сажиг юм худалддаг хүнээс хулгайлж авсан юм гэдгээ хэлэхээ мартаж хариулав. 

	Цааш нь загасаа цэвэрлэнгүүтээ

	— Миний энд сайхан байгаа биз? Дээр байгаагаас хамаагүй дулаан бас сайхан үнэртэй шүү гэж бахархан ярив. 

	Жанлентай ярилцах нь Этьенд сонин байсан тул түүний ойролцоо явган суув. Этьен дургүй нь хүрэхээ больж, тэр ч байтугай тун зүрхтэй, жигшмээр эвгүй ажил хэрэгтээ чадамгай болсон тэр өөдгүй хүүг сонирхов. Үнэндээ ч энэ газрын гүн дэх нүхэнд аятайхан, гадаа арван хоёрдугаар сарын эвгүй хүйтэнд ядуучуудын гар цус гартлаа хагарч байхад энэ нүхэн дотор тийм их халуун биш жилийн аль ч улиралд халуун усны өрөөний дулаантай адил дулаан байдаг байжээ. Цаг хугацаа өнгөрөх тутам хуучин хонгил хортой хий нь цэвэрлэгдэж бүх тэсрэмхий хий нь гадагшаа гаран одоо энд зөвхөн ялзарсан модны үнэр, эсгэлэн үнэр, эфир бас өөр нэг цэцгийн үнэртэй адил халуун амтлаг ногооны үнэр шиг юм ханхалдаг болжээ. Бэхэлгээ хүртэл мөн нэг янзын дүрстэй болж мод нь шарласан гантиг чулуутай адилавтар болж цагаан сэгсгэр хөнгөн цацаг яндраар чимэглэн тэр хөгц нь шүр сувд саа болсон торгомсог хөшиг шиг бүрхсэн байв. Эргэн тойронд нар үзээгүй цайвар өнгийн эрвээхэй ялаа нисэж аалз үүрлэсэн байлаа. 

	— За ямар байна? Чамд аймшигтай биш үү? гэж Этьенийг асуухад Жанлен түүнийг тун гайхсан байдалтай харж:

	— Аймшигтай? Би энд ганцаараа байгаа болохоороо юунаас айдаг юм гэв. 

	Жанлен загасаа цэвэрлэж амжаад жижигхэн гал ноцоон цог дээр шарав. Дараа нь талх авч хоёр хуваав. Загас тун их давстай байсан боловч эрүүл ходоодтой хүнд сайхан хоол байв. 

	Этьен өөрийнхөө хувийг авав. 

	— Бид бүгдээрээ турж байхад чи яагаад таргалаад байдгийг би одоо гайхахаа болилоо. Гэвч чи ганцаараа иддэг чинь гахай шиг хэрэг ээ. Чи бусдынхаа төлөө санаа зовдоггүй хүн юм аа?

	— Тэгээд яагаа вэ? Тэд яагаад ийм тэнэг байгаа юм бэ?

	— Харин чи нуугдаж байгаа нь сайн болжээ. Хэрэв эцэг чинь чамайг хулгай хийж байна гэдгийг мэдэх юм бол чамайг хэмх цохих биз ээ. 

	— Тэгвэл ч дэмий хэрэг ээ... Хөрөнгөтнүүд биднийг дээрэмдэж байгаа биз дээ үнэн үү? Чи л дандаа тэгж ярьдаг шүү дээ. Би Меграгийнхаас урт талх хулгайлж авсан. Үүнийг бол өөрийнхийгөө авч байна. Өрөө авч байна гэж хэлж болох юм байгаа биз дээ. 

	Этьен тун их гайхаж талхаа идэнгүүтээ хүүг анх удаа үзэж байгаа юм шиг түүний хоншоор, нарийхан ногоон нүд, том дэлдэн чихийг ширтэв. Дутуу төрсөн үүнд ухаан нь хөгжөөгүй дорой шинж тэмдэг байгаа боловч зэрлэг залиар дүүрч түүнд эртний адгуусны зуршил дадал аажмаар сэргэж байгаа нь илт байв. Түүний өссөн уурхай хөлийг нь хугалж сүйтгэсэн шүү дээ. 

	— А Лидия? Чи түүнийг зарим үед энд авч ирдэг үү? гэж Этьений асуухад Жанлен жигшсэн байдалтай хөхөрч

	— Охиныг үү? Үгүй дээ хө! Чавганц нар чалчаа байдаг юм шүү дээ гэж хэлээд Лидия Бебер хоёрыг тун их жигшин үздэг Жанлен удаан хөхрөв. Тийм тэнэг амьтдыг та үзсэн болов уу? Ямар ч шал дэмий юм тэдэнд худлаа хэлэхэд бүгдийг тэд үнэмшдэг юм. Тэд хоосон гараа ганзагалаад явсан байхад өөрөө энд дулаахан сууж загас идэж байна гэж бодохоос Жанленд сайхан санагдаж хөхөрч байгаа нь энэ байжээ. Эцэст нь Жанлен ухаантай мэргэн хүний дүр үзүүлэн:

	— Ганцаараа байх нь дээр, ядахдаа хэрүүл маргаангүй сууна шүү дээ гэж хэлэв. 

	Этьен оногдсон талхныхаа буланг идэж дуусаад архинаас нь жаахан уув. Этьен Жанленыг ийн хүндэтгэж дайлсны хариуд өөдгүй зан гаргаж чихдэж газар дээр гарган хулгай хийж болохгүй гэж тушаагаад хэрэв хулгай хийвэл эцэгт чинь бүгдийг нь хэлнэ гэдэг юм бил үү гэж толгойд нь бодогдсоноо газар доорх энэ гүнг сайн харснаа өөр юм бодогдож хэрэв дээр хэрэг явдал муугаар эргэх юм бол энэ нүх нөхдөд нь болон өөрт нь хоргодох байр болохыг яаж мэдэх вэ гэж боджээ. Этьен Жанленыг гэрээсээ шөнө алга болж болохгүй урьдынхаа адил энд өвсөн дээр унтаж болохгүй гэдэг ам тангаргийг аваад түүнд анх удаа тайвнаар юм хумаа янзалж аж ахуйн бусад ажлаараа оролдох бололцоо өгөн өөрөө лааны хугархай аваад явав. 

	Мукетта Этьенийг хүлээж унасан яс модон дээр сууж хөлдөх шахсан боловч явсангүй. Тэр Этьенийг үзмэгцээ ухасхийн хүзүүгээр нь тэвэрч авахад чамтай дахин уулзахгүй гэж шийдсэн гэж Этьен зүрх рүү нь хутга шааж байгаа юм шиг хэлэв. Мукетта, иш-ш чи минь яагаад тэр билээ? Би чамд бага дурлаж байна уу? гэв. Этьен түүний өрөөнд орж түдэлгүй муу юманд нэрвэгдэхгүйн тулд Мукеттаг зам руу дагуулан явж нөхдийн нүдэн дээр ийм холбоотой байх нь надад тусгүй болно тэдний зүтгэж байгаа улс төрийн үйл явдалд хортой болно гэж аль болохоор зөөлнөөр ярьж тайлбарлахыг хичээв. Мукетта гайхаж улс төрийн үйл явдалд энэ хэрэг ямар холбоотой билээ? гээд эцэст ердөө өөртэйгөө холбоотой байхаасаа Этьен ичиж байна гэж Мукетта бодоод гомдсонгүй, энэ бол тэгэх ёстой юм гэж үзэн, чи олон хүний дунд намайг алгад. Хүмүүс бид хоёрын холбоог тасарчээ гэж бодог. Гэвч харин чи надтай хааяа нэг, нэг минут боловч уулзаж байх хэрэгтэй гэж уг байдлаас гарах замыг зааж өгөв. Таван минут, түүнээс илүү биш саатвал тун сайн байна гэж Мукетта Этьенийг гуйв. Этьений сэтгэл их догдолсон боловч аргагүй татгалзжээ. Татгалзах хэрэгтэй байжээ. Этьен салахдаа түүнийг үнсье гэж боджээ. Тэр хоёр замаар алхсаар яваад Монсугийн захын байшинд тулан ирж зогсон чанга тэврэлдэв. Тэдэн дээр сарны туяа тод тусаж гэрэлтүүлэх ажээ. Гэнэт нэг хүүхэн хажуугаар нь өнгөрөхдөө чулуунд бүдэрсэн юм шиг хажуу тийшээ булзав. 

	— Энэ хэн бэ? гэж Этьен түгшсэн байдалтай асуухад Катрин л байна, Жан-Бартаас буцаж явна гэж Мукетта хариулав. 

	Тэр хүүхэн толгойгоо доор унжуулж сульдсан байдалтай алхаж байхыг бодоход ядарсан бололтой байв. Энэ хүүхэн намайг харж таньсан нь гарцаагүй гэж бодон Этьен цөхөрсөн байдалтай түүн рүү харж байв. Түүний өмнө буруутан болж байгаа юм шиг Этьений сэтгэл тайван биш болжээ. А, энэ чинь яагаад тэр билээ? Энэ хүүхэн чинь явдаг хүнтэй шүү дээ. Катрин Рекильяраас буцаж явахдаа анх удаа Шавальд биеэ зориулж Этьенд мөн тийм зовлон учруулаагүй гэж үү? Этьен түүнд хариултыг нь мөн тэр зоосоор өгснөөс өөр юм юу ч болоогүй хэрэг ээ. Гэвч тэгж бодсоноор Этьений гуниг арилсангүй. 

	— Юу гэж хэлэх гэж байгааг чи мэдэж байна уу? Өөр хүүхэн чиний зүрхэнд уяатай байгаа учраас чи дахин надтай уулзахыг хүсэхгүй байна гэж Катрины холдож явсан хойно Мукетта шивгэнэн хэлэв. 

	Маргааш нь агаар сайхан, цэлмэг цэнхэр тэнгэртэй өвлийн нэгэн өдөр болжээ. Хөлдүү газар хөлд болор шиг хангинаж байв. Жанлен гэрээсээ өдрийн нэг цагт алга болон сүмийн цаад талд болзсон газраа Беберийг нэлээд удаан хүлээж, Лидияг хойд эх нь бас л байшингийн доод хонгилд цоожилсон учир тэр хоёр түүнгүйгээр явах шахжээ. Гэвч охиныг чөлөөлж гарт нь сүлжмэл сав бариулаад багваахай цэцгийн навч олж ир хэрэв олж ирэхгүй бол түүнийг дахин байшингийн доорх хонгилд цоожилж хулгануудтай хамт хонуулна гэж явуулжээ. Лидия айж тэр дорхноо хоолны хачирт хэрэглэх навч олж ирэхээр явах гэтэл Жанлен яарах юмгүй тэнд учир нь олдоно гэж ятгав. Раснерын Польш нэртэй эм туулайгаар даажигнах гэж Жанлен эртнээс сэдэж явжээ. Яг тэднийг «Олз» гэдэг ундааны газрын дэргэдүүр өнгөрч явтал туулай зам руу гарч ирэв. Жанлен ухасхийж түүний чихнээс нь барьж аваад Лидиягийн сүлжмэл саванд хийж дүрсгүй гурван хүүхэд зугтан гүйв. Энэ ч мөн нэг даажигналтай! Нохой шиг гүйвэл гүйж л байг чулуугаар шидээд ой хүртэл хөөнө дөө гэж боджээ. 

	Гэвч нэг нэг аяга пиво уугаад хоёр найзтайгаа тэмцээнд орж байгаа Захарий Муке хоёрыг харахаар тэд замдаа зогсов. Муруйнд саравчтай шинэ малгай хүзүүний улаан алчуур тавьж түүнийгээ Раснерт хадгалуулжээ. Дөрвөн хүн хоёр хоёроороо болж эхний ээлжид Ворегоос Паиогийн ферм хүртэл гурван километр орчим газар тоглож Захарий энэ зайнд бөмбөгийг долоо цохиж түргэн ялжээ. Муке найм цохиж хүргэжээ. Хатуу модны тайрдсаар үзүүрийг нь мухайлган хийсэн бөмбөлгийг засмал зам дээр гозойлгон тавиад хүн бүрд төмрөөр бүрсэн махигар үзүүртэй, олсоор чанга ороосон иштэй урт цохиур барьж бэлдээд зогсож байв. Тоглоом өдрийн хоёр цагт эхлэв. Захарий цохих хөөргөх, ойлгох гурван аргаар тун гарамгай цохиж бөмбөлгийг дөрвөн зуун метрээс цааш газар манжингийн талбайд хүргэв. Энэ тоглоомоос болж нэг биш удаа хохирол гарч байсан болохоор үүгээр тосгон дотор юм уу зам дээр тоглохыг хориглодог ажээ. Луке ч бас чийрэг залуу болохоор ганц цохилтоор бөмбөлгийг зуун тавин метр газарт буцааж явуулав. Ингэж тоглоон эхлэн нэг хэсэг нь бөмбөлгийг урагш нь цохиж нөгөө хэсэг нь буцаан цохиж тоглогчид хагалсан газрын хөлдүү шанд хөлөө тулгалах шахан хар хурдаараа гүйцгээж гарав. 

	Жанлен, Бебер, Лидия гурав эхлээд тоглож байгаа хүмүүсийн хүчтэй цохилтод бахархан тэдний хойноос дагаж гүйж байв. Дараа нь тэдний харайлтаас болж сүлжмэл саван дотор нь үсчиж байгаа туулайгаа санаж тоглоомыг ажиглахаа болин аль хэр хурдан гүйдгийг нь үзэх гэж туулайгаа суллан тавив. Олзлогдсон амьтан ухасхийн давхихад тэд хойноос нь хөөж бүтэн цаг агнаж, галзуурсан мэт гүйж огцом эргэн, зугаагаа гаргаж байгаа туулайгаа айлгах гэж зэрлэгээр хашхирч гараараа галзуурсан юм шиг зүхэж зангаж, зовсон амьтныг барьж авах гэж аль байдгаараа оролдов. Хэрэв туулай хээлтэй байгаагүй сэн бол тэд яасан ч гэсэн барьж чадахгүй байсан биз ээ. Тэд гүйж яваад тоглож байгаа хүмүүсийн дунд орж Захарийн цохисон бөмбөлөгт дүүгийн нь толгой дайрагдах шахсанаас болж загнуулж зогсон түр амсхийв. Хүмүүс дөрөв дэх тоглолтоо тоглож Паио фермээс дөрвөн зам хүртэл гүйж дараа нь дөрвөн замаас Монтуар хүртэл гүйжээ. Одоо зургаан цохилтыг хийхийн тулд Үнээний бэлчээр гэдэг газар хүртэл гүйх ёстой байв. Нэг цагийн дотор хоёр хагас лье газар туулж энэ хугацаанд Венсаны архи пивоны мухлаг, «Гурван шидэт» гэдэг пивоны газар тус бүр нэг аяга пиво ууж амжжээ. Энэ удаагийн тоглоомд Луке түрүүлж явав. Түүнд хоёрхон цохих явдал үлдэж, ялалт түүний талд байх нь гарцаагүй болж байтал гэнэт Захарий эсрэг тоглож байгаа хүнийгээ хөөх эрхийг ашиглаж учир дүрсгүй хөхөрч бөмбөлгийг тун их чадамгай цохиж гүнзгий суваг руу оруулж орхив. Мукетэй тал болж байгаа хүн бөмбөлгийг тэндээс гаргаж чадсангүй тун их азгүй хэрэг болов. Тэдний тоо адил болж тоглоомоо дахин эхлэх болсноос болж дөрвүүлээ тун их догдолж хашхиралдав. Үнээний бэлчээрээс Түлэнхий гүвээ хүртэл хоёр километрээс илүүгүй газар үлджээ. Тэд тэнд Леренарынд пиво ууна гэж боджээ. 

	Жанленыг ийн санаанд нэг аятайхан юм гэнэт оров. Тоглож байгаа хүмүүсийг гүйж холдмогц Жанлен халааснаасаа олс гаргаж туулайны хойд хөлөөс оосорлож авав. Зугаатай хэрэг эхлэв! Туулай дүрсгүй гурван хүүхдээс зугтаах гэж байдаг хүчээрээ угзарч майжганасаар байгаад хөлөө мулталж тун өрөвдмөөр байдалтай байхад тэд элгээ хөштөл хөхрөлдөв. Дараа нь туулайг цовхруулах гэж хөлөөс нь олсоо тайлан авч хүзүүгээр нь оосорлож авав. Туулайг тамираа бүрмөсөн барахаар нь гэдсээр нь, нуруугаар нь газар дээгүүр чирч гарав. Тэд цаг гаруй зугаагаа гаргаад дараа нь Крюшогийн ойн дэргэд тоглож байгаа хүмүүсийн дуу дахин сонсогдоход дөнгөж голтой байгаа туулайгаа сүлжмэл савандаа шалавхан хийв. 

	Тэр үед Захарий, Муке бусад хоёр хүн километр, километрээр, нэг мухлагаас нөгөө мухлаг хүртэл гүйж тоглолт бүрийн дараа түр амсхийж, нэг нэг аяга пиво ууж байв. Түлэнхий гүвээнээс Бюшь хүртэл гүйж дараа нь чулуун заламгай, Шамбла руу гүйцгээв. Тэдний жирэлзэн байгаа хөл доор газар дуугарч байв. Тэд хөлдүү газар дээгүүр ойж бууж байгаа бөмбөлгийг ядрахыг мэдэхгүй хөөж байлаа.. Агаар тоглоход тун зохимжтой байсан болохоор нэг ч хүн шавар шавхай болсонгүй, харин хөл хугалж болох аюултай байв. Чийггүй агаарт цохиур модны цохилтын хүчтэй дуу бууны дуутай адил сонсогдоно. Тэд булчинлаг гараараа цохиурын олсоор боосон бариулыг чанга атгаж, хүчтэй цохилтоор бух зодож байгаа юм шиг байдаг тэнхээгээрээ балбасаар хэдэн цаг үргэлжилж тал газрын нэг булангаас нөгөө булан хүртэл бүх саад тотгор, суваг шуудуу, хамгаалалтын таримал мод, замын ташуу, тариачны эзэмшлийн тариалангийн газрыг нэвт гүйцгээжээ. Саадтай газар ингэж гүйхэд тун эрүүл уушги ган шиг булчинтай хөлтэй байх хэрэгтэй. Нүүрс малтагч нар уурхайд судсаа гүрийтэл ажилласныхаа дараагаар энэ тоглоомоор тун их шуналтай тоглодог ажээ. Бөмбөлөгт маш дуртай зарим хорин насны залуучууд энэ тоглоомоор тоглож арван лье хүртэл гүйдэг байлаа. Дөч хүрсэн хүн ийм тэмцээнд хэтэрхий хүндэддэг учир үүгээр тоглодоггүй байв. Таван цаг болж бүрэнхий болов. Вандамын ой хүртэл дахиад нэг тоглоход саравчтай малгай хүзүүний ороолтыг хэн хожих нь шийдвэрлэгдэх байсны дээр улс төрийн бодлогыг угаасаа тоодоггүй Захарийд бөмбөлөгтэйгөө хурал дээр гүйж очих нь зугаатай санагджээ. Харин Жанлен хэдийгээр зөвхөн туулай хөөж яваа дүр үзүүлж байсан боловч нөхөдтэйгөө тосгоноос гарсан минутаас эхлэн Вандамын ойд очно гэж бодсон байв. Лидия дотроо айж одоо Воре руу буцаж багваахай цэцгийн навчийг зулгаая гэж хэлэхэд Жанлен зэвүүцэж чи чинь юу болж байна? Хуралд очихгүй байж болох уу даа? гэж түүнийг алгадна гэж айлгав. Өвгөчүүл яаж ярихыг чагнамаар Жанленд санагджээ. Жанлен Беберийг нударч, уйтгараа гаргахын тулд туулайг замдаа суллан тавьж чулуугаар шидэж талаар хөөе гэдэг санал гаргав. Рекильярын уурхайд газар доор туулайны шарсан мах идмээр санагдан түүнийг алъя гэдэг далд санаа Жанленд ургав. Туулай тэр дорхноо газар үнэрлэн урт чихээ хулмайж давхиж гармагц нэг чулуугаар нурууг нь халц цохиж нөгөө чулуугаар богинохон сүүлийг нь тас цохин хэрэв туулайг хөөж яваа хүүхдүүд Маэ Этьенийг ойн чөлөөнд үзээгүй сэн бол хэдийгээр тас харанхуй болсон боловч тэр амьд гарахгүй байсан биз ээ. Амьтныг тарчилгагч хүүхэд Маэ Этьен хоёрыг хармагцаа туулайг ухасхийн шүүрэн авч сүлжмэл савандаа дахин хийв. Бараг тэр үед Захарий Муке дуулгавартай хоёрыгоо дагуулсаар гүйж ирэв. Сүүлийн удаа цохиураараа бөмбөлгийг цохиход бөмбөлөг ойн чөлөөнөөс хэдхэн алхмын зайтай газар унав. Тоглож байсан хүмүүс хуралдахаар цугларсан хүмүүсийн дотор явж орчив. 

	Бүрэнхий болов уу үгүй юу нүцгэн талаар зурайсан зам жимээр бүх тойргоос хүмүүс үг дуугүй зарим нь ганц нэгээрээ зарим нь хэсэг хэсгээрээ алсад цэнхэртэн зурайн харагдаж байгаа ой руу чиглэн явцгааж байлаа. Эмэгтэйчүүд хүүхэд хүртэл үүлгүй цэлийсэн тэр орой зугаалж байгаа юм шиг Вандамын ой руу явцгаасан болохоор ажилчны тосгон хүнгүй болжээ. Улам улам харанхуй болж зам дээр чихцэлдэн нэг тийш явж байгаа уурхайчид тод харагдахгүй болж зөвхөн хөлийн чимээ сонсогдон. санаа нэгдсэн энэ хүмүүсийн бүдэгхэн бараа сүүмэлзэж байв. Бутан дунд зөвхөн сүржигнэх чимээ хүмүүс явдал дундаа тод биш дүнгэнэн ярилцах дуу сонсогдож байлаа. 

	Энбо мориор зугаалж яваад буцах замдаа алсын энэ чимээг сонсжээ. Түүний өмнөөс өвлийн энэ сайхан үдэш хосоороо болон бөөнөөрөө цуван яаралгүй зугаалж яваа хүмүүс дайралдаж байв. Мөн л дурлалцсан хүмүүс нүдэнд нь харагдаж тэднийг бие биеэ шуналтайгаар тэврэлдэн үнсэлцэж хашааны сүүдэрт нуугдан далд орж байхыг нь Энбо харжээ. Тэнд энэ ядуу хүмүүс үнэ төлбөргүйгээр сэтгэлээ хангах ганц зүйл болох дурлалын үйлдэл хийж байгаа нь эргэлзээгүй байжээ. Энэ тэнэг амьтад хувь заяандаа яагаад гомддог билээ! Эд чинь дурлалын жаргалыг аяга дүүрэн уух бололцоотой юм байна шүү дээ. Өөр аз жаргал дэлхий дээр байдаг гэж үү? Хэрэв хайрга чулуун дээр ч хамаагүй хэвтэж, тачаалаа шавхан бүх биеэ тушаан өгөх ямар нэгэн тийм хүүхэнтэй амьдралаа дахин эхэлж чаддаг сан бол Энбо ядуучуудын нэгэн адил өлсөхийг баяртайгаар зөвшөөрөх байсан биз ээ. Золгүй Энбод зугаа гаргах юм алгаа! Энэ ядуучуудад яагаад ч атаархахгүй байх билээ дээ! Харанхуй талд гарч байгаа сүржигнэх чимээ Энбод үнсэлцэх дуу сонсогдож байгаа юм шиг санагдаж дотор нь цөхөрч толгойгоо унжуулан мориныхоо жолоог барьсаар гэр лүүгээ гэлдрэв. 

	Хурал эмгэний жалганы саяхан модыг нь огтолсон өргөн чөлөөнд болов. Энэ чөлөө налуу хэц рүү үргэлжилсэн бөгөөд ногоовтор өнгийн хаг өвсөөр чимэгдсэн эгц шулуун гоолиг иштэй өндөр өндөр тун сайхан эвэрлэг модоор эргэн тойрон хүрээлэгджээ. Өвсөн дээр том том тайрдас хэвтэж зүүн талд нь цавчиж зассан модыг дөрвөлжлөн хураасан байлаа. 

	Үдэш хүйтэрч хөл доор царцсан замаг хөвд шаржигнан дуугарч байв. Хав харанхуй байсан боловч арван тавны сар тэнгэрийн хаяанд гэгээрч тоо томшгүй оддыг бүдгэрүүлж байсан болохоор модны орой гэрэлтэй тэнгэрт тод харагдаж байлаа. 

	Гурван мянга орчим уурхайчид цугларч шуугилдаж овоорсон эрэгтэй эмэгтэй хүүхэд багачуудаар олон хүмүүс аажимдаа бүх чөлөөг дүүрч хоцорч ирсэнд нь байр олдохгүй болж алсуур модны ёроолд зогсоцгоов. Хүмүүс нэмж ирсээр байгаад харанхуйд живсэн хүмүүсийн цуглаан улам улам өргөжиж дуу шуу нь зэргэлдээ орших мод огтолсон газарт хальж хүрэв. 

	Олон хүмүүсийн учир нь үл олдох шуугиан энэ нь нам гүм цантсан ойд шуурганы өмнө үелзэх салхины чимээтэй адил байв. Налуугийн дээд талд Этьен, Раснер, Маэ гурав зогсож маргалдаж огцом чанга ярилцах нь сонсогдож байлаа. Маргалдаж байгаа тэдний ойролцоо бусад уурхайчид шахцалдан Левак уурлаж гараа зангидаж Пьерон хүн рүү нүүрээ харуулахгүйг бүх хүчээрээ оролдон өвчнөө аль болохоор үргэлжлээгүйд тун харамсана. Тэдний хажууд хуурай тайрдас дээр Үхэшгүй Муке хоёр тун их бодол бодсон бололтой зэрэгцэн сууж байлаа. Тэдний ард шогч Захарий, Муке болон хурал дээр зүгээр сонирхож тэдний ярьж байгаагаар «хөхрөх» гэж ирсэн бусад хүн байрлажээ. Гэтэл тэнд цугларсан эмэгтэйчүүд сүмд байгаа юм шиг сүрхий журамтай байх нь шоолох гэж ирсэн хүмүүсээс шал өөр харагдаж байв. Левакийн гэргийн тод биш сонсогдож байгаа хараалыг Маэгийн гэргий сонсоод үг дуугүй толгой сэгсэрч байв. Филомена өвөл мэнгэр нь дахин хөдөлсөн учир ханиалган байв. Зөвхөн Мукетта л шүдээ гялалзуулан хөгжилтэй инээж, охиныгоо аль байдгаараа муу хэлж миний охин өөдгүй амьтан эхийгээ гэрээсээ явуулж орхиод түүнгүйгээр туулайны шарсан мах иддэг миний охин биеэ худалддаг адасга нөхрийнхөө жигшүүрт байдлыг ашиглан жаргаж байна гэж ярьж байгаа Түлэнхий эмгэний үгийг сайшааж байв. Хураалгаатай мод өөд Жанлен авиран гарч Лидияг татаж гаргаад Беберийг авирч гарч ир гэж тушаан гурвуулаа бүхний дээр сүүмийж байлаа. 

	Раснер хурал дээр бүх дүрмийн дагуу тэргүүлэгч сонгох хэрэгтэй гэж шаардан хэрүүл үүсгэж байв. «Зоригтой хөгжөөгч»-д ялагдсандаа хорсож өрсөлдөгчөө ялна гэж өөртөө тангараг өргөн төлөөлөгчидтэй биш харин ажилчин олон түмэнтэй ажил хэргээ шууд явуулбал хуучин алдар хүндээ олж авна гэж Раснер найджээ. Тэргүүлэгчид сонгох тухай санааг Этьен зэвүүцэж няцааж ой дотор ингэх нь тэнэг хэрэг ажилчдыг нэгэнт чоно шиг турхирч байгаа учраас ердөө хувьсгалч ёсоор ажиллах ёстой гэж үзжээ. Маргаан төгсөх шинжгүй болмогц Этьен «танхим»-ыг шууд эзэлж өндөр хожуул өөд авиран гарч:

	— Нөхөд өө! Нөхөд өө! гэж хашхирав. 

	Учир нь олдохгүй шуугиан удаан амьсгаа авч байгаа юм шиг намдаж эсэргүүцэж байгаа Раснерыг чимээгүй болгох гэж Маэг оролдож байх зуур Этьен хангинасан хоолойгоор цаашид үргэлжлүүлэн:

	— Нөхөд өө! Нэгэнт бидний ярилцахыг хориглож, бидэн рүү цагдаа илгээж байгаагаас хойш бид алаачид, дээрэмчид шиг ой дотор ярилцацгаая! Бид энд чөлөөтэй бид энд гэртээ байгаа юм шиг байна. Шувуу, араатан амьтныг хэн ч дуугүй болохыг албадаж болдоггүйн нэгэн адил энд хэн ч ирж биднийг дуугүй болгож чадахгүй гэхэд

	— Тийм тийм энэ бол бидний ой! Бид энд ярилцах.. эрхтэй. Ярь! Ярь! гэж хариуд чанга нижигнэтэл хашхирав. 

	Этьен түр зуур дуугүй болов. Тэнгэрийн хаяанд байгаа сар урьдынхаа адил зөвхөн модны орой гэрэлтүүлж дуу чимээгүй болсон олон хүмүүс харанхуй дотор живж байлаа. Хэц газрын дээд талд зогсож байгаа Этьен бүгдийн толгой дээгүүр бараан дүрс болон сүндэрлэнэ. 

	Этьен алгуур гараа өргөж яриагаа эхлэв. Гэвч түүний дуу хангинасангүй, харин нам дуугаар ажил хэргийн байдалтайгаар ард түмэнд итгэгдсэн хүн тайлангаа тавьж байгаа юм шиг ярив. «Хөгжөөгч»-д ярих гэхэд цагдаагийн дарга саад хийсэн тэр үгийг хэлэх бололцоотой болжээ. Этьен ажил хаялтын явцаас эхэлж ярихдаа эрдэм шинжилгээний бүтээлүүдэд байдаг тэр онцлог гоё үгийг хэрэглэхийг хичээж баримт зөвхөн баримт гээд би бүх уурхайчдын нэгэн адил ажил хаялтын эсрэг байсан юм. Уурхайчид ажил хаях дургүй байсан юм. Уурхайн захиргаа л бэхэлгээний ажилд шинэ үнэлэлт тогтоосноор ажил хаяхад уриалсан юм гэж эхэлж яриад дараа нь анхны төлөөлөгчдийг уурхайн дарга руу яаж илгээсэн, захиргаа яаж шинжгүй загнасан, дараа нь хоёр дахь хэлэлцээрт анхандаа тэднээс дээрэмдэж авах гэж оролдож байсан тэргэнцэр нүүрс бүрээс хасах гэж байсан хоёр сантимаа уурхайчдад буцааж өгөхийг зөвшөөрч хожимдсон буулт хийсэн тухай дурдав. Хэрэг явдал ийм байна аа. Харилцан туслалцах касс мөнгөгүй боллоо гэж Этьен хэлээд тоог дурдаж фондын байдлыг мэдэгдээд интернационалаас ирүүлсэн тусламжийн мөнгийг юунд зарцуулсныг хэлэв. Өөрсдийнхөө үзэл бодлыг бүх дэлхийд түгээхэд их санаа тавьж байгаа учраас ажил хаягчдад зориулж нэмж тусламж үзүүлж чадсангүй. 

	Иймээс интернационал Плюшар бусад нөхдийг уучлах хэрэгтэй гэж хэдхэн үгээр тайлбарлаж ярин эцэст өдөр ирэх тутам байдал доройтож байна, Компани уурхайчдыг халж ажилчдыг Бельгиэс хөлсөлж авна гэж аюул тулгаж байна. Үүнээс гадна компани хулчгар ажилчдыг айлгаж нэлээд хэдэн ажилчдыг ажилд нь оруулахаар ятгасан байна гэв. Этьен энэ өөдгүй мэдээний утгыг онцлон тэмдэглэх гэж байгаа юм шиг эд бүгдийг жигд дуугаар тоочоод улам нэмэгдэж байгаа өлсгөлөнгийн тухай, сөнөж байгаа найдварын тухай эрэлхэг тэмцэгчдийн эцсийн догдолсон чармайлтын тухай ярив. Гэнэт эцэст нь дуугаа өргөлгүйгээр

	— Нөхөд минь байдал ийм байхад та нар өнөө орой шийдвэр гаргах хэрэгтэй. Та нар ажил хаялтыг үргэлжлүүлэхийг хүсэж байна уу? Хэрэв хүсэж байгаа бол компанийнхныг дийлэхийн тулд юу хийх хэрэгтэй гэж бодож байна? гэж ярив. 

	Одтой цэлгэр тэнгэр нам гүм дүнсийж, харанхуйд үзэгдэхгүй байгаа олон хүмүүс чимээ аниргүй байв. Этьений хэлсэн үгнээс болж хүн бүрийн зүрх нь шимширч ой дотор модны ёроолд зөвхөн хүндээр санаа алдах дуу сонсогдоно. 

	Этьен яриагаа үргэлжлүүлж хоолойны нь өнгө өөр болж холбооны нарийн бичгийн дарга шиг биш харин бослого гаргагчдын тэргүүн, үнэн байдлыг тунхаглагч яруу илтгэгч шиг ярьж гарав. Уурхайчдын дотор өөрийнхөө үгнээс буцдаг өөдгүй амьтан олдоно гэж үү? Юу гэсэн үг билээ! Хүмүүс бүтэн сар хохирч орхиод тэдний зовлон хоосон өнгөрөх гэж үү? Ажил хаягчид толгойгоо тонгойлгон ажилдаа буцан орж, олон зуун жилийн хүнд хүчир ажлаа дахин эхлэх гэж үү? Хөдөлмөрчдийг өлсгөлөнгөөр тарчилгаж байгаа капиталын харгислалыг унагаах гэж оролдож байгаад ердөө одоо үхсэн нь дээр биш үү? Хүмүүсийг өлсгөлөн тэсвэрлэж номхон байхыг тулгаж байгаа энэ дэмий тоглоомыг уг өлсгөлөн хамгийн номхон хүмүүсийг бослогод хүргээгүй цагт цаашид үргэлжлүүлэх боломж алгаа гээд цааш нь компани уурхайчдыг яаж мөлжиж байгаа үйлдвэрлэлийн хямралын бүх гай гамшиг уурхайчид дээр зөвхөн ганцхан ажилчид дээр яаж унаж байгаа, эзэд нь хоорондоо өрсөлдөх гэж нүүрсний өөрийн өртгийг хямдруулснаас болж ажилчид яаж өлсөж байгааг ярив. Үгүй бэхэлгээний ажлын хөлсний шинэ журмыг хүлээж авах бололцоо алгаа. Энэ бол ажлын хөлсийг хасах далд арга юм аа. Компани өдөр бүр, уурхайчин нэг бүрээс нэг цагийн ажлыг нь хулгайлахыг бодож байна. Энэ бол хэтэрч байгаа хэрэг ээ! Зовлонд дарагдаж тартагтаа тулсан хүмүүс шударга ёсыг олж авах цаг иржээ. 

	Этьен энэ үгийг хэлээд гараа дээш нь болгон чимээгүй болов. «Шударга ёс» гэж хэлмэгц чихцэлдсэн хүмүүс хөдөлж оволзон алга ташиж ой цуурайтуулан гэнэт үелзсэн салхинд хуурай навч шаржигнах шиг болов. 

	— Шударга ёс!.. Цаг боллоо!.. Шударга ёс! гэж хүмүүс хашхирав. 

	Этьен яваандаа догдолж гарав. Этьен бэлэн үг урсгадаг Раснертай адил тийм уран илтгэгч биш байжээ. Үе үе үг олдохгүй болж буруу хазгай ярин будилж дал мөрөө огцом хөдөлгөн түгдрэлээс гарч байлаа. Этьен хэдийгээр алхам бүрд бүдэрч байсан боловч ухаанд нь сонсож байгаа хүмүүст амар ойлгогдох хүчтэй дүрслэл орж байлаа. Дүрслэл нь түүний хөдөлгөөн байжээ. Тэр ажил хийж байгаа хүн шиг хөдлөн заримдаа тохойгоо хойш болгон, заримдаа атгасан гараа гэнэт урагш нь сунгаж, дайснаа хазах гэж байгаа юм шиг хүзүүгээ гүрдийлгэн эрүүгээ урагш нь еэтийлгэж байсан эд бүгд нь ер бишийн сэтгэл төрүүлж «Намхан биетэй мөртөө чагнаад баймаар ярих юм» гэж хүн бүрд магтагдаж байв. 

	— Хөлсний хөдөлмөр бол боолчлолын шинэ хэлбэр юм аа. Тэнгис тэнгисчдийнх байдагтай нэгэн адил уурхай уурхайчдынх газар тариачдынх байх ёстой... Ойлгоцгоогтун! Бүхэл зуун жилийн турш уурхайг өөрийнхөө цус, өөрсдийнхөө зовлон зүдүүрээр худалдаж авсан болохоор уурхай бол та нарынх, та бүгдийнх байх ёстой гэж Этьен улам ч догдолж ярив. 

	Этьен хууль эрхийн будилаантай асуудлыг уурхайд тусган зоригтой тавив. Газрын хөрсөн доорх баялаг газрын нэгэн адил үндэстэн нийтийн баялаг байх ёстой хувь нийлүүлсэн нийгэмлэгт газрын хөрсөн доорх баялгийг ганцаарт нь боловсруулах эрх олгосон нь жигшмээр эрх ямба олгосон хэрэг ээ. Монсугийн хувьд бол бүүр ч буруу энд нүүрсний ордыг ашиглах хууль гэгчийг энэ мужийн эртний заншил ёсоор дээр үеийн феодалын газар эзэмшигчидтэй байгуулсан аль хэдийний гэрээ төвөгтэй болгож байгаа юм аа. Иймээс уурхайчид өөрийнхөө баялгийг булаан авах хэрэгтэй гэж Этьен яриад гараа сунган ойн цаана цэлийж байгаа бүх хязгаарыг хамарч байгаа юм шиг алсад заав. 

	Энэ үед тэнгэрийн хаяанаас хөөрч байсан сарны гэрэл модны оройноос бууж илтгэгчийг гэрэлтүүлэхэд харанхуйд чихцэлдэж байсан хүмүүс түүнийг ядуучуудад амьдралын бүх баялгийг өгөх гэж байгаа юм шиг гараа хөдөлгөж байхыг хараад дахин удтал алга нижигнүүлэн баяр хүргэн. 

	— Үнэн! Зөв! Сайн байна! гэж хашхирцгаав. 

	Этьен цаашид ярих дуртай зүйл рүүгээ орж үйлдвэрлэлийн хэрэгслийг хамтын өмчид шилжүүлэн өгөх тухай хэдэн удаа давтан ярив. Өөрийн нь эг маг гэсэн үгнүүд өөрт нь аятайхан сонсогдож байжээ. Энэ үед түүний харц гөлөрсөн байдалтай байлаа. Этьен яриагаа хүмүүс ах дүү шиг байцгаах, хөлсний хөдөлмөрийн нөхцөлийг дээшлүүлэх үзэл санаанд биширч уярсан номлогчийн дүр үзүүлэн эхлээд цаашид хөлсний хөдөлмөрийг зайлшгүй устгах тухай улс төрийн үзэл санааны тухай ярьж гарав. «Зоригтой хөгжөөгч»-д хурал хийж байхад Этьений хамтрах үзэл санаа уян хатан, тод биш байсан бол нэлээд тодорхой болж нарийн хөтөлбөртэй болжээ. Энэ хөтөлбөрийн зүйл анги бүрийг Этьен шинжлэх ухааны үндэслэлтэй ярьж байв. Юуны өмнө улсын байгуулалтыг бүрмөсөн устгах замаар л эрх чөлөөг олж авч болно. Харин ард түмэн засгийн эрхийг авсан цагт өөрчлөлтүүд эхэлж эртний коммуны байдалд эргэж орон, хуурмаг сүсгийн үзэл, дарлалд үндэслэсэн гэр бүлийг эрх чөлөө тэгш байдал ноёрхсон гэр бүлээр сольж иргэний, улс төрийн эдийн засгийн эрхийн хувьд бүрэн тэгш, үйлдвэрлэлийн хэрэгсэл, хөдөлмөрийн бүтээлийг нийтээрээ эзэмшиж хангагдсанаас хараат биш байдалтай болно. Эцэст нийтийн хөрөнгөөр мэргэжлийн боловсролыг үнэ төлбөргүй олж авна. Энэ бүгд хуучирч ялзран байгаа нийгмийг бүрэн өөрчлөхөд хүргэнээ гэж Этьен ярив. Этьен үүнийг ярихдаа нэгэн янзын хөдөлгөөн хийж нэг гараараа боловсорсон тариаг үндсээр нь хадаж байгаа юм шиг даялзуулан нөгөө гараа хорьдугаар зууны эхэнд үүсэж байгаа үнэн явдал шударга ёсны харшийг барьж байгаа мэт хөдөлгөж байв. Этьен тун их хүч гаргаснаас болж дотроо юм бодохоо болин зөвхөн өөрөөс нь салдаггүй бишрэлийн үзэл санаанд бүрэн автагджээ. Мэдрэх, зөв сэтгэхийн бүх хаалт таягдан хаягдаж дэлхийг бүрэн өөрчлөх шиг хялбархан юм ер үгүй юм шиг санагдаж Этьен энэ шинэ нийгмийн тухай хоёр цагийн дотор эвлүүлж болох машины тухай ярьж байгаа юм шиг цөмийг урьдаас мэдсэн бололтой ярьж байлаа. Дэлхийг бүрмөсөн өөрчлөхийн төлөө гал, цус гаргахад ер тоохгүй шинжтэй байлаа. 

	— Манай ээлж болсон! Бидний мэдэлд засаг төр, эд баялаг байх ёстой! гэж сүүлчийн уриалгыг Этьен хэлэв. 

	Ойн ширэнгэ дотор нижигнэж бахархан хашхиралдах нь Этьенд сонсогдож байлаа. Тэр үед сар бүх чөлөөг гэрэлтүүлж, долгиолон хөдөлж байгаа хүмүүсийн толгой, тэр ч байтугай өндөр эвэрлэг модны саарал ишүүдийн хооронд алсад бараантан харагдаж байгаа өргөн бут хүртэл тод үзэгдэж байв. Энэ зэвүүн шөнө энд тэндгүй догдолсон царай, гялалзсан нүд, галзуурсан юм шиг хашхирч ангайж байгаа ам харагдан ард түмний уур хилэнгийн зургийг үзүүлж байв. Өлссөн эрэгтэй эмэгтэй хүмүүс хүүхэд багачууд шударга хүчирхийлэл үйлдэж алдсан хөрөнгө зоорио эргүүлэн булааж авах хэрэгтэй гэдэг уриаг дуртай хүлээн авч байлаа. Бишрэн хөөрч хөл нь газар хүрэхээ болин, анх шашинд орсон хүмүүсийн нэгэн адил удалгүй шударга ёсны ноёрхол ирнэ гэж тун их сүрхий найдаж байжээ. Олон үгийн утга санаа тэдэнд тодорхой биш техникийн болон хийсвэр сэтгэгдэл нь тэдэнд ойлгогдохгүй байсан боловч мөрөөдлийн энэ бүдэг хийсвэр сэтгэгдлээс нүд гялбам гэрэлтэй сэтгэл татсан дэлхийн хязгаар тэлэгдэх шиг болж байжээ. Иш-ш тэднийг цаашид юу хүлээж байгаа бол! Тэд зовлонгоос ангижирч эзэн нь болцгоон эцэст жаргалтай амьдарцгаах болно. 

	— Зөв! Үхэл алгадаг! Манай ээлж болсон! Мөлжигчдөд үхэл!

	Эмэгтэйчүүд дэмийрч байгаа юм шиг болж Маэгийн гэргий ерийнхөө төлөв байдлыг алдан өлссөнөөс болж толгой нь эргэж Левакийн гэргий бусдаас чанга хашхиран Түлэнхий эмгэн удган онгодтой хүн шиг ясархаг гараа галзуурсан юм шиг гозолзуулж байлаа. Филомен ханиаж хахаж цацан, Мукетта тун их зориг орж Этьенд эелдэг үг хашхиран хэлж байлаа. Дуу шуугианы их долгио эрэгтэйчүүдийг хүртэл хамарчээ. Маэ хилэн бадарсан үг хашхирч түүний хажууд байсан хүний нэг Пьерон айж чичрэн нөгөө нэг зэргэлдээ байсан Левак тун их догдолж зогсоо зайгүй ярьж байв. Харин шогч Захарий Муке хоёр тоглоом тохуу хийхийг бодсон боловч Этьенийг нэг ч аяга пиво уухгүйгээр тийм удаан ярьсанд аргагүй гайхаж мэлэрчээ. Хураалгаатай модон дээр байсан Жанлен үхлүүт байгаа туулайтай сүлжмэл саваараа даллан Лидия Бебер хоёрыг хашхир гэж шаардан өөрөө хашхичиж солиорч байв. 

	Талархаж дахин хашхиралдав. Этьен онгирмоор нэр алдартай болж байгаагаа мэдэж байв. Этьен яасан их эрхтэй болж байна! Түүний тод биелэл нь Этьенийг үг хэлэх бүрд зүрх нь догдлон цохилж байгаа энэ гурван мянган хүний цуглаан юм аа. Хэрэв энд Суварин морилон ирсэн бол өөрийнхөө үзэл санааг Этьений хэлж байгаа үгнээс олж мэдэж Этьений хөгжүүлж байгаа үзэл санааг сайшаан сурагчаа дураараа байх үзлийг баримталдаг болж гэж сэтгэл хангамжтай болон бүх нийтээрээ боловсролтой болох гэдэг шаардлагаас бусад Этьений хөтөлбөрийг зөвшөөрөх байсан биз ээ. Суварин бүх нийтээрээ боловсролтой болох гэдэг бол дэмий нялуун үг, бурхны заяасан ёсоор бүдүүлэг байх нь хүний хүчийг сэргээх, аврагч эх булаг гэж үздэг байжээ. Харин Раснер сэжиглэж хорсол нь хүрсэн байдалтай дал мөрөө хавчиж байснаа

	— Үг хэлэх, бололцоо надад өг! гэж Этьенд хэлэв. 

	— Ярь! ярь!. Чиний үгийг чагнах болов уу даа харъя! гэж хэлээд Этьен хожуулаас үсрэн буув. 

	Раснер агшин зуур байрыг нь эзэлж хүмүүсийг чимээгүй болгох гэж гараа гозойлгов. Гэвч шуугиан намжсангүй. Раснерыг таньсан эхний эгнээний хүмүүсээс эхлэн эвэрлэг модны ёроол сүүдэрт замхарсан сүүлчийн эгнээний хүмүүс хүртэл Раснерын нэрийг дуулаад түүний үгийг сонсохыг дургүйцэв. Раснер нэр хүндээ алдсан болохоор түүний зөвхөн барааг хармагц урьд нь хүндэтгэж байсан хүмүүс зэвүү нь хүрдэг болжээ. Хүмүүст удаан гайхагдаж байсан тун саадгүй амархан урсан гардаг сайхан гоё ганган үгийг нь одоо аймтгай хүмүүсийг нойрмоглуулах улаан цэцэг, чанасан бүлээн толгой гэж нэрлэх болжээ. Раснер дэгдэж байгаа шуугиан дунд аль болохоор ярихыг хичээж энэ хурал дээр урьдынхаа адил тайвшруулах илтгэл хийхийг бодож шинэ хууль гэнэтхэн тунхагласнаар ертөнцийг өөрчилж болохгүй, зайлшгүй шаардагдах нийгмийн хувьсгал гарахыг хүлээх хэрэгтэй гэж итгүүлэхийг оролдов. Хүмүүс Раснерыг дооглож исгэрэлдэн «Зоригтой хөгжөөгч»-д ялагдсан ялагдал нь улам гүнзгийрч засаж авахын аргагүй болжээ. Сүүл сүүл рүүгээ хүмүүс Раснерыг хөлдүү хөвдөөр шидэж нэг эмэгтэй цангинасан дуугаар

	— Урвагч сөнөтүгэй гэж хашхирав. Раснер нэхмэлийн суурь машин нэхмэлчнийх байдгийн адил уурхай уурхайчдын өмч байж болохгүй. Ажилчин хүнд ашиг хуваалцахад оролцдог болохоос илүү дээр юм байхгүй. Тэгвэл ажилчин хүн үйлдвэрийг амжилттай байлгахыг эд материалын үүднээс сонирхдог болж төрсөн хүү шиг нь байх болно гэж тайлбарлахыг оролдов. 

	— Урвагч сөнөтүгэй гэж олон мянган хүн хашхирч, Раснер луу чулуу нүүлгэв. 

	Раснер цөхрөнгөө барж царай нь цонхийн нүдэнд нь нулимс гүйлгэнэв. Энэ бол Раснерын бүх амьдралд анх удаа тохиолдож байгаа сүйрэл байсан бөгөөд хорин жил ажилчидтай дотно нөхөрлөж нэр алдар горьдсон нь энэ чихцэлдсэн олон хүмүүсийн сүрхий зэвүүцлээс болж бүрмөсөн нуржээ. Раснер үнэн голоосоо ялагдаж яриагаа үргэлжлүүлэх чадалгүй болон хожуулаар буув. 

	— Чиний инээд хүрч байна уу? Заа яах вэ! Чамд мөн энэ зовлон амсахыг хүсье! Чи ч мөн ингэж балрах болно... Сонсож байна уу? гэж Раснер баяр хөөр болж байгаа Этьенд хоолой нь зангиран хэлэв. 

	Урьдаас мэдсэн бүх аюулын хариуцлагын зовлонг биеэсээ авч хаяж байгаа юм шиг Раснер гараа өргөн алдалж хяруунд цайсан нам гүм тал руу ганцаараа алхлав. 

	Түүний хойноос хашхичин гуугчиж байтал гэнэт өвгөн Үхэшгүй хожуул дээр авиран гарч шуугиан хашхираан дунд нэг юм хэлэхийг оролдсонд нийт хүмүүс гайхацгаав. Урьд нь Мук Үхэшгүй хоёр дээр үеийн юм бодож байгаа юм шиг ердийн бодол бодсон байдалтайгаар дуу чимээгүй сууж байжээ. Өнгөрсөн явдал нь Үхэшгүйн сэтгэлийг тун хүчтэй хөдөлгөж үг хэлэх дур нь гэнэтхэн хүрсэн бололтой байв. Үхэшгүй өнгөрсөн явдлаа санаж сэтгэл нь хөдлөхдөө санаанд үлдсэн зүйлээ эх адаг нь олдохгүй үгээр олон цаг ярьдаг хүн ажээ. 

	Нам гүм болж сарны гэрэлд үхсэн юм шиг цайвар царайтай болсон өвгөний хэнд ч ойлгогдохгүй түүх нь хэлэлцэж байгаа асуудалд шууд холбоо байгаагүй учир цөмөөрөө улам улам гайхаж чагнаж байлаа. Өвгөн өөрийнхөө залуу байсан тухай өөрийнхөө хоёр хөгшнийг Ворегийн уурхайн нуралтад дарагдаж нас барсан тухай яриад дараа нь уушгины өвчнөөр нас барсан гэргийнхээ үхлийн тухай ярив. Гэвч өвгөн ядуучуул хэзээ ч жаргахгүй гэдэг үргэлжид бодож явлаг бодлоосоо салахгүй байлаа. Жишээ нь өдөрт олон цаг ажилладгийг багасгахыг хаан дургүйцсэн учир таван зуун уурхайчид ойд хуралдахаар цугларч байсан гэж ярьсан мөртөө дорхноо будилж амьдралдаа үзэж өнгөрүүлсэн өөр ажил хаялтын тухай, Ворегийн уурхайчид ажил хаяхдаа энэ ойд чухам энэ эмгэний жалганд, заримдаа нүүрсний зуух гэдэг газар эсвэл жаалхан цаашаа чонын нүх гэдэг газарт цуглардаг байсан юм. Заримдаа хүйтэнд заримдаа халуунд цуглардаг байсан юм аа. Нэг удаа үдэш тун хүчтэй бороо цутгасан учраас хүмүүс бие биедээ юу ч хэлж чадалгүйгээр гэр гэртээ тарж явсан юм. Яасан ч гэсэн ялгаагүй. Хааны цэрэг ирж цэргүүд буудаж эхлэхэд бүх хэрэг дуусна гэж ярьж гарав. 

	— Бид уурхайд орохгүй гэж гар өргөн тангараг өргөж байсан удаа бий. Тийм ээ би ч гэсэн тангараг өргөж байсан... Тийм ээ тангараг өргөж байсан! гэв. 

	Хүмүүс гайхсан байдалтай чагнаж дотор нь нэг л хачин эвгүй байдалтай болж байтал түүний үг хэлэхийг ажиж байсан Этьен хөрөөдсөн модон дээр гэнэтхэн үсрэн гарч өвгөнтэй зэрэгцэн зогсов. Этьен өмнө эгнээнд нөхдийн дунд Шаваль байхыг хараад энд нэг газар Катрин зогсож чагнаж байгаа гэж бодон дэргэд нь амжилт олмоор дотор нь дахин загатнажээ. 

	— Нөхөд өө! Та нар сая манай ахмад ажилчны нэгийн хэлснийг сонслоо. Энэ хүн хэчнээн их зүдэрснийг харж байгаа биз дээ. Хэрэв дээрэмчид алаачидтай бид хэрэг явдлыг дуусгахгүй бол бидний үр хүүхэд мөн ингэж хохирч байх болно гэдгийг санах хэрэгтэй гэж Этьен хэлэв. 

	Этьений үг тун их аймшигтай байв. Этьен урьд өмнө нь хэзээ ч тийм уур хилэнтэйгээр үг хэлж байсангүй. Этьен нэг гараараа өвгөн Үхэшгүйг түшиж өвгөнийг хоосрол, гашуудлын туг шиг өргөн өшөө авах хэрэгтэй гэж байдгаараа уриалав. Этьен богинохон хурц үгээр Маэгийнхны удам судрын түүхийг анхны уурхайчин болсон

	Маэгаас эхлэн ярив. Эднийхэн зуун жилийн турш уурхайд ажиллаж зовж байлаа. Монсугийн компанийнхан эднийхний хүч чадал эрүүл энхийг шавхаж аваад зуун жилийн өмнөхөөс нь илүү өлсгөлөнгийн байдалд тарчилгаж байгаа юм гэж яриад ингэж гуйлгачилж байхад цүндгэр гэдэстэй бордмол эзэд хувь нийлүүлсэн бүлэг дээрэмчид хүний мөнгөөр амьдардаг янхан хүүхнүүд шиг ямар ч хөдөлмөр хийлгүйгээр, юу ч бодож саналгүйгээр чингэж бүхэл бүтэн зуун жил амьдарч байна. Энэ нь жигшүүртэй хэрэг биш гэж үү? Уурхайн захиргааг ноёд түшмэдэд хээл хахууль өгүүлж байлгахын тулд болон үе залгамжилдаг дээд давхаргаа хөрөнгөтнүүдийг найрлуулах юм уу эсвэл гэрт нь тулганых нь дэргэд бордож байхын тулд мянга мянган хүмүүсийн эцэг эх, хүүхэд багачууд газар доор хүнд хүчир ажилд зүтгэж байна! гэв. Этьен уурхайчдын өвчний тухай дансыг уншиж тэр ч байтугай судалсан нь тус болж цус багадах, сүрьеэ, хавдар, мэнгэр, багтрах өвчин, биеийг гараг саатай болгодог үе мөчний өвчин зэрэг аймаар өвчнийг энд нэгд нэгэнгүй тоочив. Зовлонтой уурхайчдыг машин болгон хувиргаж тэднийг тосгонд хашаатай мал шиг хорин хувь нийлүүлсэн том компаниуд аажим аажмаар хамжлагын байдалтай болгож энэ боолчлол хууль ёсны болсоор бүх орны хөдөлмөрчдийг боолчлох аюулд тулган, сая сая ажилчдын гар нэг мянган ажилгүйчүүдийн гэдсийг цатгаж баялгийг бүтээг гэдэг болж байна. Гэвч уурхайчид бол урьдынхаа адил тийм харанхуй бүдүүлэг хүмүүс бишээ. Тэд мал шиг амьдарч газрын хөрсөн доор дарагдаж үхэхийг хүсэхгүй. Уурхайн гүнээс бүхэл бүтэн арми байлдагчид гарч ирж, ард иргэдийн ухамсрын үр үндэслэн нэг тохиромжтой өдөр газрын хөрснөөс соёолон гарч хурц нарны гэрэлд арвин ургац халиуран найгах болно оо. Тэр үед дөчин жил нүүрс малтаж эрүүл мэндээ алдан нүүрсээр ханиалгаж усан хаван гүйсэн жаран настай өвгөнд зуун тавин франкийн тэтгэвэр олгосон болж доромжилж уурлуулах уу гэдгийг харах болно оо. Тийм ээ, ямар нэгэн нууц шүтээндээ заларч, өөрсдийг нь тэжээж өлсөж үхэж байдаг ядуучуудын хөлс сорж байдаг ажилчин хүнд үзэгддэггүй тэр гэх дүрсгүй бурхан хөрөнгөтөн хоёроос тайлангаа шаардана аа! Ажилчид тэнд дайран орж эцэст ажилчид энэ өөдгүй амьтны царайг түймрийн гэрэлд харна аа. Тэгэхэд тэр бурхан, энэ жигшүүрт бордмол гахай. Хүний мах иддэг энэ мангас өөрийнхөө цусанд хутгалдах болно оо гэв. 

	Этьен үгээ хэлж дууссан боловч гар нь урагшаа сунгаатай, алсад тэнгэрийн хаяанд аль нэгэн газарт нуугдаж байгаа дайсан руу заасан хэвээрээ байв. Энэ удаад цугларсан хүмүүс тун их хашхирч баяр хөөр болсон учир тэдний чимээ Монсуд хүртэл дуулдаж баячуул тэнд гай гамшиг тохиолдож байгаа юм биш байгаа, аюултай шинэ нуралт гарч байгаа юм биш байгаа? гэж донслон Вандамын зүг харж байжээ. 

	Шөнийн шувууд цочиж нисэж ой дээгүүр гэрэлтэй цэлийсэн тэнгэрт эргэлдэв. 

	— Нөхөд өө! Та нар ямар шийдвэр гаргах вэ?... Ажил хаялтыг үргэлжлүүлэх үү? гэж Этьен үгийнхээ төгсгөлд хэлэхэд

	— Үргэлжлүүлнэ! Үргэлжлүүлнэ! гэж хашхирцгаав. 

	— Ямар арга хэмжээ авах вэ? Хэрэв маргааш хулчгар аймтгай хүмүүс ажлаа сэргээх юм бол бид ялагдах нь эргэлзээгүй гэхэд

	— Урвагчдад үхэл! гэж шуурга үелзэж байгаа юм шиг хашхиралдав. 

	— Тэгвэл та нар үүргээ биелүүлэхийг тэдэнд уриалж тэдэнд амласан тангаргийг нь сануулахыг шийдвэрлэх хэрэгтэй... Иймд бид уурхайнуудаар явах хэрэгтэй байна. Урвагчид биднийг үзээд сэхээ орог. Компанийнхан биднийг санал нэгтэй, буулт хийснээс үхсэн нь дээр гэж байгааг мэдэг гэхэд

	— Зөв! Уурхай руу явцгаая! Уурхай руу явцгаая гэж хашхиралдав. 

	Этьен үг хэлэхээсээ эхлээд өмнө нь чихцэлдэн шуугьж байгаа цонхигор царайтай эмэгтэйчүүдийн дунд Катриныг хайж байжээ. Катрин хаа ч харагдсангүй. Харин Шаваль нүднийх нь өмнө үргэлжид харагдаж байв. Шаваль атаархан зэвүүнээр инээмсэглэж дал мөрөө хавчиж байв. Шаваль Этьений нэр хүндийн хагасаас нь ч гэсэн биеэ худалдахад баярлах байсан биз ээ. 

	— Нөхөд өө, хэрэв бидний дундаас хов хүргэгч нар гарах юм бол тэд сайнаа үзэхгүй. Бид тэднийг мэднэ ээ... Тийм... тийм... Би Вандамын уурхайчдыг харж байна. Тэд уурхай дээрээ ажлаа зогсоогоогүй шүү дээ гэж Этьенийг үргэлжлүүлэн ярихад — Чи үүнийг хэний тухай ярьж байна? Надыг уу? гэж хэрүүл гаргах маягаар Шаваль асуув. 

	— Чамайг ч юм уу эсвэл өөр ямар нэгэн хүнийг. Гэвч чи нэгэнт үг үүсгэсэн хойно цатгалан хүн өлсгөлөн хүнийг сэхээрүүлж болдоггүй гэдэг цэцэн үгийг сана... Чи ч Жан-бартын уурхайд ажиллаж байгаа шүү дээ гэж Этьенийг хэлтэл

	— Ажиллаж байгаа гэнэ ээ! Шавалийн оронд гэргий нь ажиллаж байгаа шүү дээ... гэж нэг хүн ёжтойгоор үгийг нь таслав. 

	Шаваль царай нь час улайж

	— Чөтгөр лүү тонилцгоо! Ажиллахыг бас хориглоно гэж үү? гэж уурлахад

	— Тийм ээ хориглоно. Нөхөд нийтийн сайн сайхны төлөө юу ч үгүй болж байгаагаа тэсвэрлэж байхад хувиа бодож, өөдгүй, зан гаргаж эзний талд зогсохыг хориглоно! Хэрэв ажил хаялт бүх уурхайг нэгийг ч үлдээлгүй хамарч чадсан бол бид аль хэдий нь бүх юмны эзэн болсон байх байсан биз ээ... Нэгэнт Монсугийн уурхайд ажил хаясан бол Вандамын уурхайд нэг ч хүн уурхайд орох ёсгүй. Хэрэв зөвхөн энд биш энэ хязгаарын бүх уурхайд, Денеленгийн уурхайд хүртэл ажил зогсоосон бол бид эздэд шийдвэрлэх цохилт өгөх байсан биз дээ... Ойлгов уу? Жан-Бартийн уурхайд зөвхөн урвагчид нүүрс малтаж байна.., Тийм, тийм. Тэнд байгаа хүмүүс бүгдээрээ урвагчид гэж Этьен хашхирав. 

	Шавалийг хүмүүс тойрч шуугилдан гараа гозолзуулж «Цохиод ав. Үүнийг цохиод ав урвагчийг!» гэж хашхиралдах нь сонсогдож байлаа. Шавалийн царай цонхийж Этьенийг ялж дийлэх юм сан гэдэг галзуурсан юм шиг хүслэндээ автагдан нэг санаа дотор нь орж

	— За сонсож бай! Цөмөөрөө сонсож бай! Маргааш Жан-Бартад ирж намайг ажиллаж байна уу, үгүй юү гэдгийг үзээрэй!.. Бид та нарын талд байгаа. Үүнийг хэл гэж нөхөд минь намайг явуулсан юм аа. Машинчаар ажилладаг хүн хүртэл мөн ажил хаяхын тулд уурын зуухыг унтраах хэрэгтэй. Хөөргөө зогсоог. Улам л сайн биз. Ус уурхайг авч бүгдээрээ чөтгөр лүү хийснэ! гэж эрэлхэг байдалтай эгц зогсож ярив. 

	Шавалийг энэ үгийг хэлэхэд мөн алга нижигнүүлэв. Энэ минутаас эхлээд Этьенийг хажуу тийш нь болгожээ. Илтгэгч нар хожуул өөд нэг нь нөгөөгийнхөө хойноос авирч шуугиан дунд үг хэлж гарав. Тэд гараараа зааж зүхэж хамгийн эцсийн арга хэмжээний тухай санал гаргацгаав. Бишрэлтэй хүмүүс удаан хүлээсэн биелэх болов уу гэж найдаж цөхөрсөн ид шидтэй зүйлээ эцсийн эцэст өөрсдөө хэрэгжүүлэхээр шийдэх үедээ яаж галзуурсан юм шиг аашилж загнадаг тэр маягаар наргицгааж байлаа. Өлсөж толгой нь эргэж байгаа хүмүүс гал түймэр, цус урсалтын дараа ялалтын баяр болж бүх дэлхийд жаргал ирнэ гэж мөрөөдөж байлаа. 

	Сар саруул гэрлээрээ оволзож байгаа олныг гийгүүлж ойн нам гүмийг аллага таллагд уриалсан хашхиралдах дуу эвдэж байлаа. Хөлдсөн замаг хөвд хөл доор шаржигнаж байхад харин мөчир нь гэрэлтэй тэнгэрт нарийхан хар угалз татсан эвэрлэг лут том моднууд ёроолдоо үймэлдэж байгаа зовлонтой хүмүүсийг сонсох ч үгүй ажиглах ч үгүй мэт. Үймээн дунд явсаар байгаад Маэ гэргийтэйгээ нэг мэдэхэд зэрэгцэн зогсож хоёулаа тун их ядарч, юмны учрыг олохоо болин, бүтэн сарын турш зовоосон цөхрөл нь эцэстээ хүрч Левакийн инженерүүдийг алах хэрэгтэй гэж шаардаж галд тос хийсэн үгэнд алга ташиж байлаа. Пьерон нэг тийшээ алга болжээ. Үхэшгүй, Мук хоёр хэн ч учрыг олохгүй холбоогүй хорслын ямар нэг яриа нэгэн дуугаар хашхирч байв. Захарий «тоглоом тохуу» болгож бүх сүм дуганыг нэгэн зэрэг устгах хэрэгтэй гэдэг санал гаргаж, Муке ердөө чимээ шуугианыг их болгох гэж цохиур модоороо газрыг байдаг тэнхээгээрээ нүдэж байлаа. Эмэгтэйчүүд бие биеэ даваргаж Левакийн гэргий ташаа тулан зогсож хүмүүсийг шооллоо гэж Филомена охиныгоо зэмлэж дайрч давшилж байлаа. Мукетта цагдааг мориноос нь хүчээр буулгах хэрэгтэй гэж хашхирч, Түлэнхий эмгэн Лидияг навч түүж ирсэнгүй гэж алгадаад ууртаа бүх эздийг гартаа барьж авч цохих хүслэн нь бадарч гараа гозолзуулсаар байлаа. Жанлен тэднийг туулайгаа хулгай хийсэн гэдгийг Раснерын гэргий харсан гэдгийг хүүхдээс Бебер дуулсныг мэдмэгцээ агшин зуур намжиж сандарснаа гэртээ "буцахдаа туулайг Раснерын архи пивоны газрын үүдний дэргэд сэмхэн тавьж орхиё гэж шийдэж санаагаа тайвшруулан урьд урьдаасаа улам чанга хашхирч, эвхмэл шинэ хутгаа онгойлгож даллан ир нь сарны гэрэлд гялалзахад бахархаж байлаа. 

	— Нөхөд өө! Нөхөд өө! гэж хүмүүсийг ядахдаа дүр чимээгүй болгож дуустал ярилцах гэж ядарсан Этьен сөөсөн хоолойгоор хашхирав. 

	Хүмүүс арай гэж чимээгүй болж чагнахад

	— Нөхөд өө! Маргааш өглөө Жан-Бартийн уурхайн дэргэд цугларна гэж шийдэх үү?

	— Тэгье тэгье! Жан-Бартад. Урвагчдад үхэл! гэж гурван мянган хүн хоолой нийлүүлэн хашхирахад дуу нь хязгааргүй тэнгэрт хадаж сарны тунгалаг гэрэл цацарсан алсад цуурайтаж замхрав. 

	Өглөөний дөрвөн цагт сар орж, юу ч харагдахгүй харанхуй болов. Денеленгийнхэн цөмөөрөө унтсаар хаалга, цонх нь хаалттай том цэцэрлэгээр Жан-Бартын уурхайгаас тусгаарлагдсан хуучин тоосгон байшин нь анир чимээгүй бүдэг харагдах ажээ. Байшингийн нөгөө тал ойн цаана гурван километрийн зайтай орших Вандам хэмээх том тосгон руу явдаг зам руу харжээ. 

	Өчигдөр Денелен уурхайгаас бараг гараагүй болохоор тун их ядарч нүүрээ хана руу харуулан сайхан унтаж байтал гэнэт нэг хүн түүнийг дуудах шиг болоход арай ядан сэрж, цэцэрлэг дотроос өөрийг нь дуудаж байгааг сонсмогц ухасхийн босож цонхоо онгойлгоод хартал нэг мастер нь байж байв. 

	— Юу болов? гэж Денелен асуухад

	— Ноён Денелен минь, ажилчид үймээн гаргаж ээлжийн ажилчдын хагас нь ажил хийхээс татгалзаад бас бусдыгаа уурхайд оруулахгүй байна гэв. 

	Нойрмоглосон Денелен толгой нь дүнгэнэж юу ч ойлгосонгүй. Денелен бүгчим чийгээс болж хүйтэн усанд ороод гарсан юм шиг дагжин чичирч

	— Чөтгөр ав, тэднийг уурхайд албадаж байгаад оруул! хэмээн ээрэн хэлэхэд

	— Тэд бүтэн цаг маргаж байна. Тэгээд бид таныг дуудахаар шийдлээ. Та тэднийг сэнхрүүлж магадгүй гэж мастер өгүүлэхэд нь

	— Тэгье одоохон очъё гэж Денелен зөвшөөрлөө. 

	Денелен түргэн гэгч нь хувцаслалаа. Толгой нь сав саруулхан болов. Түгшүүр түүнийг нойрноос нь сэрээжээ. Гэрээсээ яаж явдаг билээ? Тогооч зарц нарын аль нь ч хөдлөхгүй байна. Хулгайч гэрт саадгүй орж магадгүй гэж бодож байтал шатны тавцангийн нөгөө талаас айсан бололтой шивгэнэлдэх дуу сонсогдов. Денеленг унтлагынхаа өрөөнөөс гарч ирэхэд охидын нь өрөөний хаалга онгойж хоёр охин нь цагаан хувцастай гарч ирэв. 

	Улаа бутарсан царайтай өндөр цэвэрхэн биетэй их охин Люси нь хорин хоёр настай, алтан шаргал үстэй нүдэнд дулаахан хээнцэр сайхан ааштай бага охин Жанна дөнгөж арван есөн настай байжээ. 

	— Ааваа юу болов?

	— Сүртэй юу ч болоогүй

	Маргаанд дуртай хэсэг хүмүүс тэнд шуугиан дэгдээж байгаа бололтой. Очиж үзье гэж Денелен охидоо тайвшруулах гэж хэлэв. 

	Гэтэл охид нь сандарч ямар нэгэн халуун юм уухаас нааш эцгийгээ явуулахгүй. Таны ходоод өвддөг шүү дээ юм уухгүй бол заавал өвчилнө гэв. Эцэг нь татгалзаж тун их яарч байна гэж үнэн голоосоо хэлэхэд

	— Сонсооч дээ ядахдаа хундага архи ууж хатсан талх хоёр хэрчмийг ид л дээ. Хэрэв үгэнд орохгүй бол чиний хүзүүнээс энэ чигээрээ дүүжлээд салахгүй шүү. Намайг аваад яв гэж Жанна хоёр гараар эцгийнхээ хүзүүгээр тэвэрч хэлэв. 

	Денелен ямар ч хатсан талх жигнэмэл хоолой руу нь орохгүй гэж учирласан боловч охиныхоо эрхэнд аргагүй оров. Хоёр охин нь тус бүр лаа барин, урд нь шатаар доошоо гүйн хоолны өрөөнд орж нэг нь архи аягалан, нөгөө нь хоол хадгалах өрөөнөөс хатсан талх авч ирэн эцгийгээ дайлж гарав. 

	Багадаа эхээ алдсан болохоор тэр охид өөрийнхөө дураар өсөж, эцэг нь эрхлүүлдэг байснаас муухан хүмүүжжээ. Том охин нь дуурийн дуучин болохыг мөрөөддөг байхад бага охин нь зураач болохыг ухаан жолоогүй хүсдэг бөгөөд зураач мэт ихэд махруун байдаг байв. Эцгийн нь ажил хэрэг бүтэмж муутайхан болж, мөнгөөр хүнд байдалд орж эхэлмэгц урьдын адил хамаагүй. үрэн таран хийж болохгүй болж ийм болоход хачин зантай гэмээр байсан охид нь тооцоотой хөдөлж

	гэнэт мөнгийг тун сайн хэмнэдэг улаан мөнгөний алдаа хийсэн ч доор нь анддаггүй мухлагийн наймаач нар шиг тийм хүмүүс болжээ. Тэд хүүхэд зантай мөртөө гэрийнхээ эзэд нь болж нэг су ч гэсэн хайрлан худалдагч хүмүүсээс юмыг нь хямд авахыг хичээдэг болсон байна. Тэд өөрсдөө шинэ хувцас оёхоо больж хуучин хувцсаа үргэлжид засаж сэлбэж эцэст хэдийгээр гэр бүлийн хэрэгцээ өдрөөс өдөрт нэмэгдэж байсан боловч гэр доторх бүх юмаа аятайхан болгож чаджээ. 

	— Аав аа, ид ид гэж Люси шахав. 

	Люси эцгийгээ санаа зовж байгаагаа далдалж чадалгүй царай муутай дуугүй байхыг ажаад айдас нь хүрч:

	— Та ийм царай муутай байгааг бодоход нэг чухал юм болсон хэрэг байх нээ? Үнэнээ хэл. Тэгвэл бид тантай хамт гэртээ үлдье. Тэр цайллага бидгүйгээр болох л байлгүй гэв., 

	Люси тэр өдөр төлөвлөсөн зугаалгын тухай хэлжээ. Энбо авгай эхлээд Грегуарийнханд очиж дараа нь Денеленгийн охидыг аван тэргэн дээрээ суулгаж тэднийг бүгдийг нь цайллагад урьсан Маршьен дахь төмөр хайлуулах заводын даргынд очих ёстой байжээ. Далимд цехүүдээр нь орж төмөр хайлуулах зуух, коксын зуух үзэж болох байв. 

	— Бид яриагүй, эндээ үлдэнэ! гэж Жанна ч бас хэлэхэд эцэг нь уурлан:

	— Та нар юу болоод байгаа нь энэ билээ. Сүртэй юм юу ч болоогүй гэж би хэлээд байна шүү дээ... Орондоо орж унтаж миний сэтгэлийг амруулаад өг. Харин есөн цаг болоход бэлэн болж тохирсон ёсоороо явах хэрэгтэй гэв. 

	Денелен охидоо үнсээд түргэн гарч явав. Гутлын нь чимээ цэцэрлэгийн хөлдүү газар дээр тод сонсогдож байлаа. 

	Жанна архитай шилийг сайн бөглөж, Люси хатаасан талхыг эргэнэг дотор хийж хаав. Тун сүрхий эмх замбараатай зассан хоолны өрөөнд нь хүнсний зүйл элбэг дэлбэг үзэгдэхгүй ажээ. Охид цагийн эртийг ашиглан үдэш бүх зүйл эмхлэгдэж үү, ямар нэгэн замбараагүй юм байна уу үгүй юу гэдгийг ажиглаж, ширээн дээр алчуур хэвтэж байхыг олж үзээд зарцаа загнахаар шийдэв, Дараа нь хоёулаа дээшээ унтлагынхаа өрөө рүү явав. 

	Денелен Монсугийн хувь нийлүүлсэн нийгэмлэгт байсан өөрийнхөө хувь хөрөнгийг сая франкаар худалдаж хөрөнгөө арвижуулах гэж тэр мөнгөө хувийнхаа уурхайд зарцуулснаа сүрхий алдаа хийж ийм их аюулд орж байна гэдгээ дөтийг харж ногооны талбайн нарийн замаар алхалж явахдаа бодсоор байв. 

	Маш их үнэтэй засвар шаардсан огт санаанд ормооргүй их гэмтэл гарч ашиглахад их сүйтгэл учран дараа нь уурхай яг орлого оруулж эхлэн байгаа үеэр үйлдвэрийн хямрал болж сүрхий гамшиг учран золгүй явдал түүнд удаа дараа тохиолджээ. Гэтэл одоо энэ бослого! Хэрэв Жан-Бартад ажил зогсох юм бол дууслаа! Сүйрэлд орох нь тэр Денелен хаалга онгойлгоход уурхай дээрх барилга байгууламж харанхуйд хаа нэг газар гэрэл гаран муухан бартайн харагдаж байв. 

	Жан-Бартын уурхай Ворегийн уурхай шиг тийм ач холбогдолгүй боловч шинээр тоноглогдсон инженерүүдийн ярьж байгаагаар авсаархан сайн болжээ. Тэнд зөвхөн уурхайн ам нүхийг бүтэн хагас метр өргөтгөж долоон зуун найман метр хүртэл гүн болгоод зогссонгүй шинэ машин, шинэ чингэлэг тавьж, бүх тоног төхөөрөмжийг нь хамгийн сүүлийн шинэ техникээр тоногложээ. Тэр ч байтугай ялгах байрыг хөрөөн хээтэй эмжээрээр эмжиж, нүүрс гаргах гол байрыг цамхгийн цагаар чимэн, хүлээн авах болон машины тасгийг сэргэлтийн үеийн маягаар барьсан сүмийн дуучдын байр шиг хагас дугариг хэлбэртэй тавцан дээр байрлуулж, уурхайгаас дээш сүндэрлэж байгаа янданд улаан хар тоосгоор алаглуулан эрчилсэн угалз тавих зэргээр гоёсон уурхайн дээрх байгууламжийг хүртэл харахад нүдэнд дулаахан ажээ. Ус ивлэх хөөргийг өөр газар зөвхөн ус дээш гаргахад зориулж үлдээсэн Гастон-Марийн хуучин уурхайд байрлуулжээ. Жан-Бартын уурхайд гол ам нүхний нь зүүн баруун талд бас нэг хоёр нүх байдгийг нь салхивчинд, нөгөө нь бэлтгэл шатанд зориулагджээ. 

	Шаваль хамгийн түрүүнд өглөөний гурван цагт уурхай дээр ирж, Монсуд ажил хаяж байгаа ажилчдын жишээгээр явж тэргэнцэр нүүрс бүрээс таван сантимын нэмэлт шаардах хэрэгтэй гэж нөхдийгөө ятгаж итгүүлэх ажил хийж гарав. Түдэлгүй хувцас солих байраас хүлээн авах байр луу бүх дөрвөн зуун уурхайчин ирж үймээн шуугиан дэгдээв. Ажиллах хүсэлтэй хүмүүс нь гартаа гэрэл барин сугандаа хүрз юм уу эсвэл зээтүү хавчуулан хөл нүцгэн зогсоно. Бусад нь мөрөн дээрээ тавиад модон шаахайтайгаа зогсон чингэлэгт орох замыг хаацгааж байв. Мастерууд хашхирцгааж ажилчдыг журамтай бай гэж уриалан учиртай бай, уурхайд орох хүсэлтэй хүнд саад хийх хэрэггүй гэж гуйж байлаа. 

	Катрин хөвөнтэй өмд цамц, хөх дуулга малгайтай зогсож байхыг хармагц Шаваль уур нь маш их хүрчээ. Тэр өглөө босохдоо Катриныг битгий бос гэж хатуу тушаасан боловч Катрин яаж ийгээд түүний хойноос дагаад иржээ. Ажил хийхээ болих гэж үү дээ? гэхээс Катрины айдас нь хүрч цөхөрдөг байлаа. Учир нь Шаваль хэзээ ч түүнд мөнгө өгдөггүй, харин Катрин өөрийнхөө болон түүний төлөө мөнгө зарцуулах явдал олонтоо байдаг болжээ. Иймээс хэрэв Катрин цаашид ямар ч хөлс авахгүй бол тэр яах билээ дээ? Талх, орон байргүй болсон уурхайчин хүүхнүүдийн эцсийн эцэст ордог Маршьены янхны байшинд очих байх гэж Катрин дандаа аймшигтай юм боддог байжээ. 

	— Аа, муу шулам! Чи яагаад энд хүрээд ирэв? гэж Шаваль загнахад Катрин надад ямар ч орлого алга. Ажиллах юм сан гэж бодож байна гэж үглэв. 

	— Чи чинь миний эсрэг хандаж байгаа байх нь ээ. Өөдгүй амьтан? Гэртээ харь! Одоо харь, хэрэв харихгүй бол чамайг өшиглөөд үдэж гаргана шүү! гэж Шаваль загнав. 

	Катрин айж ухарсан боловч хэрэг явдал яаж эргэхийг харахаар шийдэж явсангүй. 

	Денелен дугаарлах байрны шатаар орж ирээд бүдэг харанхуйд чихцэлдэн шуугилдаж байгаа хүмүүсийг тод биш гэрэлд түргэн нэг тойруулж харав. Денелен нүүрс, малтагч, уурхайн ам нүхний ажилчин бэхлэгч, нүүрс зөөгч болон дээр ажилладаг ба тэрэгчин хүүхдийг хүртэл бүх хүмүүсийг нэгэнт нэгэнгүй таньдаг байжээ. Дээр цэвэрхэн байранд уурын машин нь аяархан исгэрч уур гарган, чингэлэг нь хөдөлгөөнгүй зогсож байгаа аргамжинд дүүжлэгдэж тэргэнцрүүд нь хавтгай ширмэн шалан дээгүүр хөглөрсөн нь зогссон ажлаа хүлээж байгаа мэт ажээ. Ная хүрэхгүй гэрлийг хүмүүс авчээ. Бусад гэрлүүд нь өрөөндөө ярайж байв. Денелен ажил их байна гэж хэлэх нь эргэлзээгүй хэрэг ээ. 

	— За яагаа вэ? Хүүхдүүд минь энд юу болж байна аа? Таг нар юунаас дургүй чинь хүрэв ээ? Ярьцгаа та минь, бид та нартай ярилцъя гэж Денелен байдаг тэнхээгээрээ хашхирав.. 

	Денелен ажилчдыг их ажил хий гэж шаарддаг боловч тэдэнд эцэг ёсны сургамж өгдөг заншилтай ажээ. Огцом зантай мөртөө хүнийг эрхэндээ оруулдаг Денелен юуны өмнө сайхан зан баргиа дуугаараа эрхэндээ оруулж авахыг хичээн ажилчидтай энгийн ярилцаж тэдэнд талархагдах нь олонтоо байдаг ажээ. Уурхайчид Денеленг зоригтой болохоор нь юу юунаас илүү хүндэтгэдэг байв. Денелен ажилчидтай хамт нүүрс малтдаг газраар орж бүх уурхайг аюулд учруулах гамшиг тохиолдоход хамгийн түрүүнд явж аюултай тэмцдэг байв. Тэсрэх хий дэлбэрсний дараа хамгийн зоригтой хүмүүс ухарсан үед Денеленг сугаар нь аргамжаар уяад уурхай руу оруулсан явдал хоёр ч удаа гарчээ. 

	— Та нар чинь юу болж байгаа нь энэ билээ? Би та нараас болж хариуцлага хүлээж гэмшиж байх болж байна гэж үү дээ? Энд цагдаагийн харуул байгуулах гэснийг би татгалзсаныг та нар мэднэ шүү дээ... Тайван ярьцгаа. Би та нарын үгийг сонсъё гэж Денелен ярив. 

	Хүмүүс бүгдээрээ чимээгүй ухарцгааж байтал Шаваль:

	— Ноёнтон Денелен минь, бид хуучин нөхцөлөөр ажиЛлаж чадахгүй нь ээ. Бидэнд тэргэнцэр нүүрс бүрд таван сантим нэмж өгөөч ээ гэв

	Денелен гайхсан бололтой. 

	— Юу гэнэ ээ? Таван сантим аа?! Яагаад тэгж шаардаж байна? Би та нарын хийсэн бэхэлгээнд гомдол гаргаж, Монсугийн уурхайн захиргаа шиг та нарт шинэ тариф тогтоох гээгүй байна шүү дээ гэхэд

	— Тэр ч тийм байж болох юм. Харин Монсугийн нөхөд зөв юм хийж байна. Шинэ тарифыг хүлээж авахгүй харин таван сантим нэмж өгөхийг шаардаж байгаа юм. Одоо хөлсний үнэлэлт ийм байхад сайн бэхлэлт ялгаагүй хийгдэхгүй шүү дээ. Бид таван сантим нэмж өг гэж шаардаж байгаа юм нөхөд минь, тийм биз дээ? гэв. Хүмүүс тийм гэж хашхиран дахин шуугиан гаргаж гараа гозолзуулав. Бүгдээрээ жаал жаал ойртсоор Денеленг тойрч шавааралдлаа. 

	Хүчтэй захиргааг эрхэмлэдэг Денеленгийн нүдэнд уурын шинж тодорч хүнд зодуулахгүй, үймээн гаргагчийн аль нэгийг нь шилэн дээрээс нь базаж авахгүй гэж гараа чанга атгав. Тэдэнтэй сайн санаанаасаа ярьж сэнхрүүлсэн нь дээр гэж боджээ. 

	— Та нар таван сантим авах гэж хүсэж байгаа юм уу? Уг ажил тэр зэргийн хөлстэй байх ёстой гэдгийг би хүлээж байна. Гэвч хөлс нэмж өгч чадахгүй. Хэрэв би хөлс нэмж өгвөл өөрөө сөнөлөө гэсэн үг. Та нарыг амь зуулгахын тулд би бас амь зуух хэрэгтэй гэдгийг ядахдаа ойлгох хэрэгтэй. Би тун аргагүй байдалд хүрээд байна шүү. Өөрийн өртгийг ялимгүй л нэмэгдүүлэх юм бол би сүйрнэ. Хоёр жилийн өмнө сүүлийн ажил хаялтын үед би буулт хийснийг санаж байгаа биз дээ. Тэгэхэд би буулт хийж болохтой байсан юм. Гэвч ажлын хөлсийг тэгж нэмэгдүүлсэн явдал миний хувьд хоосрох аюултай байсан юм. Би тэмцэлдсээр хоёр жил болж байна... Дараагийн сард та нарт төлөх мөнгийг хаанаас авахаа мэдэлгүй зовж байснаас уурхайн оронцгоо шууд хаах нь дээр гэж би одоо бодож байна гэж ярив. 

	Шаваль өөрийнхөө ажил хэргийн тухай долоон булчирхайгаа тоолж байгаа хачин эзнийхээ нүүрэн дээр зэвүүн хөхрөв. Бусад нь эзэн бүр өөрийнхөө ажилчдын хөдөлмөрөөр сая сая мөнгөтэй болон баяждаггүй юм гэдгийг үнэмшдэггүй байсан болохоор түүнд шууд итгэхийг дургүйцэж доошоо харав. 

	Денелен өөрийнхөөрөө зүтгэсээр байв. Хэрэв өөрийг нь ямар нэгэн цагт гулсаж унан хүзүүгээ хугалах юм бол тас татаж идэхэд ямагт бэлэн байдаг Монсугийн компанийнхантай ямар тэмцэл явуулж байдаг тухайгаа тайлбарлаж ярив. Тэдний хооронд хайр найргүй өрсөлдөөн болж байдаг учраас ялангуяа Жан-Бартын уурхай гүн болж Денеленгийн нүүрс гаргалтын өөрийн өртөг нэмэгдэн энэ тусгүй явдал нүүрсний зузаан давхаргаар ч нөхөгдөхгүй болсон энэ цагт хэмнэлтийг нарийн чанд сахихаас өөр аргагүй болжээ. Монсугийн компаниас цалин нэмэгдүүлэх талаар хоцрох юм бол ажилчдаа алдах байсан болохоор сүүлийн ажил хаялтаар цалин нэмэгдүүлсэн болохоос биш ер нь Денелен хэзээ ч цалин хөлс нэмэгдүүлэхгүй байсан биз ээ. Харин одоо яах вэ? Денелен ажилчдыг маргааш тулгарах зовлонгоор нь тэднийг айлгаж байна. Хэрэв Денелен одоогийн ажил хаялтаас болж уурхайгаа худалдах юм бол ажилчид ямар ашиг олох вэ? Хэрэв Денелен уурхайгаа худалдах юм бол ажилчид Монсугийн хувь нийлүүлсэн компанийн аюултай дарлалд орно шүү дээ. Ямар нэгэн алс газар үл үзэгдэх ордонд хаан болон сууж, өөрийнхөө нүдээрээ хэзээ ч үзээгүй, ажилчдыг мулзалж байхад эвтэйхэн гэж уурхайг удирдах хүмүүс хөлсөлж авдаг хувь нийлүүлсэн ноёдын тоонд Денелен ороогүй шүү дээ. Үгүй Денелен бол зөвхөн мөнгөө биш мөн өөрийнхөө ухаан бодол, эрүүл мэнд амь биеэ хайрладаггүй ганцаараа байдаг эзэн хүн. Ажил зогсох юм бол Денелен үхлээ гэсэн үг Денеленд нүүрсний бэлдсэн нөөц байхгүй. Денелен захиалга биелүүлэх ёстой шүү дээ. Үүнээс гадна тоног төхөөрөмжид оруулсан хөрөнгийг үхмэл болгож болохгүй. Денелен өөрийнхөө үүргийг яаж биелүүлэх болж байна аа? Нөхөд нь Денеленд итгэж өгсөн хөрөнгөний хүүг хэн төлөх болж байцаа? Үгүй Денеленг сүйрэл хүлээж байна гэж ярив. 

	— За хүүхдүүдээ би та нарыг итгүүлэх гэж бодсон юм... Өөрөө өөрийгөө хорло гэж хүнээс шаардаж болохгүй биз дээ, тийм биз дээ? Миний хувьд таван сантим та нарт нэмж өгөх, эсвэл та нар ажил хаявал хаяж бай гэх хоёр ялгаагүй хоолой руугаа хутга шааж байгаа гэсэн үг гэж эцэст нь Денелен хэлэв. 

	Денелен дуугүй болоход чихэлдэж байсан хүмүүс нижигнэлдэж хагас нь тээнэгэлзэж олон хүн чингэлэг рүү явав. 

	— Хэнийг ч албадахгүй л дээ. За? Хэн ажиллах хүсэлтэй байна? гэж мастерын нэг нь хэлэв. 

	Катрин түрүүчийн хүмүүстэй хамт урагшаа гарахад Шаваль учиргүй уурлаж түүнийг түлхэж:

	— Бид бүгдээрээ нэгэн саналтай байна. Зөвхөн өөдгүй амьтан л нөхдөө хаяна гэж хашхирав. 

	Эвлэрэх нөхцөлгүй болж дахин хашхиралдав. Уурхай руу орох гэсэн хүмүүсийг чингэлгээс хөөн түлхэж хана руу шидэж овооролдож унасан хүмүүс бие биеэ золтой л дарсангүй. Денелен дүрэлзэж байгаа гамшгийг ганцаараа дарах гэж цөхөртлөө оролдсон боловч энэ нь ямар ч тусгүй балай хэрэг болж хажуу тийшээ зайлахаас өөр аргагүй болжээ. Денелен хүлээн авагчийн конторын буланд сандал дээр хэдэн минут амьсгаадан суув. Денелен учиргүй ядарч хүч алдан толгойд нь түүнийг аврах ганц ч бодол орсонгүй. Эцэст Денелен тайвширч Шавалийг ирүүл гэж манаачийг явуулав. Шаваль өөртэй нь ярилцахыг зөвшөөрөхөд Денелен бүгдийг контороос гарган

	— Биднийг амьханд нь үлдээ гэв. 

	Денелен энэ залуу чухам ямар хүн болохыг таньж мэдэхийг боджээ. Денелен эхний үгнээс нь Шаваль бол нэр алдарт дуртай атаархамтгай хүн гэдгийг ойлгожээ. Тэгмэгцээ Денелен ийм чадалтай ажилчин өөрөө өөрийнхөө ирээдүйг муутгах гэж дээ гэж гайхсан дүр, үзүүлж долигонон байж Шавалийг эрхэндээ оруулж авав. Шавалийг эртнээс үнэлэн ашиглаж ойрын хугацаанд түүнийг дэвшүүлэх гэж байсан мэт Денелен яриад ярианыхаа төгсгөлд Шавалийг туслах мастер бол гэж шууд хэлэв. Шаваль үгийг нь дуугүй сонсож байхдаа эхлээд гараа чанга атгаж байснаа сүүлд нь аажим аажмаар сулруулжээ. Хэрэв ажил хаягчдын талд үлдвэл би хэзээ ч гэсэн Этьений зөвхөн гарын доорх хүн болж үлдэнэ, харин энд бол надад өөр зам нээгдэж байна. Би дарга болж ч магадгүй гэдэг биеэ тоохын өвчин Шавалийн толгойг эргүүлж... олон юм бодож тээнэгэлзжээ. Бас өглөөнөөс хойш хүлээсэн ажил хаягчдын отряд яриа байхгүй ирэхгүй нь байна. Ямар нэгэн саад учирсан бололтой. Цагдаа нар тэднийг явуулаагүй ч байж болох юм. Одоо бууж өг гэсэн хэрэг гэж бодов. Гэвч энэ бодол нь толгойгоо сэгсэрч, бууж өгшгүй хүний дүр үзүүлж, дургүйцсэн байдалтай цээжээ гараараа шааж маяглахад нь саад болсонгүй. Эцэст Шаваль Монсугийн уурхайчидтай болзсон уулзалтын тухайгаа Денеленд нэг ч үг хэлэлгүй, харин нөхдөө тайвшруулж тэднийг уурхайд орохыг ятгая гэдэг амлалт түүнд өгөв. 

	Денелен нуугдсан байрандаа ганцаараа үлдэж мастерууд хүртэл хөл хөндий зогсож байв. Шаваль хүлээн авах байранд тэргэнцэр дээр авиран гарч учирлан маргалдаж байгаа нь цагийн турш сонсогдож байв. Зарим ажилчид Шавальд дургүйцэж исгэрэлдэж, нэг зуун хорин хүн чи өөрөө, чи биднийг ажлаа хая гэж шийдвэр гаргасан шүү дээ гэж хэгжүүрхэж уурлаж явцгаажээ. Өглөөний найман цаг болоход гялалзсан тунгалаг хүйтэн байжээ. Гэнэт бүх уурхай хөдөлгөөнд орж ажил дахин эхлэв. Эхлээд уурын машин уухилж, сэжлүүр нь хөдлөн ган аргамж дамарт ороогдож тайлагдаж гарав. Дараа нь дохио хангинан уурхай руу орох ажил эхэлж, чингэлэг хүн хүлээн авч доошоо буун, дээшээ гарч, уурхай өдөр тутмынхаа хувь нүүрс малтагчид, морь тэрэгчид, нүүрс зөөгч эрэгтэй эмэгтэй хүмүүсийг залгиж, уурхайн ам нүхний ширмэн шал дээгүүр хоосон тэргэнцэр чингэлэг рүү түчигнэн явж гарав. 

	— Аа өөдгүй амьтан! Чи тэнд юу гээд холхиод байгаа юм! Сэлгүүцээд байх юмгүй, уурхай руу шалавхан ор гэж Шаваль ээлжээ хүлээж байгаа Катрин руу хашхирав. 

	Энбогийн гэргий Сесиль Грегуарыг аваад өөрийнхөө тэргэн дээр сууж Денелений охидыг авахаар өглөөний есөн цагт ирэв. Охид аль хэдийн явахаар бэлтгэсэн байжээ. Тэр хоёр олон дахин засаж оёсон хувцсаа өмссөн нь тун эвтэйхэн зохисон харагдана. Негрель морь унаж тэрэг дагаж явааг хараад Денелен гайхаж юу болж байна? Эрэгтэйчүүд цайнд уригдсан гэж үү? гэхэд Энбогийн гэргий замаар сэжигтэй хүмүүс тэнүүчлээд байна гэж ярилцаад байхлаар нь айж хамгаалагч авъя гэж шийдсэн юм гэж эх хүний дүр үзүүлэн тайлбарлав. Негрель инээмсэглэж, айх юм ер алга, хашхирах дуртай юмнууд бархирч байдаг зуршилтай боловч зүрхэлж ядахдаа ганц ч цонх хагалж чадах биш дээ гэж тэднийг тайвшруулав. Денелен өөрийнхөө амжилтад баярлаж Жан-Бартад болсон үймээнийг яаж дарж чадсанаа ярив. Одоо юу ч үгүй тайван болсон гэж тэр ярив. Денелений хоёр охин тэргэнд сууж тэрэгчин Вандамын зам руу явахаар бэлтгэхэд агаар сайхан байна гэж цөмөөрөө баярласнаас биш, харин алс тэртээд агаар долгилуулан үргэлжилсэн хүнгэнэх дуун нэмэгдэж тэнд олон хүн явж байна гэдгийг мэдсэнгүй. Хэрэв газарт чихээ тавьж чагнасан бол хөлийн түргэн, түргэн алхах чимээг сонсож болох байсан биз ээ. 

	— За шийдлээ! Орой та охидынхоо хойноос ирж, бидэнтэй хамт хоол идээрэй... Грегуарын хатагтай мөн Сесилийнхээ хойноос ирнэ гэсэн гэж Энбогийн гэргий хэлэхэд

	— Танд их баярлалаа. Заавал очно гэж Денелен хэлэв. Морин тэрэг Вандамын зүг холдож Жанна Люси хоёр тэрэгнээсээ цухуйн инээмсэглэж замын ирмэг дээр зогсож байгаа эцэгтээ нэг юм хашхиран хэлж байв. Негрель сүйх тэрэгний бараг яг хажууд шогшиж явлаа. 

	Тэд ой дундуур нэвт гараад Вандамаас эргэж Маршьены зам руу явцгаав. Тартарет ойртож ирээд ногоон бэлийг мэдэх үү гэж Энбогийн гэргийгээс Жанна асуухад тэр хэдийгээр Монсуд таван жил суусан боловч тэр зүг рүү ер яваагүй нь ил болов. Тиймээс тэд тойрч явахаар шийдэв. Ойн чөлөөний дэргэд байдаг Тартаре гэдэг бол тариа ногоо тарьдаггүй үр шимгүй галт уулын чулууд газар шиг ямар ч ургамалгүй зэлүүд газар байз. Түүний доорх газрын хөрсөнд чулуун нүүрсний давхаргаа хэдэн зуун жилээр шатсаар байгаа ажээ. Газар доорх энэ түймрийн тухай домог бий болж, нүүрс зөөгч хүүхнүүд өөдгүй тачаалаар газар доорх Содомыг бузарласнаас тэнгэрийн гал буусан юм. Маш гэнэтхэн шийтгэсэн учраас нүгэл хилэнцтэй эмс дээшээ гарч амжилгүй энэ тамын гүнд одоо хүртэл шатаж байдаг гэдэг аймшигтай үлгэрийг нутгийн уурхайчид ярьдаг байв. Улайсан бүдэг улаан өнгийн чулуу цайвар толбуудаар бурзайн бүрхэгджээ. Ан гавын захаар хүхрийн талстлагууд шар цэцэг шиг цухуйж байдаг ажээ. Энэ ан гаваар зүрхэлж харсан зоригтой хүмүүс тэнд шөнийн харанхуйд дөл гарч байхыг харсан, хилэнц хийсэн сүнснүүд түймрийн улайтсан нүүрс дээр шатаж ёолж байхыг нь сонссон гэж итгүүлэхийг байдгаараа оролдож ярьдаг байв. Газрын хөрсөн дээгүүр гал улалзаж шулмын айхавтар гал тогооны газрын муухай үнэрээр агаарыг хордуулагч халуун уур үргэлж бургилж байдаг байлаа. Энэ золигийн Тамын хоосон цөлийн дунд мөнхийн ногоон ургамалтай навч нь дандаа шинэчлэгдэж байдаг эвэрлэг сэгсгэр модтой, жилдээ гурван удаа ургац хурааж авдаг тариалангийн газартай ногоон бэл үргэлж хавар шиг гайхамшигтай харагдаж байдаг байжээ. Энэ бол газрын гүнд асаж байгаа нүүрсний давхаргын үргэлж шатаж байгаа түймрийн хүчинд бий болсон байгалийн дулаалга ажээ. Тэнд цас тогтдоггүй байв. Арван хоёрдугаар сарын энэ өдөр хүйтэнд зах нь хүртэл шарлаагүй том том ногоон ургамлууд Вандамын шилмүүс нь унасан ойн ойролцоо сэгсийж байлаа. 

	Түдэлгүй сүйх тэрэг дахиад тал газраар явав. Негрель домгийг дооглож нүүрсний уурхайд түймэр яаж гардаг, гол төлөв нүүрсний тоос нягтарснаас өөрөө асаж түймэр гардаг, хэрэв дөлийг нь унтрааж чадахгүй юм бол хэмжээ хязгааргүй удаан шатдаг. Жишээ нь Бельгид голын усыг уурхайн ам руу залж оруулж байж нэг уурхайн түймрийг унтраасан гэж тайлбарлаж ярив. Гэвч Негрель тэрэгний урьдаас уурхайчид бөөн бөөнөөрөө явж ойр ойрхон дайралдаад байхыг ажиглаж яриагаа таслан чимээгүй болов. Тэд морьтой хүмүүс рүү хяламхийн харж гоё сүйх тэргэнд дуртай дургүй зам тавьж өгөн дуу чимээгүй өнгөрч байлаа. Урьдаас нь явж байгаа хүмүүсийн тоо улам нэмэгдсээр байв. Скарпын гүүрээр морьдоо гэлдрүүлэн гарахаас өөр аргагүй болжээ. Юу болж байгаа нь энэ билээ? Яагаад ийм олон хүн замаар явж байдаг билээ? гэж охид айж байв. Негрель үймээнд хамрагдсан энэ хавийнхан тулалдахад бэлтгэж байна гэдгийг ойлгож байсан болохоор Маршьенд ирмэгцээ санаа нь амарч дотор нь онгойжээ. Нарны хурц гэрэлд коксын зуух, төмөр хайлуулах зуухны гэрэл бүдэгхэн харагдаж, зөвхөн бөөн утаа манаруулан, агаарт хар тортгоо бороо шиг цацалж байлаа. 

	 


II

	 

	Жан-Бартын Уурхайд Катрин тэргэнцрийг «тавиур» хүртэл түрсээр бүтэн цаг ажиллаж хөлс нь асгарсан учир нүүрээ арчихаар секунд хэртэй зогсохоос өөр аргагүй болов. 

	Хамсаатантайгаа цуг нүүрс ухаж байгаа тэр газарт гэнэт тэрэгний дуу сонсогдохгүй болоход Шаваль гайхав. Гэрэл муу асаж нүүрсний тоос харахад саад болж байв. 

	— Тэнд юу болж байна? гэж Шаваль асуухад Катрин хайлж гүйцэх нь шиг байна. Зүрх амаар гарчих гэж байна гэж хариулав. 

	Шаваль ууртайгаар:

	— Тэнэг минь! Бидэнтэй адил цамцаа тайл гэв. 

	Тэд уурхайн хашаанаас гурван километрийн зайтай долоон зуун найман метрийн гүнд Дезирегийн давхаргын нэгдүгээр хөндлөн нүхэнд ажиллаж байв. Уурхайн энэ хэсгийн тухай яриа үүсэхэд тамын тухай ярьж байгаа юм шиг нүүрс малтагч нутгийн хүмүүсийн царай нь цонхийн дуу нь нам болж маш их халуун энэ гүн газрын тухай ярих огт дургүй байгаа юм шиг юуны өмнө толгой сэгсэрдэг байжээ. Мөргөцөг хойд зүгт гүнзгийрэхийн хэрээр Тартарет ойртож дээдэх чулуу нь шатсан газар доорх түймрийн бүсэнд нэвтрэн ордог байв. Тэр хавийн мөргөцгийн халуун дунджаар дөчин таван градус хүрдэг байжээ. Уурхайчид хамгийн халуун муухай газар орсон байв. Тал газраар явсан хүмүүс хүхэр, муухай үнэртэй уур гаргаж байдаг ган цавын гал яг тэнд байдгийг хардаг байжээ. 

	Хөвөнтэй цамцгүй ажиллаж байсан Катрин жаахан тээнэгэлзэж байснаа өмдөө тайлж, дан дотуур цамцтайгаа үлдэн түүнийгээ оосроор гадуурх цамц шиг хүлхийлгэн бүслээд нүцгэн гараараа тэргэнцрээс барин түрж гарав. 

	— Ингэхэд арай дээр байна гэж Катрин чанга хэлэв. 

	Катрин нэг л айгаад сэтгэл нь зовж байснаас санаа алдана. Тэд энд таван өдөр ажиллахад хүүхэд байхдаа сонссон ямар ч хүн зүрхэлж ярьж чаддаггүй тийм аймшигтай хилэнцээс болж шийтгэгдэн дээр үеэс тамын ёроолд шатаж байгаа нүүрс зөөгч хүүхнүүдийн домгийн тухай үлгэр энэ бүх өдрүүдэд Катрины санаанд үргэлж орж байв. Катрин одоо том болсон болохоор янз бүрийн зохиомол яриаг үнэмшихгүй нь мэдээж боловч нэг л эвгүй... Хананаас чармай нүцгэн хүүхэн гэнэт гарч ирвэл бие нь улайтсан ширмэн зуух шиг улаан нүд нь асаж байгаа цуцал шиг гялалзаж байх вий гэж бодохоос Катрины зүрх нь улам ч их шимширнэ. 

	Мөргөцгөөс наян метрийн зайтай орших «тавиур»-аас Катрины тэргэнцрийг өөр зөөгч хүүхэн авч цааш мөн наян метр газар түрэн налуу хөндлөн хонгил дээр хүргэж тэндээс зогсоогч хүн тэдний тэргэнцрүүдийг дээдэх завсрын хөндлөн хонгилоос бууж ирсэн тэргэнцрийн хамт явуулдаг ажээ, 

	— Ээ мөн ч гоёо шив дээ! Би ингэж чаддаггүй юм. Морь туугчид ингээгүй л байхад л янз бүрийн өөдгүй юм хэлж хашхираад амар заяа үзүүлдэггүй юм гэж хоёр дахь зөөгч гучин настай туранхай бэлэвсэн авгай Катриныг ганц дотуур цамцтайгаа явж байхыг нь хараад хэлэхэд

	— Тэд яадаг юм бэ! Эрчүүдийг нулимж байвал таарна, Янзын амьтад шүү! гэж Катрин хариулав. 

	Катрин хоосон тэргэнцэр түрээд буцаж явав. Энэ гүнзгий хөндлөн хонгилд зэргэлдээх Тартарегаас гадна бас хажууд нь оршдог Гастон-Марийн тун их гүнзгий хаягдсан уурхайн нүүрс ухаж байсан газраас тэсэж болшгүй халуун дүүгдэг байжээ. Тэнд арван жилийн өмнө тэсэрдэг хий дэлбэрч түймэр гаран одоо хүртэл нүүрс шатаж байдаг ажээ. Тэнд шавраар хаалт барьж цаашид дэлгэрүүлэхийн тулд байнга засварлаж байдаг байлаа. Агаар орохгүй, бол гал унтрах ёстой. Гэтэл нүүрс арван жил шатаж хаалтыг зууханд байгаа тоосго шиг улайтгаж хажуугаар нь явсан хүнийг түлчих шахан үлээж байхыг бодоход агаарын урсгал хэнд ч мэдэгдэхгүй орж түүнийг үлээж байдаг бололтой байжээ. Зуун метр үргэлжилсэн яг энэ улайтсан хананы дагуу жаран градусын халуунд Катрин тэрэг түрдэг байлаа. 

	Катрин энэ замаар хоёр явсны дараа амьсгалахад бүр ч хэцүү болжээ. Харин аз болоход энэ хавийн хамгийн их нүүрстэй давхаргын нэг болох Дезирегийн давхарга уудам эвтэйхэн нүхтэй байлаа. Нүүрсний давхаргаа бараг хоёр метр зузаан байсан болохоор нүүрс малтагч нар зогсоогоороо ажиллаж болдог байв. Гэвч тэд сэрүүн л бол яаж ч ухсан хамаагүй гэж үзэх биз ээ. 

	— Хүүе чи тэнд унтчихав уу даа? Үхсэн муу адасга! Шалавхан! Нүүрсээ тэргэнцэртээ хийгээд түр гэж Катриныг чимээгүй болохоор Шаваль дахин уурлаж хашхирав. 

	Катрин чулуун нүүрсний үеийн үзүүрт хүрзээ түшин зогсож бэгдэрсэн бололтой нүүрс малтагчдыг гөлрөн харж байлаа. Катрин тэднийг дэнлүүний улаавтар гэрэлд муухан ялгаж байв. Тэд цөмөөрөө чармай нүцгэн бие нь хөлстэй хутгалдсан нүүрсний тоосонд хучигдан хав хар болсон учир тэдний нүцгэн бие Катриныг ичээсэнгүй. Энэ бүдэг харанхуйд ямар нэгэн адгуусан амьтан, том сармагчин үстэй гараа гялалзуулан далайж нуруугаа гүрвэлзүүлэн ажиллаж байгаа юм уу эсвэл мөнхийн зовлонд учирсан нүгэлт амьтад дааж давшгүй үйлээ эдэлж ёолж, зовуурилах дуу нь түрэн багаж зэвсгийн нь бүдэг чимээ сонсогдож байдаг там шиг Катринд харагдаж байжээ. Харин эрэгтэйчүүд Катриныг өөрөөс нь илүү харж байгаа бололтой зээтүүгээрээ балбахаа больж тоглоом тохуу хийж

	— Хүүе хүүхэн минь салхинд цохиулахаас болгоомжлоорой!

	— Хараач хө, Катрины хөл ч ёстой хөл юм даа. Ямар нэгэн зомгол шиг юм ч биш байна. Шаваль аа, сонсож бай. Тэнд хоёр хүнд ч хүрэлцэнэ ээ. 

	— Зогсож бай, харах хэрэгтэй юм хормойгоо дээш нь болго! Бас дээш нь болго! гэж хашхирцгаах нь сонсогдож байлаа. 

	Шаваль энэ тоглоом тохуунд уурласангүй. Харин Катриныг

	— Тэгээд л чих тавин чагнаад байна шүү! Муухай юм сонсох дуртай гэдэг нь яана. Өглөө болтол тэндээ байгаад байх хүн шүү гэж загнав. 

	Катрин хүрзээр нүүрс арай ядан утгаж тэргэнцрээ дүүргээд түрж явав. Хөндлөн хонгил өргөн байсан болохоор Катрин түүний ханаар тавьсан тулгуурыг түшиж чадалгүй нүцгэн хөлөөрөө гишгэх газар олох гээд зам төмөрт халтиран гулсаж байдгаараа тонгойн хоёр гараа сунган аяархан явж байлаа. Шавар хаалтын хажуугаар явж ирэхэд хамаг биеэс нь хөлс цутгаж том том дусал мөндөр шиг унаж бас л зовж гарав. Катрин замын гуравны нэгийг арай гэж даваад урсаж байгаа хөлс нүүрсний хар буртгаас болж юм харахаа байгаад цаашаа явж чадсангүй. Хар нурам болсон юм шиг цамц нь хамаг биед нь наалдаж алхлахад нь бараг бүсэлхий хүртэл шуугдан явахад тун хэцүү, өвдөөд байсан учир Катрин дахиад зогсов. 

	Катрин өнөөдөр юу бол оо вэ? Урьд нь хэзээ ч тэгж байгаагүй юм сан... Хөл нь хөвөн шиг зөөлөн болсон байна Яс нь зөөлөрсөн бололтой эд бүгд бүгчмээс л болж байх ёстой. Салхи тийм алсын буланд хүрч чадахгүй байжээ. Бүгчим агаар, бас тэгээд нүүрсний давхаргаас янзын нэг уур сийгэн шуугьж заримдаа гэрэл бөхтөл ихсэж байв. Тэсэрдэг хийн тухай ярихын ч хэрэг алга. Ажилчид түүнийг үнэрлэсээр байгаад ер ажиглахаа больж нэг ч хүн түүнийг анхаарахаа больсон юм. Уурхайчид «үхмэл агаар» гэж нэрлэдэг энэ хий доод талдаа нягт бүгчим, дээд талдаа сийрэг байдаг. Тэр сийрэг хэсэг нь гэнэт ноцож бүх хонгилыг дэлбэлэн олон зуун хүнийг нэг цохилтоор алдаг гэдгийг Катрин сайн мэддэг байжээ. Катрин багаасаа эхлээд тэсэрдэг хийг их залгисан мөртөө тэр өдөр яагаад тэр хийг үл тэсвэрлэн чих нь шуугьж, хоолой нь загатнаж халуун оргиж байгаа нь гайхалтай байв. 

	Бүүр сульдав! Цамцаа тайлахаас өөр аргагүй болов! Хөлс нь ялимгүй нугалаасаар нь ч гэсэн биеийг нь хорсгож түлж байжээ. Катрин биеэ барьж тэргэнцрээ түрэхийг оролдсон боловч хамаг юмаа хаяж эгц босоо явахаас өөр аргагүй болжээ. «Тавиур» дээр очоод өмсөнө гэж бодоод бүс, цамцаа шалавхан тайлж хаяхаар шийдэв. Хэрэв болдог сон бол арьсаа ч хуулж хаях байсан биз ээ. Тэгээд чармай нүцгэн болтол хувцсаа тайлж замын шалбааг дундуур хоол эрж явдаг гуриатсан нохой шиг өрөвдмөөр зовлонтой Катрин гэдэс нь хар шингэн шавар болсон ачааны морь шиг дөрвөн хөллөн мөлхөж тэргээ түрж гарав. 

	Гэвч нүцгэлснээс болж зовлон нь дарагдаж уужир- сангүй өөр юу биеэсээ авч хаядаг билээ дээ? Чих нь дөжрөн шуугьж шанаа нь бахинд хавчигдаж байгаа юм шиг байжээ. Катрин сөхрөн унаж тэргэнцрийн нүүрс дунд босгож тавьсан гэрэл нь унтрах шиг болов. Ухаан санаа нь самуурч учраа олохоо байн, гэрлийнхээ голыг эргүүлж уртасгая гэдэг ганцхан бодол төржээ. Катрин гэрлээ харах гэж хоёр удаа оролдон түүнийг урдаа газар дээр тавьтал гэрэл нь мөн бүтэж байгаа юм шиг бүдэгхэн цайвар өнгөтэй болжээ. Гэрэл нь гэнэт унтрахад бүх юм хав харанхуй болж, толгойд нь тээрмийн чулуу эргэж байгаа юм шиг болон зүрх нь зогсож цохихоо болих шиг болжээ. Зүрх нь мөн л Катрины бүх бие туйлын их ядарснаас болж саатаж байгаа бололтой байв. Катрин амьсгаа боомоор манарсан битүү хий дунд гэдрэгээ харан унажээ. 

	— Аа, чи муу өөдгүй нохой! Бас л залхуурч байна уу! гэж Шаваль хашхирав. 

	Шаваль нүүрс малтах газрын дээд талд зогсож чагнахад тэргэнцрийн чимээ сонсогдсонгүй. 

	— Хүүе Катрин, үхсэн могой! гэж харанхуй нүхэнд алсад сонсогдохоор хашхирахад хариу ямар ч дуу гарсангүй. 

	— За чи тэгж л бай! Би чамайг одоо няц цохиод өгье! гэв. 

	Ямар ч хариу өчүүхэн ч хөдөлгөөн сонсогдохгүй, хүүрийн газар шиг нам гүм байв. Шаваль уур нь буцалж гэрлээ аван маш түргэн гүйж нүх хөндлөн хэвтэж байгаа хүнд тээглэж арай л унасангүй. Катрин уу даа? гэж Шаваль гайхаж түүнийг хараад энэ чинь юу бол оо вэ? Энэ чинь баашилж байгаа ч юм биш байна. Унтах ч гэж хэвтсэн биш бололтой юм байна гэж бодоод нүүрийг нь харах гэж тонгойж гэрлээ доошлуулахад гэрэл нь золтой л унтарсангүй. Шаваль гэрлээ дээш болгож дахин доош нь болгоод Катрин «үхмэл хий»-нээс болж ухаан алджээ гэдгийг ойлгов. Шавалийн уур арилж аюултай үед нөхөртөө туслах эрмэлзэл нь түүнийг түлхэв. Шаваль цамц авч ир гэж хашхираад, мэдээ алдсан нүцгэн Катриныг тэврэн авч аль болохоор дээр өргөв. Хоёулын хувцсыг мөрөн дээр нь хаяхад Шаваль нэг гартаа Катриныг тэвэрч, нөгөө гартаа хоёр гэрлээ бариад хар хурдаараа гүйв. Шаваль баруун зүүн тийшээ махиралдан гүйж, салхивчийн нүхээр уурхайд нэвтэрч байдаг тал газрын амь оруулагч хүйтэн салхины урсгалыг эрэв. Эцэст том чулуун доороос урсаж байгаа газар доорх горхины усны хоржигнох дууг сонсож зогсов. Тэд дээр үед Гастон-Марийн уурхайд зориулж хийсэн нүүрс зөөх гол замын зөрлөг дээр ирсэн байжээ. Салхивчийн нүхнээс агаар шуурга шиг хүчтэй үлээж тэнд тун их хүйтэн байсан учир Шавалийн хамаг бие чичирч Катриныг модон бэхэлгээг түшүүлэн газар тавив. Катрин ухаан ороогүй нүдээ аньсан хэвээрээ байв. 

	— Катрин, Катрин аа!.. Ээ, чөтгөр!.. Битгий тэнэглээ! Жаахан хүлээж бай, одоо би чамайг усаар шүршье. 

	Катрин тун их сульдсан бөгөөд амь тавьсан мэт байгаа нь Шавальд аймшигтай болов. Шаваль өөрийнхөө цамцыг горхинд шалавхан норгож Катрины нүүрийг арчив. Катрины дөнгөж хүүхэн болж байгаа туяхан бие нь үхэж газар доор булагдсан юм шиг хөдлөхгүй байснаа дараа нь цагаа болоогүй байхад хүүхэн болсон энэ зовлонт охины цээж, гэдэс, нарийхан гуя нь шазав татав хөдөлсөөр нүдээ нээж

	— Хүйтэн байна! гэж аман дотроо үглэхэд

	— Ёх! Тэгэх ёстой! Гайгүй болох ёстой! гэж Шаваль дотор нь онгойж санаа алдав. 

	Шаваль Катриныг хувцаслахыг яарч толгойд нь цамцыг нь углан өмдийг нь өмсгөхдөө Катриныг дэмжихгүй байна гэж уурлаж үглэж байлаа. Катрин мөн унтаж байгаа юм шиг хаа байгаа, яагаад нүцгэн шалдан байгаагаа ойлгохгүй л байлаа. Катрин яаснаа санамагцаа ичжээ. Яагаад хамаг хувцсаа тайлъя гэж Катрин шийдээ вэ! Шаваль шал дэмий юм санаагаараа зохион, чамайг авч явахад бүх хүмүүс зам дээр эгнэн зогсож чамайг харж байсан гэж ярин тоглоом тохуу хийв. Яахлаараа миний үгэнд орж чармай нүцгэн мөлхөж явъя гэж чамд бодогддог билээ? гээд дараа нь би хурдан гүйж байсан болохоор нөхөд чиний тарган туран- хайг ч ялгаж харж амжаагүй. Үнэн голоосоо би ярьж байна гэж Катриныг тайтгаруулж гарав. 

	— Ээ яасан ч хүйтэн юм дээ! Би хөлдлөө! гэж Шаваль хувцсаа өмсөхдөө хэлэв, 

	Шаваль Катринтай хэзээ ч тийм сайхан зантай харьцаж байсангүй. Катрин Шавалиас эелдэг үг тун ховор сонсдог мөртөө бүдүүлэг үг хэчнээн ч хамаагүй сонсдог байжээ. Эв найрамдалтай, тохиролцож суудаг бол хэчнээн сайхан байх сан бол. Өвдөж суларч ядарсан энэ минутад Катрины сэтгэл уярч инээмсэглэн

	— Намайг үнс! гэж нам дугаар гуйв. 

	Шаваль түүнийг үнсээд явж чадах болохыг нь хүлээн хажууд нь зэрэгцэн хэвтэв. 

	— Надад дэмий уурласан гэдгээ чи одоо харж байгаа биз дээ. Би байдаг хүчээ шавхсан нь үнэн байгаа биз дээ! Тэр мөргөцөг та нарт тийм ч халуун биш л дээ Чи хөндлөн нүхний далангийн ойролцоо ямар халуун байдгийг мэддэг ч болоосой доо!

	— Ойлгож байна. Ойд модны ёроолд хамаагүй сэрүүн шүү дээ. Энэ уурхайд чамд хэцүү гэдгийг би мэдэж байна. Хонгор минь!

	Шавалийн санаа зовж байгаад Катрины сэтгэл хөдөлж зоригжин:

	— Тийм ээ тэнд муу байрлалтай одоо бас агаар нь их муу байна... Жаахан азнаж бай, намайг үхсэн могой биш гэдгийг чи одоо үзээрэй. Нэгэнт ажиллаж эхэлсэн бол ажиллах л хэрэгтэй тийм биз дээ? Би үхвэл үхэж л байг хийх гэсэн юмаа л хийнэ. 

	Яриа зогсож, Шаваль Катриныг салхинд цохиулахгүй гэж нэг гараараа тэвэрч элгэндээ наав. Катрин ажилдаа эргэж орох чадалтай болж гэдгийгээ мэдэж байсан боловч сатаарч юм бүхнийг мартан санаа нь амрав. 

	— Чи надтай эелдэг байгаасай гэж тун их бодох юм. Зөвхөн ийм юм үргэлж бодогдож байх юм. Хүмүүс бие биедээ хайртай байвал тун сайн сайхан байх шүү дээ гэж Катрин нам дуугаар хэлээд аяархан уйлахад

	— Би чамд хайртай биш гэж үү? Би чамайг өөр дээрээ авсан шүү дээ гэж Шаваль хэлэв. 

	Катрин юу ч хэлсэнгүй, зөвхөн толгой сэгсрэв. Эрэгтэйчүүд эмэгтэйчүүдтэй түүнийг зөвхөн эзэмшихийн тулд нийлж, харин тэдний аз жаргалын төлөө өчүүхэн ч саваа тавьдаггүй явдал олонтоо байдаг ажээ. Катрин хэрэв сайхан зантай өөр залуу дайралдаж тэр нь яг одоо байгаа шиг чийрэг гараараа өөрийг нь дандаа хамгаалж байдаг сан бол жаргалтай байх сан даа гэж бодоход тун их хүнд байсан учир нулимс нь улам ч их асгарчээ. Сайхан зантай өөр залуу? Сэтгэл үймсэн энэ үед түүнд өөр нэг хүний дүрс бүдэгхэн бодогджээ. Юу ч гэж дурсан санах билээ дээ? Нэгэнт өнгөрсөн. Одоо энэ хүнтэй насныхаа эцсийг хүртэл амьдаръя ганцхан намайг битгий л зовоогоосой доо гэдэг ганцхан хүслэн Катринд төржээ. 

	— Заримдаа одоогийнх шигээ байхыг хичээгээрэй л дээ, хичээгээрэй дээ гэж хэлээд хоолой нь түгдэрч олигтой ярьж чадсангүй. Шаваль түнийг дахин үнсэж:

	— Тэнэг амьтан минь! Тэгье, тэгье! Бурхан минь чамайг дахиад гомдоохгүй гэдгээ тангараглая! Би бусдаас доор гэж үү? Аа?

	Катрин Шаваль руу нулимсаа нэвт харж инээмсэглэв. Магадгүй Шаваль ч зөв байж болох юм. Жаргалтай хүүхэнтэй хаа ч дайралдах юм дээ? Катрин түүний тангарагт их үнэмшээгүй боловч түүнийг эелдэг байхыг хараад тун их баяртай байжээ. Бурхан минь, цаг ямагт ийм ч байдаг болоосой доо! Эцэст тэд тайвширч бие биеэ тэврэв. Гэтэл хөлийн чимээ сонсогдоход тэд босов. Шаваль Катриныг авч явахыг харсан гурван нөхөр Катриныг юу болоов гэдгийг мэдэхээр иржээ. 

	Төд цөмөөрөө хамт буцаж явав. Арван цаг орчим болж байхад сэрүүн булан шилж олж халуун бүгчим дунд ажилд орж хөлс дахин асгаруулахынхаа өмнө авч явсан жаахан юмаа идэв. Хар талхаар хийсэн аяганыхаа хийц «хоёр хоёрыг» идээд цагаан савтай кофе цайнаасаа уух гэтэл алсаас гэнэт түгшүүртэй чимээ гарч тэднийг сандаргажээ. Тэнд юу болж байна? Бас ямар аюул гарч ирэв? гэж цөмөөр босож гүйв. Тэр хонгилд минут бүрд нүүрс малтагч, зөөгч, морьч, хөдөлгөөн зогсоогч хүмүүс дайралдаж байсан боловч юу болсны учрыг нэг ч хүн мэдэхгүй байлаа. Хүмүүс хашхиралдаж, нэг л аюул болсон нь ил байлаа. Яваа яваандаа аймшигт явдал бүх уурхайг хамарч ухаан алдталаа айсан хүмүүс хөндлөн нүхнээс гарч ирж гартаа гэрлээ гялалзуулан харанхуй дундуур гүйцгээж гарав. Хаа аюул бол оо вэ? Яагаад урьдчилан мэдэгддэггүй юм бэ? гэлцэж байлаа. 

	Гэнэт мастер явангуутаа:

	— Төмөр аргамж тасалж байна. Төмөр аргамж тасалж байна гэж хашхираад өнгөрөв. Хүмүүс сандарцгааж харанхуй замаар галзуурсан юм шиг гүйцгээв. Цөм яах учраа алджээ. Яагаад төмөр аргамж тасалж байгаа билээ? Хэн тасалж байна? Уурхайд хүмүүс ажиллаж байна шүү дээ гэлцэж байв. Энэ явдал аюултай гэж бодогджээ. 

	— Монсугийн ажил хаягчид аргамж огтолж байна. Цөмөөрөө дээшээ гараарай! гэж нэг өөр мастер алсад хашхирч дуу нь сонсогдохгүй болов. 

	Үүнийг зөвхөн Шаваль сонсож Катриныг зогсоов. Уурхайгаас гарахад Монсугаас ирсэн уурхайчидтай дайралдана гэж бодохоос Шавалийн хөл нь гуйвжээ. Нөгөө бүлэглэсэн хүмүүс чинь ирсэн байх нь ээ! Тэднийг харгис цагдаа номхотгосон гэж бодсон юм сан! гэж бодоод Шаваль эргэж буцан Гастон-Марийн уурхайн нүхээр дээшээ гарах гэж бодож тэнд аль эрт шат ч үгүй, цахилгаан дүүжин ч үгүй болсон нь санагджээ. Шаваль хараалын үг урсгаж айж байгаагаа нууж тээнэгэлзэн ингэж галзуурсан юм шиг гүйх нь тэнэг хэрэг. Эднийг уурхайн ёроолд орхих гэж үү дээ? гэж хашхирч байв. 

	— Цөмөөрөө дээшээ гараарай! Түргэлээрэй! Шат руу явцгаагаарай! гэж мастерын хашхирах дуу дахин ойрхон сонсогдов. 

	Гүйж байгаа хүмүүсийн үймээнд Шаваль хамрагдав. 

	Удаан явж байна гэж Катринд Шаваль уурлан түүнийг хамаагүй түлхэн нударч явав. Тэднийг уурхайд дангаар нь үлдээж өлсгөж үхүүлэх гэж бодож байгаа нь үнэн. Монсугаас ирсэн дээрэмчид хүмүүсийг дээшээ гарахыг хүлээхгүйгээр шат эвдэн хаяж болох амьтад байгаа юм шүү дээ гэдэг муухай бодол хүн бүрд бодогдож бусдыгаа гүйцэж шатанд түрүүлэн хүрч хамгийн эхэнд дээшээ авирах гэж хонгилоор ухаан алдан галзуурсан юм шиг гүйцгээж байлаа. Гүйж байгаа хүмүүс шат эвдэрсэн хэн ч гарахгүй гэж хашхирч байв. Айж сандарсан хүмүүс уурхайн том чөлөө рүү гүйцгээж тэнд шавааралдан бүгдээрээ бэлтгэл ам нүх рүү зүтгэж шатны нарийхан хаалганы өмнө зодоон цохион гаргаж байхад морь маллагч өвгөн морьдоо тэдний хөлд үрэгдэхээс болгоомжилж байранд оруулж байх зуураа энэ үймээн сандралыг ер тоосон шинжгүй гудиг ч үгүй харж байлаа. Тэр өвгөн уурхайд шөнө өнгөрүүлж сурсан болохоор намайг хэзээ нэг цагт гаргаад л авна биз гэж итгэж байжээ. 

	— Чөтгөр ав, миний түрүүнд авир! Хэрэв чи ойчих юм бол би ядахдаа түшээд авдаг байгаа даа гэж Шаваль Катриныг түлхэнгүүтээ хэлэв. 

	Катрин сандарч юуны ч учрыг олохгүй зөвхөн гүйж байгаа хүмүүсийг даган гурван километр газар хамаг хөлсөө цувуулан бахардталаа гүйхэд Шаваль гарыг нь хугалах шахам хүчтэй чирч гүйв. Катрины нүднээс нулимс асгарч чи тангаргаа мартаа юу? Би хэзээ ч жаргахгүй хүн гэж гомдсон байдалтай гуншгинахад, 

	— За яваач! гэж Шаваль хашхирав. 

	Шавалиас Катрин тун их айдаг байжээ. Катрин хэрэв урд нь авирах юм бол Шаваль цаг ямагт түүнийг зодож зовоож явах болно. Катрин жаахан сааттал ухаан жолоогүй чихцэлдэж байгаа хүмүүс тэднийг хажуу тийш нь түлхэн гаргаж орхижээ. Уурхайн ам нүхний хананаас нэвтэрч байгаа ус том том дуслаар гоожиж, гүйж байгаа хүмүүсийн хөлөн доор гулзалзаж байгаа банзан дэвсгэр арван метрийн гүн урсгал худаг руу цөмрөн орчихмоор байв. Яг Жан-Бартад хоёр жилийн өмнө аргамж тасран чингэлэг нь урсгал худагт унаж хоёр хүн шингэн шаварт живсэн аймшигт явдал гарсан байжээ. Энэ үед хүн бүр энэ тухай санаж хэрэв хүмүүс бөөгнөрч дэвссэн банз хугарч унах юм бол цөмөөрөө үхэх болно гэж бодож байжээ. 

	— Зовлонт тэнэг минь ээ! Ингээд үх! Би л яс амарна биз гэж Шаваль хашхирав. 

	Шаваль шат өөд авирч түүний хойноос Катрин дагаж явав. 

	Уурхайн ёроолоос дээшээ гартал цөм долоон метр орчим адил урт хэмжээтэй нэг зуун хоёр шатыг, нүхний хөндлөнгийн хэмжээгээр тавьсан нарийхан тавцан бүр дээр байрлуулжээ. Тавцанг нэвт гаргасан дөрвөлжин давчуу зайгаар нэг хүн арай ядан багтдаг ажээ. Энэ нь долоон зуун метр өндөр гөлгөр хоолойтой төсөөтэй байлаа. Уурхайн ам нүхний хана, чингэлэг явдаг ховилын хана хоёрын хоорондуур дээшээ бараан саарал нүх тасралтгүй үргэлжилж түүн дотор шатнуудыг дээр дээр нь бараг дүүжлэх шахам жигд үелүүлэн тавьсан байв. Энэ их хол газрыг өгсөж туулахад тэнхээтэй эрд ч гэсэн хорин таван минут шаардагдах ажээ. Энэ бэлтгэл нүхийг аюул учрахад л хэрэглэдэг байв. 

	Катрин эхлээд зоримог авирав. Түүний нүцгэн хөл нүүрс зөөх нүхний хурц үзүүр өргөст дассан болохоор шатны гишгүүрийн төмөр хадаж бэхэлсэн дөрвөлжин өнцөг түүнийг зовоохгүй байв. Нүүрс зөөдөг бүх хүүхдүүдийн адил чийрэг гараараа атгадаа багтахгүй хашлагаас ядралгүй барьж явав. Катрин энэ гэнэтийн хэцүү авиралтад самгардаж зовлонтой юм бодож явснаа хүртэл мартжээ. Хүмүүсийн цуваа урт могой шиг үргэлжилж байв. Нэг шатанд гурван хүн багтана. Хэрэв түрүүч нь дээшээ гардаг юм гэхэд сүүлч нь урсгал усны худаг дээр дэвссэн банз дээр явж байхаар тийм урт цуваа байв. Гэвч дээшээ гартал бас л хол байв. Түрүүнд авирсан хүмүүс өгсүүрийнхээ гуравны нэг орчмыг туулаад байв. Нэг ч хүн үг хэлэхгүй, зөвхөн хөлийн чимээ бүдэг гарч уурхайчдын гэрэл сүүмэлзэж байгаа од шиг гялалзан улам улам дээшээ болж тасралтгүй уртассаар байв. 

	Араас нь даган авирч явсан нүүрс зөөгч хүү хэчнээн шат өнгөрч байгааг тоолох нь сонсогдоход Катрин ч бас тоолж гарав. Арван таван шат өнгөрөөд уурхайн хоёрдугаар их зайд ойртож байв. Катрин толгойгоо Шавалийн хөлд гэнэт цохиход Шаваль уурлаж «Хүүе болгоомжтой яваач» гэж хашхирлаа. Үүнээс болж нэг нь зогсохоор нөгөө нь зогссоор бүгдээрээ зогсож хөдөлгөөнгүй болов. Тэнд яаж байна? Юу бодож орхив оо? гэж хүн бүр дуу шуу болж бие биеэсээ асуун айцгаав. Ялангуяа доод талын хүмүүс дээр юу болж байгааг мэдэхгүй учраас улам ч их догдолж, дээшээ хэчнээн авирна төдий чинээн зовж явав. Нэг хүн дээр шат хугарсан, доошоо буух хэрэгтэй гэв. Урд тал нь гэнэт шатгүй болох вий гэхээс цөм дотор нь шимширч явав. Дараа нь нүүрс зөөгч нэг хүн шатнаас халтираад золтой унасангүй гэдэг өөр тайлбар агшин зуур ам ам дамжив. Гэнэт гарсан шуугианд юу ч сонсогдохгүй байсан болохоор юу болсныг хэн ч тодорхой мэдсэнгүй. Яагаад ингэдэг билээ? Энд хонох хэрэг болж байна уу? Эцэст хэдийгээр учир нь олдоогүй боловч хүмүүс урьдын адил аажмаар, зовлонтойгоор дахин дээшээ авирч, хөлийн чимээ торжигнон гэрлүүд нь гялалзаж гарав. Дээр аль нэгэн газар шат хугарсан байх. 

	Уурхайн их зайг өнгөрч гучин хоёрдугаар шатан дээр очиход Катрины гар хөл нь чичирч гарав. Эхлээд жаахан мэгдэрч байснаа дараа нь хөлийн ул, гарын алга нь мэдээ алдаж төмөр модны алиныг нь ч мэдэхээ больжээ. Булчингууд нь эхлээд барагтайхан өвдөж байснаа дараа нь тун хүчтэй янгинан өвдөж эхлэв. Дээр үед өргөх машин, чингэлэг байхгүй байхад арван настай охид уурхайгаас сүлжмэл саванд нүүрс хийж мөрөн дээрээ тавин хашлагагүй шатаар дээшээ гардаг. байсан. Тэгэхэд нэг охин нь халтирах юм уу эсвэл ердөө нүүрсний хэлтэрхий сүлжмэл савнаас унахад гурав дөрвөн охид доошоо толгойгоороо шааж унадаг байсан гэж ярьж байсан өвгөн аавынхаа яриаг Катрин санаж хамаг бие нь арзасхийжээ. Эндээс хэзээ ч дээшээ гарч чадахгүй гэж бодох бүр чичрэх нь тэсэхийн аргагүй болжээ. 

	Зогтусах бүр Катрины хувьд амралт болж байв. Гэвч цаг ямагт дээрээс, газар дээрээс нэг юм заналхийлэн айлгаж байжээ. Доод талд ядарсан хүмүүсийн тасалдсан уухилах амьсгаа сонсогдож байв. Тэд ингэж их өгссөнөөс болж толгой нь эргэж дотор нь балартаж явжээ. Катрин амьсгаадаж өөтэй ханаараа мөрийг нь урж өвтгөж байгаа давчуу харанхуй нүхээр авирснаас болж согтож байгаа юм шиг мансуурч байлаа. Хүйтэн дусаал хувцсыг нь нэвтэлж хөлөрсөн биеийг нь зүү шиг хатгаж хүйтэн чийгээс болж хамаг бие нь чичирч байв. Газар дээр гарах ойртох тутам хөрсний ус цутгаж байгаа бороо шиг шаагьж гэрлийг нь унтраах гээд байдаг болов. 

	Шаваль Катриныг хоёр удаа дуудсан боловч хариу авсангүй. Катрин тэнд юу хийгээд байна аа? Эсгүүл хэл нь татаж орхив уу? Хөл дээрээ зогсож чадаж байгаа эсэхээ хэлж чадмаар л юм даа гэж үглэнэ. Хагас цаг дээшээ авирсан боловч хүмүүс тун удаан зовуурьтай явсаар дөнгөж тавин ес дэх шатанд хүрээд байжээ. Бас дөчин гурван шат үлдээд байлаа. Эцэст Катрин явж л байна гэдгээ Шавальд арай гэж мэдэгдэв. Хэрэв Катрин тун их ядарч байна гэдгээ нуулгүй хэлэх юм бол Шаваль түүнийг үхсэн могой гэж загнах байсан биз ээ. Катрины хоёр хөлийн ясанд хөрөөний ир шигдэн орж байх шиг санагдаж байхыг бодоход түүний хөлийн ул гишгүүрийн эмжээр төмөрт шархтсан байх ёстой. Гарын нь алга шархтаж гүйцжээ. Хуруу нь мэнэрч нугарахаа байв. Катрин чичирч шатны хашлагаас барьж авч байсан боловч гараа гулсан алдчих вий гэж дандаа айж байлаа. Катрин гэдрэгээ хараад ойчих юм уу эсвэл үргэлж хүч гаргаж яваад нэг бол мөрөө, үгүй бол түнхээ мултлах байх гэж бодож байлаа. Бараг хийд өлгөсөн, хэмжээ хязгааргүй үргэлжилсэн шатаар гараараа дүүжилж, гэдсээ гишгүүрт шахан авирна гэдэг мөн ч их зовлонтой байжээ. Дээшээ авирч байгаа хүмүүсийн хөлийн чимээг дарж нарийхан хоолойгоор хүнгэнэн сонсогдож байгаа энэ уухилах чимээ, энэ тасалдсан хэржгэнэх дуун уурхайн яг ёроолоос үргэлжлэн гарч газрын хөрсөн дээр замхарч байлаа. Ёолох дуу сонсогдоход нүүрс зөөгч нэг хүн тавцангийн эмжээрт духаа хагалжээ гэдэг аймшигтай яриа цувж явсан хүмүүсийн дунд дамжин тарав. 

	Катрин дээшээ авирсаар л байв. Нүүрс малтах нүхнээс дээшээ гарцгаав. Зэвтэй төмөр, ялзарсан модны үнэр шингэсэн чийглэг эвгүй агаарт манан татаж байлаа. Катрин өөрөө тоолъё гээгүй мөртөө наян нэг, наян хоёр, наян гурав одоо арван таван шат үлдэж байна гэж шивгэнэн тоолж явав. Зөвхөн ингэж үглэн явсны ачаар л Катрин нэг муу юм хөдөлж байжээ. Катрин юу хийж байгаагаа мэдэхгүй байжээ. 

	Катриныг нэг харахад урд нь гэрлийн дөл нь эргэлдэж мушгиралдан харагдаж байлаа. Түүний судасны цус зогсонги байдалтай болж үхэх ойртож байна, ялимгүй салхи өөрийг нь нүх рүү чулуудаж орхиж болмоор байна гэж санагдаж байжээ. Доод талын хүмүүс яарч байгаа нь бүр ч муу хэрэг болов. Бүх хүмүүс ядарч наранд шалавхан гарах юм сан гэдэг улайрсан хүслэнд автагдаж уурлаж тэсвэр алдах нь улам нэмэгдэв. Түрүүнд авирсан хүмүүс гарахыг бодоход шат хугараагүй нь мэдээж боловч сүүлчийн хүмүүсийг гаргахгүй гэж одоо ч шатыг хугалж магадгүй гэж хардан айж байжээ. Ялангуяа бусад хүмүүс дээшээ гарч цэвэр агаараар амьсгалж амжихад доор хоцорсон хүмүүс бүүр ч их бачимджээ. Ялимгүй саатахад л хэрэлдэцгээж хажуугаар нь дээшээ зөрж авиран зодолдож бие биеэ түлхэлцэн бие биеийнхээ хүүрийг дамжаад ч болов дээшээ гарахад бэлэн байв. 

	Катрин унаж цөхрөнгөө барахад явдаг хүнээ нэрээр нь дуудсан боловч Шаваль түрүүнд гарах гэж тэмцэлдэж нөхрийнхөө хавиргыг гутлынхаа өсгийгөөр хуга өшигчиж явсан учир сонссонгүй. Катрин доошоо гулсан хүмүүсийн хөл доор ороход түүнийг золтой л гишгэлсэнгүй. Дээр үед нүүрс зөөгч жижигхэн охин дээрээс сүлжмэл саван дотроос унасан хэлтэрхий нүүрсэнд оногдон чулуунд цохигдсон бор шувууны ангаахай шиг уурхайд унаж байсантай адил Катринд санагджээ. Зөвхөн таван шат давах явдал үлдээд байв. Дээшээ гарахад цаг орчим болж яаж дээшээ гарсан түүнийг хүмүүс яаж мөрөн дээр тавьж гаргасан, зайгүй давчуу зам түүнийг яагаад унагаагүйг Катрин огт мэдсэнгүй. Нүдэнд нь нар гэнэт гялсхийхэд хилэгнэсэн бөөн хүмүүс бархиралдан хашхиралдаж байхыг үзжээ. 

	 

	 


III

	 

	Өглөө үүр цайхаас бүүр өмнө тосгоны ажилчид догдолцгоон замаар хүмүүс үргэлжлэв. Гэвч хөндийгөөр цэрэг цагдаа давхилдаж байна гэдэг мэдээ тарсан учир урьд нь төлөвлөсөн аяллаа хийсэнгүй. Цэрэг цагдаа нар Дуэгээс шөнө ирсэн гэж ярилцаж байлаа. Раснерыг урвасан гэж зэмлэж чухамдаа Раснер л даргад урьдчилан мэдэгдсэн хэрэг гэж ярилцахад, нүүрс ялгагч нэг хүүхэн даргын зарлага мэдээг цахилгааны газар яаж хүргэж өгч байгааг өөрөө үзсэн гэж нотлов. Өглөөний бүдэг гэрэлд уурхайчид гудамжаар явж өнгөрч байгаа цэргүүдийг сараалжин хаалганы завсраар харж нударга зангидаж байлаа. 

	Өглөөний долоон цаг хагасын орчимд нар гарч байх үед тэсвэргүй толгойг тайвшруулах өөр нэг яриа тарав. Залхаах отрядын тухай мэдээ худлаа болж хувирчээ. Лилль хотын түшмэлийн хүсэлтээр генерал заримдаа ажил хаялтын эхний үеэр цэргээ ерийн цэргийн зугаалга хийлгэж явуулдаг байжээ. Энэ түшмэл дундыг баримталж эвлэрүүлэгч байдалтай байна гэж амласан мөртөө ажилчдыг айлгах гэж долоо хоног бүрд морьт отрядыг Монсу руу шаардан илгээж ажилчдыг хуурдаг байснаас ажил хаягчид түүнийг үзэн яддаг болжээ. Цэрэг цагдаа хөлдүү газар дээгүүр морин туурай тачигнуулж ажилчдын тосгоныг тойрч үзсэнээр ажлаа хязгаарлаад Маршьены зүг тайвнаар буцахад хэрэг явдал чухам хэцүү болох гэж байх үед гэр лүүгээ буцаж байгаа гэнэн түшмэл түүний цэргүүдийг уурхайчид дооглон шоолж байлаа. Уурхайчид засмал зам дээгүүр явж байгаа цагдаа нарын жагсаалын хамгийн сүүлчийн эгнээний хүмүүсийн өргөн нуруунуудыг харж байшингийнхаа дэргэд есөн цаг хүртэл үймээн шуугиангүй зогсоцгоов. Монсуд хөрөнгөтнүүд өргөн орон дээр дэр лүүгээ шигдэн унтсаар байжээ. Энбогийн гэргий тэргэнд суугаад нэг тийшээ явлаа. Захирах ноён өөрөө ажил хийхээр гэртээ үлдэж байгаа бололтой харш нь хаалттай чив чимээгүй байна гэдгийг захирах албаныхан цонхоор харж мэдэв. Уурхайн нэг нь ч цэргийн хамгаалалтгүй байгаа нь учрах гэж байгаа сүйрлийг ажиглахгүй, байдлыг ухаж мэдэхгүй захирах ноёд алдсан дээрээ алдаж аюултай цагт гэнэддэг ерийн тэнэгээ харуулж байгаа хэрэг байв. Есөн цаг болоход уурхайчид ой дотор хуралдах гэж урьд нь тогтсон газар руугаа цугларахаар Вандамын замаар явцгаав. 

	Олонх хүмүүс жагсаал хойшлох байх гэсэн байдалтай байсан учир Этьен урьд бодож санасантайгаа адил гурван мянган ажилчин Жан-Бартын уурхайн хажууд цугларахгүй гэдгийг шууд ойлгожээ. Этьен өөрөө тэднийг удирдахгүй юм бол тийшээ явсан хоёр гурван хэсэг хүмүүс бүх хэргийг тусгүй бүтэмжгүй болгож болно гэж бодож юу юунаас илүү зовж байлаа. Үүр цайхаас өмнө гарсан нэг зуун хүн ой дотор эвэрлэг модны ёроолд нуугдан бусдыгаа хүлээж байх ёстой байв. Этьен зөвлөхөөр Суварингийнд очиход тэр дал мөрөө хавчин шийдэмгий арван хүн замбараагүй чихцэлдсэн олон хүнээс хамаагүй илүү юм хийж чадна гээд энэ аялалд оролцохоос татгалзан урдаа байгаа номоо уншиж гарчээ. Энэ нь дахиад л янз бүрийн бодол төрүүлнэ. Тэгснээс Монсуг галдан шатаах тун энгийн аргыг хэрэглэвэл л боллоо гэсэн хэрэг бололтой. Суварины тасалгаанаас Этьен хонгилд гараад Раснерыг ил гал түлдэг зуухны өмнө цонхигор царайтай сууж, гэргий нь үргэлж өмсөж байдаг хар даашинзтайгаа эгцлэн зогсож ёжтой боловч эелдэг үгээр нөхрийнхөө үнэн байдлыг нь ярьж байгааг харав. 

	Хэлсэн үгэндээ эзэн болох хэрэгтэй. Нэгэнт цугларна гэж шийдвэр гаргаснаас хойш энэ бол ариун үйлс гэж Маэ боджээ. Гэвч хүн бүрийн оргилсон сэтгэл шөнө намжсан нь эргэлзээгүй байсан учир санасан хэрэг унах вий гэж Маэ зовж байв. Этьен бид хоёр хоёулаа Жан-Бартад очиж хууль ёсны эрхийнхээ төлөө тэмцэнэ гэдэг нөхдийнхөө эрмэлзлийг дэмжих хэрэгтэй гэж Маэ ярихад гэргий нь зөв гэж толгой дохиж байлаа. Хувьсгалч замаар ажиллах хэрэгтэй гэхдээ ямар нэгэн хүний амь насанд хор хүргэж болохгүй гэж Этьен хатуу хэлсээр байлаа. Этьен явахынхаа өмнө өөрт нь шил архитай хамт өгсөн оногдол талхаа идсэнгүй харин биеэ бүлээцүүлэх гэж гурван хундага архийг дараа дараагаар нь уугаад бас цагаан сав дүүрэн архи аваад явав. Хүүхдүүдийг харж бай гэж Альзирыг гэртээ үлдээв. Үхэшгүй өчигдрийнхөө явснаас болж хөл нь өвдсөн учир орноосоо босож чадсангүй. 

	Тэд болгоомжилж бөөнөөрөө явсангүй. Жанлен нэг тийшээ алга болов. Маэ гэргийнхээ хамт хоёулаа Монсугийн зүг рүү хөдөлж, Этьен нөхөдтэйгөө нийлэх гэж ой руу явав. Этьен замдаа хэсэг эмэгтэйчүүдтэй дайралдаж тэдний дотроос Түлэнхий гэдэг авгай Левакийн гэргий хоёрыг таньжээ. Тэд Мукеттын авч ирсэн самрыг «удаан зажлан, гэдсээ дүүргэх гэж» хальстай нь явангуутаа идэж явав. Бүх хүмүүс Жан-Барт руу явцгааж байсан учир Этьен ойд нэг ч хүн олсонгүй. Этьен тийшээ шалавхан явж Левакийн хамт явалцаж байсан нэг зуун уурхайчид уурхайд тулж очиж байх яг тэр үед гүйцэж очиж амжив. Хүмүүс зүг бүрээс цугларч байв. Маэ гэргийтэйгээ хамт замаар, эмэгтэйчүүд тариалангийн талбай дайран шууд явж байв. Бүх хүмүүст удирдлагагүй, зэр зэвсэг үгүй, эргээсээ хальсан горхины ус ташуу газраар доошоо урсаж байгаа юм шиг уурхай руу эмх замбараагүй явцгааж байлаа. Жанленыг нүүрс ялгах, байрны дамнуурга шат өөд авиран гарч тэнд жүжиг үзэж байгаа хүн шиг байрласан байхыг Этьен ажиглав. Этьен түргэн гүйж хашаа руу түрүүн ирсэн хүмүүсийн хамт орлоо. Гурван зуугаас илүүгүй хүн цугларчээ. 

	Хүлээн авах газар луу ордог шатны дээд тавцан дээр Денеленг гарч ирэхэд хүмүүс бүгдээрээ баахан эмээв. 

	— Та нарт юу хэрэгтэй вэ? гэж Денелен жингэнэсэн хоолойгоор чанга хэлэв. 

	Денелен тэргэн дотроос эргэн харж инээмсэглэн байгаа охид руугаа хараад дахин нэг л түгшүүртэй байдалтайгаар уурхай руугаа эргэж харав. Гэвч тэнд бүх юм журмаараа байгаа бололтой ажилчид уурхайд орж, нүүрс дээш гаргаж байгааг хараад Денелен жаахан тайвширсан боловч ерөнхий мастертай ажил хэргийн яриа үүсгэтэл тэрээр ажил хаягчид ойртож ирж байна гэдгийг түүнд мэдээлжээ. Денелен түүнийг сонсмогцоо нүүрс ялгах байрны цонх руу шалавхан очиж уурхайнхаа хашаа дотор хүмүүс үймэлдэн цувж орж байхыг хараад хүчин хүрэхгүй болсноо шууд мэдэв. Тал бүрээсээ нээлттэй энэ барилга байгууламжийг яаж хамгаалдаг билээ? Денелен өөрийгөө тойруулж зөвхөн хорин ажилчныг цуглуулж амжжээ. Бүх юм дууслаа. 

	— Та нарт юу хэрэгтэй вэ? гэж Денелен уур нь хүрч царай нь цонхийн аюултай явдалтай эрэлхгээр уулзах гэж биеэ зоригжуулах мэт дахин хэлэв. 

	Чихцэлдсэн хүмүүс шуугилдаж үймцгээн байснаа Этьен урагшаа гарч:

	— Ноён Денелен, бид та нарт хор учруулахыг хүсэхгүй байна. Гэвч ажлыг газар сайгүй зогсоох хэрэгтэй! гэв. 

	Денелен Этьенийг тэнэг гэж санаа зоволгүй хэлээд

	— Хэрэв та нар миний ажлыг зогсоох юм бол юугаараа надад сайн юм хийж байгаа болох билээ? Энэ бол миний ар нуруу руу тулгаж буудаж байгаатай адил хэрэг шүү дээ... үгүй, уучлаарай, миний ажилчид уурхайд орсон, хугацаанаасаа өмнө дээшээ гарч ирэхгүй. Та нар эхлээд намайг алах гэж үү! гэв. 

	Энэ эрс үгний хариуд олон өнгийн хашхирах дуу гарав. Заналхийлэн урагшаа ухасхийсэн Левакийг Маэ барьж саатуулах хооронд бусдыгаа төлөөлж байгаа Этьен ажил хаягчдын хувьсгалч үйл ажиллагаа хууль ёсны болохыг Денеленд итгүүлэхийг оролдсоор байлаа. Гэвч Денелен хүн бүр та нарт захирагдахгүй ажиллах эрхтэй гэж хашхирав. Бас энэ тэнэг хэргийг шүүн хэлэлцэх хэрэг ердөө алга, би өөрийнхөө уурхай дээр эзэн нь байхыг бодож байна гэж хэлээд ямар нэгэн муу шаарнуудыг цэвэрлэж байх өөрийн мэдлийн гурав дөрвөн цагдаатай байгаагүй дээ зөвхөн харамсаж байжээ. 

	— Тийм, тийм миний хохь, буруутан нь би! Та нар шиг ийм хүмүүстэй зөвхөн хүчээр үзэлцэх хэрэгтэй, хэрэв тэгэхгүй бол та нарыг буултаар эрхэндээ оруулж авч болно гэж бодож байдаг манай засгийн газартай адил болно. Та нарт зэвсэг л өгөх юм бол та нар засгийн газрыг унагаачих улс гэв. 

	Этьен маш их дургүй нь хүрсэн боловч биеэ барьсан хэвээр дуугаа намсгаж:

	— Ноён Денелен, өөрийнхөө ажилчдыг дээшээ гарч ир гэж шийдвэр өгөхийг танаас хүсэж байна! Тэгэхгүй бол би өөрийнхөө нөхдийн хийх хэргийг хариуцахгүй шүү. Би тэднийг зогсоож саатуулж чадахгүй. Одоохондоо золгүй явдлаас зайлж болох байна. 

	— Үгүй! Чөтгөр лүү тонилцгоо! Та нар чинь ямар амьтад вэ? Та нарыг би танихгүй. Та нар миний уурхайн хүмүүс биш, та нартай ярилцах юм алга. Зөвхөн дээрэмчид л ингэж замаар давхилдаж гэр орон дээрэмдэж байдаг гэхэд хүмүүс дургүйцэн хашхирцгааж түүний дууг сонсогдохгүй болгов. Ялангуяа эмэгтэйчүүд доромжилсон үг хэлэхээрээ онцгойрч байлаа. Денелен ер гунигласангүй. Энэ захирах дуртай хүн өөрийнхөө дургүйцлийг ил хэлсэндээ дотор нь онгойж байжээ. Нэгэнт хоосрохоос хойш айж, ашиггүй эелдэг үг хөвүүлэхийн хэрэг ердөө алга гэж боджээ. Ирж байгаа ажил хаягчдын тоо улам улам нэмэгдэж таван зуун хүн болж тэд хаалганы дэргэд шавааралдан Денеленг дайрч тарчилгахад бэлэн байв. Уурхайн ерөнхий мастер Денеленг араас нь татаж:

	— Ноён Денелен, бурхан минь! Тэд цөмийг хэмх цохино шүү дээ! Тэгж болохгүй гэв. 

	Денелен алдуурах гэж угзчиж уурлаж

	— Та нар бол бүлэг дээрэмчид! Хүлээж бай, манай тал дахиад хүчтэй болно! Хүчтэй болно! Тэр үед бид та нартай ярилцана! гэж шахцалдаж байгаа хүмүүс рүү сүүлчийн удаа хашхирав. 

	Денеленг аваад явчхав. Чихцэлдэж байсан хүмүүс шат өөд ухасхийн дайрч урд талын хүмүүс гишгүүр дээр чихцэлдэж байгаад төмөр хашлагыг нь гулзайлгаад хаяж орхив. Эмэгтэйчүүд хашхирч гууглацгаан эрэгтэйчүүдийг урдаа түлхэж тэднийг турхирч байлаа. Хаалга цоож, бөх түгжээгүй зөвхөн дэгээгээр торгосон байсан учир дорхноо онгойжээ. Харин бүсэлсэн тэр олон хүнд шат хэтэрхий нарийдаж үймээн дунд хүмүүс бие биеэ гишгэлж шахцалдаж байлаа. Хэрэв ар талд байсан хүмүүс өөр хаалгаар орохыг ухаараагүй сэн бол тэд нэлээн болтол орж чадахгүй байсан биз ээ. Тэд хүлээн авах, нүүрс ялгах өрөө, машин байрлах газраар нэг дүүрэв. Таван минутын дараа бүх уурхай тэдний мэдэлд оржээ. Тэд чигээрээ зүтгэдэг эзнийг ялсандаа баяр хөөр болж хашхирцгааж гараараа даллаж бүх дөрвөн давхраар тарцгаав. 

	Маэ айсандаа хамгийн түрүүчийн хүмүүстэй шатаар гүйж Этьен рүү

	— Харж байгаарай, Денеленг алуулж болохгүй шүү гэж хашхирч явав. 

	Этьен ч гэсэн мөн гүйж дараа нь Денелен мастеруудын өрөөнд орж хориглосон гэдгийг таамаглаад

	— Яая гэх вэ? Бид буруутай гэж үү дээ? Денелен уурласан шүү дээ гэж хариулав. 

	Гэвч Этьен биеэ барьж буцалсан ууртаа дийлэгдэхгүйг хичээж явсан болохоор их түгшиж байжээ. Үүнээс гадна авч ирсэн хүмүүс захиргаанаас нь гарч уур хилэн нь бадран ард түмний хүсэл зоригийг шаламгай биелүүлнэ гэсэн өөрийн мөрөөдөл нь бодож байсантай нь адилгүй болж байгааг хараад Этьений бахархал, түүний удирдагчийн хувьд бахархах бахархал нь гонсойж байлаа. Дайсанд ашигтайгаар зорилгогүйгээр сүйтгэх хэрэггүй гэж хашхиран тайвшруулах гэж уриалсан боловч тэр нь үр дүн өгөхгүй байлаа. 

	— Тогооны газар луу яваарай! Галыг нь унтраая гэж Түлэнхий хашхирч явав. 

	Левак хуурай олж түүгээрээ хутгаар даллаж байгаа юм шиг даллан аюултай шуугианыг нэвт хангинасан дуугаар

	— Аргамжийг нь тас огтолъё! Аргамжийг нь тас огтолъё! гэдэг аймшигтай юм хашхирав. Бүгдээрээ тэгж хашхиралдав. Нөхдийгөө тайтгаруулахыг оролдсон чигээрээ байгаа Этьен Маэ хоёр

	— Уурхай дотор хүмүүс бий шүү дээ нөхөд минь! гэж хашхирсан боловч дуу нь тэдний хашхирах шуугианд дарагдаж замхарч байлаа. Тэр хоёр нөхдийгөө чимээгүй болгож чадахгүй байлаа. Шуугиан улам нэмэгдэж зүг бүрээс

	— Тэднийг тэгэх хэрэгтэй! Яагаад тэд уурхайд орсон юм бэ?

	— Урвасан хүмүүс хохь нь! Тэгэх хэрэгтэй. Тэндээ үлдэг. Бас тэгээд гунганах юм юу ч алга шатаар дээшээ гарч болно гэж хашхирцгаав. 

	Шат бий гэж хэлсэн нэг хүний санаа галд тос хийх шиг болоход Этьен буулт хийхээс өөр аргагүй болж байна гэдгээ ойлгов. Этьен улам их золгүй явдал болохоос айж адаглахдаа чингэлгийг дээш гаргая гэж бодон өргөх машин руу шалавхан гүйж очив. Хэрэв дээш нь гаргахгүй бол дээд талд тас огтлогдсон төмөр аргамж байдаг хүнд жингээрээ дээрээс нь унаж хэмх цохиж болох ажээ. Машин хөдөлгөдөг хүмүүс жижүүрийн ажилчдын нэгэн адил зүг нь мэдэгдэхгүй алга болсон байлаа. Этьен өөрөө ажиллуулах бариулаас барьж авч хөшүүргийг нааш цааш хөдөлгөж байх зуур Левак хоёр хүний хамт бул тогтоож байдаг том хөндлөн төмөр дээр авираад гарсан байлаа. Чингэлгийг тулгуур дээр гаргаж ирэв үү үгүй юү ганг огтолж байгаа хуурайны жингэнэсэн дуу сонсогдож эхлэв. Энэ дуу бүх уурхайг догдлуулсан бололтой цөм нам гүм болж хүмүүс бүгдээрээ дээшээ толгойгоо өндийлгөн харж тун их догдолсон байдалтай чагнаж байлаа. Урд эгнээнд зогсож байсан Маэ хуурайны ган ир бүх уурхайчдын зовлонтой хувь заяанаас ангижруулж золигийн хар амны хоолойг тас огтлоход хүмүүс түүн рүү орохгүй болно гэж найдаж байгаа бололтой дотроо баяртай байгаа нь мэдэгдэж байлаа. 

	Гэнэт Түлэнхий шатаар гүйж

	— Зуух унтраая! Тогооны газар луу яваарай! гэж дахин хашхирч гарав. 

	Эмэгтэйчүүд түүний хойноос дагаж гүйцгээв. Маэгийн гэргий бүгдийг тэднээр эвдүүлэхгүй гэж тэдэнтэй хамт нийлж гүйв. Маэгийн гэргий нөхрийнхөө нэгэн адил нөхдийгөө ухааруулахыг бодож байжээ. Маэгийн гэргий энэ хүмүүсийн дотор хамгийн тайван нь байсан болохоор тэрээр эзний юмыг сүйтгэхгүйгээр өөрийнхөө эрхийг хамгаалж болно гэж боддог байжээ. Маэгийн гэргийг тогооны газар ирэхэд эмэгтэйчүүд тэнд хоёр галчийг нь хөөж амжсан. Түлэнхий авгай нэг зуухны амны дэргэд явган сууж том том хүрзээр улаан цогийг улайрсан юм шиг гаргаж хар утаа манаруулан асаж байгаа тоосгон шалан дээр шууд овоолж байв. 

	Тогооны газарт нийтдээ арван зуух, таван генератор байдаг ажээ. Түдэлгүй бусад эмэгтэйчүүд ажилд улайран оров. Левакийн гэргий хоёр гараараа хүрз барьж байдгаараа ажиллаж гарав. Хажуу талд нь Мукетта банзлаа шатаахгүйг бодож өвдөгнөөсөө дээш шуун ажиллаж байлаа. Түймрийн туяанд гэрэлтэж байгаа юм шиг энэ тамын гал тогооны газарт бүх хүмүүс цус шиг улаан харагдаж цөмөөрөө хөлс нь гоожиж үс гэзэг нь арзайн онгод нь орсон удган шиг харагдаж байлаа. Шатаж байгаа овоолоостой цог улам нэмэгдэж халуунд тогооны газрын уудам тасалгааны тааз час тас дуугарч эхлэв. 

	— Боль! Муу пин нь шатах нь байна! гэж Маэгийн гэргий хашхирахад

	— Тэгвэл сайн! Ёстой нэг ажил!.. Муу золигуудыг! Нөхрийнхөө хариуг авна гэж би тэдэнд ярьсан шүү дээ! гэж Түлэнхий хариулав. 

	Яг энэ үед

	— Болгоомжтой! Би одоохон унтраая! Уур шууд тавьж орхиё! гэж Жанлен хашхирав. 

	Жанлен түрүүчийн хүмүүсийн нэгэнд гүйж ирж чихцэлдсэн улсын дотор орон энэ үймээн дунд ямар нэгэн юм хийе гэж бодон баярлаж цоргыг нь онгойлгож тогооноос уур гаргая гэдэг бодол түүнд оржээ. Уур бууны дуу нижигнэж байгаа юм шиг годгодон гарч шуугьж исгэрэн, чих дөжирмөөр жингэнэж нүжигнэн таван тогоо агшин зуур хоосон болов. Бүх юм уурын мананд харагдахгүй болж улаан цог бүдгэрэн хөдөлж байгаа эмэгтэйчүүд сүүдэр шиг болжээ. Бөөн цагаан манангаас цухуйж харагдаж байгаа дээд давхар өөд авиран гарч тийм шуурга гаргаж чадсандаа баярлаж амаа чихээ хүртэл ангайж хөхрөн хөөрч чихцэлдсэн хүмүүс харж байгаа Жанлен л ганцаараа тод харагдаж байлаа. Энэ ажил арван таван минут үргэлжлэв. Галыг бүрмөсөн унтраах гэж шатаж байгаа бөөн нүүрс рүү хэдэн хувин ус хийж түймрийн аюулыг арилгасан боловч чихцэлдэж байгаа хүмүүсийн хорсол намжсангүй харин улам улам шатав. Эрэгтэйчүүд гартаа алх барьж эмэгтэйчүүд бөөрөнхий төмөр барин шатаар гүйлдэж генераторыг зад цохиж машиныг эвдэн уурхайг ч сүйтгэнэ гэж хашхиралдаж гарав. 

	Этьенд хэл хүргэсэн учир тэр Маэтай хамт гүйж ирэв. Этьен өөрөө ч гэсэн өшөөгөө авах юм сан гэдэг энэ хүслэнд автагдан мансуурсан боловч хүчлэн биеэ барьж аргамжийг тас огтолсон, зуухыг унтраасан, тогоог хоосон болгосон, энэ чинь уурхайг ажиллах боломжгүй болж байгаа хэрэг гэж хэлэн бусдыгаа тайвшир гэж гуйж явав. Гэвч түүний үгэнд орохгүй байв. Энэ долгион түүнийг дахин гуядна гэдгийг тэр мэдэж байв. Гэтэл хашаа доторх доошоо орох бэлтгэл нүхний намхан хаалганы дэргэд хүмүүс гууглаж исгэрэн:

	
	— Урвагчид тонил! Өөдгүй аймтгай новшнууд! Тонил! Тонил! гэж хашхирав. 



	Уурхайгаас шатаар авирсан хүмүүс гарч ирэв. Түрүүчийн улс хурц наранд гялбаж учраа олохгүй дороо зогсож нүдээ анивалзаж байснаа дараа шалавхан замдаа орж зугтаахын ганц хүслэн болж цувж яаралтай хөдлөв. 

	— Өөдгүй амьтад тонил! Новшнууд! Урвагчид гэж хойноос нь хашхирч байлаа. Ажил хаягчид гүйж ирэн шавааралдав. Уурхайн дээрх барилгад хоёр гурван минутын дотор нэг ч хүн үлдсэнгүй. Монсугаас ирсэн таван зуун хүн Вандамын ухарч, урваж итгэлийг эвдэж уурхай руу орсон уурхайчдыг хоорондуураа гаргах гэж хоёр эгнэн зогсоод уранхай хувцас өмсөж хар тоосонд хучигдсан тэднийг гарч ирэх бүрд «хараач хө, хөл нь хөнөг, бөгс нь бүрхээр шиг юм» «үүний хамар нь унаж орхиж» «Галт уул»-ын банзал хүүхнүүдэд баярлалаа гэж хэлээрэй «Тэдний нүд сохорч орхиж. бутны шар давирхайгаар хараа оруулж ч болохгүй!» «Үүнийг ээ, үүнийг! Гулзгар туранхай гэж яах аргагүй! Ёстой нэг шургааг байна даа!» гэж хатуу үгээр шоолж байв. Нүүрс зөөгч бүдүүн хүүхэн гарч ирэхэд галзуурсан юм шиг тачигнатал хөхөрцгөөн «Иш-ш цүлхгэр хөхтэй, цүндгэр гэдэстэй бандгар бөгстэй!» гэлцэн хүн бүр түүнийг чимхэж үзэж байв. Тоглоом биш шоглоом болж жаахан хэтэрвэл зодоон гарахад дөхөж байлаа. Золгүй уурхайчдын цуваа үргэлжилсээр байв. Тэд хүйтэнд жихэрч доромжлолыг тэсэн, мөрөө хавчин зодуулах вий гэж духаараа хялайн харж нэг нэгээрээ цуварсаар байлаа. Тэд хаалгаар гадагшаа гарч зугтаж болох болсон цагтаа л сая нэг дотор нь уужирч байжээ. 

	— Энэ чинь яагаад энэ билээ! Хэчнээн хүн байна даа? гэж Этьен дуу алдав

	Уурхайчид зогсоо зайгүй цувж гараад байхлаар нь Этьен гайхаж уурхай руу мастеруудаас айсан өлссөн хэдэн хүн орсон биш байна. Ой дотор болсон өчигдрийн хурал дээр надад худал хэлсэн байх нь ээ? Жан-Бартын уурхайнхан бүгдээрээ ажилдаа гарчээ гэж бодоод зэвүү нь хүрчээ. Шавалийг босгоны дэргэд байхыг хараад Этьен гэнэт уур нь буцалж хаалга руу гүйж очин: 

	— Уухай өөдгүй амьтан чи! Чи чинь юу гэж биднийг дуудаж уриалсан билээ? гэж хашхирав. 

	Хараах дуу сонсогдож чихцэлдээн болон ажил хаягчид урвагчийг дайрахад бэлэн байв. Харж байна уу! Өчигдөр бидэнтэй хамт тангараг өргөсөн гэтэл одоо өөрийнхөө бүх дотно нөхөдтэйгөө уурхайд шургаж орсон байна! Хүмүүсийг доромжилъё гэж бодоо юу? гэлцэв. 

	— Бариад ав түүнийг! Уурхай руу хая! Уурхай руу хая! гэж хашхиралдав. 

	Айж царай нь цайсан Шаваль өөрийгөө цагаатгах гэж аман дотроо нэг юм үглэтэл бусдын адил уур хилэн нь бадарсан Этьен түүнийг нь тасалж:

	— Чи бидэнтэй явах гэж хүсдэг байсан. Одоо явна даа... новш минь алхаад! гэж галзуурсан юм шиг хашхирав. 

	Хүмүүс дахин хашхирцгааж Этьений дууг сонсогдуулахгүй болов. Катрин гарч ирж хурц наранд нүд нь гялбаж хилэн нь бадарсан хүмүүсээс айж сандрав. Нэг зуун хоёр шатны гишгүүр бүрийг дамжсан Катрины хөл нь гуйвж алганаас нь цус гоожиж амьсгаадаж байлаа. Эх нь түүнийг гэнэт харж түүн рүү дайран цохих гэж гараа далайн:

	— Ээ муу өөдгүй амьтан! Чи бас энд байгаа юм уу... Эхийгээ өлсөж үхэх гэж байхад харин чи явдаг хүнийхээ төлөө эхээсээ урваж байдаг байна! гэж загнав. 

	Охиныгоо эх нь алгадах гэтэл Маэ түүний гарыг барьж саад хийв. Маэ ч бас өөрөө уур нь буцалж Катрины мөрнөөс шүүрэн авч сэгсчин өөдгүй зан гаргаж байна гэж загнав. Гэргийтэйгээ Маэ хоёулаа их уурлаж бусдаас чанга хашхирцгааж байлаа. 

	Этьен Катриныг хараад улам ч их уурлаж

	— Замд ор! Өөр уурхай руу явна! Өөдгүй амьтан минь чи ч бас бидэнтэй хамт явах болно! гэж хашхирав. 

	Шаваль хувцас солих газраас модон шаахайгаа авч, ноосон сүлжмэл цамцаа мөрөн дээрээ хаяв уу үгүй юү хүмүүс тойрч сэгсчиж гудчаад байхад арга буюу бусадтай хамт өөрийн эрхгүй гүйв. Катрин ч бас шаахайгаа өмсөөд өвлийн цагт пальтоны оронд өмсдөг байсан эрэгтэй хүний хуучин хөвөнтэй цамцаа хаалганы дэргэд хам хум товчилж аван Шавалийг хүмүүс тарчилгана гэж лавтай бодож байсан болохоор түүнийгээ аюулд ганцаарыг нь орхихгүй гэж бодон хойноос нь амь тавин гүйв. 

	Хоёрхон минутын дотор Жан-Бартын уурхай хүнгүй болов. Жанлен нэг газраас мал хариулагчийн бүрээ олж үнээ сүрэг цуглуулах гэж байгаа юм шиг паржигнасан дуу гарган үлээж явав. Түлэнхий, Левакийн гэргий, Мукетта зэрэг эмэгтэйчүүд түргэн явах гэж банзлаа дээш болгон Левак сүхээ дээр өргөж хөгжим удирдаж байгаа юм шиг эргүүлж явав. Хүмүүс шинээр нэмж ирсээр мянга орчим хүн цугларч чихцэлдсэн олон зам руу үерийн урсгал шиг дахин оров. Хаалга нь хэтэрхий нарийхан байсан учир хашааг нь зад дайран эвдэв. 

	— Уурхай руу! Урвагчид тонил! Ажлаа зогсоо! гэж хашхирав. 

	Харин Жан-Бартад гэв гэнэт чимээ аниргүй нам гүм болов. Нэг ч хүнгүй, ямар ч чимээгүй болжээ. Денелен мастеруудын өрөөнөөс араасаа хүн дагаж ирэхийг гараараа занган хориглосоор ганцаараа гарч ирээд юу болсныг ажиглан харав. Денелений царай нь цайсан боловч цухалдсангүй. Денелен эхлээд уурхайн ам нүх рүү очиж хэрчиж хаясан аргамжийг харж удаан зогсов. Чингэлэг дээр ямар ч хэрэггүй болсон ган аргамжны тасархай унжиж байлаа. Хуурайгаар хуурайдагдсан үхлийн шарх нь шив шинээрээ гялалзаж хар тосоор хучигдсан бараан өнгөнөөс нь эрс ялгагдаж байлаа. Дараа нь Денелен машин байдаг байр өөд авиран гарч саа өвчин туссан мундаг том хөлийн шилбэтэй адил хөдөлгөөнгүй зогсож байгаа сэжлүүрийг харж хүйтэн төмөрт нь гараа хүргэж үзээд үхсэн амьтны хүйтэн биед хүрсэн юм шиг давхийн цочив. Дараа нь тогооны газраар орж ам нь онгойн харлаж ус дүүрсэн зуухны өмнүүр аяархан яван генераторыг хөлөөрөө өшиглөж үзэхэд тэр нь хоосон торх шиг бүдэг дуугарч байжээ. Ингээд цөмөөрөө дуусдаг байж, хоосрох нь зайлшгүй байжээ. Ган аргамжийг гагнаж засаад тогоон доор гал түлдэг юм гэлээ ч гэсэн ажилчдыг хаанаас авах вэ? Ажил хаялт дахиад хоёр долоо хоног үргэлжлэхэд л Денелен бүрэн сүйрлээ гэсэн үг. Гэвч гарсан сүйрлийг ойлгосон боловч «Монсугийн дээрэмчдийг» үзэн ядсангүй. Харин энэ аюулын хариуцлага нь бүх нийтийнх, бүх нийтийг хамрах олон зуун жилийн гэм мэт бодогджээ. Ажил хаягчид мал шиг тэнэг болох нь яриагүй, бас тэгээд ном ч уншиж чаддаггүй улс шүү дээ. Амьдрал нь гэж яана! Өлсөж үхэж байгаа шүү дээ гэж бодов. 

	 

	 


IV

	 

	Цан хүүрэгт цайж, өвлийн наранд гялалзан харагдах талын дундуур ажил хаягчид замын хоёр талаарх манжингийн талбайгаар нэг бараантан явцгаана. 

	Үнээний бэлчээр гэдэг газраас эхлээд Этьен дахин удирдагч нь болов. Этьен явж байгаа хүмүүсийг зогсоохгүйгээр явдал дунд нь хашхирч шийдвэр өгөн жагсаалыг эмх замбараатай болгоно. Хамгийн түрүүнд Жанлен бүрээгээ үлээн гүйж түүний араас эхний эгнээнд эмэгтэйчүүд зарим нь мод шийдэм барин явж байлаа. Маэгийн гэргийн нүд алсад шударга ёс ноёрхсон мөрөөдсөн газар минь үзэгдэх нь үү үгүй юү гэж ийш тийшээ харж хайж байгаа мэт урагш ширтэн алхана. 

	Түлэнхий, Левакийн гэргий, Мукетта гурав дайнд явж байгаа цэргүүд шиг том том алхалж явна. Ингэтэл цагдаатай дайралдвал тэд эмэгтэйчүүд рүү хэрхэн дайрах зүрхтэй эсэхийг хармаар байв. Эмэгтэйчүүдийн араас эрэгтэйчүүд замаар эмх замбараагүй цуварч сүүл рүүгээ өргөжин урт төмөр гозолзуулан явав. Тэдний дотор Левакийн барьж даллаж явсан хурцалсан ган сүх хамгийн дээр наранд гялалзан харагдана. Этьен цувааны дунд урдаа авч яваа Шавалийг хараанаасаа салгалгүй дагаж түүний араас Маэ, Катрин руу муухай харан явна. Эрэгтэйчүүдийн дунд яваа ганцхан эмэгтэй нь Катрин байжээ. Катрин Шавалийг хүмүүс зодож жанчих вий гэж айн түүний хойноос ойрхон ойрхон мэрийн алхаж байлаа. Олон хүн толгой нүцгэн явсан бөгөөд салхинд үс нь хийснэ. Цөмөөрөө үг дуугүй явж зөвхөн модон шаахайны товор товор хийх дуу сонсогдох нь Жанлены мал хариулах бүрээний дуугаар замаар сүрэг мал нижигнэн давхиж байгаатай төстэй байлаа. 

	Түдэлгүй :

	— Талх! Талх! Талх! гэж хашхирцгаав. 

	Бага үд болов. Ажил хаясан бүтэн хагас сард хүмүүс тун их өлсжээ. Тариалангийн талбай дундуурх энэ аялалд тэднийг өлсгөлөн улам ч их зовоожээ. Өглөө зарим нэг нь талхны хальс, зарим нэг нь Мукеттагийн авч ирсэн хэдхэн самраас иджээ. Гэвч үүнийг аль өглөө идсэн болохоор одоо тэдний гол тэсэхийн аргагүй харлаж, өлсөхийн зовлонгоос болж урвагчдыгаа эсрэг хорсох нь улам ч нэмэгдэв. 

	— Уурхай руу! Ажиллахыг болиулна! Талх! гэж хашхирцгааж явав. 

	Этьен өглөө оногдсон талхаа идээгүй татгалзсан учир дотор нь сүрхий хорсож халуун оргиж байв. Этьен өлсөж байна гэж гомдол гаргаагүй боловч цагаан савтай архинаасаа нэг л мэдэхэд балгасан байх нь олширч сүүлдээ хамаг бие нь чичирч хэрэв архигүй бол тэсэж чадахгүй уначихмаар санагдаж байжээ. Этьений царай улайж нүд нь эвгүй гялалзаж байсан боловч толгой нь эрүүл байсан болохоор ямар ч зорилгогүй сүйтгэхээс зайлсхийхийг хүссэн хэвээрээ байв. 

	Жуазелийн зам дээр тулж иртэл эзэндээ хорсож жагсаалтай нийлсэн Вандамын уурхайчны нэг өшөөгөө авах гэж нөхдөө баруун тийшээ эргүүлэн

	— Гастон-Мари руу явцгаая! Хөөргийг зогсооё! Жан Бартын уурхайг ус аваг! гэж чанга хашхирав. 

	Этьен хэдийгээр уурхайгаас ус татах явдлыг зогсоож болохгүй гэж нөхдийгөө гуйж ятгаж байсан боловч чихцэлдсэн олон хүмүүс нөгөө уурхайчны үгэнд орж баруун тийшээ эргэв. Уурхайн нүх хонгилыг сүйтгэхийн хэрэг юу байна? Хэдийгээр эзэнтэйгээ дайсагналцаж байдаг боловч ажилчин хүний сэтгэлд сүйтгэхийн эсрэг бодол төржээ. Маэ ч гэсэн бас машинд уурлах нь шударга биш явдал гэж үзэж байв. Гэвч уурхайчин урьдынхаа адил өшөөгөө авна гэж уриалаад байхад Этьен түүний уриалгыг няцаахыг хичээн:

	— Миру руу явцгаая! Урвагчид тэнд ажилласаар байна! Миру руу явцгаая Миру руу явцгаая! гэж хашхирав. 

	Этьен шийдэмгий зангаж чихцэлдсэн олон хүмүүсийг зүүн тийш нь эргүүлэхэд Жанлен бас л урд нь орж аль байдаг хүчээрээ бүрээдэж байв. Чихцэлдсэн хүмүүс налран эргэж Гастон Марийн уурхай энэ удаа аврагджээ. 

	Тэд дахин хөдөлж Миругийн зүг явцгаав. Дөрвөн километр газрыг хагас цагийн дотор бараг гүйх шахам явж туулав. Энэ хавийн хязгааргүй тал газрыг суваг хэрчиж түүний мөс тууз мэт зурайн харагдаж байлаа. Цагаан цан хүүргээр бүрхэгдсэн үедээ лааны олон салаат суурьтай адил харагдах эрэг хавийн навч шилмүүс нь унасан моднууд л тэнгэрийн хаяа хүртэл цэлийсэн уудам тал газарт содон харагдана. Монсу, Маршьен, гүвээний цаана халхлагдаж эргэн тойрон тариалангийн нүцгэн талбай нүд алдам цэлгэр тал харагдаж байв. 

	Ажилчид уурхайд тулж ирээд нүүрс ялгах гүүрэн дээр гарч тэднийг хориглохоор зогсож байгаа өвгөн мастерыг харав. Монсугийн уурхайн ахмад мастерын нэг цав цагаан толгойтой төлөв зантай өвгөн Кандьег бүгдээрээ сайн мэддэг байжээ. Тэр дал хүртлээ үргэлж нүүрсний уурхайд ажилласан мөртөө тун гайхалтай эрүүл чийргээрээ алдартай хүн ажээ. 

	— Зовлонтой тэнүүлчид минь та нар энд юу гэж ирэв ээ? гэж тэр хашхирахад ирсэн ажилчид зогсоцгоов. Тэдний урьд эзэн биш харин их хүндэтгэдэг өвгөн ажилчин нөхөр нь байсан болохоор тэд зогсжээ. 

	— Танай энд уурхайд хүмүүс ажиллаж байна. Тэдний цөмийг нь гаргаад ир гэж Этьен хэлэхэд

	— Тийм ээ ажиллаж байгаа. Далан хүн уурхайд орсон. Бусад нь өөдгүй та нараас айгаад ороогүй. Цаг болоогүй байхад нэг ч ажилчин уурхайгаас гаргахгүй гэдгийг мэдээрэй. Харин та нарт хэлэх юм байвал надад хэл! гэж өвгөн Кандье ярив. 

	Дургүйцлийн дуу гарч эрэгтэйчүүд хөл дээрээ тогтож ядан эмэгтэйчүүд урагш хөдлөхөд өвгөн мастер гүүрнээс түргэн бууж, хаалгыг биеэрээ халхалж зогсов. 

	Маэ ярианд оролцохоор шийдэж:

	— Өвгөөн, энэ бол бидний эрх. Хэрэв бид ухамсаргүй хүмүүсийг ажлаас нь гаргахгүй юм бол бид нийт олныг хамарсан ажил хаялтад яаж хүрэх билээ гэж хэлэв. 

	Өвгөн мастер дуугүй зогсож байв. Тэр хүн ажилчны хөдөлгөөний асуудлыг Маэ шиг бага мэддэг бололтой байв. 

	Эцэст:

	— Та нарын эрх мөн үү, үгүй юү гэж би хэлээгүй байна. Гэвч би тушаал авсан хүн. Тушаалыг дагаж биелүүлэх ёстой... Би энд ганцаараа байгаа. Хүмүүс газар доор гурван цаг хүртэл ажиллах ёстой. Тэд тэнд гурван цаг хүртэл байх болно гэж хариулав. 

	Хүмүүс исгэрч гууглан түүний хэлж байгаа үгийг сонсогдохгүй болгож өвгөн мастерыг гар занган сүрдүүлэв. Эмэгтэйчүүд түүнд яг тулан очиход тэдний халуун амьсгаа нүүрэн дээр нь мэдэгдэж байв. Гэвч өвгөн толгойгоо дээр өргөн эршүүд хэвээр зогсоно. Түүний буурал үсийг салхи сэвэлзүүлж байлаа. Зориг гаргаснаас хоолой нь улам ч хүчтэй чанга дуугарч энэ их шуугианыг нэвт:

	— Оруулахгүй! Чөтгөр та нарыг ав, та нар орохгүй. Тангараглана. Нарны гэрэлтэйд тангараглана. Аргамжинд хүрэхийг зөвшөөрснөөс үхсэн нь дээр!.. Наашаа битгий яв! Битгий яв! Хэрэв явбал би та нарын нүдэн дээр уурхай руу унаж үхнэ гэж тод хэлэв. 

	Чихцэлдсэн хүмүүс хөдөлж ухрав. 

	— Хэн үүнийг ойлгохгүй байх билээ? Зөвхөн ямар нэгэн гахай л ойлгохгүй. Би чинь та нартай адилхан ажилчин шүү дээ. Намайг хамгаал гэсэн юм. Тиймээс ч би хамгаалж байна гэж үргэлжлүүлэн ярив. 

	Өвгөн Кандье цаашид нэг их юм ярьсангүй. Үхэх шахаж байгаа өвгөн нүдний нь харааг муутгасан эвгүй харанхуйд тавин жил газар доор цэргийн сахилга батад захирагдаж сурсан болохоороо чигээрээ зүтгэсээр байв. Нөхөд нь догдолж түүн рүү харан хүн бүрийн дотор түүний хэлж байгаа үг, аюултай үед цэргийн ёсоор захирагдаж хүлцэнгүй байх нь аргагүй гэж бодогджээ. Кандье тэднийг бас л тээнэгэлзэж байна гэж бодон:

	— Та нарын нүдэн дээр уурхай руу унаж үхнэ! гэж давтан хэлэв. 

	Энэ үг чихцэлдсэн хүмүүсийг донсолгожээ. Тэд хажуу тийшээ эргэж замаар тариалангийн талбай дундуур хязгааргүй үргэлжилсэн шууд дардан замаар явцгаав. 

	— Модлен руу явцгаая! Кревкер луу явцгаая! Ажлыг нь зогсооё! Талх! Талх! гэж дахин хашхирцгаав.

	Гэтэл гүйж байгаа хүмүүсийн яг бөөн дунд нь үймээн гарав. Гэнэт зогссоныг далимдуулан Шаваль зугтаах гэсэн гэж ярилцав. Этьен түүний шилэн хүзүү дээрээс нь барьж аваад хэрэв Шавалийг ямар нэгэн урвах юм бодвол хавиргыг нь хуга цохино гэж заналхийлжээ. Шаваль тавиулах гэж оролдон

	— Чи яаж байна? Яагаад барьж авч байна? Бид цаашид эрх чөлөөгүй гэж үү? Би та нартай энд явж бүүр хөлдлөө. Бүтэн цагаар хүйтэн дунд явж байна! Би усанд орох хэрэгтэй байна! Одоохон намайг явуулаач! гэж хашхирав. 

	Үнэндээ ч хөлсөнд норсон арьсанд нь нүүрсний жижиг хэлтэрхий, нүүрсний тоос наалдаж загатнуулж өвтгөн зовоож, бас цамц нь нэвт дааруулж байв. 

	— Дуугүй яв. Хэрэв тэгэхгүй бол бид чамайг өөрсдөө угааж өгнө шүү. Чи яагаад хүмүүсийг турхирч цус шаардсан билээ? гэж Этьен хариулав. 

	Цөмөөрөө урагшаа байдгаараа гүйн гүйсээр байв. 

	Эцэст Этьен Катрин руу эргэж харав. Катрин тэсвэрлэж явж байгаа харагдсан боловч эрэгтэй хүний элэгдсэн цамцтай буртаг болсон өмдтэй даарч чичирч тун өрөвдмөөр бөгөөд хажууд нь явахад Этьенд тун хэцүү бодогдов. Катрин ядарч голтой төдий байгаа бололтой мөртөө бусдаасаа хоцрохгүйг хичээн гүйсээр л байв. 

	— Яв, бид чамайг явуулъя, яв гэж Этьен эцэст Катринд хэлэхэд Катрин дуулаагүй юм шиг царай гарган Этьен рүү зэмлэж байгаа бололтой харав. Катрин агшин зуур ч зогссонгүй. Өөрийнхөө явдаг хүнийг Катрин яаж зовлонд орхих билээ дээ? Шаваль эелдэг биш тэр ч байтугай Катриныг зоддог нь мэдээж боловч тэр Катрины явдаг, Катрины амьдралд дайралдсан анхны эр шүү дээ. Мянга гаруй хүн ганц Шаваль руу дайрч давшилж байгаад нь Катрин зэвүүцэж явжээ. Катрин түүнтэй дурлалын ямар ч холбоогүй байсан байлаа ч гэсэн түүнийг өрөвдөж хамгаалахад бэлэн байв. 

	— Зайл! гэж Маэ ууртайгаар зандрахад Катрин давхийн цочиж зөвхөн алхаагаа удаашруулав. Түүний хамаг бие чичирч уйлснаас болж зовхи нь хавдсан байв. Минутын дараа Катрин өөрийнхөө байрандаа эргэн орж бусдынхаа хамт дахин гүйв. Катриныг цаашид хөөхөө болив. 

	Ажил хаягчид Жуазелийн хөндийг огтлон, кроны замаар жаахан гүйцгээснээ дараа нь Куньегийн зүг эргэж явцгаав. Энэ хавьд алсад үйлдвэрийн яндан гозойж, засмал замын дагуу модон саравч, тоос болсон өргөн цонхтой дархны газрын тоосгон барилгууд үргэлжилнэ. Эхлээд нэг зуун ная, дараа нь Далан зургаа гэдэг ажилчдын тосгоны хажуугаар гарахад бүрээний дохио, мянган хүний уриа дамжуулан эрэгтэй эмэгтэй хүмүүс намхан байшингаас гарч ирж аль байдгаараа гүйн жагсаалыг гүйцэж байлаа. Мадленд ирэхэд мянга таван зуугаас цөөнгүй хүн цугларсан байв. Зам налуу ташуу руу бууж ирсэн байлаа. Шуугилдан яваа ажил хаягчид уурхайг эзлэн авахын тулд овоолоостой шороог тойрч гарах ёстой байв. 

	Дөнгөж өдрийн хоёр цаг болж байсан боловч урьдчилан мэдээ авсан мастерууд ажилчдыг дээш түргэн гаргахыг хичээж ажил хаягчдыг ирэхэд уурхайд үлдсэн ажилчдын сүүлчийн хэсэг хорин хүн чингэлгээр гарч байв. Тэднийг зүг зүг тийшээ аль байдгаараа гүйхэд чулуугаар шидэв. Хоёрыг нь зодож нэгний нь цамцны ханцуйг таслав. Зугтааж байгаа хүмүүсийг хөөснөөс болж тоног төхөөрөмж нь аврагдан, ган аргамж, уурын тогооны алиныг ч хөдөлгөсөнгүй. Ажил хаягчид цааш зэргэлдээ уурхай руу явцгаав. 

	Кревкер гэдэг энэ уурхай Маденаас таван зуун метр хэртэй газар байдаг ажээ. Тэнд ажил хаягчид уурхайгаас гарч байгаа ажилчидтай дайралдав. Эмэгтэйчүүд нүүрс зөөгч хүүхний нэгийг нь барьж аван хүчтэй цохисноос өмд нь урагдаж хөхрөлдөж байгаа эрэгтэйчүүдийн нүдэн дээр бөгсийг нь ил гаргав. Тэндхийн уурхайчдыг зодож хөх нөж болгон заримынх нь хамраас нь цус гоожуулав. Өшөөгөө авах юм сан гэж эртнээс бодож байсан нь түлхэж хайр найргүй хандах явдал нэмэгдэн бүх хүмүүсийн толгой балартаж «Урвагчид үхэл» гэдэг үгийг аль байдаг тэнхээгээрээ хашхирч, үзэн ядах үглэл, ажлын өчүүхэн хөлсийг чамласан үг, өлссөн хүмүүсийн талх шаардах дуу цуурайтаж байлаа. 

	Ган аргамжийг хуурайдаж гарсан боловч хуурай нь даахгүй, урагш түргэн түргэн явах гэж байгаа үед түүнийг хуурайдаж байх нь хэтэрхий удаан юм шиг санагджээ. Тогооны газарт цоргыг нь хугалж, асаж байгаа гал руу нь байдаг хүчээрээ далайн хувингаар ус цацахад үнсний ширмэн сараалж дэлбэрэв. 

	Хашаа дотор үлдсэн хүмүүс Сен-Том руу явахаар яарав. Энэ уурхай хатуу дэглэм журамтай, ажил хаялт түүнийг хөндөөгүйгээр барахгүй тэр үед долоон зуун хүн газар доор ажиллаж байх ёстой байсан нь ажил хаягчдыг зэвүүцүүлэв. Шийдэм барьж тэднийг хүлээн алхам алхамд тулалдаж чухам хэн дийлэхийг үзнэ гэж байтал өглөө тосгон дундуур дооглуулж явж өнгөрсөн цагдаа нар Сен-Томд байгаа гэдэг сураг гарав. Чухам энэ сураг хаанаас гарав аа? Үүнийг хэн ч хариулж чадахгүй байв. Гэлээ ч гэсэн ялгаагүй аймшигтай байсан болохоор Фетри-Кантель руу явахаар шийдэв. Чихцэлдсэн хүмүүс дахин үймж, цөмөөрөө их замдаа орж модон шаахайгаа тажигнуулан «Фетри-Кантель руу явцгаая, Фетри Кантель руу явцгаая! Тэнд бас дөрвөн зуугаас доошгүй өөдгүй амьтад ажиллаж байгаа. Үймээн ч гарна даа!» гэж хашхиралдан хөдөлцгөөв. Уурхай гурван километрийн зайтай газар Скарп голын ойролцоо хаалтын цаад талд байдаг байжээ. Ажил хаягчид Боньегийн зам өнгөрөөд Платриерийн гөвөөгөөр авирч явтал гэнэт нэг хүн чухам хэн болох нь ер мэдэгдсэнгүй Фетри-Контельд цэрэг ирүүлсэн байх аа гэж хашхирав. Гэтэл бүгдээрээ тийм байгаа, тэнд заавал цэрэг байх ёстой гэж ярьцгаав. Цөмөөрөө яахаа мэдэхээ байж алхаагаа удаашруулав. Ядуурч хоосорсноос гарсан ажил хаялтад эзлэгдсэн нүүрсний уурхайн энэ хязгаарт хүмүүс хэд хэдэн цаг тэнүүчилсэн энэ замаар сандралын салхи үлээжээ. Тэд яагаад нэг ч удаа цэрэгтэй дайралддаггүй билээ? гэдгийг асуумаар ажээ. 

	Хууль дүрэм байдаггүй хачин юм аа! Энэ асуудал тэднийг их зовоож нухлагдах цаг дөхөж байгаа байх гэж санагдан залхаан цээрлүүлэгч нарын тухай бодогдох болов. 

	Хэний хэлсэн уриалгаар бүх хүмүүс өөр зүг рүү өөр уурхай руу чиглэж байгаа нь мэдэгдэхгүй байв. 

	— Виктуар! Виктуарийн уурхай руу явцгаая! гэж хашхиралдав. 

	Энэ уурхайд цэрэг цагдаа байхгүй хэрэг үү? гэдгийг мэдэхгүй байжээ. Гэвч бүгдээрээ тайвширсан бололтой огцом эргэж Бомоны зүг явцгаан тариалангийн талбай дундуур шууд гаран Жуазелийн зам руу эргэн явав. Тэдний замд төмөр зам дайралдахад хаалт модыг нь эвдэж зам гарган түүн дээгүүр хөндлөн гарав. Монсуд ойртож ирэхэд үелсэн гүвээнүүд улам улам намхан болж хар байшингуудтай Маршьены зах хүртэл алс үргэлжилсэн манжингийн тариалангийн талбай цэлийнэ. 

	Бас чилгэр таван километр газар явах ёстой байв. Гэвч хүмүүс дүрэлзсэн зориг гарган нэг ч хүн ядарч байгаагаа болон цус гартлаа холгосон хөлөө өвдөж байгааг мэдээгүй юм шиг явцгааж байлаа. Жагсаал улам нэмэгдэж сүүлд нь ажилчдын тосгоноос зам зуур нийлсэн хүмүүс явцгааж байлаа. Сувгийг Магашийн гүүрээр гарч, Виктуарын уурхайд ирэхэд хоёр мянган хүн цугларсан байв. Тэр үед гурван цаг болж ээлж дуусан газар доор нэг ч хүн үлдээгүй байжээ. Ямар ч үр дүнгүй заналхийлсэндээ урам нь хугарсан ажил хаягчид нүүрс малтагчдын халаанд ирсэн уурхай доторх зам нүх ухдаг ажилчин, мужаан, юм хум эмхэлдэг ажилчин, засварын ажилчныг тоосгоны хэлтэрхийгээр шидэж гарав. Довтлуулсан хүмүүс сандран зугтаацгаав. Эзэнгүй уурхай ажил хаягчдын мэдэлд ингэж оржээ. Урвагчид нуугдаж алгадах хүн олдохгүй болохоор тэд уур нь буцалж эд хогшил руу дайрцгаав. Яваа яваандаа нэмэгдэж байгаа үзэн ядах хорслын хортой идээ бээрийн сав дэлбэрчээ. Өлсгөлөнгийн жилүүдэд алаан хядаан, эвдрэл сүйрлээр гэмтнээс өшөөгөө авах шунал төрөв. 

	Саравчны цаад талд хүмүүс тэргэнд нүүрс ачиж байхыг Этьен ажигламагцаа

	— Эндээс одоохон тонил! Нэг ширхэг нүүрс ч гаргахгүй! гэж хашхирав. 

	Этьений тушаалаар ажил хаягч зуу гаруй хүмүүс гүйж ирэхэд нүүрс ачиж байсан улс арай гэж нуугдаж амжжээ. Үргэсэн морьдыг тэрэгнээс гаргаж цавь руу нь хатгахад давхин явцгааж, тэрэгнүүдийг онхолдуулж голыг нь хугалав. Левак галзуурсан юм шиг байдаг хүчээрээ нүүрстэй тэргэнцрийг онхолдуулж нүүрс ялгах байр луу оруулдаг гүүрний тулгуурыг огтолж гарав. Багана нь хүчрэгдэхгүй болохоор ган төмрийг нь авч хаяж уурхайн бүх талбай дээр байгаа төмөр замыг эвдэлье гэдэг бодол Левакийн санаанд оржээ. Түдэлгүй цөмөөрөө энэ ажлаар оролдож гарав. Маэ төмөр царилаар хөшүүрэгдэж зам төмрийн дэр модыг ховхолж гаргав. Энэ үед Түлэнхий бусад хүүхнүүдийг дагуулан гэрлийн өрөөнд орж дор дорхноо шийдмээр нүдэж шалыг нь шилний элтэрхий хэмх цохисон гэрлийн эвдэрхийгээр дүүргэв. Маэгийн гэргий уур нь буцалж Левакийн гэргийн нэгэн адил шийдмээр галзуурсан юм шиг нүдэж гарав. Бүгдээрээ тоосонд будагджээ. Мукетта гараа банзалдаа арчиж бүгдийг «тос болгох хэрэгтэй» гэж хөхрөн хашхирч байв. Жанлен тоглоом тохуу болгож гэрлийн тосыг Мукеттагийн шилэн хүзүү рүү цутгаж байлаа. 

	Гэвч өшөөгөө авах нь хоосон ходоодыг дүүргэж чадсангүй өлсгөлөн хүмүүсийг зовоох явдал улам нэмэгдсээр байлаа. Иймээс хүмүүс

	— Талх! Талх! Талх! гэж дахин гунигтайгаар хашхиралдав. Уурхайн яг дэргэд дээр үед мастер байсан хүний мухлаг байдаг байжээ. Тэр хүн айснаас болсон бололтой хамаг юмаа хаяад зугтаасан байлаа. Эмэгтэйчүүд гэрлийн өрөөнөөс эргэж ирж, эрэгтэйчүүд зам төмрөө задалж дуусмагц цөмөөрөө мухлагийг бут ниргэхээр дайрч тэр дорхноо хаалтыг нь эвдэж хаяв. Тэнд талх байсангүй зөвхөн хоёр хэрчим түүхий мах, шуудай төмс олджээ. Харин эвдлэх үед тавин шил архи олдсоныг элсэнд унасан дусаал шиг агшин зуурт үгүй болгов. 

	Этьен хоосон цагаан саваа архиар дахин дүүргэж авав. Этьен өлөн байсан болохоор яваандаа сүрхий согтож хөх инээд нь хүрэн цайвар уруулаа мурийлгаж хурц шүднүүдээ ярзайлгаж байв. Шаваль үймээнийг далимдуулан зугтаасныг Этьен гэнэт ажиглан уурлаж хашхирмагц хүмүүс гүйцгээж түүнийг Катринтай хамт бэхэлгээний хураалгаатай модны цаана нуугдаж байхыг олж барьж авав. 

	— Уухай чи муу өөдгүй амьтан! Өөр дээрээ сүүдэр унах вий гэж айж байна аа хө! Чи өөрөө ойд: «Хөөргийн дэргэд ажилладаг машинч хүмүүс ажил хаялтад оролцож ус ивлэх ажлыг зогсоох хэрэгтэй!» гэж хашхирч байсан биз дээ. Одоо бидний нэрийг гутаах гэж бодож байна уу?.. Тэгэхгүй новш минь! Бид одоо Гастон-Мари руу эргэж очно. Чи өөрөө хөөргийг эвдээрэй! Тийм ээ эвдээрэй! Чөтгөр чамайг зулгааг! Би ч чамайг албадаж эвдүүлнэ! гэж Этьен загнав. 

	Этьен согтжээ. Одоо тэр хэдхэн цагийн өмнө сүйд хийхээс аварсан хөөргөө эвд гэж нөхдийгөө турхирдаг болжээ. 

	— Гастон Мари руу явцгаая! Гастон Мари руу явцгаая! Бах нь ханасан бололтой хашхиралдан бүгдээрээ зам руу орцгоон Шавалийг дал мөрнөөс нь барьж авч түлхэн хөөхөд тэрээр биеэ угаая явуулж өгөөч гэж шаардсаар л байв. 

	Охиныгоо Шавалийн хойноос дагаж гүйхэд Маэ:

	— Чи эндээс яв! гэж загнав. 

	Гэтэл Катрин нэг ч секунд хождолгүй зөвхөн эцэг рүүгээ сүрхий харан цаашаа гүйсээр байв. 

	Өлссөн үй олон хүмүүс дахин тал руу эргэн орж урт замаар өргөн жигд хагалсан газраар шуудран явцгааж гарав. Өдрийн дөрвөн цаг болж нар тонгойн хөлдүү газар дээгүүр гүйж байгаа хүмүүсийн сүүдэр уртсаж тэдний шалмаг хөдөлгөөнийг элэглэж байлаа. 

	Монсуд хүрэлгүйгээр дахин Жуазелийн зам руу эргэж үнээний бэлчээрийг дайрч явсангүй харин замын дөтийг харж Пиолены хаалтын хажуугаар явцгаав. Энэ үед Грегуарынхан албан баталгааны ажилтантай уулзаж дараа нь охин нь байгаа Энбогийнд хоол идэхээр очихоор явсан учир гэртээ байхгүй байв. 

	Эзэмшлийн газар нь нойрсож байгаа юм шиг түүний үелж ургасан улиангар мод ногоо тарих нүцгэн болсон талбай, жимсний цэцэрлэг дүнсийн харагдана. Байшин дотор нь юу ч хөдлөхгүй байв. Хаалттай цонх нь дотор талдаа хөлөрч байгааг харахад өрөөнүүд нь дулаан байгаа нь илт байв. Энэ нам гүм байгааг үзэхэд тохилог сайхан байгаа нь илэрч эртний уламжлалт амгалан заншил ноёрхож эзэмшигчид нь тайван нойрсож амтат идээ барин хянуур чинээлэг хүмүүсийн ёсоор жаргалаа эдэлж байна гэдэг нь мэдэгдэж байлаа. 

	Ажил хаягчид явангуутаа эзэмшлийн сараалжин хаалганы цаана үзэгдэх юм бүхэн рүү болон дээд талд нь шил савны хагархай шигтгэсэн хашааны битүү хана руу муухай харж явлаа. 

	— Талх! Талх! Талх! гэж дахин хашхирахад зөвхөн хоёр том шар нохой хойд хөл дээрээ зогсон гинжнээсээ тэмүүлж амаа том ангайлган хуцах нь сонсогдов. Сараалжин хаалтаар хаасан цонхнуудын нэгний нь ард хоёр зарц тогооч Мелани, цэвэрлэгч Онорина хоёр хашхиралтын чимээгээр гүйж ирэн нуугдаж байшингийн хажуугаар явж өнгөрч байгаа аймаар хүмүүсээс цочирдон царай нь цонхийн харж байтал дүүгүүрдсэн цорын ганц чулуу зэргэлдээх цонхны шилийг хагалахад хоёулаа үхлийн цаг ирлээ гэж бодон сөхрөн унав. Жанлен олсны тасархайгаар дүүгүүр хийж хажуугаар нь өнгөрөхдөө Грегуарынхантай «Мэндлэх» гэж ингэж нааджээ. Жанлен цонхоор нь чулуу оруулж аваад санаа амарсан бололтой бүрээгээ дахин үлээж чихцэлдсэн хүмүүс ч түдэлгүй холдож тэдний

	— Талх! Талх! Талх! гэж хашхирах дуун улам улам бүдэг сонсогдов. 

	Хүмүүс улам улам нэмэгдсээр байлаа. Гастон-Марийн уурхайд өлсөж уур нь хүрсэн хоёр мянга таван зуу гаруй улс болжээ. Тэд замдаа үерийн хүчтэй урсгал шиг дайралдсан бүхнээ хэмх цохиж, хугалж шүүрдэн явж байжээ. Цагдаа нар энд үүнээс өмнө цагийн урьд ирсэн боловч тариачид будилаантуулаад Сен-Томын зүг явжээ. Цагдаа нар яарснаас болж уурхайг хамгаалах хэдэн хүнтэй харуул ч үлдээсэнгүй. Нэгэн мөч өнгөрөөгүй байхад л зуухыг хөнтөрч унтраагаад, усыг тогооноос асган, бүх барилгыг эзэлж эвдэж цохиж хаяв. Гэвч хамгийн гол нь сүйтгэгчид хөөрөг рүү дайрав. Хөөрөг сүүлчийнхээ бөөн уурыг гаргаж дуусан зогссон нь хангалтгүй байсан учир тэд амьд амьтад алах гэж байгаа юм шиг түүн рүү дайрчээ. 

	— За эхлээд цохь. Чи бусад хүмүүстэй хамт тангараг өргөсөн шүү дээ гэж Этьен хэлээд Шавалийн гарт лантуу бариулав. 

	Шаваль айж ухарч байгаад лантуугаа газарт алдав. Тэр үед бусад нь Шавалийг хүлээлгүйгээр урт төмөр, гарт нь юу л дайралдана тэр бүрээр хөөргийг балбаж гарав. Зарим нь түүнийг барьж явсан шийдмээрээ ч нүдэж байв. Эрэг нь үсчиж, ган, зэс хэсгүүд нь амьд биеийн тасархай шиг салам унаж байлаа. Байдаг хүчээрээ царилаар ширмэн их бие рүү нь цохиход ус гарч оргилон үхэхийнхээ өмнө дуугаа хурааж байгаа мэт шуугин шаагьж гарав. 

	Бүх хэрэг дуусжээ. Ухаан жолоогоо алдсан олон хүмүүс хашаа дотор гүйн орж Шавалийг гараасаа салгалгүй барьж байгаа Этьений ард чихцэлдэн

	— Урвагчид үхэл хэрэгтэй. Үүнийг уурхай руу хая! Уурхай руу хая! гэж хашхирцгаав. 

	Тэр зовлонт амьтан нь цагаан даавуу шиг цонхийж учир нь олдохгүй юм үглэн дэмий зүтгэж би биеэ угаах хэрэгтэй гэдэг үгээ улигласаар байв. 

	— Зогсож бай, угаахгүй явах чамд эвгүй байна уу? Угаа угаа ус энд байна. 

	Хөөргөнөөс ус гоожиж хашаа дотор гүнзгий шалбааг тогтсон байжээ. Түүний дээд тал зузаан цайвар мөсөөр хучигдсан байлаа. Шавалийг энэ шалбааг руу түлхэн хөөж оруулж мөсийг нь цоолон хайрсан хүйтэн усанд толгойгоо дүр гэж шаардав.. 

	— Толгойгоо дүр! Дүр золиг минь! Хэрэв дүрэхгүй бол бид өөрсдөө дүрж өгнө. Ухай! Ухай болж байна!.. Одоо уснаас нь уу! Хоншоороо шургуул. Мал ус ууж байгаа юм шиг уу! гэж Түлэнхий хашхирав. 

	Шаваль дөрвөн хөллөж байгаад шалбаагаас уув. Цөмөөрөө зэвүүн хөхөрцгөөв. Хүүхнүүдийн нь нэг нь Шавалийг чихдэж байгаад нөгөө нь зам дээрээс морины шинэ баас цуглуулан авч нүүр лүү нь шидэж байв. Түүний хуучин цамц нь мөрнөөс нь салбайн унжина. Шаваль эргэн тойрноо муухай харж мултарч зугтаах арга саам эрэн цахдаж угзчиж байв. 

	Катрины эцэг Шавалийг нудчиж, Катрины эх хамгийн сүрхий мөрдөгчийн нэгэнд орон, дээр үеэс үзэн яддаг байсан гомдоогчоосоо тэр хоёр өшөөгөө авах бодол төржээ. Дээр үед явж байсан хүмүүстэйгээ найзын харьцаатай байдаг заншилтай Мукетта хүртэл уур нь буцалж Шавалийг өөдгүй амьтан гэж нэрлэн өмдийг нь тайлж эр үү, эм үү гэдгийг үзэх хэрэгтэй гэж хашхирч байв. 

	Этьен түүний үгийг тасалж:

	— За болно биз. Үүн рүү бүгдээрээ дайрахын хэрэг алга. Гараад ир муу өөдгүй амьтан. Хоёр биеэрээ тооцоогоо бодолцоно! гээд гараа зангидан Шаваль руу эгцлэн харав. Түүний харцанд ухаангүй хорсол шатаж согтуу толгойд нь алах шунал үүсэн:

	— Чи бэлэн үү? Хүрээд ир! Чи бид хоёрын нэг нь үхнэ. Үүнд хутга өг. Миний хутга ч над байна гэв. 

	Дөнгөж голтой байгаа ядарсан Катрин айж хоёулыг нь харав. Этьен хоёр аяга архи уух л юм бол өөрийн мэдэлгүй болж хутга руу тэмүүлж хүн хутгалмаар санагддаг. Удам угсаагаараа архичин байсан эх эцгийн буруугаар энэ хор цусанд минь хүртэл шингэсэн юм гэж өөрт нь түүний илэн далангүй ярьж байсан нь санагджээ. Катрин гэнэтхэн Этьен рүү дайрч жижигхэн гараараа хоёр хацрыг нь ээлжлэн алгадаж дургүй нь хүрснээс болж аахилж уухилан:

	— Өөдгүй новш! Өөдгүй новш! Өөдгүй новш! Үүнийг доромжлох чинь багадаад байна уу? Үүнийг хөл дээрээ зогсож чадахгүй байхад нь бас алмаар санагдана гээд эргэж эх эцэг рүүгээ хараад дараа нь бусад хүмүүсийг хялам хийн ширвэж —Та нар цөмөөрөө өөдгүй новшнууд! Новшнууд! Үүнтэй хамт намайг ал! Үүнд л хүрэх юм бол би та нарын нүдийг урна. Ээ, та нар чинь яасан өөдгүй новшнууд вэ! гэв. 

	Катрин Шавальд зодуулж байснаа мартан, түүнтэй хамт байхад зовлонтой байгаагаа мартан түүнийг өмөөрөн халхалж хамгаалав. Шаваль нэгэнт анх удаа өөрийг нь эзэмшсэн болохоор түүнд оногдсон хүн түүнийг доромжлуулах нь өөртөө ичгүүртэй хэрэг гэж үзсэн учраас Катрин бүх хүмүүсийн эсрэг зогсжээ. 

	Этьен энэ хүүхэнд алгадуулаад хамаг нүүр нь зэвхий цайв. Этьен Катрин руу золтой л дайрсангүй. Гэнэт сэхээ орж гараараа нүүрээ арчаад чимээгүй нам гүмийн дунд Шавальд:

	— Катриных зөв. Чиний хувьд боллоо... Тонил! гэв. 

	Шаваль тэр дорхноо гүйж зайлахад түүний хойноос Катрин сандран гүйв. 

	Гайхсан хүмүүс зугтааж байгаа хоёрын хойноос зам эргэж далд орон ортол үг дуугүй харцгааж байв. 

	Зөвхөн Катрины ээж:

	— Шавалийг сулладаг нь тусгүй хэрэг! Өөр ямар нэгэн муухай хэрэг гаргана даа. Биднийг илчлэх нь зайлшгүй гэж хэлэв. 

	Ажил хаягчид цааш хөдлөв. Оройн таван цаг орчим болж улаан шаргал нар тэнгэрийн хаяа руу тонгойн түймрийн туяа шиг тал газрыг гэрэлтүүлж байлаа. Замаар явж байгаа үхэрчин хүн цэргүүд Кревкерийн зүг явсан гэж хэлэхэд ажил хаягчид огцом эргэж:

	— Монсу руу явцгаая! Захиргаан дээр очъё! Талх! Талх! Талх! гэсэн уриа хашхирцгаав. 

	 

	 


V

	 

	Маршьенд очиж өглөөний хоол идэхээр уригдан яваа гэргийгээ сүйх тэргэнд сууж гудамжаар яаж өнгөрөхийг нь харахаар Энбо албан тасалгааныхаа цонх руу очив. Сүйх тэрэгний хаалганы зэргэлдээ хатируулж яваа Негрелийг хараад сэтгэл тайвнаар бичгийнхээ ширээ рүү эргэж ажлаа хийхээр суув. Гэргий ач хоёр нь байхгүй үед байшин нь үймээн шуугиангүй болж хоосон болсон юм шиг болдог байжээ. Энэ өдөр хөтөч гэргийг нь аван явж шинэ үйлчлэгч Розыг үдшийн таван цаг хүртэл чөлөө өгөн явуулсан байжээ. Тасалгаа дотуур зөөлөн шаахайгаар чимээгүй явж байгаа зарц Ипполит үүрээс эхлээд сав суулгатай ноцолдож эздийн урьсан зочдын хоол чөлөө завгүй бэлтгэж байгаа тогооч хоёр л үлджээ. Хүнгүй болсон байшинд нам гүм байсан болохоор Энбо нэг сайн ажиллаж авъя гэж бодов. 

	Ипполит ямар ч хүн хүлээж авахгүй үүрэг авсан боловч өглөөний есөн цагийн үед өөрөө өөртөө зөвшөөрөл өгч Дансар нэг чухал мэдээ авч ирлээ гэж Энбод мэдэгдэв. Энбо өмнө нь ойд болсон хурлыг зөвхөн үүнээс мэджээ. Зөвлөгөөний явцын тухай тун тодорхой ярьж байхыг нь Энбо сонсоод Пьероны гэргийтэй Дансар дурлалын далд холбоотой байдгийг нь санав. Ерөнхий мастер Дансарын завхайрлыг илчилсэн адил утгатай бичиг захиргаанд долоо хоног бүр хоёр гурав ирдэг байжээ. Мэдээнд гэр бүлийн тулга тойрсон ярианы шинж илэрч байсан учир Пьерон гэргийдээ бүхнийг ярьсан гэргий нь явдаг хүн Дансартаа ярьсан бололтой байв. Энбо завшааныг ашиглан бүх юмыг мэдэж байна ямар нэгэн хэрүүл маргаан гаргахгүй байхын тулд болгоомжтой байх хэрэгтэй одоохондоо үүнийг зөвлөөд больё гэдэг ойлгоцыг Дансарт өгөв. Дансар ярьж байсан юмаа минут хэртэй орхиж Энбогийн яриаг үгүйсгэж биеэ цагаатгахыг оролдсон боловч монхгор хамар нь гэнэт улайж нүгэлтний гэмийг илчилж өгчээ. Тэгэхдээ Дансар хөнгөн өнгөрч байгаадаа баярласан учраас харин ч их сандарсангүй. Уг нь Энбо ямар нэг албан хаагч нь ажилчин аятайхан хүүхэнтэй наргихыг мэдэх юм бол ихэмсэг хүний яхир зан гаргадаг байжээ. Дараа нь нь ажил хаялтын тухай дахин ярилцав. Ой дахь энэ хурлыг ердөө дүрэм үзүүлж байгаа хэрэг хашхиралдах дуртай хүмүүсийн хоосон онгиролт биз, сүрхий аюул алга. Ямар ч гэсэн тосгоны ажилчид хэдэн өдөртөө л хөдөлж зүрхлэхгүй. Цэргийн зугаалга өнөө өглөө хүн хүн бүрд сүрхий сэтгэгдэл төрүүлсэн нь эргэлзээгүй гэж үзэцгээв. 

	Гэвч Дансарыг явж Энбо ганцаараа үлдмэгцээ цэрэг цагдаагийн даргад яаралтай мэдээ золтой л явуулсангүй. Өөрийнхөө сандралыг шал дэмий илчлэх вий гэж зөвхөн айснаас мэдээг явуулсангүй. Энбо юмыг урьдчилан мэдэж чаддаггүйдээ харамсдаг байжээ. Ажил хаялт хоёр долоо хоногоос илүү үргэлжилж чадахгүй гэж Энбо газар сайгүй ярьж, тэр ч байтугай удирдах газартаа бичжээ. Гэтэл ажил хаялт бараг хоёр сар үргэлжлэх бололтой байгаа нь тун их гайхмаар ажээ. Энэ нь Энбог цөхрөлд оруулж өдөр ирэх тутам нөлөө нь багасаж нэр хүнд нь унаж байсан учир удирдах газартаа дахин энэрэгдэхийн тулд заавал ямар нэгэн гялалзсан арга хэмжээ бодож олох хэрэгтэй гэж үзэн ажил хаягчидтай мөргөлдөж болзошгүй үед шийдвэр өгөхийг удирдах газраасаа хүсжээ. Хариу ирээгүй байсан учир Энбо энэ хариуг өдрийн шуудангаар авах байх гэж найдаж байв. Энбо хэрэв удирдах газар шийдэх юм бол уурхайг хамгаалуулах цэргийн ангийг цахилгаанаар дуудаж болно гэж бодно. Тэгвэл тулалдаан болж цус урсган хүмүүс алагдах нь гарцаагүй гэдгийг мэдэж байлаа. Тийм ирээдүй Энбог зовоож, тэрээр хэдийгээр чармайж байсан боловч ийм хариуцлагаас зайлахыг хүсэж байв. 

	Энбо арван нэгэн цаг хүртэл тасалгаандаа тайван ажиллав. Ипполит хоёрдугаар давхарт нэг газар тосоор шал зүлгэж байсан учир зөвхөн сойзны дуу нам гүмд сонсогдож байлаа. Дараа нь хоёр цахилгаан дараа дараагаар ирсэнд нэг нь ажил хаягчид Жан-Бартын уурхайг эзэлж авсан тухай нөгөө нь тэнд ган аргамжийг хэрчиж тогооны зуухыг шатааж, бүгдийг сүйтгэсэн тухай мэдээлсэн байв. Ажил хаягчид компанийн уурхайн нэг рүү дайрахын оронд Денеленгийн уурхайд очдогийн учир нь юу билээ? гэж Энбо гайхав. Вандамын уурхайг ниргэвэл ниргэг хэрэв тэгвэл Денеленгийн уурхайг булааж авъя гэдэг төлөвлөгөө маань биелэгдэх сэн гэж Энбо бодов. Зарц нь эсгий шаахайгаар чимээгүй гишгэж үг дуугүй үйлчилж байгаа зоог барих уудам өрөөнд Энбо бага үдийн үед өглөөнийхөө хоолыг ганцаараа тайван идэв. Гэвч Миругийн уурхайд болсон хэрэг явдлын тухай мастер гүйж ирж хэлэхэд Энбо ганцаараа байгаа учраас улам ч их сандрав. Цайгаа ууж дуусаж байтал урьдах цахилгааны дараахан бас нэг цахилгаан авч ирсэнд Мадлен, Кревкерийн уурхай мөн аюулын доор байна гэж мэдээлсэн байв. Үүнийг мэдмэгцээ Энбо бүүр их сандарсан боловч хоёр цагт ирэх шууданг хүлээхээр шийджээ. Яадаг билээ? Цэрэг шалавхан дуудах хэрэг үү? Эсвэл удирдах газрын шийдвэрийг хүлээсэн нь дээр үү? гэж бодоод өмнөхөн нь Негрельд үүрэг өгч бичүүлсэн цэрэг цагдаагийн даргад илгээх илтгэх хуудсыг уншихаар албан тасалгаа руугаа эргэн явав. Уг илтгэх хуудсыг ширээн дээр байхгүй болохоор ач маань шөнийн цагаар олонтоо ажилладаг өрөөндөө орхижээ дээ гэж бодоод өөр юм бодолгүйгээр зөвхөн энэ илтгэх хуудасны тухай бодож Негрелийн байранд энэ бичгийг эрж олохоор хоёрдугаар давхар өөд яаралтай гарав. 

	Ач дүүгийнхээ өрөөнд ормогцоо Ипполит залхуураад юм уу эсвэл мартаад өрөөг нь засаж янзлаагүй байхад гайхжээ. Өчигдөр оройноос хойш хаагаагүй бүлээн уур үлээгчээс халуу дүүгж энэ хаалттай тасалгаанд амьсгаа давхцуулсан нэг янзын сүрхий үнэр ханхалсан халуун бүгчим чийгтэй уур тогтсоныг Энбо үзээд угаагуур дээр байгаа төмпөн дэх савантай уснаас гарч байна гэж бодов. Өрөөн дотор тун эмх замбараагүй, хувцас хунар нь газар сайгүй хөглөрсөн, сандлын ард нойтон алчуур өлгөөстэй, ороо засаагүй, орны үрчгэр цагаан даавуу нь хивсэн дээр унасан байлаа. Энбо энэ бүгдийг хам хум хараад цаас хөглөрсөн ширээ рүү очив. Бүх цаасыг нэг нэгээр нь хоёр дахин үзээд илтгэх хуудас тэнд байхгүй гэдгийг мэдэж ямар чөтгөр вэ! Энэ хөнгөмсөг хүү тэр бичгээ хааш нь хийж орхив оо? гэж бодов. 

	Энбо ширээнээс холдож өрөөн дотор эргэж тойрч харан засаагүй дэвсгэр дотор оч шиг гялалзсан ямар нэгэн тод юм байхыг гэнэт ажиглав. Энбо цагаан даавууны хуниас дотроос алтан сав цухуйж байхыг харан очиж яаснаа мэдсэнгүй нэг мэдэхэд авсан байв. Гэргийнхээ ер салдаггүй үнэртэнтэй алтан сав мөн болохыг тэр доороо мэдэв. Энэ жижигхэн сав энд яагаад байж байгаа, ач дүүг нь дэвсгэр хучлага дотор яаж орсныг Энбо ойлгохгүй байснаа гэргий маань энэ орон дээр унтдаг байх нь гэж гэнэт бодоод үхсэн хүн шиг цонхийв. 

	— Уучлаарай эрхэм минь. Таныг энэ өөд гарч байхыг би харлаа гэж хаалганы цаад талд Ипполит ярих нь сонсогдов. 

	Зарц орж ирэн унтлагын энэ өрөө эмх замбараагүй байгаад сандарч

	— Иш-ш дээдэс минь! Би чинь энэ тасалгааг засаагүй байх нь байна шүү дээ Роз чөлөөлөгдмөгцөө бүх ажлаа над дээр тохож орхиод өглөө эрт гүйгээд явсан юм гэв. 

	Энбо алтан савыг гартаа нууж няцлах шахан чанга атгав. 

	— Та юу гэж ирэв?

	— Дээдэс минь бас л тантай уулзахаар Кревкерын уурхайгаас нэг хүн захиа авчирчээ. 

	— За хүлээж бай гэж хэлээрэй. 

	Гэргий маань энд унтдаг байна аа гэж бодон хаалгаа оньсоор нь түгжээд атгаа тэнийлгэн алган дээр нь улаан ор үлдээсэн савыг харан энэ өөдгүй явдал өөрийн нь байшинд олон сар гарсныг гэнэт тааж ойлгов. Шөнө байшинд нам гүм байхад хаалганы нь цаана нүцгэн хөлийн сонсогдохтой үгүйтэй чимээ гараад байна уу даа гэж урьд нь хардаж байсан нь санагдав. Гэргий нь энэ өрөөнд орж байсан нь энэ байжээ. Энбо орны харалдаа сандал дээр лантуугаар цохиулсан юм шиг лүгхийн унаж ор луу ширтэн удаан суув. Хаалга цохиж онгойлгох гэж оролдоход Энбо сая ухаан орж зарцынхаа дууг танив. 

	— Ноёнтон минь! Таны хаалга түгжээстэй байна ноёнтон минь. 

	— Тэгээд юу гээ вэ?

	— Тун яаралтай хэрэг гарч байх шиг байна. Ажилчид хамаг юмыг сүйд хийж байна. Тантай уулзахаар хоёр хүн ирээд доор хүлээж байна. Бас цахилгаан байна. 

	— Намайг битгий сандаргаад бай. Би одоо очъё. 

	Хэрэв өөрийг нь ирэхээс өмнө Ипполит энэ өрөөг янзалсан бол алтан савыг тэр олж болох байжээ гэж бодохоос хамаг бие нь хүйтэн оргив. Гэвч Ипполит завхайрлын шинэхэн ором бүхий энэ ор дэрийг олон удаа засаж дэрэн дээрээс нь Энбогийн гэргийнх нь үсийг олж, цагаан даавуун дээр үлдсэн жигшүүрт явдлын ул мөрийг үзэж бүгдийг сайн мэддэг байх аа. Одоо Ипполит энд зориуд ирж даажигнах гэж байгаа бололтой. Магадгүй Ипполит хаалганы цаана зогсож эздийгээ завхайрч байхыг чагнан дооглож байсан ч байж болох юм. 

	Энбо энэ тухай бодож ор луу нь ширтэн хөдлөлгүй суусаар байв. Өнгөрсөн үед зовж өнгөрүүлсэн урт удаан хугацаа нь санаанд нь оров. Энэ эмэгтэйтэй гэр бүл болсон тэр цагаас эхлэн сэтгэл санаа биеийн хувьд хэн хэндээ тохирохгүй гэдэг нь шууд ил болжээ. Энэ эмэгтэй олон хүнтэй явдаг байсныг Энбо тэр үед мэдэхгүй зөвхөн нэг хүнийг мэдэж байсан боловч өвчтэй хүн ямар нэгэн эвгүй амтыг тэсвэрлэдэг шиг энэ холбоог арван жил тэсвэрлэжээ. Хожим Монсуд нүүж ирээд гэргийгээ засарна гэдэг дэмий найдлага төржээ. Энэ аглаг бөглүү газар олон сар жил нам гүм нойрмоглон өнгөрч гэргий нь хөгшрөхөд ойртож байгаа болохоор эцэст нөхөртөө хандлагатай болох ёстой байжээ. Дараа нь Энбогийн ач Полийг ирэхэд гэргий нь эх шиг болсны дээр түүнийг итгэлтэй хүнээ болгон авч санаа сэтгэлийн хувьд доройтож өнгөрсөн үеийн нурамд үүрд авслагдсан хүн гэдгээ Энбод ярьдаг байжээ. Гэтэл нөхөр нь яасан тэнэг амьтан бэ? Юу ч үздэггүй юуг ч сэжиглэдэггүй. Олон эрэгтэйчүүд эзэгнэх боловч гагцхүү өөрөө л эзэгнэж үл чадах энэ эмэгтэйг Энбо гэргийгээ гэж хүндэтгэж байдаг байжээ. Энбо энэ эмэгтэйг хүндэтгэж бусдаас үлдсэн шавхруугаа хайрлавал өмнө нь өвдгөөрөө мөлхөхөд бэлэн тийм ичгүүр сонжуураа алдсан хүн ажээ! Гэтэл энэ эмэгтэй шавхруугаа ч гэсэн өөр хүнд, энэ залууд өгчээ. 

	Алсад хонх хангинахад Энбо цочив. Шуудан ирэхэд өөрийн нь шийдвэрээр хонх тэгж дуугаргадаг ёстой болохоор Энбо хонхны учрыг мэдэв. Энбо босож өөрийн эрхгүй ганцаараа ярьж:

	— Бүгдийг нь чөтгөр аваг! Та нарыг, та нарын цахилгааныг, та нарын бичиг захиаг цөмийг нь нулимаад хаямаар байна гэж биеэ барьж чадалгүй чанга хэлэв. 

	Энбогийн уур хилэн бадарчээ. Газар сайгүй хог новш болбол болж л байг. Түүн дотор энэ бүх жигшүүрт явдлыг хийж дэвслэх хэрэгтэй. Гэргий ч гэж ёстой банзал байна даа гээд Энбо завхай гэргийгээ алгадаж байгаа юм шиг гараа хий гозолзуулан хамгийн муу муухай хараалаар харааж гарав. Полийг Грегуарын Сесильтэй гэрлэх гэдэг бодлоо гэргий нь тайван тайван инээмсэглэн биелүүлж байгааг гэнэт санаж уур нь бүр ч их хүрчээ. Үүгээр үзэхэд гэргий нь ямар ч шунал тачаал хардаж сэрдэх юмгүй зөвхөн адгуусан амьтны мэдрэхүйтэй амьтан ажээ. Польтой холбоотой байгаа нь зөвхөн шалиглах дуртай, эрэгтэй хүнтэй хэвтэж байх зуршилтай болсноос болжээ. Садар самуун явдлын хойноос дуртай амттай хоолоо эрж хайж байгаа юм шиг хөөцөлддөг байна. Бүх хэргийн бурууг гэргийдээ оногдуулж завхай эм замын хажуугийн модноос хулгайлан авсан түүхий жимсийг хазаж амсах гэж байгаа юм шиг залуугийн булбарай биеийг амтлан үзэх гэж шунан тэмүүлснээс муу хэрэг гарсан болохоор Полийг бараг цагаатгав. Төрлийндөө хоол унд хучлага дэвсгэр гэргийг нь хэрэглэхээс буцдаггүй тийм аятайхан уян хатан ач дүү нь гарын дор байж байхгүй болохоор энэ эмэгтэй өөр хэнтэй яаж нийлж яаж тамтгаа алддаг бол?

	Нэг хүн хаалга аяархан тогшиж дараа нь цоожны нүхээр

	— Ноёнтон минь шуудан ирлээ... Бас Дансар гуай дахиад ирлээ... Аллага болж байна гэж ярьж байна... гэж Ипполит аяархан чичирч хэлэх нь сонсогдоход

	— За за намайг битгий сандарга... одоохон очъё гэж Энбо хэлэв. 

	Одоо яая даа байз? Маршьенаас эргэж ирмэгц нь тэднийг гэрт тэсэж байлгахын аргагүй эвгүй үнэртэй адгуус хөөж байгаа юм шиг хөөж орхих уу? Ташуур барьж аван эндээс зайлж ямар нэгэн газар очиж тэндхийн агаарыг садар самууныхаа уур амьсгалаар хордуул гэж хашхирмаар. Энэ унтлагын өрөөний чийгтэй дулаан агаар тэдний халуун уур амьсгаанд хорджээ. Түүнд Энбог энд бүгчимдүүлж байгаа хурц үнэр нь түүний гэргийн хэрэглэдэг үнэртний үнэр байжээ. Энэ тод үнэртнийг хэрэглэдэг нь завхайрлын бас нэг шинж тэмдэг юм. Энэ халуун, энэ мансууруулсан үнэр шалан дээр байгаа устай энэ домбонууд, устай төмпөн, сандран хаясан алчуур, энэ бүхэн завхайрлыг харуулж энэ бүх тавилга, өрөөн доторх бүх юм цөмөөс завхайрлын үнэр ханхалж байв. Энбо уур хилэн нь бадарч ор дэвсгэр лүү дайран, галзуурсан юм шиг цохиж завхайрсан хүмүүсийн биед дарагдаж хонхойсон газрыг маажин, шөнийн туршид тачаал үйлдсэнээс ядарсан юм шиг зөөлөн уян хатан болж үрчийсэн цагаан даавуу эмх замбараагүй хөглөрүүлсэн хөнжлийг дүрэм дүрсгүй нүдэж гарав. 

	Гэтэл гэнэт хөлийн чимээ сонсогдож Ипполит дахиад шат өөд авирч явах шиг санагдахад өөрт нь ичгэвтэр санагдаж, нүдэж балбахаа болин амьсгаадан духаа арчиж зүрхнийхээ цохилтыг намжихыг хүлээн хэдэн секунд зогсов. Цонхийж танигдахгүй болтлоо хувирсан царайгаа толинд удаан харж ажиглан царай нь яваандаа нэлээд тайван шинжтэй болоход Энбо их зориг гаргаж биеэ барин доошоо буув. 

	Хүлээх байранд Дансараас гадна таван хүн ирсэн байлаа. Тэд бүгдээр ажил хаягчид уурхайгаар явж улам улам их аюултай юм хийж байгаа тухай мэдээ авч иржээ. Миру уурхайд юу болсон, тэр уурхай зөвхөн Кандье өвгөний зориг гаргасны ачаар аврагдсан тухай ахлах мастер тодорхой ярив. Энбо үгийг нь сонсож толгой сэгсэрч байсан боловч санаа бодол нь дээд давхарт Негрелийн унтлагын өрөөнд байсан болохоор нэг ч үг ойлгосонгүй. Эцэст Энбо одоохон арга хэмжээ авна гэж хэлээд бүгдийг нь явуулав. Энбо ганцаараа хоцроод толгойгоо барин нүдээ аньж бичгийнхээ ширээний ард удаан суув. Нэг мэдэхэд урьд нь авч ирсэн шуудангийн бичгүүд байж байсныг бодоход үүрэглэсэн бололтой. Энбо нойроо сэргээж хүлээж байсан удирдах газрын хариу бичгийг эрэв. Эхлээд бичсэн бичиг нь нүдний нь өмнө эрээлжлээд байсан боловч эцсийн эцэст удирдах газар бага зэргийн тулалдаан хийхэд татгалзахгүй юм байна гэдгийг ойлгожээ. Удирдах газар байдлыг хурцатгахыг зөвлөөгүй нь мэдээж боловч үймээн шуугиан дэгдээд байвал түргэн дарагдахын шинж тэмдэг хүчтэй арга хэмжээ авч даран ажил хаялтыг төгсгөл болгоно гэсэн ойлголт өгчээ. Үүнийг мэдмэгцээ Энбо тээнэгэлзэхээ больж Лиллийн цэрэг цагдаагийн дарга, Дуэгийн цэргийн тойргийн захирагч, Маршьены цагдаагийн газар зүг зүг тийш нь цахилгаан явуулав. Энбо санаа нь амарч, гэртээ суугаад байж болох нь гэж бодон тэр ч байтугай өөрийнхөө хуучин өвчин хөдөлсөн гэж бүх хүмүүст ярь гэж хэлжээ. Үдэш болтол Энбо өрөөндөө нуугдаж нэг ч хүн хүлээж авалгүй урьдын адил зай завсаргүй ирж байсан цахилгаан бичгийг уншив. Ийм маягаар Мадленгаас Кревкер, Кревкерээс Ялалт, Ялалтаас Гастон-Мари орж байгаа ажил хаягчдын хөдөлгөөнийг Энбо алсаас ажиглаж байв. Нөгөө талаас цэрэг цагдаа нар замаа алдаж учир зүйгээ олохоо байн дайралтад орсон уурхайгаас өөр тийш явж байна гэдэг мэдээ Энбод ирж байв. Нэг нэгийгээ алж, бүх юмыг сүйтгэж байх нь Энбод хамаагүй байжээ... Энбо толгойгоо гараараа тулж алгаараа нүдээ даран хөдлөлгүй сууж байв. Хүнгүй байшинд нам гүм, зөвхөн хоол шамдан бэлтгэж байгаа тогооч сав суулга хангинуулах чимээ хаа нэг сонсогдоно. 

	Оройн таван цаг болж бүрэнхий болон өрөөнд харанхуй болж эхлэв. Энбо урьдынхаа адил мэгдрэн цаас тохойлдон сууж байлаа. Гэнэт нүжигнэх чимээ гарахад Энбо цочиж завхай амьтад ирж байна гэж боджээ. Өөдгүй амьтад! Гэвч шуугиан улам нэмэгдэж Энбог цонх руу очиход;

	— Талх! Талх! Талх! гэж аймшигт уриа цуурайтаж байв. 

	Ажил хаягчид Монсу руу дайрч байхад цагдаа нар Ворегийн уурхай дайрагдах аюултай байна гэж бодоод мориныхоо амыг тийш нь залж Ворегийн уурхай руу давхижээ

	Яг энэ үед засмал зам Вандамын замыг огтолсон зөрлөгт хүрэлгүйгээр хотын захын байшингуудаас хоёр километрийн зайтай газар үймсэн аюултай хүмүүс явж байхыг Энбогийн гэргий бараа бологсдынхоо хамт харав. Энбогийн гэргий бусад хүмүүсийнхээ хамт Маршьенд бүхэл өдрийг хөгжилтэй өнгөрүүлж, төмөр хайлуулах заводын даргын гэрт идсэн хоол тун аятайхан болжээ. Дараа нь заводын цехүүд, зэргэлдээ шилний заводыг үзсэн нь цөм сонин байжээ. Өвлийн цэлмэг өдөр өнгөрөхөд тэд гэрийн зүг хандах зуур замын дэргэдэх жижигхэн ферм дээр очиж аяга сүү ууя гэдэг бодол Сесильд төржээ. Бүгдээрээ тэрэгнээсээ бууж Негрель мориноос чадмаг үсрэн буув. Тийм ганган хүмүүс бууж байхыг үзээд гэрийн эзэгтэй айж тэвдэн ширээгээ засаж бүтээн саванд сүү хийж тавив. Бас Люси, Жанна хоёр үнээ яаж саадгийг үзнэ гэж аяга барин үнээний байр луу явав. Үнээний байр үзэхэд тун сонин зугаатай байжээ. Сүрлэн дэвсгэрт хөл нь ороолдоход тэд хөгжилтэй хөхрөлдөж байв. 

	Энбогийн гэргийг сайхан зантай эх хүний дүр үзүүлж саяхан саасан сүүг тамшаалан ууж байтал гаднаас хачин чимээ гарч гэнэт сандаргав. 

	— Гадаа юу болж байна аа?

	Замын ойролцоо барьсан үнээний байрын хагас нь өвс хадгалахад зориулсан болохоор том том хаалга гаргажээ. Охид толгойгоо цухуйлган зүүн зүгээс замаар нэг хар юм нүүгэлтэн хөдөлж байхыг хараад гайхаж, дараа нь Вандамын замаас засмал зам руу шуугилдан эргэж байгаа олон хүмүүс болохыг таньж мэдэв. 

	— Ээ шулмууд. Манай хэрүүлч амьтдын уур нь шатлаа гэж үү дээ? гэж Негрель үнээний байраас гарч хараад хэлэв. 

	—Тийм ээ. Энэ мөн л уурхайчид тэд хоёр дахь удаагаа явж байна. Хэрэг явдал муугаар эргэж байх шиг. Тэд бүх тойрогт эзэгнэж байна гэж гэрийн эзэгтэй хэлэв. 

	Тэр эмэгтэй хэлж байгаа үгээ ирсэн хүмүүст ямар сэтгэгдэл төрүүлж байна гэдгийг нүүрээр нь тааж мэдэхийг хичээн болгоомжтой ярьж, гэнэтийн тохиолдол бүгдийг айлгаж байхыг ажиглаад

	— Иш-ш энэ сүрхий амьтдыг дээ! Иш-ш энэ сүрхий амьтдыг дээ! гэж яаран хэлэв. 

	Тэргэн дээр сууж Монсу руу зугтааж амжихгүй болсныг Негрель мэдээд хөтчөө фермийн хашаа руу шалавхан орж замын тэндээс харагдахгүй байлгахын тулд хөсгөө саравчны цаад талд тавь гэж хэлэв. Айлын хүүхэд унаж яваа морины нь жолооноос нь барьж байхад Негрель өөрөө хашааны саравч доогуур оруулж уяв. Негрель эргэж ирэн эгч охид нар нь тун их сандарч гэрийн эзэн эмэгтэйн хойноос явж гэрт нь хорогдохоор завдаж байхад нь болиулж үнээний байранд байх нь аюул багатай өвсөн дотор тэднийг эрнэ хайна гэж хэний ч толгойд орохгүй гэж хэлэв. Харин хаалганууд нь нягт хаагддаггүй муу банзнуудын нь завсраар зам дээр юу болж байгаа бүхэн ил харагдаж байв. 

	— Зоригтой байх хэрэгтэй! Бид амиа үнэтэй өгнө өө, гэж Негрель хэлэв. 

	Энэ тоглосон үгнээс болж эмэгтэйчүүд улам ч айв. Шуугиан улам нэмэгдэж байсан боловч нэг ч хүн харагдахгүй байв. Цөл газрын засмал замаар мөндөр шуурганы өмнөх салхи шуугьж байгаа юм шиг л байв. 

	— Үгүй харах дургүй байна. Дургүй байна гэж Сесиль хэлээд өвс хонхойлгон оров. 

	Тийм сайхан өдөр аятайхан зугаалсныг нь гутаасан хүмүүст Энбогийн гэргийн уур хилэн нь бадарч царай нь цонхийн саравчны гүнд зогсож хаалганы самбар луу сэжиглэсэн байдалтай нүднийхээ булангаар харж Люси, Жанна хоёр хэдийгээр айж чичирч байсан ч гэсэн харагдах юмыг өнгөрүүлэхгүйг бодож банзнуудын хоорондох завсраар шагайж байв. 

	Тэнгэр дуугарч байгаа юм шиг нижигнэсэн чимээ ойртож, явж байгаа хүмүүсийн хөлд газар доргиж байв. Цувааны түрүүнд Жанлен эргэлдэж малчны бүрээгээ үлээсээр байв. 

	— Үнэртэй усныхаа савыг түргэн онгойлгооч хөлсний үнэр ханхлаад байна! гэж хэдийгээр бүгд найрамдах төрийн талынхны үзэлтэй боловч хар ажилчныг дооглож эмэгтэй хүний сэртэнтэх дуртай Негрель шивгэнэв. Хүмүүсийн хашхиралдах дуу чимээ хилэгнэн загнах дохионд Негрелийн хошин үг агшин зуур замхран алга болов. Зам дээр эмэгтэйчүүд гарч ирэв. Салхитай өдөр тэнүүчилж явсаар үс гэзэг нь сэгсийж мөр лүүгээ унжин өмссөн хувцас нь ноорсон мянга орчим эмэгтэйчүүд байв. Өлсөх үйлтэй хүүхэд төрүүлсээр байгаад ядарч, яагаа ч үгүй байж турьдсан биеэ хувцасны цоорхойгоор гаргасан эмэгтэйчүүд олон харагдаж байв. Зарим нь хүүхдээ тэвэрч хүүхдээ уй гашуун өшөө хонзонгийн туг яндар болгон дээр гэгч нь өргөж, бусад залуухан хүүхнүүд нь хөхөө зоримгоор төвийлгөж шийдэм гозолзуулан явах ажээ. Харин эмгэд, аймаар эмгэд гүрээнийхээ судсыг хагармаар чанга хашхирч явав. Дараа нь эрэгтэйчүүд гарч ирэв. Нүүрс малтагч, уурхай бэхлэгч, уурхайд нэвтрэх нүх ухагч, засварын ажилчин зэрэг уур хилэн нь бадарсан хоёр мянган эрэгтэйчүүдийн элэгдсэн даавуу өмд, уранхай ноосон цамц нь ялгагдахын аргагүй цөмөөрөө гуйланчлалын нэгэн янзын зэвхий хувцас өмссөн юм шиг харагдмаар тийм чигжүү нягт чихцэлдэн явж байв. Тэдний нүд гялалзаж амаа том ангайн «Марсельза» гэдэг сүлд дууг дуулж явна. Хөлдүү газар дээгүүр явж байгаа хүмүүсийн модон шаахайны торжигносон чимээ олон хүний шуугианаас болж үг нь мэдэгдэхгүй байв. Хүмүүсийн толгой дээгүүр арзалзсан төмөр шийдмийн дунд лаа шиг эгц барьсан ганц сүх гозолзож байв. Энэ цорын ганц сүх энэ хүмүүсийн бүгдийн нь туг мэт бөгөөд цэлмэг тэнгэрт түүний хурц ир хүний толгой авдаг хутга шиг зэвүүн харагдана. 

	— Яасан ч зэвхий царайтай юм дээ! гэж Энбогийн гэргий шивгэнэхэд Негрель шүд зуун:

	— Ямар шулам гэгч нь энэ вэ! Нэг нь ч танигдахгүй юм! Энэ дээрэмчин хүмүүс хаанаас гараад ирэв ээ? гэж хэлэв. Үнэндээ ч хоёр сар үргэлжилсэн уур хилэн өлсгөлөн, зовлон зүдүүр, нэг уурхайгаас нөгөө уурхай руу галзуурсан юм шиг гүйсэн эд бүгдээс болж Монсугийн уурхайчдын амгалан нүүр царай тун их өөрчлөгдөн, араатан махчин амьтны нүүр шиг болжээ. Яг энэ үед нар жаргаж, түүний сүүлчийн бараавтар улаан өнгийн туяа тал газарт цусан өнгийн суунаг татуулав. Замаар цусан гол урсаж байгаа юм шиг санагдаж эрэгтэй эмэгтэйчүүд мал нядалгааны газар мах зөөдөг хүмүүстэй адил улаан нялга болсон юм шиг гүйж байв. 

	— Мөн ч сайхан аа! гэж Люси, Жанна хоёр шивгэнэн хэлэв. Тэр хоёр жүжигчин маягийн хүмүүс болохоор энэ харагдаж байгаа сүртэй гоёмсог байдалд догдолжээ. Гэвч тэр хоёр айж мал услах онгоцны дэргэд зогсож байгаа Энбогийн гэргий рүү ойртож очив. Явж байгаа хүний нэг нь л энэ хаалганы хатсан банзны хоорондох зайгаар харвал тэнд хоргодож байгаа хүмүүсийг бүгдийг тарчилган ална гэж бодоход тэдний бие хүйтэн оргих шиг болж байжээ. Тэр ч байтугай нэлээд зоримог Негрель хүртэл учиргүй айж царай нь хачин болжээ Сесиль өвсөн доогуур шурган орж хөдөлж ч зүрхлэхгүй байв. Бусад нь хэдийгээр далдирч байсан боловч эргэж чадсангүй зам руу өөрийн эрхгүй харж байв. 

	Энэ зууны эцсээр зайлшгүй ирэх цуст нэгэн орой тэднийг бүгдийг нь шүүрдэн хаях хувьсгалын зэрэглээ жаргаж байгаа нарны улбар гэрэлд сүүмэлзэн харагдах шиг болжээ. Ямар нэгэн орой эрх чөлөө рүү тэмүүлсэн ард түмэн хазаараа авч хаян баячуудын цусанд будагдсан хүмүүс жадны үзүүрт хүний тастаж авсан толгой өргөн, замаар яг саяных шиг гүйлдэж баячуудын авдрыг хэмх цохин алтыг нь газар сайгүй цацах болно. 

	Эмэгтэйчүүд саяных шиг хашхиралдаж, эрэгтэйчүүд дайсныхаа хоолойг тас мэрэхэд бэлхэн энэ аймшигтай чонон шүдээ яралзуулж байх болно. Тэр хүмүүс ийм урагдаж навсайсан хувцастай, мөн ийм эв хавгүй модон шаахай нижигнүүлж явах болно. Тийм хүмүүс дайралдсан хүндээ угаагаагүй биеийнхээ үнэрийг ханхлуулж муухай амьсгаа ханхлуулан явах болно. Энэ зэрлэг хүмүүсийн дайралтад хуучин ертөнц шүүрдэгдэн хаягдах болно. Түймэр дэгдэн хотод нэг ч орд харш үлдэхгүй болж хүмүүс ой модоор тарж зэрлэг байх үеийн амьдралдаа эргэж орно. Завхай хүмүүс нэг шөнийн дотор баячуудын гэргийг эзэмшиж архиных нь зоорийг хоосолсон өргөн зугаалга их найр хийх болно. Урьдах баялгаас нэг ч сохор зоос, одоогийн засаг захиргаанаас өчүүхэн ч сүүдэр юу ч үгүй болсон цагт шинэчлэгдсэн дэлхий дээр ямар нэгэн шинэ юм үүсэн гарна аа. Энэ бүх аюулыг байгалийн гэнэтийн гай гамшиг, хэн нуугдсан хүний нүүрийг шавхуурддаг хүчит шуурган салхи шиг замаар явж байгаа хүмүүсийн цуваа авч яваа юм аа. 

	«Марсельза» гэдэг дуу дуулж явснаа

	— Талх! Талх! Талх! гэж дуунаасаа чанга хашхирах нь сонсогдож байв. 

	Люси, Жанна хоёр Энбогийн гэргий рүү шигдэж тэр нь ч айж хөдөлж чадахгүй зогсож байлаа. Негрель цээжээрээ хамгаалах гэж байгаа юм шиг эмэгтэйчүүдийн өмнө зогсож байв. Энэ үдэш хуучин нийгэм нурж унах юм биш байгаа даа? Харсан бүгд нь тэднийг мэгдрүүлжээ. Үй түмэн хүмүүс өнгөрч сүүлд нь хожимдсон хүмүүс уван цуван явж байтал тэр дотроос Мукетта гэнэт гарч ирэв. Мукетта цэцэрлэгийн хаалганы дэргэд юм уу харшийн цонхонд амиа бодсон хүмүүс үзэгдэх эсэхийг харж саатан, хэрэв харагдаад улаан нүүр лүү нь нулимах бололцоогүй байвал маш их үзэн ядаж байгаагаа өөр аргаар илэрхийлдэг байжээ. Мукетта энд ямар нэгэн хөрөнгөтөн байхыг ажигласан бололтой банзлаа гэнэт сөхөн тонгойж нүцгэн бандгар бөгсөө харуулахад түүн дээр нарны сүүлчийн улбар туяа тусав. Энэ явдал хэнд ч гэсэн зохимжгүй инээдэмтэй юм шиг санагдсангүй харин аюултай юм шиг санагдаж байжээ. 

	Хүмүүсийн цуваа Монсу руу орж тод будсан намхан байшингуудын хоорондох тахиралдсан гудмаар хөврөлдсөөр алга болов. Сүйх тэрэг фермийн хашаанаас гарсан боловч хэрэв зам ажил хаягчдад эзлэгдсэн бол эзэгтэй, охидыг амар мэнд хүргэж өгч чадахыг зүрхлэхгүй гээд хөтөч замд гарсангүй. Гэтэл өөр зам байсангүй. 

	— Ямар ч гэсэн гэртээ эргэж харих хэрэгтэй шүү дээ. Хоол хүлээж байгаа шүү дээ! Энэ өөдгүй ажилчид үймээн гаргах өдрөө манайд зочид ирэх тийм өдрийг мөн л тааруулан сонгож авсан байх юм. Хүний үнэргүй хүмүүст тус болбол ингэдэг юм даа! гэж учир дүрсгүй зэвүүцэж, айсан Энбогийн гэргий ууртайгаар ярив. 

	Люси, Жанна хоёр өвсөн доогуур шурган орсон Сесилийг сугалж гаргахаар оролдоход тэр «Энэ зэрлэг хүмүүсийн» цуваа дуусаагүй гэж бодон тэднийг харах дургүй байна гэж эсэргүүцэн зүтгэсээр байв. Эцэст эмэгтэйчүүд бүгдээрээ сүйх тэргэнд сууж Негрель мориндоо мордов. Негрель Рекильярын хар замаар явж болно гэж боджээ. 

	— Аяархан яваарай, зам хэцүү шүү. Хэрэв үймээн гаргагч хүмүүс дайралдах юм бол хуучин уурхайн цаад талд зогсоорой. Бид жаахан явган яваад цэцэрлэгийн хаалгаар гэртээ орно. Зогсоолын хашааны саравч доогуур ч болов хамаагүй ямар нэгэн газар морь тэргээ тавиарай гэж Негрель хөтчид хэлэв. 

	Морьд хөдлөв. Ажил хаягчид алсад Монсу руу орж явав. Хотын дундуур цэрэг цагдаа нар хоёр ч удаа давхиж өнгөрсөн болохоор амиа бодсон хүмүүс догдолж сандарчээ. Ажилчид бүх хөрөнгөтний гэдсийг нь гаргана гэж заналхийлсэн гар бичмэл зарлал байсан гэдэг яриа гарчээ. Тийм зарлалыг хэн ч үзээгүй уншаагүй боловч тэнд бичсэн бүхэл бүтэн өгүүлбэрийг «үг орхилгүй» ярьдаг болжээ. Зооринд чинь дарьтай торх хийсэн хэрэв ард түмнийг хамгаалахгүй юм бол эрхэм та агаарт ниснэ гэж бичсэн нэргүй захидлыг шуудангаар авсан учир нотариатын эрхлэгчийнх гэр бүлээрээ айж арай ядан амьсгалж байв. 

	Яг энэ захиа авсны дараа Грегуарынхан нотариатын эрхлэгчийг эргэхээр очиж тэр захианы тухай ярилцаж саатав. Пиолены эзэмшигчид үүнийг ямар нэгэн тоглоом тохуу хийдэг хүн бичжээ гэж дүгнэлт хийж байтал ажил хаягчид гэнэт бужигнахад нотариатын эрхлэгч, тэднийхэн бүгдээрээ үхтлээ айхад Грегуарынхан инээцгээгээд ер тоохгүй байв. Тэд цонхны хөшгийг хажуу тийш нь болгож гудамжинд юу болж байгааг харан бүх хэрэг«сайнаар төгсөнө» гэж нотлон аюулын тухай бодохоос эрс татгалзаж байв. Оройн таван цаг болов. Грегуарынхан зам чөлөөтэй болтол хүлээж дараа нь хоол ид гэж урьсан Энбогийн хаалгыг цохиж болох байв. Гэтэл хэрэг явдал сайнаар дуусна гэж Грегуарынхны бодож байтал Монсуд нэг ч хүн итгэхгүй байгаа бололтой хүмүүс галзуурсан юм шиг гүйцгээж хаалга цонхоо чанга дуугарган хаацгаажээ. Мегра мухлагаа зузаан төмөр даруулгаар бат бэх хаах гэж оролдож байгаа нь ил харагдаж байв. Түүний нүүрт өчүүхэн ч цус алга, гар нь чичрээд юм хийж чадахгүй байх үед жижигхэн турьхан гэргий нь эрэг шургийг нь чангалж өгчээ. 

	Ажил хаягчид Энбогийн байрны өмнө зогсож:

	— Талх! Талх! Талх! гэж хашхирцгаав. Энбо цонхны дэргэд зогсож байтал Ипполит цонхнуудыг чулуугаар хагалж орхих вий гэж болгоомжлон самбаруудыг нь хаахаар орж ирэв. Ипполит эхлээд нэгдүгээр давхрын бүх цонхнуудыг аюулгүй болгоод дараа нь хоёрдугаар давхарт ирж сараалжин хаалтыг хааж түгжээг нь дуугаргаж байх нь сонсогдож байлаа. Гай болоход Ипполит байшингийн доорх гал тогооны өрөөний зуухны дөл гялалзаж цагаан саван дээгүүр цогийн улаавтар гэрэл туссан сүрхий ажиглагдах цонхыг халхалж чадсангүй. 

	Энбо өөрөө мэдэлгүйгээр гуравдугаар давхарт гарч Полийн өрөөнд ороод ирсэн байв. Цонхноос компанийн уран дархны газар хүртэл зам ил харагдаж байсан болохоор тэндээс харахад эвтэйхэн байжээ. Энбо чихцэлдэж байгаа хүмүүсээс хамаагүй өндөрт гарч сараалжин хаалтын ард зогсжээ. Гэвч хэдийгээр бүх юмыг нь засаж төмпөнтэй усыг нь асган, гар нүүрийн савыг арчсан боловч энэ өрөө сэтгэлийг нь нэг л хөдөлгөж, засаж бүтээлгээр гөлчийтөл нь бүтээсэн ор нь зэвүүн хүйтэн харагдаж байжээ. Нам гүм байшинд өглөө ганцаараа уур хилэнгээ бадруулснаас болж өөрөө ихэд ядарчээ. Хөлөрсөн хир буртгийг нь арилгаж салхи оруулж амжсан энэ өрөөтэй нэг адил Энбо хуучин тайван байдалдаа эргэж оров. Хэрүүл маргаан гаргахын хэрэг юу байна? Энбогийн гэрт ямар нэгэн юм өөрчлөгдсөн гэж үү? Ердөө л жирийн хэрэг. Гэргий нь явдаг шинэ хүнтэй болсон байна. Гэргий нь төрлийнхөө дотроос хүн сонгож авсан нь тийм аюултай гэж үү? Аятайхан байхад хялбар байх учраас энэ нь харин ч дээр байж болох юм. Энбо хартайгаасаа болж энд галзуурч наргиж байснаа санан харамсав. Уур нь буцалж үрчийсэн ор дэр лүү нь нүднэ гэдэг чинь яасан тэнэг хэрэг болов доо. Энд уурлахын хэрэг юу байна аа! Дээр үед явж байсан хүмүүсийг нь тэсвэрлэж өнгөрүүлснээс хойш үүнийг бас тэсвэрлэх хэрэгтэй. Өөрөө өөрийгөө жигших явдал жаахан нэмэгдэнэ биз өөр юу ч болохгүй гэж боджээ. Гэвч гэргийгээ завхайрлын шавар намагт унаж байдгийг сайн мэдсээр байгаад түүнд хайртай байдагтаа сэтгэл нь өвдөж, ичиж зовон бүх амьдралаа дэмий ингэж өнгөрүүлэх ч гэж дээ гэж бодохоос дотор нь аягүй болжээ. 

	Цонхны нь доод талд:

	— Талх! Талх! Талх! гэж дахин хорсож хашхиралдахад

	— Тэнэг амьтад! гэж Энбо шүд зуун хэлэв. 

	Өөрийг нь их хөлс авдаг гэж зэмлэн харааж, цүдгэр гэдэстэй ажил хийдэггүй амьтан, бузар гахай гэж нэрлэн ажилчид өлсөж үхэх гэж байхад ховдоглон идэж хагарах гэж байгааг нь хараач гэж хашхиралдаж байхыг Энбо сонсож байв. Эмэгтэйчүүд гал тогооны өрөөний жижиг цонхоор шагайж тогооч нь тогосыг эргүүлэн шарж, янз бүрийн амттай тослог зууш бэлдэж байхыг хараад сайхан үнэрт нь өлссөн ходоод нь эвгүй болж Энбог элдвээр хараан:

	— Муу хөрөнгөтнүүдийг ээ! Дээд зэргийн архи ууж, дээд зэргийн мөөг идэж байхад жирийн хүмүүс идэх юм юу ч үгүй байна. Амтлаг хоолонд дуртай тэд үхвэл таарна! гэж хашхиралдаж байв. 

	Талх! Талх! Талх! гэж хашхиралдахад

	— Тэнэг амьтад, би жаргалтай байна гэж үү? гэж Энбо давтан хэлэв. 

	Энэ учир нь олдохгүй хүмүүст дотроо дургүй нь хүрч уур нь оволзож байв. Энбо хэрэв ажилчидтай адил болж ямар ч сохор зоосгүйгээр хүүхэнтэй унтдаг болох юм бол өөрийнхөө хөлс мөнгийг баяртайгаар өгөх байсан биз ээ. Энбо ажилчдыг өөрийнхөө ширээний ард суулгаж тогосынхоо махаар дайлж орхиод өөрөө урьд нь хүнтэй явсан ч тоолгүйгээр хүүхнүүдийг ургамлын хаалтын бутан дотор оруулан завхайрч яагаад болдоггүй юм бэ? Хэрэв цорын ганц өдөр боловч өөрийн нь захиргаанд байдаг хамгийн завхай хүмүүсийн нэг болж чадвал өөрийнхөө мэдлэг, өөрийнхөө сайн сайхан, гэр доторх баялгаа даргынхаа эрх ямбыг ер нь бүх юмаа Энбо өгөх биз ээ. Эрх дураараа наргиж, замбараагүй загнаж гэргийгээ хацраар нь алгадан, айлынхаа хүүхнүүдтэй завхайрдаг болох юм бол яасан сайхан байх бол. Тэр ч байтугай Энбо өлсөхийг ч зөвшөөрч, өлсөж ходоод өвдөж, толгой эргэвэл эргэж л байг. Магадгүй энэ зовлон мөнхийн зовлон зүдүүрийг мартагдуулж болох юм. Иш-ш өөрийн гэх ямар ч юмгүй мал шиг амьдарч, нүүрс зөөдөг ямар нэгэн заваан муухай хүүхэнтэй тариан дотор нуугдаж өөр ямар нэгэн дурлал эрэхгүй байдаг болох сон доо! гэж Энбо бодож байв. 

	— Талх! Талх! Талх! гэж хүмүүс хашхиралдахад Энбо уурлаж:

	— Талх гэнэ? Тэнэгүүд минь талхтай л бол жаргал гэж үү? гэж хашхирахад дуу нь олон хүний нижигнэсэн дуутай холилдон замхрав. 

	Энбо хэдийгээр цадталаа иддэг боловч сэтгэлийн зовлонгоос болж хашхирахад бэлэн байв. Гэр бүл нь завхайрч бүх амьдрал нь үрэн таран болж байна гэж бодохоос Энбогийн хоолой нь чичирч үхлийн зовлонт дуугаар ярагладаг байжээ. Бүх хэргийн учир өлсөхгүй байхад гэж үү? Өлсөхгүй болсон цагт бүх хэрэг явдал бүтнэ гэж үү? Баялгийг хуваахад жаргал оршино гэж ямар өөдгүй амьтан бодов оо? Энэ хоосон юм бодогч хувьсгалчид одоогийн нийгмийг устгаж шинэ нийгмийг байгуулж чаддаг юм гэе л дээ. Ингэснээр хүн төрөлхтөнд дусал ч жаргал нэмэгдэхгүй шүү дээ. Хүн бүрд ногдох талхыг нь зүсээд өг л дөө. Ингэснээр өчүүхэн ч зовлонгоос та нар ангижирч чадахгүй шүү дээ. Та нар дэлхий дээрх зовлон зүдүүрийг зөвхөн нэмэгдүүллээ. Өөрсдийнхөө сурсан дадсан юмаа бодолгүйгээр хангах явдлаасаа хагацах учраас хүмүүс үргэлжид цөхөрч, тачаалын зовлон зүдүүрт орох болно оо. Цорын ганц сайн сайхан юм бол амьд байхгүй байх явдал мөн. Хэрэв амьд байх юм бол явж өнгөрч байгаа амьтанд гишгэгдэхэд цус шүүс гардаггүй мод, чулуу эсвэл өчүүхэн элс тоос шиг байх хэрэгтэй. 

	Энэ сүрхий зовлонт үед Энбогийн нүднээс гашуун нулимс гарч хацар дээгүүр нь урсав. Бүрэнхий болж зам муухан харагдаж байх үед хүмүүс Энбогийн байшингийн хана руу чулуугаар гэнэт мөндөр нүүлгэж гарахад Энбо уйлсаар л байв. Энбо энэ өлссөн хүмүүст уурлаж хорсохоо больжээ. Зөвхөн дотор нь аягүй болон тарчлан:

	— Тэнэг амьтад! Тэнэг амьтад гэж нулимсаа асгаруулан үглэж байв. 

	Гэвч өлсгөлөн хүмүүсийн гэдэсний хүнгэнэх чимээ учир зүггүй хашхиралдах дуунд энэ аяархан хэлсэн үг нь сонсогдсонгүй. Замдаа дайралдсан бүгдийг хуу хамдаг шуурган салхи шуугьж байгаа юм шиг:

	— Талх! Талх! Талх! гэж хашхиралдах нь сонстоно. 

	 

	 


VI

	 

	Катринд алгадуулснаасаа болж Этьен сэхээ орон нөхдийнхөө тэргүүн нь болжээ. Этьен сөөнгө хоолойгоор хашхирч бүгдээрээ Монсу руу яв гэж уриалж байсан боловч дотроо ингэхийн хэрэг юу байна даа? гэж өөрөө өөрөөсөө асуун гайхаж байв. Этьен бусниулахыг хүсэхгүй. Жан-Барт руу явахдаа тайван ажиллаж сүйд хийхгүй байна гэж бодож байсан хүн чинь яахаараа хүчирхийллээс хүчирхийлэлд шилжиж эцэст уурхайн даргын харшийг бүсэлж энэ өдрийг дуусгаж байдаг билээ?

	Энэ байшинд ойртож ирэхэд Этьен л «Зогсоод!» гэж хашхирсан шүү дээ. Хүмүүс компани агуулахыг тойрч зогсон үүнийг сүйд хийх хэрэгтэй гэж хашхиралдаж байхад тэр агуулахыг аюулаас хамгаалах санаа Этьенд анхандаа төрсөн нь ч үнэн билээ. Одоо чулуугаар байшингийн нүүрийг холтолж байгаа энэ үед Этьен их хохирол гаргахгүйн тулд өөрийнхөө цэргийг зүй ёсны ажил хэрэгт чиглүүлэх ямар нэгэн юм бодож олохыг хичээн зогсож байв. Яах учраа алдан гүн бодолд автагдаж замын дунд зогсож байтал эзэн эмэгтэй нь зөвхөн хаалгыг нь онгорхой үлдээгээд цонхнуудын самбарыг шалавхан хаах гэж яарч байгаа “Цуцал» гэдэг пивоны мухлагийн босгоны дэргэд зогсож байсан нэг хүн:

	— Би байна аа. Би байна. Сонсож байгаа биз дээ!.. гэж хашхирав. 

	Энэ нь Раснер байжээ. Эрэгтэй эмэгтэй гучаад хүмүүс ер нь хоёр зуун дөч гэдэг тосгонд өглөө гэртээ үлдсэн хүмүүс бараг бүгдээрээ шинэ сонин дуулахаар Монсуд орой ирсэн байжээ. Ажил хаягчдыг ойртож ирмэгц тэд пивоны мухлагт чихцэлдэн оржээ. Ширээнүүдийн нэгний нь ард Захарий, Филоменатайгаа сууж, түүнээс цаахна Пьерон гэргийтэйгээ хамт үүд рүү нуруугаа харуулан нүүрээ буруулан сууж байв. Гэхдээ тэдний нэг нь ч архи пиво уулгүй бүгдээрээ энд зөвхөн цуглаж байв. 

	Этьен Раснерыг таньж түүнээс холдоход Раснер:

	— Юу болов оо? Намайг харахаасаа ичиж байна уу? Би чамд урьдчилан сануулсан шүү дээ. Харж байгаа биз дээ эвгүй юм эхэлжээ!.. Хэчнээн ч хашхирч талх гуйсан талхны оронд сум авна даа гэж гэнэт нэмж хэлэв. Этьен түүн рүү эргэж харан:

	— Биднийг амиа хайрлалгүй зүтгэж байхад гар хумин харж сууж байдаг аймтгай хулчгар хүмүүс энд байхад би ичиж байна гэж хариулав. 

	— Чи дээрэм хийе гэж шийдээ шив дээ? гэж Раснер асуухад хэдийгээр бид цөмөөрөө үхэхээс өөр аргагүй болсон ч гэсэн би эцсээ хүртэл нөхөдтэйгөө хамт байхаар шийдсээн гэж хэлээд чихцэлдэж байгаа хүмүүс дунд орж алга болов. Этьен тун их цөхөрч үнэндээ үхэхэд ч бэлэн байжээ. Гурван хүүхэд зам дээр зогсож цонх руу чулуу нүүлгэж байхад нь Этьен тэр дүрсгүй хүүхдийг өшиглөн хөөж насанд хүрсэн хүмүүсийг болиулах гэж шил хагалах ямар ч хэрэггүй, шил хагаллаа гэж ямар ч ашиг олохгүй гэж чанга хашхирч байв. 

	Бебер Лидия хоёр Жанлен руу очиж түүнээс дүүгүүрдэхийг сурч авчээ. Тэд шуугилдаж, хүн бүр чулуу нүүлгэж хэн олон цонх хагалсан нь хожих ёстой байв. Лидия чулууг эвгүй дүүгүүрдэж бөөн хүмүүс дотор зогсож байсан нэг эмэгтэйн толгойг оноход Бебер Жанлен хоёр ташаа тулан хөхөрцгөөв. Үхэшгүй, Мук хоёр зайдуухан урт сандал дээр сууж тэднийг харж байв. Үхэшгүй хавдартай хөл дээрээ арай ядан тогтож энд арай гэж иржээ. Тэр юу гэж энд ирсэн нь мэдэгдэхгүй баримал хөшөө шиг дуугүй шороон царайнд нь ямар нэгэн шинж тэмдэг илрэхгүй байв. Тэр ер нь сүүлийн үед үг дуу цөөнтэй болжээ. 

	Нэг ч хүн Этьений үгэнд орохоо больжээ. Этьен “Болиоч” гэж хэчнээн хашхиравч чихцэлдэж байгаа олны дотроос чулуу нүүсээр л байв. Этьен одоо гайхаж тэнэгээр уур хилэн нь оволзсон хүмүүсээс айдаг болжээ. Уг нь тайван, хэрийн юманд догдолдоггүй хүмүүсийг Этьен өөрөө хатгаж байж тийм номхоршгүй галзуурсан юм шиг болгожээ. Энэ нь Фламанд цусны хүмүүс болохыг харуулж байв. Тэднийг догдлуулахын тулд олон сар хэрэгтэй бөгөөд хэрэв энэ тайван хүмүүс нэг л уур хилэн нь бадарвал тэр уур хилэн нь тэдний дуулдаагүй зэрлэг хэрэг үйлдэхэд түлхэж уур нь намдаагүй цагт эцэс төгсгөлийг нь үзэхийг мэддэггүй ажээ. Өмнө зүгт Этьений нутагт хүмүүс уурлан цугларах нь түргэн байдаг боловч арай шийдэмгий биш хөдөлдөг ажээ. Этьен Левакийн сүхийг хүчээр булаан авсан боловч хоёр гараараа чулуу нүүлгэж байгаа Маэ, түүний гэргий хоёрыг яаж болиулахыг Этьен мэдэхгүй байв. Өөрсдөөсөө өндөр ёрдгор биетэй толгойлогч туранхай эмгэн Түлэнхийг боргоож байгаа ноход шиг тойрч чихцэлдэн уурлаж хашхиран ухасхийн багалзуурдаж алахад бэлхэн байгаа Левакийн гэргий, Мукетта бусад олон эмэгтэйчүүдээс Этьен улам ч их айж байв. 

	Этьен яаж ч гуйгаад тайвшруулж чадаагүй хүмүүс хамгийн энгийн тохиолдолд тун их гайхдас нь хүрч тайвшруулсан юм шиг гэнэт нам гүм болов. Нотариатын эрхлэгчтэй салах ёс гүйцэтгээд уурхайн даргын харш руу гудамж хөндлөн гарч яваа Грегуарынхан болж байгаа бүх хэргийг өөрсдийнхөө ивээлээр зуу гаруй жил тэжээсэн ажилчид алдарт хонгоруудын зүгээс зүгээр энгийн тоглоом хийж байгаа зүйл гэж хатуу итгэсэн царайтай тун тайван байдалтай байх шиг санагдсан учир уурхайчид гайхаж тэнгэрээс тэдэн рүү бууж ирсэн юм шиг хүндлүүлсэн янзын өвгөн эмгэн хоёрыг онож орхих вий гэж айн чулуу нүүлгэхээ больсон нь энэ байжээ. Үймж байгаа хүмүүс Грегуарынхныг өнгөрөөж, тэдэнд цэцэрлэг рүү орон үүдний саравчны тавцан дээр гарч сайн хаасан хаалганы дэргэд очиж хонхыг нь удтал дарах бололцоо өгөв. Яг энэ үед уурхайн даргын чөлөөгөөр явсан зарц эмэгтэй Роза буцаж ирэв. Роза Монсугийн унаган хүн болохоор үймж байгаа хүмүүсийг бүгдийг таньдаг учир уур нь оволзсон уурхайчид руу харж инээмсэглэсээр явж иржээ. Роза гараа зангидан хаалгыг нүдсээр байж эцсийн эцэст Ипполитоор хаалга онгойлгуулав. Яг амжжээ! Грегуарынхныг байшинд оров уу үгүй юу чулуу дахин нүүлгэж гарав. 

	Чихцэлдэж байсан хүмүүс гайхаж байснаа больж

	— Хөрөнгөтнүүдэд үхэл! Нийгмийн хувьсгал мандтугай гэж хашхиралдав. 

	Роза орж ирсэн хойноо зугаатай үйл явдлын гэрч нь болсон юм шиг хөгжилтэй инээмсэглэнгүүтээ айсан зарц Ипполитад, 

	— За эд нар огт гэмгүй хүмүүс, би тэднийг мэднэ! гэж хэлэв. 

	Грегуар бүрх малгайгаа дэгээнд нямбай өлгөөд, дараа нь гэргийнхээ үслэг цэмбэн пальтог тайлахад нь тусалж

	— Тийм ээ. Уг нь ч эд гэмгүй хүмүүс л дээ. Хашхирч, хашхирч байгаад гэртээ харьж хоолоо иднэ. Өөрсдөдөө хоол идэх урамшил оруулах гэж ингэж байгаа юм гэв. 

	Энэ үед гуравдугаар давхраас Энбо бууж ирэв. Грегуарынхан оролцсон гадна болж байгаа хэрэг явдлыг Энбо цонхоор хараад зочдыг угтахаар иржээ. 

	Энбо зэвүүн мөртөө хүндлэмтгий байдалтай хэвээрээ байв. Гэвч ер бишийн цонхигор царайтай болсон нь туулсан зовлон, асгаруулсан нулимсыг нь гэрчилж байжээ. Энбо янагийн тачаангуй сэтгэлээ орхиж зөвхөн өөрийнхөө үүргийг гуйвалтгүй биелүүлэхээр шийдсэн алдаагаа засаж, түшмэл болжээ. 

	— Манай хатагтай нар ирээгүй л байна шүү гэж Энбо хэлэхэд Грегуарынхан анх удаа сандарч Сесиль одоо хүртэл эргэж ирээгүй байна гэж үү. Хэрэв уурхайчдын тоглоом наадам үргэлжлэх юм бол тэр яаж эргэж ирэх билээ? гэхэд

	— Эднийг хөөе гэж бодовч би гэртээ ганцаараа байгаа нь харамсалтай байна. Бас тэгээд дөрвөн цэрэг, нэг бага дарга авч ирүүлэхээр зарцаа хаашаа явуулахыг мэдэхгүй байна. Тэд ирвэл энэ задарсан амьтдыг гудамжнаас амархан цэвэрлэх биз ээ гэж нэмж хэлэв. 

	Үүдний өрөөнд зогссон хэвээрээ байсан Роза ярианд дахин оролцохоор шийдэж

	— Ноён минь, юу гэсэн үг вэ! Эд чинь ер гэмгүй хүмүүс байгаа юм гэв. 

	Энбо толгой сэгсрэв. Гудамж дахь шуугиан улам нэмэгдэж байшингийн ханыг чулуу тасралтгүй түжгэнүүлж байв. 

	— Би эдэнд уурлахгүй. Тэр ч байтугай эднийг уучилна. Тэд тэнэг болохоороо биднийг өөрсдөдөө хор хүргэх гэж зүтгээд байгаа мэт бодоод байгаа юм шүү дээ. Гэвч тайван байлгах явдлыг би хариуцна... Надад хэлэхдээ замаар цагдаа нар нааш цаашаа явж байгаа гэсэн. Гэтэл би өглөөнөөс эхлээд ганц ч цагдааг дуудаж чадахгүй байгаа нь бодууштай юм!.. гээд Энбо өөрийнхөө нуршаа үгийг таслан:

	— За бид энд зогсоод юу хийх билээ эрхмүүд минь Зочдын өрөөнд морилон орцгоо гэж хэлэн Грегуарын гэргийд зай тавьж хажуугаараа өнгөрүүлэв. 

	Гэвч айж сандарсан тогооч гал тогооны өрөөнөөс гүйн ирж боов худалддаг хүн дөрвөн цагийн урьд авч ирэх ёстой байсан хоолонд хэрэглэх захисан давхаргат гурилан боовыг Маршьенаас одоо хүртэл авч ирээгүй учир хэрэв хоол амтгүй болох юм бол миний буруу биш илгээлт хүргэдэг хүн төөрч будилан, энэ дээрэмчдээс айн нэг газар замаар тэнүүчилж яваа бололтой байна. Магадгүй эд нар түүнийг дээрэмдэж сүлжмэл саванд байсан бүгдийг нь булаан авсан байж болох юм. Талх нэхэн байшингийн өмнө хашхиралдаж байгаа энэ зовлонтой гурван мянган хүмүүс бутны цаанаас боовны худалдаачныг харуулдаж байгаад бүх амттайхан боовыг нь булаан авч агшин зуур залгисан байх гэж тод дүрслэн бодож байна. Ямар ч гэсэн тогооч авгайд буруу алга. Эзэнд урьдчилан мэдэгдсэн. Хэрэв хувьсгалаас болж хоол тусгүй болох юм бол тийм юмыг ширээн дээр тавьж нэр гутааснаас гал руу хаясан нь дээр гэж ярин тэднийг үүдний өрөөнд хэдэн минут саатуулахад:

	— Жаахан тэсвэрлэ. Одоо ч гэсэн цаг алдаагүй байна. Магадгүй боовны худалдагч өөрөө ч ирж болно гэж Энбо хэлэв. 

	Энбо Грегуарын гэргий рүү эргэж түүнд өөрөө зочдын өрөөний хаалгыг онгойлгож өгмөгцөө үүдний өрөөний зөөлөн урт сандал дээр хүн сууж байхыг харж гайхав. Энэ үе хүртэл харанхуй бүрэнхийд түүнийг Энбо ажиглаагүй байжээ. 

	— Энэ чинь! Мегра гуай юу? Юу болов? гэж асуув. 

	Мегра босож ирэхэд харанхуй дотроос түүний сэмбийж айж эвгүй болсон царай нь тодров. Энэ ихэмсэг хүний биеэ тоосон тайван байдал нь хаашаа алга бол оо вэ? Хэрэв дээрэмчид мухлаг руу минь дайрвал танаас тусламж ивээл гуйхаар эрхэм танайд орж ирэхийг өөрөө өөртөө зөвшөөрлөө гэж Мегра даруу байдалтайгаар ярихад

	— Надад өөрт минь аюул тулгарч байгааг та өөрөө харж байгаа биз дээ надад хэн ч алга байна. Та гэртээ сууж өөрийнхөө эд барааг харж хамгаалж байсан нь дээр байх аа гэж Энбо хариулав. 

	— Оо! Миний мухлаг төмөр сараалжтай тэгээд бас би гэргийгээ харж хамгаалж бай гэж тэнд үлдээсэн гэхэд Энбо тэсэж чадалгүй, илт сэжиглэсэн байдалтайгаар:

	Өөрөө зодсоор байгаад авсанд удахгүй хөөж оруулах гэж байгаа дорой туранхай эмэгтэйгээр хамгаалуулна гэдэг чинь мөн ч сайн хамгаалалт байна даа юу ч гэх вэ дээ! гэж бодон

	— Үнэндээ би танд юугаар ч тусалж чадахгүй өөрөө өөрийгөө хамгаалахыг хичээх хэрэгтэй. Гэртээ одоохон харихыг танд зөвлөе. Жаахан азнавал дахиад л талх шаардана. Сонсож байгаа биз дээ? гэв. 

	Үнэхээр чанга хашхирах нь дахин сонсогдов. Өөрийнх нь нэрийг дуудаад байх шиг Меград санагдав. Замдаа сүйд хийлгүүлэх учир гэр лүүгээ одоо буцаж явахын бололцоогүй болжээ. Гэвч хоосорно гэж бодохоос айдас нь хүрч дотор нь эвгүй болж байв. Мегра шиллэсэн хаалга руу нүүрээ тулган хамаг бие нь чичирч хөлс нь цуван хэзээ сүйд болох бол гэж хүлээн харж чагнаж байв. Грегуарынхан зочдын өрөөнд оров. 

	Энбо сайхан зантай эзний дүр үзүүлэх гэж аль байдгаараа хичээж зочдыг сууцгаа гэж урьсан нь дэмий болж, гэгээтэй байхад цонхны нь самбарыг хааж хоёр дэн асаасан битүү өрөөнд хүмүүсийн хашхирах дуу гудамжнаас түрэн сонсогдох бүрд айдас хүрч байжээ. Энэ хорсон хашхирах дуу хөшиг, зураг хөрөг хивсэнд дарагдаж бүдэг болон цуурайтсан маягтай сонсогдож байсан боловч зэвүүн аюул тэр зочдын өрөөнд сууж байсан хүмүүсийг айхавтар догдлуулж байжээ. Энэ учир нь олдохгүй үймээний тухай юм л бол яриа үүсэж байв. Энбо урьдаас юү ч мэдээгүйдээ тун их гайхаж байв! Далдуур мэдээлдэг хүмүүс түүнд мэдээ муу хүргэж байсан бололтой. Раснер л хүмүүст хортой нөлөө үзүүлж байгаа юм гэж гол нь Раснер луу дайрч байв. Гэвч сандрах юмгүй цагдаа удахгүй ирнэ. Өөрийг нь хувь заяанд нь даатгаж орхиж болохгүй шүү дээ! гэж Энбо бодож байхад Грегуарынхан зөвхөн өөрийнхөө охины тухай санаашран:

	— Хөөрхий муу охин минь, тун аймтгай амьтан юм сан. Аюултай юмтай дайралдахаас болгоомжилж сүйх тэрэг Маршьен руу буцаад явсан байж болох юм гэж бодож байжээ. Зовж хүлээсээр бас арван таван минут өнгөрчээ. Гудамжинд тасралтгүй хашхирч байгаа олон хүний дуу, цонхны хаалттай самбарыг бөмбөр шиг нижигнүүлж байгаа үй олон чулууны чимээнээс болж тэд тун түгшүүртэй байв. Байдал тэсэхийн аргагүй болов. Энбо одоо гадагшаа гарч бархирч байгаа хүмүүсийг ганцаараа хөөн, сүйх тэрэгний өмнөөс явна гэж ярьтал гэнэт Ипполит:

	— Эзэн минь! Эзэн минь! Хатагтай ирлээ, түүнийг алах гэж байна! гэж хашхиран орж ирэв. 

	Үймээн гаргасан хүмүүс зам дээр чихцэлдэж заналхийлж байсан учир сүйх тэрэг тэдний дундуур Рекильярын хар замаар явж ирж болохгүй байжээ. Иймээс Негрель явган жаахан яваад (Харш хүртэл хоёр зуун алхмаас илүү биш газар үлдсэн байжээ) хашааны ойролцоох цэцэрлэгийн хашаанд гаргасан жижиг хаалгыг цохиход цэцэрлэгчин сонсоно, хэрэв тэд биш ч гэсэн ямар нэгэн өөр хүн онгойлгоно гэж бодсон төлөвлөгөөгөө биелүүлэхээр шийджээ. Эхлээд бүх юм сайхан бүтэж, Энбогийн гэргий бусад охид жижиг хаалгыг цохиж байтал нэг хүн үймээнд оролцож байгаа эмэгтэйчүүдэд мэдэгдсэн учир тэд хашаа руу гэнэт гүйлдэж иржээ. Хэрэг явдал эвгүй байдал руу эргэж хаалга онгойхгүй хэвээрээ байв. Негрель хаалгыг мөрөөрөө цөм дайрахыг оролдож байтал эмэгтэйчүүд уван цуван гүйж ирэн улам улам нэмэгдсээр байсан учир Негрель өөрийгөө сүйд хийлгэх байх гэж айн зоримог шийдвэр гаргаж урдаа Энбогийн гэргий охидыг түрэн бүслэн чихцэлдэж байгаа хүмүүсийн дундуур байшингийн гадаах үүдэнд хүргэе гэж боджээ. Гэвч энэ арга нь бүтсэнгүй. Мөрдөж яваа эмэгтэйчүүд хашхиралдаж тэднээс зууралдан явуулахгүй байв. Бусад хүмүүс энэ гоё ганган авгайчуул юу гэж, яагаад эдэн дотор ороод ирэв гэж гайхан чихцэлдэж баруун зүүн тийш хуйларч байв. Ингээд учир нь үл олдох ер бишийн үймээн болжээ. Люси, Жанна хоёр үүдний саравчинд хүрч зарц хүүхэн хагас онгойлгож өгсөн хаалгаар мултран оров. Тэдний араас Энбогийн гэргий чихцэлдэн орж амжин дараа нь Негрель ухасхийж харайн ороод хаалгаа оньсоор нь түгжив. Сесилийг хамгийн түрүүнд орсон гэдгийг өөрийнхөө нүдээр харсан гэж Негрель итгэж байжээ. Гэтэл Сесиль үүдний саравч хүрч чадалгүй байж байгаад айж сандрахдаа байшингаас зайлж буцаж өөрөө аюулын өмнөөс сөрж очжээ. 

	— Нийгмийн хувьсгал мандтугай! Хөрөнгөтнүүдэд Үхэл! Үхэл! гэж эргэн тойрон хашхирч байв. 

	Нүүрийн хаалтаа буулгасан Сесилийг зарим нь холоос танихгүй түүнийг уурхайн эзэн Энбогийн гэргий гэж байв. Зарим нь ажилчдыг үзэн яддаг зэргэлдээх фабрикийн эзний залуу гэргий Энбогийн гэргийн найз хүүхний нэрийг хэлж хашхирч байв. Гэвч тэр хүүхэн хэн байсанд хамаг учир байсан биш харин торгон даашинз, үстэй пальто, малгайн дээрх цагаан өд бүх хүмүүсийн зэвүүг хүргэжээ. Энэ хүүхэн үнэртэй үс ханхлуулж байсны дээр сайхан цагтай, хэзээ ч нүүрсэнд хүрээгүй, зөвхөн ажил хийдэггүй хүнд байдаг булбарай цагаан гартай байжээ. 

	— Хүлээж бай! Бид хамрыг чинь зад цохино. Нүүрийн бүтээлэгтэй явбал ямар байдаг гэдгийг мэдэх болно оо гэж Түлэнхий хашхирахад

	— Өөдгүй муу золиг, биднийг дээрэмдээд гоёсон байна. Бүх юм нь үнэт үс болсон байхад бид даарч, бас өлсөж үхэх гэж байгааг бод л доо... Хувцсыг нь тайлж шалдалж орхиё. Хүмүүс яаж амьдарч байгааг мэдэг гэж Левакийн гэргий тосон авч загнав. 

	Гэтэл Мукетта ухасхийн дайрч:

	— Тэгье. Тэгье! Хүү татаад хаяж орхиё гэж хашхирав. 

	Тэгээд эмэгтэйчүүд хорсож атаархан Сесилийг тойрч чихцэлдэн уранхай хувцсаа үзүүлэн баян охины гоё ганган хувцсыг урж тастан хаяхаар завдан энэ хүүхэнд биднээс дээрдээд байх юм бий гэж үү? Гоёж гоодсон боловч ялзарсан ийм баян хүүхнүүд цөөн гэж үү? Шударга биш явдал төгсгөл болох болсоон! Энэ өөдгүй амьтад дотуур цардмал банзлаа угаалгахад таван су зарахдаа ердөө хотойхгүй. Одоо эд ажилчин хүүхнүүд шиг хувцас өмсөг! Тэгж хувцаслахыг тэдэнд тулгах хэрэггүй! гэлцэж байв. 

	Сесилийн хөл гуйвж тойрон зогсож байгаа уур нь буцалсан эмэгтэйчүүд рүү айсан байдалтай харж:

	— Хонгорууд минь та нараас гуйя... Надад битгий хор хүргээрэй хонгорууд минь гэж нэг үгээ л зогсоо зайгүй давтан үглэж байв. 

	Гэнэт нэг нь хүйтэн гараараа багалзуурдан аван Сесилийг муухай хашхируулав. Сесиль хүмүүст шахагдаж ойртон ирэхэд өвгөн Үхэшгүй түүн рүү дайрсан нь энэ байжээ. Үхэшгүй өлсгөлөнгөөс болж согтож, олон жил ядуу зүдүү байж байгаагаас болж тэнэг болсон юм шиг тэр үед хагас зуун жил номхон явж байсныхаа хазаарыг гэнэт мулт татан хаяжээ. Чухам аль хэр эртнээс гомдож явснаа ийм байдалд хүрч байгааг хэн ч хэлж чадахгүй биз ээ. Үхэшгүй урт удаан наслахдаа арваас доошгүй хүнийг үхлээс аварч, бусдынхаа тусын тулд уурхайн хий тэсрэх, уурхай нурах үед аюулын өмнөөс сөрж байсан хүн, өөрөө ч үгээр хэлж чадахгүй тийм хүчирхийлэх бодолд гэнэт автагдаж эрх танхи хүүхний цагаан хүзүүг хараад зэвүү хорсол нь хүрчээ. Энэ өдөр эрэмдэг зэрэмдэг өвгөн хэлгүй болсон бололтой дуу шуугүй байсан атлаа сая дээр үед өнгөрсөн явдлаа урьдынхтай адил бодсон юм шиг Сесилийн хүзүүг мойног хуруугаараа чанга гэгч нь шахжээ. 

	— Хэрэггүй! Хэрэггүй! Бөгсийг нь нүцгэлэх хэрэгтэй! Бөгсийг нь нүцгэл! гэж эмэгтэйчүүд хашхиралдаж байв. 

	Юу болж байгааг харш дотор ойлгомогцоо Негрель Энбо хоёр хаалга онгойлгож охинд тус хүргэхээр ухасхийн гүйж гарав. Гэвч хүмүүс сараалжин хаалганы дэргэд чихцэлдэж байсан учир гарахад тийм ч хялбар биш байжээ. Тулалдаан болж байтал айсан Грегуарынхан үүдний саравчинд гарч ирэв. Эмэгтэйчүүд Сесилийн нүүрийн хаалтыг авч хаяхад:

	— Өвөө, тавь! Наадахаа тавь! Пиоленаас ирсэн охин байна гэж Маэгийн гэргий таньж Үхэшгүйд хашхирав. 

	Энэ залуу охиноос өшөөгөө авч байгаад сэтгэл нь хачин болсон Этьен үймж байгаа хүмүүсээс энэ охиныг аврах гэж мөн оролдож байжээ. Гэнэт нэг бодол төрж Левакаас сүхийг нь булаан авч гялалзуулан:

	— Меграгийнх руу явъя. Чөтгөр наадахаа орхи! Меграгийнх руу явъя! Тэнд талх бий. Меграгийн мухлагийг сүйд хийе гэж хашхирав. 

	Тэгээд хамгийн түрүүнд сүхээр аль байдгаараа далайж байгаад мухлагийн хаалга руу цохив. Түүний хойноос Левак, Маэ зарим нэг хүн гүйж ирэв. Гэвч эмэгтэйчүүд уур нь буцалж Сесилийг тавихгүй байв. Сесиль Үхэшгүйн гараас мултарч Түлэнхийн гарт оров. Жанлений өдсөнөөр Лидия Бебер хоёр Сесилийн өргөн банзал доогуур нь шургах гэж дөрвөн хөллөн мөлхөж гарав. Сесилийг тал тал тийш нь татаж даашинзыг нь оёдлоор нь ханзалж байтал нэг морьтой хүн гэнэт давхин ирж чихцэлдэж байгаа хүмүүсийг мориороо зайлуулан зайлахгүй заримыг нь ташуураар ороолгож хөөн:

	— Өөдгүй новшнууд манай охидыг зодож байгаа юм уу та нар чинь? гэж хашхирав. 

	Энэ нь охидынхоо хойноос уурхайн эзний хоолонд залагдан ирж байгаа Денелен байлаа. Денелен мориноосоо үсрэн бууж Сесилийг нэг гараараа бүсэлхийгээр нь тэврэн авч, нөгөө гараараа морио ер бишийн чадмагаар залж түүнийг давших амьд зэвсэг болгон ашиглаж чихцэлдэж байгаа хүмүүсийг зайлуулан явав. Хаалганы дэргэд дахин тулалдаан эхэлсэн боловч Денелен нэгэн хүний хөлийг дайрч байж нэвтрэв. Гэнэтийн тусламж хараалгаж зодуулж байсан Негрель Энбо хоёрыг бас аюулаас аварчээ. Муужирч унасан Сесилийг Негрель тэврээд байшинд арай ядан ортол Энбог халхалж үүдний саравчинд зогсож байсан өндөр Денеленг чулуугаар нүүлгэж мөрийг нь золтой хэмх цохисонгүй. 

	— Зөв, зөв! Та нар миний машиныг эвдэж хаясан, одоо миний ясыг хугалцгаа! гэж Денелен хашхираад хаалгыг шалавхан хаахад хаалганы модон самбарыг чулуугаар нижигнүүлжээ. 

	— Галзуурсан амьтдыг хараач! Хэрэв секунд хэртэй удсан бол эд миний гавлыг хөндий хулуу ногоо шиг цоо цохиж хаях нь байна шүү... Одоо эдэнтэй ярихын хэрэг алгаа! ярих гэж оролдохын ч хэрэг алга. Эд юуг чиг ухаарахгүй. Эднийг зөвхөн ташуураар номхотгох хэрэгтэй гэж Денелен үглэв. 

	Зочдын өрөөнд Грегуарынхан сэргэж ухаан орж байгаа охиноо харан уйлцгаана. Сесиль бүтэн, бэртээгүй нэг ч шархгүй эргэж иржээ. Зөвхөн нүүрийн нь хаалт гээгдсэн байв. Гэвч ямар их айсан гэнэ! Яг энэ үед Грегуарын тогооч Мелаш гэнэт орж ирж үймээн гаргагч хэсэг хүмүүс ирж Пиоленод бүх юмыг сүйд хийсэн тухай ярьж гарав. Үхтлээ айсан Мелани эздэдээ урьдчилан мэдэгдэх гэж гүйж иржээ. Тогооч Мелани тулалдаан болж байх үед хагас онгойсон хаалгаар хэнд ч мэдэгдэлгүйгээр шалавхан гүйж орсон байв. Жанленыг ийн дүүгүүрдсэн ганц чулуу ганц цонх хагалан байхад Мелашийн дуусашгүй ярианд их буугаар зэрэг галлаж хамаг ханыг нь гав цав гаргасан мэт өсөн хувирчээ. Үүнийг Грегуар сонсоод, — Энэ чинь юу болж байгаа нь энэ билээ? Охины минь багалзуурыг шахаж алах шахаад, байшинг минь газрын хөрснөөс арчих дөхсөн байх юм! Ажилчдын хөдөлмөрөөр тэнүүн амьдарч байгаад уурхайчид хорсож уурлаж байгаа нь үнэн болох нь ээ? гэж бодон дотор нь хачин болов. 

	Зарц Роза Сесильд алчуур үнэртэй ус авч ирээд:

	— Гайхмаар хэрэг байна даа! Эд чинь огт тайван хүмүүс юм сан! гэсээр л байв. 

	Энбогийн гэргий цонхигор царайтай хэвээрээ суун түгшүүрээ дарж чадахгүй хэвээрээ л байв. Негрелийг магтаж гарахад Энбогийн гэргий сая муухан инээмсэглэжээ. Сесилийн эцэг эх цөм Негрельд талархаж байхыг бодоход түүнд охиноо өгөхийг зөвшөөрөх биз ээ. Энбо эхлээд гэргий рүүгээ харж байснаа өглөө ална гэж занаж байсан гэргийтэйгээ явдаг хүн рүү харж дараа нь түүнийг өөрөөс нь зайлуулах Сесиль рүү харав. Эднийг гэрлүүлэх гэж яарах хэрэг юу байх билээ? Гэргийгээ улам доортож ямар нэгэн зарцтай явах вий гэдэг ганцхан юмнаас Энбо одоо айдаг болжээ. 

	— Миний хайрт охид зүгээр үү? Та нарыг бэртээгээгүй юү? гэж Денелен охидоосоо асуухад

	Люси, Жанна хоёр хэдийгээр айсан боловч үймээнийг үзсэндээ сэтгэл хангалуун хөхөрцгөөж байв. 

	— Чөтгөрт хуулуул. Мөн ч сайхан өдөр болж байна даа! Охид минь хэрэв та нар сүйтэй бэр болно гэж бодож байгаа бол түүнийгээ өөрсдөө ажил хийж олж авахыг хичээх хэрэгтэй. Бас та нар намайг тэжээх болох байх шүү гэж үргэлжлүүлэн ярив. 

	Денелен тоглоом хийх гэж бодсон боловч охид нь ухасхийн хүзүүгээр нь тэвэрч авахад хоолой нь чичирч нүдэнд нь нулимс гүйлгэнэжээ. 

	Хоосорлоо ингэж хүлээж байгааг нь Энбо сонсмогцоо нэгэн бодол гэнэт төрж царай нь засарч эхлэв. Үнэндээ ч одоо Вандамын уурхайнууд Монсугийн компанийн гарт орох нь зайлшгүй болж байгаа байх аа даа. Одоо л нэг аз завшаан болох нь байна! Түүний найдвар биелнэ. Үүнээс юу хожив гэвэл Вандамын уурхайг авснаар Энбо дээгүүр дахин нэр хүндтэй болно гэж боджээ. Энбо өөрийнхөө хувийн амьдралд сүйрэл тохиолдох бүрд авсан тушаалуудыг нарийн чанд биелүүлж сэтгэл тайвшруулахыг боддог байжээ. Хатуу сахилга батад захирагдаж байх нь нэгэн ёсны жаргал мэт Энбод санагддаг байв. 

	Нам гүм хоёр дэнгийн гэрэл хөдлөлгүй асан дулаан, тохилог болж, нягт хаасан хөшиг дуу чимээг дарахад аажмаар цөмөөрөө тайвшран айж мэлэрсэн хүмүүс цөм уужирчээ. Энэ үед гадаа юу болж байв аа? гэвэл хашхиралдах дуу чимээ алга болж чулуугаар байшингийн нүүрийг цохихоо зогсон алсад мод огтолж байгаа хүний сүхний цохилт шиг бүдэг дуу сонсогдож байжээ. Юу болж байгааг хүн бүр мэдэх юм сан гэж бодон эрэгтэйчүүд үүдний өрөөнд эргэж ирж зориг гарган хаалганы дээд талын шилээр гудамж руу харав. Эмэгтэйчүүд охид хоёрдугаар давхар өөд гарч сараалжин хаалтын цаана зогсов. 

	— Өөдгүй Раснер гудамжны нөгөө талд архи пивоны мухлагийн хаалганы дэргэд зогсож байгааг нь харж байна уу? Түүнгүйгээр хэрэг гараагүй гэдгийг би шууд мэдсэн юм гэж Энбо Денеленд ярив. 

	Гэтэл энэ үед Раснер биш харин Этьен Меграгийн мухлагийг сүхээр хэмх цохиж байжээ. Этьен хаалгыг эвдэж нөхдийгөө дуудаж байжээ. Энэ мухлагт байгаа бүх бараа уурхайчдынх биш гэж үү? Урт удаан хугацаанд дээрэмдүүлж, бас компанийн тушаалаар өөрсдийг нь өлсгөн тарчилгаж байгаа хулгайчаас өөрсдийнхөө эд хогшлыг буцаан авах эрх уурхайчдад байхгүй гэж үү? гэлцэн яваа яваандаа бүгдээрээ уурхайн эзний харшийг хаяж Меграгийн мухлагийг ниргэхээр гүйцгээжээ. "Талх! Талх! Талх!» гэж хашхиралдах нь дахин сонсогдов. Энд, энэ хаалганы цаана талх хэчнээн бий гэж санана. Өлссөн хүмүүс цаашид хүлээх боломжгүй болсон юм шиг одоо гудамжинд амьсгаа хураан унах гэж байгаа юм шиг улайран дайрч байлаа. Хаалганы дэргэд сүрхий чихцэлдэж байсан учир ямар нэгэн хүнийг сүхээрээ шархтуулах вий гэж Этьен айж байжээ. 

	Уурхайн эзний үүдний өрөөнөөс зайлсан Мегра эхлээд гал тогооны өрөөнд нуугджээ. Гэвч тэндээс юу ч харагдахгүй байсны дээр мухлагийг нь аймшигтай сүйд хийж байх шиг байхлаар нь байшингийн доорх өрөөнөөс хашаа дотор орж хөөргөний цаагуур нуугдав. Тэндээс мухлагийнх нь хаалга яаж шажигнаж байгаа тэнд бүсэлсэн хүмүүс барааг нь дээрэмдэж яаж шуугилдан нэрийг нь дуудаж байгаа эд бүгд гэнэт тод сонсогджээ. Энэ бол аймшигт зүүд биш, харин болж байгаа хэрэг. Тэр дайрч байгаа хүмүүсийг хараагүй боловч тод сонсож тэдний хашхирч гуугласнаас болж чих нь дөжирч байжээ. Сүх юм уу царилаар цохих бүрд Меграгийн дотор арзасхийж байв. Дахиад таван минут болоход хаалганы түгжээ нь хэмхэрч мухлагийг нь агшин зуур эзлэн авах болно. Энэ дээрэмчид давхин орж хайрцаг савыг эвдэж шуудайг хага татан хаяж бүгдийг цөлмөж идэж бүх байшинг нь зомгол болгон тарааж тосгоноор гуйлга гуйхад тулж явах таяг болохоор юм ч үлдээхгүй гэж бодохоос Меград тун аймшигтай санагдав. Үгүй, Мегра дээрэмчдэд үнсэн товрог болтлоо хоосруулснаас үхсэн нь дээр! Хөршийн хашаа дотроос ил байгаа байшингийнх нь бөөрний хананы нэг цонхоор туранхай эмэгтэй хүний бараа харагдаж байх нь тэнд зогсож байгаа гэргий нь байв. Уур цан болсон шилний цаад талд түүний цонхигор царай бүдэг харагдаж байв. Нөхрийнхөө мухлагийн хаалгыг яаж эвдэж байгааг зодуулсан хав шиг байдаг ерийнхөө байдлаар харж байгаа бололтой цонхны нь доод талд пүнз байдаг байжээ. Хашааг бүтээсэн цэцэг навч ургуулах модон сараалжийг дамжих юм бол уурхайн даргын цэцэрлэгээс тэр пүнзний дээвэрт хүрч дараа нь пүнзний вааран дээвэр дээгүүр дөрвөн хөллөн мөлхөж байгаад цонх хүрч түүгээр орж болох байв. Ийм замаар байшиндаа хүрье гэдэг ганц бодол Меграгаас одоо салахаа байв. Өөрийнхөө мухлагийг хувь заяанд нь даатган хаяна гэхэд тун их харамсалтай байжээ. Магадгүй Мегра мухлагийнхаа хаалгыг шүүгээ шургуулга, ширээгээр дарж амжиж болох юм гэж бодоод тэр ч байтугай дээрэмчдийн дээр буцламгай тос, шатаж байгаа дэн асгаж хамгаална гэсэн өөр баатарлаг арга хүртэл төрөв. Гэвч эд хогшлоо хайрлах шунал нь айх зовлонтой тулалдаж хулчгар байдлаа дийлэхэд нь маш хүнд байжээ. Тэгж байтал сүхээр маш чанга цохиход цочин зоригжиж харамлах нь дийлж гэргийтэйгээ хамт биеэрээ шуудайтай юмаа халхлан мухлагаасаа нэг ч бөөрөнхий талх гаргахгүй гэж шийдэв. 

	Тэгээд мөлхөж байтал:

	— Хараач! Хараач! Дээвэр дээр муур явж байна! Тэр муурыг бариад аваарай! Бариад аваарай! гэж тэр дорхноо хашхиралдав. 

	Бүсэлж байсан хүмүүс Меграг пүнзний дээвэр дээр мөлхөж явахыг харжээ. Сэтгэл нь сүрхий хөдөлснөөс болж том биетэй Мегра чадмаг болж, сараалжин дээгүүр модыг хайр найргүй хугалан шалмаг дамжин дараа нь вааран дээвэр дамжин мөлхөж цонхонд хүрэхийг оролдоно. Гэвч дээвэр нь эгц байсан учир Меграгийн цүдгэр гэдэс саад болж байжээ. Дээврийн ваараас барьж авахдаа хумсаа хугалсан боловч хэрэв өөр лүүгээ чулуугаар нүүлгэнэ гэж айж чичрээгүй сэн бол дээврийн орой хүртэл мөлхөж чадах байсан биз ээ. Түүнд харагдахгүй байгаа чихцэлдсэн хүмүүс доороос нь

	— Муурыг бариад аваарай! Бариад аваарай! Хүзүүг нь хүзүүг нь мултлах хэрэгтэй! гэж хашхиралдахад Мегра барьц алдаж доошоо бөмбөг шиг өнхрөн усны хоолойд цохиж ойгоод эзний байшингаас өөрийн нь байшинг тусгаарласан хэрмийн ирмэг дээр унаж аз дутахад гудамж тал руу нь гулгаж засмал зам руу нисэн чулуун баганад гавлаа хагалан толгойноос нь тархи нь үсрэн гарч үхэв. Дээд талд түүний гэргийн царай цонхоор сүүмэлзэн харагдаж байв. Тэр хуучин хэвээрээ доошоо харж байжээ. 

	Эхний үед цөмөөрөө яах ч учраа олохоо байж Этьен хаалга нүдэхээ болин гараас нь сүх нь мултран унав. Маэ, Левак болон бусад хүмүүс мухлагаа мартан цус аяархан урсаж байгаа хэрэм рүү харцгаав. Хашхирах дуу намжиж харанхуй бүрэнхий болж байгаа гудамжинд гэнэт нам гүм болов. 

	Гэвч чихцэлдэж байсан хүмүүс дахин шуугилдаж гарав. Урссан цусанд улайрсан эмэгтэйчүүд гүйцгээн ирж:

	— Бурхан юмыг үнэн зөв харж байгаа хэрэг! Өөдгүй новшийг тонилгож байна! Тэгэх л ёстой! Тэгэх л ёстой! гэлцэнэ. 

	Өлсөж зовсон амьдралдаа сүрхий гомдсон тэд бүлээн хүүрийг тойрч загнаж дооглон хөхрөлдөн, түүний няцарсан толгойг гахайн толгой гэж нэрлэж хараан загнаж байв. Би чамд жаран франкийн өртэй. Золигийн хулгайч минь одоо өрөө ав! Чи намайг хойшид мухлагаасаа хөөж чадахгүй хүлээж бай, хүлээж бай. Чамайг улам таргалуулахын төлөө дайлах хэрэгтэй гэж Маэгийн гэргий уурлан хашхираад хоёр гараараа газар малтаж хоёр атгадаа шавар дүүргээд хүүрийн ам руу чихэн:

	— Золиг минь май ид! Чи биднийг идэж байсан, одоо шороо ид! гэв. 

	Үхсэн хүн гэдрэгээ харж хөдлөлгүй хэвтэн, нүд нь хязгааргүй харанхуй руу мэлтийж байхад хүмүүс зогсоо зайгүй доромжилсоор л байв. Мегра өлсгөлөн хүмүүст талх өгөхөөсөө татгалзаж байсан учир ам руу нь шороо чихдэг нь хариугаа авч байгаа хэрэг байжээ. Шорооноос өөр идэх юм Меград цаашид олдохгүй. Ядуучуудыг өлсгөлөнгөөр зовоож байсан болохоор тэр жаргасангүй. 

	Гэвч ингэж өшөө авсан нь эмэгтэйчүүдийн хувьд бага байжээ. Тэд хүүр шиншилж байгаа чононууд шиг тойрон эргэлдэж байв. Дотроо онгойлгох гэж хүн бүр илүү аймшигтай, илүү зэрлэг юм бодож олох гэж хичээцгээж байв. 

	Яг энэ үед Түлэнхийн хангинасан дуу хадаж:

	— Энэ муу завхай муурыг засах хэрэгтэй! гэж хашхирахад

	— Зөв, зөв! Өөдгүй муу муур. Энэ муу золиг хэчнээн их завхайрсан гэнэ! гэлцэв. 

	Мукетта хүүр лүү ухасхийн дайрч гадуур дотуурх өмдийг нь суга татан хаяж. Левакийн гэргий хөлийг нь өргөхөд Түлэнхий мойногтож хорчийсон гараараа хүүрийн бэлгэ эрхтнээс барьж авч туранхай зооныхоо булчинг зангируулан том ястай гарынхаа үе мөчийг шажигнуулж байдаг хүчээрээ угзрав. Өөдгүй унжсан арьс нь тасрахгүй байсан учир дахин угзчиж байж эмгэн эцэст үстэй, цус болсон бөөн мах тастан авч ялсан байдалтай инээмсэглэж:

	— Энэ байна! Энэ байна! гэж түүгээрээ даллав. 

	Олзолсон жигшмээр муухай юманд доромжилсон үгээр хангинасан дуу гарган баяр хүргэж байв. 

	— Муу өөдгүй бузар новш! Манай охидыг хойшид гэдсээрээ дарж чадахгүй!

	Тийм ээ одоо төгсгөл болсон! Өөрөө биеэрээ төл гэж биднийг хойшид шаардаж чадахгүй. Эмэгтэйчүүд бүгдийг бузарлаж чадахгүй. Талхны хальснаас болж чамд тэд биеэ өгөхгүй. 

	— Хүүе сонсож байгаач, би чамд зургаан франкийн өртэй оронд нь авахгүй юу а? Хэрэв чи чадвал ав л даа зөвшөөрнө!

	Энэ тоглоом тохууны үг хүмүүсийн бах хөөр болсон инээдийг хүргэв. Эмэгтэйчүүд бие биедээ цустай навсгар махыг өөрсдийг нь зовоож байсан муухай адгуусыг дарж аван тэнхээгүй үхлүүт болгож эрхэндээ оруулж авсан юм шиг зааж өгч байв. 

	Тэд түүн рүү нулимж сэжиглэсэн байдалтайгаар хөмхий зуун

	— Энэ цаашид чадахгүй! Чадахгүй! Одоо энэ эр биш болсон... Чамайг ийм янзаар газарт булна... юу ч чадахгүй байж байгаад ялзарна! гэж хашхиралдаж байв. 

	Түлэнхий эмгэн цус болсон тасархайг саваанд өлгөж далбаа шиг өндөрт өргөн хашхиралдаж байгаа хүүхнүүдийн түрүүнд гудамжаар гүйв. Цус дусалж байгаа бэлгэ эрхтний арчаагүй тасархай мах худалддаг хүний лангуунаас унжиж байгаа махны цөвдөл шиг санжганаж байв. Дээр цонхны цаад талд Меграгийн гэргий хөдлөлгүй зогссон хэвээрээ инээж байгаа юм шиг харагдаж байх нь жаргаж байгаа нарны эцсийн туяанд цонхны бүдэг шил цонхигор царайг нь өөрчилж харуулснаас тэр биз. Өглөөнөөс орой хүртэл орлого зарлагын данс руу тонгойж завхай нөхөртөө цаг бүрд доромжлуулж зовж байдаг болохоороо дарагдсан хорсолтой амьтны нь эрхтнийг урт саваанд өлгөөд эмэгтэйчүүд хашхиралдан гудамжаар гүйж явахыг харан үнэндээ инээсэн ч байж болох юм. 

	Энэ юмыг хараад эргэн тойронд байсан хүмүүс бүгдээрээ айж нам гүм болон хөдлөлгүй зогсов. Этьен, Маэ бусад ямар ч хүн үүнд саад хийж амжсангүй, гудамжаар гүйж яваа өшөөгөө авагч уур нь буцалсан эмэгтэйчүүдийг харан хөдлөлгүй зогсож байв. “Цуцал» гэдэг архи пивоны газраас хүмүүс гарцгааж байв. Раснер зэвүү нь хүрч цонхигор царайтай болжээ. Захарий, Филомена хоёр энэ үзэгдлийг хараад зэвүүцсэн шинжтэй болж Үхэшгүй, Мук хоёр царай нь хачин болон толгойгоо сэгсэрч байжээ. Зөвхөн Жанлен жиг жуг хөхөрч Беберийг тохойгоороо нудран Лидияг толгойгоо өндийлгөж түүнийг хар гэж шаардаж байв. Эмэгтэйчүүд түдэлгүй эргэж ирэн Энбогийн байшингийн цонхны хажуугаар явахад сараалжин хаалтын цаад талд зогсож байсан авгайчуул охид хүзүүгээ сунган харцгаав. Хана халхалж байсан учир мухлагийн дэргэд юу болсныг тэд хараагүй байжээ. Харанхуй болсон учир ямар нэгэн юмыг ялгаж танихад бэрх байв. 

	— Саваан дээр юу өлгөж авч яваа юм бэ? гэж байдаг зориг гаргаж цонхоор харсан Сесиль асуув. 

	Люси, Жанна хоёр туулайн арьс байх аа гэхэд

	— Үгүй, үгүй. Эд махны мухлагийг дээрэмдсэн бололтой байна. Тэдний авч яваа юм гахайн махны тасархайтай төстэй юм... гэж Энбогийн гэргий ярьснаа гэнэт цочиж чимээгүй болов. Харж байсан Грегуарын гэргий түүнийг өвдгөөрөө нударчээ. Тэр хоёр хоёулаа тун их айсан бололтой байв. Охидын царай цонхийж цаашид юу ч асуусангүй бүрэнхийд үзэгдэж байгаа цустай юм руу эмээн харж байв. 

	Этьен сүхээ дахин авсан боловч дотор нь уужирсангүй. Зам дээр сарвайн хэвтэж байгаа хүүр амьд хүний зам халхалж мухлагийг хамгаалж байв. Олонх хүмүүс ухрав. Хүн бүр уур хилэнгээ тайлж тайван болсон юм шиг болжээ. Маэг бодол бодсон шинжтэй дүнсийн зогсож байтал нэг хүн чихэнд нь гэнэт:

	— «Эндээс түргэн зайлаарай!» гэв. Маэ эргэж харахад Катрин нөгөө эрэгтэй хүний салбайсан гадуур цамцтай, мөн балиар заваан хэвээрээ түргэн гүйснээс болж амьсгаадан зогсож байв. 

	Эцэг нь Катрины үгийг сонсохоос дургүйцэж түүнийг түлхэн зодно гэж заналхийлэхэд Катрин цөхрөнгөө баран гараа хөдөлгөн яах учраа олохгүй эргэн тойрон харж Этьен рүү гүйж очин:

	— Эндээс зайлаарай! Шалавхан зайлаарай! Цагдаа! гэв. 

	Этьен алгадуулснаа санаж уур нь хүрэн харааж мөн түлхэв. Гэвч Катрин больсонгүй сүхийг нь хаяулж байдаг хүчээрээ гараас нь барьж аван хажуу тийш нь чирч:

	— Цагдаа гэж чамд хэлж байна шүү. Үнэн голоосоо хэлж байна. Шаваль тэднийг хайж байгаад олж нааш нь ирүүллээ. Надад энэ явдал эвгүй болсон учир би энд ирлээ... зайлаач дээ. Зайлаач. Чамайг баригдахыг би хүсэхгүй байна гэж хэлэв. 

	Ингээд алсад давхиж яваа морин төвөргөөн сонсогдож газар доргиулж байгаа яг тэр үед Этьенийг Катрин зайлуулжээ. Тэр дорхноо «Цагдаа! Цагдаа!» гэж хүмүүс хашхиралдав. Бүгдээрээ зүг зүг тийшээ байдаг хурдаараа гүйж хоёр минутын дотор хүмүүсийг нь хуй салхи хамаад явсан юм шиг гудамж хов хоосон болов. Зөвхөн Меграгийн хүүр засмал замын чулуун дээр хар толбо болон харагдаж байв. “Цуцал» гэдэг архи пивоны мухлагийн хаалганы дэргэд ганц Раснер үлджээ. Раснер цагдаагийн сэлэм амархан ялалт хийсэнд баярласнаа нуулгүй сэтгэл тун их хангалуун зогсож байжээ. Бүгдээрээ сөнөсөн юм шиг, хаалга үүдээ янгинатал түгжсэн нэг ч гэрэл гарахгүй байгаа нам гүм болсон Монсуд хүмүүс айж шүдээ тачигнатал чичирч, хүйтэн хөлсөө асгаруулан ан гавын нүхээр ч гэсэн гудамж руу харж зүрхлэхгүй байлаа. Тал газар харанхуйд хучигдаж зөвхөн төмөр хайлуулах зуух, коксын зуухны дээрээс гарч байгаа туяа энэ гунигт шөнийн тэнгэрийн хаяаг гийгүүлж байв. Морины төвөргөөн улам улам ойртож хотоор явж байгаа цагдаа нар харанхуйд юу нь ч танигдахгүй нэг бөөн бараан юм болон явж байв. Тэдний араас тэдний хамгаалалтын доор Маршьены боов чихрийн газрын дөрвөн дугуйтай морин тэрэг арай гэж нэг иржээ. Тэрэгнээс тогоочийн туслагч хүү буун ирж давхаргат сүлжмэл саваа сандралгүй онгойлгов. 

	Хоёрдугаар сарын эхний хагасын туршид хүчтэй хүйтэрч ядуучуудыг зовоосон урт яхир, сүрхий өвөл болжээ. Нүүрсний хязгаарын замаар Лиллийн цагдаагийн дарга, прокурор, генерал нааш цаашаа сүлжилдсээр л байв. Цагдаа хүрэлцэхгүй болж Монсуд бүхэл бүтэн хороо цэрэг ирүүлж тэднийг Боньигаас Маршьен хүртэл нүүрсний бүх уурхайд тараан байрлуулжээ. Уурхай бүрийг цэргийн харуул хамгаалж, машин бүрийн өмнө цэрэг зогсдог болов. Уурхайн даргын харш, агуулах, засварын газар, компанийн албан ажлын байр тэр ч байтугай хотын зарим баячуулын байшинг жадтай цэргүүд хамгаалдаг болжээ. Хүнгүй гудамжны зөвхөн эргүүлийн хөлийн чимээ сонсогдоно. Хянагч эл хуль тариалангийн талбайг ажиглаж байгаа юм шиг харуулын цэрэг овоолоостой шороон дээр үелзэн үлээх хүйтэн салхинд бээрч байнга зогсож байдаг болжээ. Хоёр цаг тутамд харуул солихдоо дайсны оронд байгаа юм шиг:

	— Зогс! Хэн бэ? Нууц дохиогоо хэл! гэж хашхирдаг байлаа. 

	Ажил хаягчид хаа ч ажилдаа эргэж орсонгүй харин ажил хаялт өргөжиж Кревкер, Миру, Мадленд гарчээ. Фетри-Кантельд өглөө бүр уурхайд чингэлгээр орж байгаа хүмүүс цөөрч тэр үе хүртэл ажил хаялтад оролцоогүй байсан Сен-Томын уурхайд ажилчин цөөрч эхлэв. Цэргийн хүчээр дайрч уурхайчдын бахархлыг доромжилсны хариу болгож ажилчид улам нягтарч, зөрж хөшсөн чигээрээ байв. Манжингийн талбай дунд тарсан ажилчдын тосгонууд хүнгүй болсон юм шиг эл хуль болжээ. Уурхайчид гэртээ сууцгааж, хааяа нэг ганц хүн гудамжаар явж өнгөрөх нь үзэгдэнэ. Тэд улаан өмдтэй цэрэгтэй дайралдахдаа доошоо харж хялайн хардаг болжээ. Энэ дүнсгэр тайван байдал цэнэгтэй бууны эсрэг гаргаж байгаа мэрийлт муутайвтар гөжүүд зан бол хуурамч номхролт, торонд түгжигдсэн араатан маллагч руугаа номхон харж байдаг мөртөө цаашаа хармагц нь толгойг нь тас хазахад бэлэн байдагтай адил аргагүйн эрхэнд тэсвэрлэж байгаа номхролт байжээ. Уурхайн ажил хаялт компанийнханд хохирол учруулжээ. Уурхайн захиргаанд Бельгийн хилийн муж Боринажаас ажилчид хөлслөн авах хэрэгтэй гэж ярилцаж байсан боловч шийдгүй байв. Ийм янзаар байдал хэвээрээ үлдэж уурхайчид тосгонууддаа хориглон, цэргүүд ажилгүй уурхайнуудыг хамгаалсаар байв. 

	Тэр аюултай өдрийн маргааш өглөө шууд нам гүм болсон боловч уурхайн эзэд гарсан хохирол ажил хаягчдын ширүүн авирыг нуух гэж далдуураа сүрхий айн сандарч байжээ. Мегра пүнзний дээврээс унаснаас болж үхжээ гэдэг дүгнэлтийг явуулсан мөрдөн байцаалт тогтоож хүүрийг нь доромжилсныг нууж байв. Доромжлуулсан хүүрийн тухай домог бий болжээ. Компани нэгэнт эдэлсэн хохирлоо хүлээхийг хүссэнгүй. 

	Грегуарынхан их чимээ дуулиантай шүүхийн ажиллагаа явуулж шүүх дээр охид нь гэрчээр үг хэлж нэрээ гутаахыг бүүр ч хүсэхгүй байжээ. Харин зарим нэгэн хүнийг баривчилсан боловч тохиолдсон хүнээ баривчилсан болохоор тэд нь юу ч үзэж хараагүй, яах учраа мэдэхгүй айж сандарсан хүмүүс байжээ. Эндүүрсний харгайгаар Пьерон баригдаж гартаа гавтай Маршьен хүртэл зугаалахад уурхайчид энэ түүхийг удтал дооглов. Бас Раснерыг хоёр цагдаагийн харгалзаан золтой л аваад явсангүй. Уурхайн захиргаанд халах ажилчдын маш олон нэрсийг жагсаах төдийгөөр ажлаа хязгаарлаж байсан бөгөөд зөвхөн хоёр зуун дөч тосгонд Маэ, Левак болон өөр гучин дөрвөн хүнийг халах гэж байжээ. Хамгийн хүнд шийтгэл Этьенийг хүлээж байсан боловч тэр нь үдэш үймээн дунд алга болж түүнийг хэчнээн эрсэн боловч олж чадсангүй. Шаваль хорсож Этьенийг ховложээ. Харин Катрин эх эцгээ аврах гэж өөр хүнийг битгий илчлээрэй гэж гуйсан учир Шаваль бусад үймээн гаргасан хүмүүсийн нэрийг дурдахаас татгалзжээ. Өдөр хоног өнгөрөх тутам хүмүүс тэмцэл дуусаагүй гэдгийг мэдэрч тэмцэл намжихыг зүрх шимшрэн хүлээж байлаа. 

	Монсугийн хөрөнгөтнүүд тайван байдлаа алдаж түгшүүрийн хонх хангинан, дарийн үнэр ханхалж байна гэж хар дарж зүүдлэн шөнө орноосоо босон харайцгаадаг болжээ. 

	Мөргөлийн сүмд Жуар ламын оронд шинэ ирсэн өндөр туранхай биетэй цогтой нүдтэй бишрэлт лам Ранвьегийн номлолоос болж хөрөнгөтнүүдийн толгой юмны учрыг бүүр ч олохоо байжээ. 

	Бүх хүмүүстэй учир зүйгээ олж амьдрахыг хичээн, эелдэг зөөлөн зантай инээмсэглэж явдаг нүсэр биетэй урьдах лам Жуарагаас Ранвье шал өөр хүн ажээ. Энэ Ранвье лам бүх мужийг гутаасан ажил хаягчид дээрэмчдийг хамгаалж байгааг л бодоод үзэх хэрэгтэй. Ранвье ажил хаягчдын өөдгүй хэргийг уучлаад хөрөнгөтөн рүү галзуурсан юм шиг дайрч гарсан хэргийн бүх хариуцлагыг тэдэнд оногдуулж байв. Ранвье ламын бодлоор бол хөрөнгөтнүүд сүмийн хууль ёсны эрхийг булаан авч түүнийг маш тэнэгээр ашиглан дэлхий ертөнцийг шударга биш явдал зовлон зүдүүрийн там болгожээ. Хөрөнгөтнүүд бурхан шашин дэлгэрч байх үеийн сүсэг бишрэл, хүмүүсийг холбож байсан ах дүү ёсны хайрлалд эргэж орохыг татгалзаж сүсэг бишрэлийг хэрэгсэхгүй байгаагаас л хэрүүл маргаан гарч ертөнцийг сүйрэлд оруулж байгаа юм гэдэг байв. 

	Тэр ч байтугай Ранвье лам зүрхэлж баячуудад заналхийлэн хэрэв хөрөнгөтнүүд цаашид чигээрээ зүтгэж, бурхны сургаалыг дуулахыг хүсэхгүй юм бол бурхан ядуучуудын талд орж газар дэлхийн баялгаар жаргаж байгаа шашин шүтдэггүй хүмүүсээс баялгийг булаан авч тэдний эрдэнэсийн зүйлийг зовж зүдэрч байгаа хүмүүст хуваан өгч өөрийнхөө алдар сүрийг үзүүлнэ гэж зоригтойгоор сануулж байв. Шашны номлол дагагчид догдолж зарим нэг нь энэ бол цэвэр социализм гэж тунхаглаад үй түмэн ажилчдын тэргүүнд Ранвье лам мэт нь зогсож очроо сэгсэрч нэг мянга долоон зуун наян есөн оны хувьсгалаар үүссэн хөрөнгөтний нийгмийг сүйд хийх гэж байна гэдэг байв. 

	Ламын ярианы тухай Энбод хэлэхэд тэр зөвхөн дал мөрөө хөдөлгөж

	— Хэрэв Ранвье биднийг залхаагаад байвал Хамба лам түүнийг эндээс зайлуулна гэж хэлжээ. 

	Сандралын аюулын салхи бүх тал газраар үлээж байх үед Этьен газар доор Рекильярын уурхайн гүнд Жанленыг ийн нүхэнд сууж байлаа. Этьен тэнд нуугдсан байхад тийм ойрхон байгаа гэж хэн ч бодсонгүй. Этьен хаягдсан уурхайд нуугдахаар зоригтой шийдсэн нь бүр эрж хайж байгаа хүмүүсийг төөрөгдөлд оруулжээ. Дээрээс орох нүхийг хуучин нурсан цамхгийн яс модны дунд ургасан янз бүрийн бут халхалж байсан учир тийшээ орохын тулд биеийн тамирын үсрэх аргыг хэрэглэх, модны үндэснээс барьж агаарт хий дүүжилж байгаад доош нь явах бүтэн үлдсэн шаттай тавцан руу харанхуй дунд аймшиггүйгээр үсрэх, тийм газар луу зориглож нэвтрэх хүн байгаагүй бөгөөд энэ бэлтгэл ам нүхний доторх амьсгаа боосон халуун, доошоо орох зуун хорин метрийн аюултай зам зэрэг бусад саад тотгор нуугдсан Этьенийг хамгаалж байлаа. Дараа нь дөрөвний нэг лье үргэлжилсэн нарийхан хонгил дундуур мөлхөж байж Жанленыг ийн хулгайлж авсан эрдэнэсийнхээ зүйлийг цуглуулсан дээрэмчний агуйд хүрч болох ажээ. Этьен тэнд архи, идэж дуусаагүй давсалсан загас, бусад хүнсний зүйл зэрэг арвин хөрөнгө дунд сууж байв. Бөөн өвс тун сайхан дэвсгэр болж байлаа. Энэ буланд нэвт шувт салхи үлээхгүй харин үнэндээ нэлээд халуун байдаг байлаа. Нэг муу юм нь гэрэл дуусах эвгүй аюул тулгарч байв. Этьенийг асрамжилж байгаа Жанлен цагдаагаар даажин хийж байгаадаа баярлаж тун болгоомжтой ажиллаж, нууцыг бат хадгалдаг байлаа. Этьенд Жанлен үсний тос мэт бүх боломжийн эд авч ирдэг мөртөө ямар нэгэн газраас багц лаа хулгайлж авч ер чаддаггүй байв. 

	Тав дахь хоногоос эхлээд Этьен гэрлийг зөвхөн хоолоо идэх үедээ асаадаг болжээ. Этьен харанхуйд хоол идэж чаддаггүй үмх ч хоол хоолойг нь давдаггүй байжээ. Үргэлжид гялам хийх гэгээгүй тас харанхуй байх нь Этьений хувьд залхаалт байв. Этьен хэдийгээр тэнд тайван нойрсож, цатгалан байн, дулаан сууж байгаа боловч харанхуйд ямар нэгэн хүнд юманд дарагдсан юм шиг хэзээ ч тэгж дарлагдаж байсангүй. Лантьегийн Этьен коммунист онолыг мэддэг мөртөө хулгайлсан юмыг идэж уудаг болсон нь хачин аа! Хүмүүжил болсон нэр алдраа хатуу сахих ёс нь дээрхийн эсрэг босож Этьен оногдсон хувиа хасан зөвхөн хатсан талхаар хооллодог байлаа. Гэвч зорилгоо биелүүлээгүй байгаа болохоор амьдрах хэрэгтэй байжээ. Саяхан архи ууж зэрлэг амьтан шиг загнасандаа Этьен зовж ичиж гэмшинэ. Тэр өдөр ам эвлэхгүй тийм хүйтэн бас маш их өлсөж байснаас энэ золигийн архийг өлөн уугаад согтож зэрлэг зан гарган Шаваль руу хутга барьж дайрчээ. Архины нөлөөнд эх эцгээс удамшсан өвчин үл үзэгдэх аюултай нэг юм дотор нь хөдөлжээ. Нэгэнт нэг хундага спиртээс галзуурсан юм шиг болж, хүн хутгалахад бэлэн болдгоос хойш үнэхээр ч олон үеийн архичин удмаасаа авсан золигийн өөдгүй зантай хүн юм аа. 

	Этьен эцсийн эцэст хүн алдаг хүн болох гэж үү? Этьен газрын гүний нам гүм чимээгүйн дунд орших газар доорх байранд орж ирээд хүчирхийлэлд ядран гэдсээ даахаа байтал идэж ядарсан адгуус шиг сэрэлгүй хоёр хоног унтсан боловч тохиолдсон жигшүүрт явдал санаанаас нь ер гарахгүй, хамаг бие нь няц цохигдсон юм шиг санагдаж маш их архи уусны дараах шиг ам нь халуун оргин, толгой нь тэсэхийн аргагүй өвдөж байжээ. Долоо хоног өнгөрөв. Жанлен Этьений тухай эх эцэгтээ хэлсэн боловч тэд Этьенд лаа олж ирүүлж чадсангүй. Этьен гэрэлгүй сууж тэр ч байтугай харанхуйд хооллохоос өөр аргагүй болжээ. 

	Этьен өвсөн дээр хэдэн цагаар хэвтдэг болов. Ямар нэгэн аймшигтай бодол Этьенийг тарчилгадаг болжээ. Тийм бодол төрнө гэж Этьен санаагүй байв. Гэвч бие дааж боловсрохыг оролдон ном уншиж, мэдлэг олж авснаас хойш өөрийгөө дээгүүрт бодох санаа төрж бусад нөхөдтэй зэрэгцүүлэх юм бол гарамгай хүн гэж өөртөө итгэдэг болжээ. Этьен хэзээ ч ингэж их бодолд орж байсангүй. Галзуурсан юм шиг аялж, сүйд хийснийхээ дараах нэг өдөр нь яагаад эвгүй санагдав гэж өөртөө асуудал тавиад энэ асуудалд хариулж чадсангүй. Өөдгүй шунал, бүдүүлэг зуршил салхинд навсалзсан уранхай муу хувцасны үнэр ер нь л юу байсан бүгдийг бодоход ой нь гутмаар байв. Юу ч харагдахгүй харанхуйд суух нь хэдийгээр зовлонтой байсан боловч тосгонд буцаж очно гэж бодохоос айдас нь хүрч байв. Унтахдаа бараг завсар зайгүй шахцалдан унтдаг, угаахдаа бүгдээрээ нэг төмпөнд угаадаг! Бодоход дотор муухай болмоор! Улс төрийн бодлогын тухай ярих хүн алга. Яг л мал шиг амьдардаг. Байшин нь шарсан сонгинын үнэр шингэсэн агаартай, амьсгалах юм ер байдаггүй энэ зовлонтой хүмүүсийн амьдрал яасан ч хэцүү амьдрал вэ! Этьен тэдний мэдлэгийг өргөжүүлж, оюуных нь түвшнийг дээшлүүлж тэднийг хувь заяаныхаа эзэн болгохын тулд санасандаа хүрэхийг бодож байв. Хэрэв тэд эзэн нь болох юм бол хөрөнгөтөнтэй адил элбэг дэлбэг болж тэдэнтэй адил сайхан төрхтэй болно шүү дээ. Гэвч үүнийг аль хэр удаан хүлээх болж байна даа! Ялалтыг хүлээж, өлсөж хүнд хүчир ажилд зүтгэнэ гэж бодоход зориг нь хүрэхгүй байжээ. Этьен энэ ядуучуудын удирдагч болсондоо онгирч ядуучуудын төлөө бодож байх байнгын үүрэгтэй гэж бодсоноос болж яваа яваандаа нөхдөөсөө салж, санаа бодлын хувьд үзэн ядаж байсан хөрөнгөтөнтэйгөө төсөөтэй болжээ. 

	Жанлен нэг морин тэрэгчний дэнлүүнээс хулгайлж авсан лаагаа нэг орой авч ирсэнд Этьен тун их уужирчээ. Харанхуйгаас болж тэсэхийн аргагүй зовлон учирч галзуурах шахаж байсан Этьен лаагаа минут хэртэй асааж, эвгүй бодлоо замхармагц түүнийг унтрааж, амьдралд нь хоол шиг хэрэгтэй гэрлийн өчүүхэн энэ эх булгийг чичрэн хайрладаг байв. Эргэн тойрон нам гүмд тэнд бөөн хар хулгана гүйх, хуучин бэхэлгээний мод шажигнах, аалз сонсогдохтой үгүйтэй шүлсээ сүлжих эд бүгдийг Этьен сайн сонсдог байв. Дулаан оргиж байгаа харанхуй газар луу Этьен нүдээ байдгаар нь нээн хараад хуучин салшгүй бодолдоо эргэн орж газар дээр нөхдөө юу хийж байгаа бол? гэж бодно. Этьен ухрах няцах явдлыг хамгийн өөдгүй хэрэг гэж үзэх биз ээ. 

	Этьен чөлөөтэй байж зөвлөгөө өгөн ажиллахын тулд энд нуугдсан хэрэг ээ. Этьен олигтой байя гэж бодсон бол Плюшартай адил болж биеийн хөдөлмөрийг орхин, ганцхан улс төрийн бодлогоор оролдож оюуны хөдөлмөр бүх амьдралаа тэр чигээр нь зориулж тайван байдлыг шаарддаг учир цэвэр тасалгаанд ганцаараа суухыг хүсэх байсан биз ээ гэж олон цагаар бодсоны эцэст биеэ тоох мөрөөдөл нь тодорно. 

	Этьенийг Бельги улс руу зугтаасан гэж цагдаа нар бодож байх бололтой гэж Жанлен хоёр дахь долоо хоногийн эхээр Этьенд мэдэгдэхэд тэрээр үүнийг сонсоод харанхуй болов уу үгүй юу зүрхлэн нүхнээсээ дээш гарав. Этьен байдал ямар байгаа, цаашид зүтгээд байх хэрэг байна уу үгүй юу гэдгийг үзэж мэдэхийг хүсжээ. Ажил хаялт хийх хэрэг байна уу гэж эхлэхээс нь өмнө эргэлзэж байгаад байдал зөвхөн шаардахад ажил хаяхыг зөвшөөрсөн Этьен одоо үймээнд согтсоныхоо дараа хуучин эргэлзэх байдалдаа эргэн орж, ажилчид компанийг буултад тулгаж чадна гэж найдахаа больж тоглоомд хожигдсон гэж үздэг болжээ. Гэвч Этьен энэ хэрэгт өөрийгөө буруутан гэж бодоогүй боловч ялагдсанаа гарсан аюул, ялагдсан хүмүүсийн зовлонгийн ямар хүнд хариуцлага өөртөө оногдож байгааг бодохоос зүрх нь өвдөж шимширч байв. Мөн ажил хаялт төгсөхийн хамт Этьений эзлэх байр суурь дуусаж, сүрхий төлөвлөгөө нь нуран, өөрийн нь хувьд уурхайд хүнд хүчир ажил хийх, тосгонд гунигтайгаар амьдрах явдал оногдоно гэж бодно. Гэвч Этьен чин үнэн сэтгэлээсээ ямар ч хар санаа агуулахгүй, илүү дутуугүйгээр итгэлээ дотроо сэргээж, цаашид эсэргүүцэж болно. Капитал тэсвэрлэж чадахгүй, энэ баатарлагаар амиа хорлож байгаа хөдөлмөрийн армийн нүүрэн дээр удалгүй унана гэдгийг батлахыг оролдоно. 

	Үнэндээ ч хоосролын цуурайг энэ бүх хязгаараар салхи тараажээ. Этьенийг ойгоос гүйж яваа чоно шиг шөнө тариалангийн хар талбайгаар явж байх үед капиталын хэрэм нурж нижигнэн унаж байх нь энэ бүх тал газрын нэг захаас нөгөө зах хүртэл сонсогдож байлаа. Этьен замаар тэнэж явах зуураа цайвар тэнгэрийн мандал доор нурж ялзарсан барилгатай хаагдаж ажилгүй болсон үйлдвэрүүдийн дэргэдүүр өнгөрөв. Сахрын үйлдвэр юу юунаас илүү хохирчээ. Готон Фовелийн сахрын үйлдвэр эхлээд ажилчдынхаа тоог хасаж дараа нь нэг нь нөгөөгийнхөө хойноос цувран хаагджээ. Дютилейлийн механикжсан тээрэм сүүлчийнхээ тээрмийн чулууг хоёрдугаар сарын хоёр дахь бямба гарагт зогсоожээ. Захиалга байхгүй болсон учраас нүүрсний уурхайд ган аргамж хийж өгч байсан Блезе дахь дархны газруудыг бүрмөсөн ажилгүй болгожээ. Тэр газрууд цаашид ажилласангүй. Маршьены орчин тойронд байдал өдөр ирэх тутам муудаж, Гажбуагийн шилний завод бүх зуухаа унтрааж, Сонвилийн машин үйлдвэрлэлийн газруудад ажилчдыг халж, төмөр хайлуулах завод дээр төмөр хайлуулах гурван зуухны зөвхөн нэг нь галлаж байв. Тэнгэрийн хаяанд коксын нэг ч зуухны дөл гялалзахаа больжээ. Хоёр жил үргэлжилсэн үйлдвэрийн улам өргөжиж байгаа хямралын уршгаар Монсугийн уурхай дээр гарсан ажил хаялт энэ хямралыг улам гүнзгийрүүлж сүйрлийг нь түргэсгэжээ. Гай гамшгийн шалтгаан нь Америкаас захиалга өгөх нь багасаж, хэтэрхий их үйлдвэрлэснээс эргэлтийн хөрөнгө үхмэл байдалтай болсны дээр тэр үедээ ажиллаж байсан уурын тогооны түлшинд хэрэглэх нүүрс гэнэт дутагдсанаас бас нэг шалтгаан болжээ. Уурын машины гол хүнс болох нүүрсийг уурхайнууд цаашид өгөхөө больсон учраас сөнөхийн сүүлчийн минутад хүрч, Монсугийн компани нийтийг хамарсан өвчнөөс болж айж, нүүрс гаргалтаа багасган ажилчдаа өлсгөлөн байдалтай болгон нүүрс гаргалтыг багасгасны муу уршгаар арван хоёрдугаар сарын эцэст уурхайн талбар дээр нэг ч хэлтэрхий нүүрсгүй болжээ! Бүгдээр харилцан холбоотой байдаг болохоор гай гамшгийн салхи холоос үлээж, нэг үйлдвэрийн газрын нуралт нөгөө үйлдвэрийн газрыг хойноосоо татаж сүйрэлд оруулан унахдаа тэд бие биеэ дайрч хөнтрөн дарж сүйрэл түргэн түргэн толгой дараалан нуралтын цуурай зэргэлдээ орших Лилль, Дуэ, Валансьен хотод хүрч банк сүйрэлд орон банкны эзэд зугтаан олон мянган өрх айлыг хоосруулжээ. 

	Этьен шөнө тэнүүчлэн явахад замын эргэлт дээр байн байн зогсож, үйлдвэрүүд одоо л нурж хэрмийн хэсэг нь унаж байгаа гэж бодлогошрон хүйтэн агаараар гүн амьсгалж харанхуй руу цоо ширтэн харж байлаа. Этьен энэ сөнөлтөд маш их баярлаж нар хуучин ертөнцийн балгасан дээгүүр гийх цагт баялгийн нэг ч цамхаг үлдэхгүй, тэдний нурсан хог газартай тэгширч, эрх тэгш зарчим хурц хадуур шиг бүх шударга биш ёсыг үндэсний нь угаар тас хяргаж хаяна гэж найдаж байлаа. Монсугийн уурхай сөнөж байгааг Этьен юу юунаас илүү сонирхож байжээ. Этьен шөнө тэнүүчлэх зуураа уурхай бүрийн ойролцоо очиж компанид учруулсан ямар нэгэн шинэ хохирлыг үзэн баярлаж байв. Уурхайнуудад хүн ажиллахаа больсноос болж хөрс нь дараа дараалан нурах нь улам их болжээ. Миру гэдэг уурхайн хойд жигүүрийн дээдэх газар хүчтэй сууснаас болж Жуазелийн зам зуун метрийн туршид газар хөдлөлтөд нурсан юм шиг эвдэрчээ. Компанийнхан энэ сүйрлээс болж шуугиан дэгдээхээс айж газар эзэмшигчдэд алга болсон тариалангийн талбайн үнийг наана цаана ярилгүйгээр төлжээ. Хөрс нь тун их тогтворгүй Кревкер Мадлены уурхай юу юунаас илүү бөглөрчээ. Ялалтын уурхайд хоёр мастер дарагдаж үхсэн бөгөөд Фетри-Кантелийн уурхайн нүүрс зөөдөг нүхийг ус аван, Сен-Томын уурхайн муухан тулж байсан модон бэхлэлт газар сайгүй хугарсан учир километр газрын туршид гол мөргөцгийг чулуугаар доторлож бэхлэхэд хүрсэн гэж ярилцаж байлаа. Нэг үгээр хэлэхэд хохирол цаг тутамд нэмэгдсээр байгаад компанид маш их хохирол учруулж хувь нийлүүлэгчдийн ашиг энэ онгойсон нүхээр урсжээ. Уурхайнууд түргэн эвдэрч эцсийн эцэст үүнээс болж өртөг нь зуун жилийн туршид зуу дахин өссөн Монсугийн уурхайн хувь нийлүүлсэн алдартай хөрөнгийг залгих болжээ. 

	Энэ үргэлжилсэн сүйрлийг харсан Этьенд найдлага төрж, ажил хаялт гурван сар үргэлжлэхэд шулам шиг аль нэг үзэгдэхгүй харшид сууж байгаа бүхнийг цөлмөж ядарсан араатан мангасыг алж болно гэдэгт эцсийн эцэст итгэдэг болжээ. Монсуд болсон эмх замбараагүй явдлын дараа Парисын сонинууд шуугьж засгийн газартай холбоогүй албан ёсны биш сонинууд ба засгийн газрын бүрэлдэхүүн доторх эвслийнхний сонинуудын хооронд ширүүн маргаан үүсэн, гарсан хэрэг явдлын тухай Интернационалын эсрэг чиглэсэн аймшигтай өгүүллэгүүд хэвлэлд гарч байгааг Этьен олж мэджээ. Урьд нь интернационалын нөлөөг сайшааж байсан бол одоо түүнээс айдаг болжээ. Нэг үгээр хэлэхэд компани бий болсон байдалд санаа түвшин сууж чадахаа больжээ. Захиргааны гишүүн хоёр хүн байдлыг судлахаар хүсэлт гаргаж ирсэн боловч ийм юманд цаг алдсандаа харамссан бололтой. Ажил хаялтын явцыг ер сонирхолгүйгээр бүх ажил тун сайн явагдаж байна гэж хэлээд гурван хоногийн дараа ер тоосон шинжгүй буцан явжээ. Гэвч энэ чухал албаны хүмүүс Монсуд байх үедээ өдөр шөнөгүй сууж ямар нэгэн ажил хэрэгт байдаг хүчээ тавин, сүрхий ажилласан гэж Этьенд хүмүүс ярьсан боловч чухам юу хийсэн тухай ойр хавь байсан улсын алин ч үг дуугарсангүй. Ирсэн ноёд биедээ итгэсэн байдал нь ёстой инээдэмтэй хэрэг гэж Этьен үзэж тэр ч байтугай тэд зүгээр буцсан биш харин айж сандарч зугтаасан хэрэг гэж Этьен бодон нэгэнт аюултай хүмүүс бүх юмаа хаяж, байдаг хурдаараа зугтаасан хойно ажил хаялт ялна гэж Этьен эргэлзэхгүй итгэдэг болжээ. 

	Гэвч маргааш шөнө нь Этьен дахин цөхрөнгийн байдалд оров. Компани хөл дээрээ сүрхий бөх зогсож, түүнийг унагаахад хялбар биш байлаа. Компанийнхан сүүлд нь ажилчдад оногддог өчүүхэн хэсэг мөнгөнөөс хасах маягаар тэдэнд бүх хохирлыг тулгаж болохыг мэдэж байсан болохоор хэд хэдэн саяын хөрөнгийг алдахад аюултай биш байжээ. Энэ үнэн болохыг нэг шөнө Этьен Жан-Бартад очиж манаач нь Вандамын уурхай, Монсугийн компанийн гарт орох гэж байгаа бололтой гэж ярьсныг сонсоод таамаглан мэджээ. Денеленгийн гэр баян байж байгаад хоосорч гуйлгачин болсон айлын шинжтэй өрөвдмөөр болж эцэг нь яахын аргагүй болсондоо сэтгэлээр өвдөн мөнгөний тухай бодсоор байгаад доройтон, охид нь ядахдаа цамцтайгаа үлдэх гэж өртэй хүмүүстэй тэмцэлдэж байна гэдэг яриа гарчээ. Гэртээ бүгдээс нуугдаж жимсний архины оронд ус ууж ширээний ард сууж байгаа хөрөнгөтнүүдийг бодвол ажилчдын тосгонд хүмүүс төдий л их хохирсонгүй. Жан-Бартын уурхайд ажил дахин сэргэсэнгүй. Гастон-Марийн уурхайд шинэ усан хөөрөг тавьж өдөр шөнөгүй усыг нь ивлэж байсан боловч бүх нүх Мөргөцөг усанд автагдаж энэ гай гамшигтай тэмцэхэд их хэмжээний зардал шаарджээ. Денелен зуун мянган франкийн зээл өгнө үү гэж Грегуарынхаас зүрхлэн гуйж тэд татгалзахад татгалзана гэдгийг мэдэж байсан мөртөө сэтгэл санааны талаар тун сүрхий унажээ. Тэд нөхөрсөг сайн санааны үүднээс татгалзаж байна. Хүч хүрэхгүй тэмцлийг орхих хэрэгтэй гэж хүсэж байна гээд өөрийнхөө уурхайг худалдах хэрэгтэй гэж Денеленд зөвлөжээ. Денелен «үгүй» гэж галзуурсан юм шиг зүтгэв. Денелен ажил хаялтын хохирлыг би л төлдөг нь юу билээ гэж уур нь хүрч, анхандаа үүнээс болж толгойдоо цус харван, мэдээ алдан үхнэ гэж боджээ. Дараа нь «одоо яая гэх вэ» тэдний саналыг сонсохоос өөр аргагүй болов. Тэд Денеленгийн зөвхөн эргэлтийн капитал хүрэлцэхгүй байгаагаас болж сайн ажиллуулж чадахгүй байгаа тун сайн засварласан шинэ тоног төхөөрөмжөөр тоноглосон уурхайг нь хямд авах гэж маргалдаж гарав. Өртэй хүмүүсийн өрийг төлж чадвал дээд зэрэг гэж үзэх тийм жаахан үнийг Денеленгийн уурхайд өгчээ. Монсуд ирсэн захиргааны гишүүдтэй Денелен хоёр өдөр тулалдаж хүнд байгаа байдлыг нь ашиглан компанийнхан өөрөө ашиг олох гэж улайран зүтгэж байгааг үзээд уур хилэн нь бадарч янгинасан дуугаар «Хэзээ ч үгүй! үгүй!» гэж хашхирчээ. 

	Наймаа тохирсонгүй. Денеленг бүр тартагтаа тулахыг тэсвэрлэн хүлээхээр шийдвэрлэж компани захиргааны гишүүд Парис хот руугаа буцжээ. Компани сүйрлийнхээ хохирлыг ямар замаар нөхөх гэж байгааг Этьен таамаглан мэдэж, ялагдаж байхдаа хүртэл хажуудаа хэвтэж байгаа жижиг капиталын хүүрийг идэж байдаг тулалдаанд тийм их хүчтэй том капиталын ялагдашгүй хүчний өмнө сэтгэл санаагаар унав. 

	Зол болоход Жанлен маргааш өдөр нь сайхан мэдээ авч ирэв. Ворегийн уурхайн ам нүхний бэхэлгээ нурж ус газар сайгүй гоожин түүнийг засварлахын тулд олон мужаан гаргаж яаралтай ажил явагдаж байгаа ажээ. 

	Энэ үе хүртэл Этьен овоолоостой шороон дээр зогсож байгаа харуулын хар бараанаас айгаад Ворегийн уурхайд тулж очдоггүй байжээ. Тэр харуул хорооны туг шиг бүх тал газар дээгүүр сүндэрлэж хаанаас ч ил харагдаж байсан болохоор түүнээс зугтаахын аргагүй байжээ. Өглөөний гурван цагийн орчим тэнгэр бүрхэж хав харанхуй болоход Этьен уурхай руу зүглэв. Замд дайралдсан нөхөд бэхэлгээ ямар шүү байдалтай байгаа тухай Этьенд ярьж, тэр ч байтугай бэхэлгээг яаралтай шинэчлэн хийх хэрэгтэй байх үүнийг хийхийн тулд нүүрс гаргалтыг гурван сар зогсоох хэрэгтэй гэж тэд ярьж байлаа. Этьен уурхайн ойролцоо удаан тэнүүчлэхдээ бэхэлгээ засаж байгааг сонсжээ. Энэ шархыг бас эзэн эмчлэхээс өөр аргагүй болжээ гэдгийг бодоод Этьен дотроо баярлав. Этьен үүгээр байр руугаа буцаж явахад овоолоостой шороон дээр зогсож байгаа харуул харагдаж байв. Хэрэв уурхай руу дөхөж очвол харуул түүнийг харах нь лав. Этьен явж байхдаа ард түмний дундаас авч зэвсэглээд ард түмний эсрэг илгээсэн энэ цэргүүдийн тухай бодож хэрэв арми хувьсгалын талд гэнэт орох юм бол хувьсгал яасан амархан ялалт хийх бол цэрэг хувцас өмсөж хуаранд сууж байгаа ажилчин тариачин өөрсдийнхөө гарлыг санахад л гүйцээ. Энэ нь ямар аюултай болохыг хөрөнгөтнүүд ойлгож, цэрэг урваж магадгүй гэж бодохоос маш их айн айснаасаа болж ухаан нь балартаж байгаа ямар нэгэн хоёрхон цагийн дотор хөрөнгөтнүүдийг шүүрдэж устган, тэдний бүх жаргал, өөдгүй гутамшигт амьдралыг эцэс болгох биз ээ. Бүхэл бүтэн хороо цэрэгт социализм халдсан гэж ярилцдаг шүү дээ. Энэ үнэн болов уу? Хөрөнгөтнүүдээс цэргүүдэд өгсөн сумын ачаар шударга ёс ноёрхоно гэж үү? ингэж бодоод Этьенд шинэ найдлага төрөн уурхайг хамгаалж байгаа хороо ажил хаягчидтай нийлж бүх компанийг буудан эцэст нүүрсний уурхайг уурхайчдад өгнө гэж мөрөөдөв. 

	Этьен бодолдоо сатаарч яваад овоолоостой шороо өөд авирч яваагаа гэнэт мэджээ. Этьен яагаад харуултай ярилцаж болдоггүй билээ? Хэрэв ярилцвал цэрэг дотроо юу бодож явдгийг мэднэ шүү дээ. Этьен хогон дээр хаягдсан бэхэлгээний модны хугархай түүж яваа дүр үзүүлэн харуул руу ер зовсон шинжгүй ойртон ойртсоор байв. Харуул шаасан гадас шиг хөдөлгөөнгүй зогссоор байв. 

	— Найз аа, тэнгэр яасан муухай байх юм бэ? Цас орох юм байх даа гэж Этьен хэлэв. 

	Намхан туранхай биетэй том том ширгэнэтэй цайвар царайтай зан сайтай маягийн цэрэг байв. Цэрэг хувцас чимэглэл нь таараагүй байхыг харахад шинэ татагдсан цэрэг болох нь илт байв. 

	— Тэгэх байх аа, цас орох бололтой байна гэж тэр цэрэг хэлээд дээшээ өлийн овоолоостой шорооны дээгүүр үүрийн туяа муухан мэдэгдэж алсад талын дээгүүр хав харанхуйлан үзэгдэх тэнгэр лүү харав. 

	— Мөн ч тэнэг амьтад аа! Яг хяр дээр цэрэг зогсоосон байх юм! Танай яс чинь хүртэл хөлдлөө шүү дээ! Яахлаар ингэж айдаг юм бэ! Казах дээрэмчид ирэх гэж байгаа юм шиг! гэж Этьен үргэлжлүүлэн ярив. 

	Цэрэг хамаг бие нь даарч чичирч байсан боловч гомдол гаргахыг зүрхэлсэнгүй. Шуургатай бороотой шөнө өвгөн Үхэшгүй хоргоддог хээрийн чулуугаар өрж хийсэн пүнз холгүй харагдаж байсан боловч харуулын цэрэг овоолоостой шорооны оройгоос холдож болохгүй гэж тушаал авсан болохоор хэдийгээр гар нь бээрч буугаа барьж байгаа эсэхээ мэдэхээ байсан ч гэсэн байраасаа хөдөлсөнгүй. Энэ цэрэг Ворегийн уурхайг хамгаалж байгаа жаран цэргийн нэг бөгөөд хүнд хүчир нөхцөлд харуулын алба хаах нь олонтоо тохиолдож, нэг удаа харуулд зогсож байгаад хөлөө золтой хөлдөөсөнгүй ажээ. Одоо яая гэх вэ цэргийн ажил нэгэнт тиймээс хойш тэсвэрлэ! Тэр цэрэг цэргийн сахилгад үг дуугүй захирагдаж салхинд бээрч зогсон Этьений асуудалд нойртоо дарагдсан хүүхэд шиг холбоо найрлага муутай үгээр хариулж байв. 

	Этьен тэр цэрэгтэй улс төрийн бодлогын тухай ярилцах гэж бүхэл бүтэн арван таван минутын турш байдгаараа оролдов. Цэрэг тийм, үгүй гэж нэг үгээр хариулж байхыг бодоход юу ч ойлгохгүй байгаа бололтой байв. Тэр цэрэг сумангийнхаа даргыг «Бүгд Найрамдах төрийн талынхныг баримталдаг» гэж нөхдөөсөө сонссон харин өөрийнх нь хувьд аль нь ч ялгаагүй учир тийм юм боддоггүй бууд гэж тушаавал буудна тэгэхгүй бол шүүхэд шилжинэ гэж ярьжээ. Этьен ажилчин хүн болохоор энэ цэргийн яриаг сонсоод зөвхөн улаан өмд өмссөнөөр сэтгэл нь хувирсан өөрсдийнхөө ах дүү нараар бүрдсэн армийг ард түмэн яаж үзэн яддагтай адил үүнд дургүй нь хүрчээ. 

	— Таны нэрийг хэн гэдэг вэ?

	— Жюль

	— Та аль нутгийн хүн бэ?

	— Плогофоос ирсэн. Тэндээс гэж хэлээд харуулын цэрэг нэг зүг рүү таамаглан гараараа заав. Тэр цэрэг Плогоф нь Бретаньд байдаг гэхээс өөр түүний тухай хэлэх юмгүй ажээ. Харин түүний дотор нь аятайхан болж цонхигор царай нь хөгжилтэй болон инээмсэглэж:

	— Миний ах эгч тэнд байдаг. Хүлээж байгаа нь ойлгомжтой... Миний гэртээ харих ч бас л болоогүй байна даа... Цэрэгт явахад тэд намайг Пон-Аббе хүртэл гаргаж өгсөн. Бид айлынхаа Лепалмекийнхаас морийг гуйж авсан юм. Одьерн руу бууж явахдаа мориныхоо хөлийг золтой хугалж орхиогүй. Миний ах Шарль өөрсдөө хийсэн хиамаа бэлтгээд хүлээж байсан гэвч эмэгтэйчүүд маань их уйлцгаасан учир хэрчим хиам хоолой давахгүй байсан... Иш-ш бурхан минь! Бурхан минь! Манай нутаг хүртэл ч мөн хол байна даа! гэж ярив. 

	Цэргийн нүдэнд нулимс гүйлгэнэсэн боловч инээмсэглэсэн хэвээрээ л байв. Плогофын ойролцоох чулуу хайргатай цөл, тэнгэр муухай үед давлагаа ороолгож байдаг Ратзийн хошууны хүн амьтангүй хавцал нүд гялбам наранд гүйлс цэцэглэж улаан ягаан цэцгээ намируулж байгаа үе нь түүнд дүрслэгдэн харагджээ. 

	— Хэрэв би шийтгүүлэхгүй бол хоёр жилийн дараа гэртээ харих сарын чөлөө өгөх болов уу? Та юу гэж бодож байна? гэж тэр цэрэг асуув. 

	Этьен өөрийнхөө төрсөн нутаг, бага байхдаа гарсан Прованс мужийнхаа тухай ярьж гарав. Саарал шороон өнгөтэй тэнгэрт үүрийн гэгээ туяарч бөөн бөөн цас малгайлан орж эхлэв. Өөрийг нь овоолоостой шороон дээр байхыг нь үзэж гайхсан Жанлен бутны цаанаас харж байхыг мэдмэгцээ Этьен эцсийн эцэст сандрав. Жанлен өөр лүүгээ Этьенийг яарч сандран даллаж байжээ. Энэ чинь үнэндээ юу гэсэн хэрэг болж байна аа. Одоо үед цэргүүдтэй ах дүү шиг байх тухай мөрөөдөж болно гэж үү дээ? Ийм юмыг олон олон жил хүлээх хэрэгтэй. Гэвч амжилт олно гэж найдаж байсан юм шиг оролдлого нь биелээгүйдээ Этьен тун их гутарчээ. Одоо харуулыг солихоор хүн ирэх гэж байгаа юм байна гэж Этьен бодон Жанлен юу гээд дуудаад байгаагийн учрыг гэнэт ойлгожээ. Тэгээд Этьен шалавхан зайлж их санаж явсан бодол нь зайлшгүй бүтэхгүйг мэдэн өөрийнхөө нүхэндээ түргэн очиж нуугдахаар Рекильярын уурхай руугаа байдаг хурдаараа гүйв. Түүнтэй зэрэгцэн гүйж яваа Жанлен «Энэ чөтгөр» цэргийн харуулын газраас зориуд эргүүл дуудах шиг боллоо. Одоо биднийг буудах байх гэж хэлэн тэр цэргийг харааж байв. 

	Гэтэл цэрэг Жюль овоолоостой шорооны орой дээр зоосон юм шиг хөдлөлгүй зогсож унаж байгаа цас руу ширтэн харж байжээ. Замаар харуул сольж яваа бага дарга ээлжийн цэргүүдтэй ирж дүрэмд заасан ёсоор

	— Хэн явж байна? Дохиогоо хэл! гэж хашхирах дуу сонсогдов. 

	Дараа нь бага дарга цэргүүдийнхээ хамт буцаж явав. Бүх юм эзлэгдсэн оронд байгаа юм шиг байлаа. Нар гарсан боловч цэргүүдийн савхин гутлын чимээнд нам гүм болсон ажилчдын тосгонд нэг ч хүн хөдөлсөнгүй уурхайчид дургүй нь хүрч дуу чимээгүй болжээ. 

	 

	 


II

	 

	Цас хоёр өдөр ороод гурав дахь өдрийн өглөө зогсжээ. Бүх газар мэлийн цайж хүйтэнд мөсөн хальсаар хучигдаж хар тос шиг хар цастай, нүүрсний тоос дарсан модтой энэ хязгаар одоо цайран гялалзаж цагаан өнгийн уудам тал алсад хязгааргүй цэлийн харагдах болжээ. Хоёр зуун дөч гэдэг тосгон цасанд дарагдаж мэдэгдэхгүй болов. Байшингийн дээврээс нэг ч утаа гарч харагдахгүй байлаа. Байшингуудад гал түлээгүй учир мөс шиг цэл хүйтэн, утааны янданг тойрсон вааран дээвэр дээрх зузаан цас хайлахгүй байв. Тосгон ердөө л нэг нурсан чулуу, цасанд дарагдсан тал газар гаргаж овоолсон цагаан шороо шиг эгнэн харагдаж байлаа. Тэрээр цагаан цөл дээр сөнөсөн гацаа шиг харагдаж байжээ. Зөвхөн эргүүлийн цэрэг гудамжинд зөрөг зам гарган, цасыг шавартай хольжээ. 

	Маэгийнхан гэртээ байсан сүүлчийн хошго хог нүүрсээ өмнөхөн нь түлж дуусжээ. Тэнгэр тийм байхад овоолоостой шороо руу явж бор шувуу өвсний нэг ширхэг үрдэс олж чадахгүйгээр цасанд дарагдсан газраас нүүрсний ялимгүй жижигхэн хэлтэрхий цуглуулна гэж бодохын ч хэрэг алга ажээ. Альзира нүүрс эрж чөргөр гараараа цас малтаж байгаад салхи цохиулан үхлүүт хэвтэж байлаа. Эх нь түүнийг уранхай хөнжилдөө боож, эмч Вандаргагенийг хүлээнэ. Эх нь эмч рүү хоёр дахин очсон боловч дайралдсангүй. Харин үйлчлэгч эмэгтэй нь эмч орой тосгонд ирнэ, би хэлж өгье гэж амлажээ. Эх нь цонхны дэргэд эмчийг харуулдан зогсож өвчтэй охин нь доод давхарт оръё гэж гуйн хүргүүлээд хүйтэн зуухны дэргэд сандал дээр бээцийн сууна. Өрөвдмөөр тэр охинд тэнд арай дулаан юм шиг санагджээ. Түүний эсрэг талд өвгөн Үхэшгүй зүүрмэглэж байгаа юм шиг сууна. Өвгөний хөл дахин хавагнажээ. Жанленыг дагаж замаар гуйлга гуйж яваа Ленора Анри хоёр гэртээ эргэж ирээгүй байв. Хүйтэн хоосон өрөөнд хэн ч хөдлөхгүй байв. Харин эцэг нь нэг булангаас нөгөө булан хүртэл бүдчин алхалж, эргэх бүрдээ хана мөргөж байв. Торонд хоригдсон араатан эрх чөлөөгүй байсаар байгаад мангуурч торны сараалжийг мэдэхээ байхлаараа л тэгж явдаг билээ. Гэрт байсан гэрлийн тос мөн дууссан боловч, цонхонд гудамжны цасны цагаан гэгээ тусаж хэдийгээр бүрэнхий болсон ч гэсэн өрөөг муухан гэрэлтүүлж байжээ. 

	Модон шаахайны чимээ сонсогдож Левакийн гэргий галзуурсан юм шиг босго давав уу үгүй юү Маэгийн гэргийд уурлан:

	— Гэртээ суудаг хүнээс түүнтэй хамт унтах бүрдээ хорин су авдаг гэж чи тэгж хэл ээ юү? гэхэд

	— Чи чинь галзуурч байна уу даа? Би юу ч яриагүй! Хэн чамд ингэж хэлэв? гэж Маэгийн гэргий гайхаж үглэв. 

	— Миний тухай чамайг тэгж ярьдаг гэж хүмүүс хэлж байна. Чухам хэн хэлснийг мэдэх хэрэг чамд юу байна... Намайг түүнтэй завхайрч байх нь хана нэвт чамд бүгдээрээ сонсогддог. Намайг үргэлжид хучлага дотроо хэвтэж байдаг учраас гэр нь яахын аргагүй бохир байдаг гэж хүртэл чи ярьсан байх нь билээ... Чи үүнийг хэлээгүй гэж мэлз л дээ, аа?

	Урьд нь тосгонд ялангуяа нэг байшинд айл зэргэлдээ суудаг гэр бүлийн хооронд үргэлжийн хов живэр болж хэрүүл маргаан үүсэн өдөр бүр хэрэлдэж эвлэрч байдаг байсан боловч энэ зөрөлдөөн хэзээ ч гэсэн тийм их хорсолтой байсангүй. Ажил хаялт болж ажилчдын тосгонд өлсгөлөн эхэлсэн цагаас хойш хүмүүс маш их ууртай, муу юм санадаг болж, гомдоох юм бол хэзээ ч гэсэн зодоо хийхэд бэлэн байдаг байжээ. Хоёр авгай хоорондоо хэрэлдвэл нөхрүүд нь хоорондоо зодоон хийж тардаг заншилтай болжээ. 

	Дайрч загнаж байгаа гэргийнхээ хойноос Левак өөрөө Бутлуг хүчээр чирсээр орж ирэн:

	— Энэ байна хө... Миний гэргий үүнтэй хамт унтсанд нь хорин су миний гэргийд өгч байсан эсэхийг Бутлу өөрөө хэлэг гэв. 

	Сахалтай, үг дуу цөөтэй Бутлу айж, намуухан байдалтайгаар 

	— Тэгээгүй шүү. Нэг ч зоос өгөөгүй! Хэзээ ч! Хэзээ ч үгүй! гэж үглэв. 

	Тэгж хэлмэгц Левак Маэгийн хамрын өмнө нударга зангидан далайж заналхийлэн

	— Надаар тоглоом хийж болохгүй гэдгийг сайхан мэдээрэй! Нэгэнт чиний гэргий тийм худалч юм бол чи түүний хавиргыг нь хуга цохих хэрэгтэй... Нэгэнт чи гэргийгээ худлаа хэлэхийг зөвшөөрч байгаагаас хойш түүний чалчиж донгоссон үгийг үнэмшдэг гэсэн үг. Тийм биз дээ?

	— Чамайг чөтгөр алгадаг. Та нар энэ хов живээр хөөцөлдөхөө боль. Левак минь намайг тайван байлга. Хэрэв тэгэхгүй бол сайн цохино шүү. Үүнийг миний гэргий хэлсэн гэж та нарт хэн хэл ээ вэ? гэж дүнсгэр мэгдэрсэн байдлаа алдагдуулсан явдалд Маэ уурлаж хэлэв. 

	— Хэн хэлэв гэнэ ээ?... Хэн гэвэл Пьероны гэргий хэлсэн юм гэхэд Маэгийн гэргий учир дүрсгүй хөхөрч

	— Ухай! Пьероны гэргий хэлсэн гэнэ ээ? Ээ зайлуул, хөөрхий. Пьероны гэргий чиний тухай надад юу гэж хэлснийг би чамд хэлж өгч болно. Тийм, Тийм. Чамайг хоёр эртэй нэг зэрэг унтаж чаддаг мэт надад ярьсан. Нэг нь чиний доороос нөгөө нь чиний дээрээс!.. гэж хэлэв. 

	Эвлэрэхийн аргагүй болов. Цөмөөрөө уур нь шатжээ. Левак өшөө санаж, та нарыг Катринаа худалдсан, танайд суудаг Этьен «Галт уул» гэдэг архи пивоны газраас нааж ирсэн жигшүүрт өвчнөөр танайхан гэр бүлээрээ тэр ч байтугай жижигхэн хүүхэд чинь хүртэл халдварлаж одоо цөмөөрөө идээлж байгаа гэж та нарын тухай Пьероны гэргий арай цэвэрхэн юм ярьдаг хэмээн Маэгийнханд хэлэхэд

	— Пьероны гэргий тэгж хэлсэн гэж үү? Тэгж хэлсэн гэж үү? За яах вэ! Пьероны гэргий дээр очъё, хэрэв тэр тэгж хэлсэн бол би хоншоорыг нь тас цохино гэж Маэ хашхирав. 

	Тэгээд Маэ гэрээсээ гүйн гарахад Левакийнхан гэрчээр хойноос нь даган явав. Хэрүүл маргаанаас үхтлээ айдаг Бутлу үймээн шуугианыг далимдуулан байшингаас сэмхэн алга болжээ. Энэ үгийг дуулж хилэн нь бадарсан Маэгийн гэргий нөхрийнхөө хойноос дагаж явах гэтэл Альзира нь ёолж яриглахад аргагүй хоцорчээ. Маэгийн гэргий чичирч байгаа охиноо хөнжлөөр нягт ороогоод цонхны дэргэд дахин очиж зогсон яагаад энэ эмч ирдэггүй билээ! хэмээн бодлогошрон харанхуй руу ширтэв. 

	Маэ, Левакийнхан Пьероны үүдний саравчинд цасан дээр дэвсэлж байгаа Лидиятай мөргөлджээ. Байшин нь түгжээтэй цонхны самбарын зайгаар нарийхан зурвас гэрэл тусаж байлаа. Охин асуултад эхлээд тун зовсон байдалтайгаар байхгүй, аав гэртээ байхгүй. Аав горхи руу явсан. Тэнд эмээ дотуур хувцас угааж байгаа. Аав сүлжмэл савтай хувцсыг авч ирэхэд нь туслахаар явсан гэж хариулав. Дараа нь хойд эхийгээ юу хийж байгааг, хэлэхээс зовж дуугүй зогсож байснаа эцэст нь залирхаг янзаар инээмсэглэж, гомдоодгийнх нь өшөөг далимдуулан авах гэж баярлан Дансар гуай ирсэн учраас ярилцахдаа саад болно гээд хойд эх маань намайг гадаа хөөж гаргасан гэж гэнэт хэлж орхив. Дансар хоёр цагдаа дагуулан өглөөнөөс хойш тосгоноор явж, ажилдаа гар гэж аймтгай хүмүүсийг ятгаж шахаж шаардан, хэрэв даваа гарагаас эхлэн ажилчид, уурхайд орохгүй юм бол компани Бельгиэс уурхайчид хөлсөлж авна. Энэ бол шийдсэн хэрэг гэж газар сайгүй ярьж явж байгаад харанхуй болмогц Пьероныд орж гэргийг нь хоолныхоо өрөөнд ганцаараа байхад нь цагдаа нараа явуулж тэднийд аяга архи ууж халуун галын дэргэд дулаацахаар шийдэж хоцорчээ. 

	— Чимээгүй! Дуугүй бай! Тэднийг харъя! Дараа нь тайлбарлаж өгье. Аа муу өөдгүй чөтгөрийн зулбасга! эндээс тонил! гэж Левак шивгэнээд зэвүүн инээмсэглэв. Лидия хэдэн алхам холдож, Левак цонхны самбарын гэрэл гарч байгаа зайгаар шагайж хараад аяархан аяар хэмээн инээдээ барьж ядан бөгтийсөн нуруу нь чичрэн хөдөлж байлаа. Дараа нь гэргий нь завсар луу наалдаж шагайн хараад гэдэс нь базалж байгаа юм шиг царай зүстэй болж үүнийг харахад эвгүй байна гэж хэлэв. Маэ түүнийг шахаж зайлуулаад мөн хараад эд цаг дэмий өнгөрүүлдэггүй юм байна гэж хэлэв. Дараа нь сонирхолтой жүжиг үзэж байгаа юм шиг цөмөөрөө дахин ээлжлэн харав. Өрөө нь цэвэрхэн гялалзаж, зууханд нь тод цог сайхан асаж ширээн дээр шилтэй архи, аяга жигнэмэгтэй таваг өрөөстэй нэг үгээр хэлэхэд жинхэнэ найр хийж байлаа. Чухам ийм байснаас тэдний өмнө харагдсан юм эцсийн эцэст хоёр эрийн дургүйцлийг хүргэжээ. Хэрэв өөр байдалд ийм юм үзсэн бол тэд хагас жилийн турш Дансар, Пьероны гэргий хоёрыг дооглон хөхрөх байсан биз ээ. Чөтгөр, ичгүүргүй шулам наргиж л байг. Гэвч энэ нь өөдгүй хэрэг биш гэж үү. Наргихдаа тийм их гал түлж архи дарс ууж байхад нөхөд нь гэртээ талхны хальс ч үгүй атга нүүрс ч үгүй байна гэдэг чинь

	— Аав ирж явна! гэж Лидия хэлээд түргэн алга болов. 

	Пьерон сүлжмэл саванд нойтон хувцас хийж мөрөн дээрээ тавин горхиноос тайван буцаж ирэхэд Маэ тэр дор нь:

	— Аа гээ, би охиноо худалдсан, манайхан гэрээрээ цөмөөрөө жигшүүрт өвчнөөс болж идээлж байгаа мэт чиний гэргий ярьсан гэж надад хүмүүс хэлж байна. Гэтэл чиний гэрт юу болж байна даа? Тэр ноёнтон чиний гэргийн үнэд хэчнээн мөнгө төлдөг вэ? эсвэл гэргийг чинь үнэ төлбөргүй зүлгэж өгдөг юм уу? хэмээн байцааж гарав. 

	Зовсон Пьерон юу хэлж байгааг нь ер ойлгохгүй гайхаж байтал гэргий нь уурлаж байгаа дууг гэнэт сонсон айж балмагдан юу болж байгааг харахаар хаалгаа хагас онгойлгов. Тэгэхэд айлынх нь хүмүүс хамаг нүүр нь улайсан Пьероны гэргийн хөхний даруулгын товч нь тайлаатай банзлаа бүсэлхийндээ хүртэл шуугаад буулгаж амжаагүй байхыг нь харав. Тасалгаа дунд цаана сандарсан Дансар өмд цамцаа засаж байв. Ахлах мастер Дансар энэ хэрэг уурхайн даргын чихэнд сонсогдох байх гэж айж чичрэн хаалгаар ухасхийн гарч агшин зуур алга болжээ. Үүдний саравчны дэргэд айхавтар шуугьж хөхрөлдөн, исгэрч гууглаж харааж гарав. 

	— Ээ, зайлуул авхай минь! Биднийг нямбай биш, бузар бохир байдаг гэж бүгдийн тухай чиний ярьдаг чинь дэмий биш юм байна. Чи яагаад ийм цэвэрхэн байдгийг чинь одоо бид мэддэг боллоо. Чамайг сүрхий дарга нар цэвэрлэж байдаг юм байна шүү дээ! гэж Левакийн гэргий хашхирав. 

	— Яагаад бусдын тухай зүрхэлж ярьдаг билээ! Өөдгүй новш! Миний гэргий надтай, манайд байдаг хүнтэй нэг зэрэг унтдаг гэж чи яагаад хэлсэн бэ!.. Чамайг тэгж ярьсан гэж надад хүн хэлсэн гэж Левак тосож аван загнав. 

	Гэвч Пьероны гэргий тайвширч хараал бүдүүлэг үгийг ер тоолгүйгээр өөрийгөө доромжилж байгаа хүмүүс рүү маш их сэжиглэсэн байдалтай харж тосгоны хэмжээгээр хамгийн хөөрхөн хамгийн баян хүүхэн гэсэн шинжтэй байлаа. 

	— Би юу гэж хэлсэн, тэр бол хэлсэн хэрэг. Намайг тайван байлга. Зовлонтой атаархагчид минь ээ, миний хэрэг та нарт хамаагүй. Өө, биднийг мөнгө хадгаламжийн кассад хийдэг гэж та нар бидэнд хор чинь буцалж байдаг юм байна! Тарцгаа! Хэчнээн ч их хашхирч болно. Дансар гуай манайд юу хийж байсныг миний нөхөр мэднэ гэв. 

	Тэгэхэд Пьерон гэргийгээ хамгаалж уурлаж гарав. Хэрүүл өөр шинжтэй болж Пьероныг өөрийгөө худалдсан турсага, ховч, эзний нохой гэж нэрлээд дарга нараас урвасанд нь төлсөн мөнгөөр гэрээ түгжиж байж тэднийг дайлдаг гэж зэмлэж гарав. Пьерон хариуд нь Маэ намайг дэлхийгээс тонилгохыг хүсэж байна. Заналхийлсэн тэмдэгтэй бичгийг хаалган доогуур минь нэг биш удаа шургуулсан, нэг бичиг дээр хоёр яс зөрүүлж дээр нь хутга зурсан байсан гэж хашхирав. Эд бүгд эрэгтэйчүүдийн хооронд зодоон гарснаар дууссан нь мэдээж хэрэг ээ. Өлсгөлөн хамгийн номхон хүмүүсийг ч болов галзуурсан юм шиг ууртай болгосон цагаас хойш эмэгтэйчүүдийн үүсгэсэн хэрүүл дандаа ингэж төгсдөг болжээ. Пьерон руу нударга зангидан дайрсан Маэ Левак хоёрыг салгав. 

	Пьероны нарим цохиулсан хамраас цус годгодож байх үеэр горхиноос Түлэнхий эмгэн эргэж ирэв. Түлэнхий эмгэнд ямар хэрэг гарч байгааг мэдэгдэхэд тэр хүргэн рүүгээ харснаа:

	— Засуулсан золигийн гахай! Энэ миний нэрийг гутааж байна! гэв. 

	Гудамжинд нэг ч хүнгүй, цэлгэр цагаан цасан дээр нэг ч сүүдэргүй дахиад хов хоосон болон тосгон дахин ганц ч хөдлөх юмгүй болж өлсгөлөн, хүйтэн хоёр үхэхийн аюулаар заналхийлэв. 

	— За эмч ирсэн үү? гэж Маэ хаалгаа хаангуутаа асуухад

	— Ирээгүй гэж цонхны дэргэд урьдынхаа адил зогсож байсан гэргий нь хариулав. 

	— Хүүхдүүд ирсэн үү?

	— Үгүй

	 

	Маэ зодуулсан бух шиг урьдынхаа янзаар дүнсгэр мохоо байдалтай хананаас хана хүртэл алхаж гарав. Өвгөн Үхэшгүй чулуун хүн шиг хөдлөлгүй толгойгоо өндийлгөлгүй сууж байлаа... Альзира мөн л дуу чимээгүй, дагжин чичрэхээ мэдэгдэхгүйг хичээж байлаа. Өрөвдөлтэй охин хэдийгээр зовлонгоо зоригтойгоор тэсвэрлэж байгаа боловч эрэмдэг зэрэмдэг болсон туранхай бие нь халуурснаас үе үе сүрхий дагжин чичирч хөнжлөө ширжигнүүлэн дуугаргаж байлаа. Охин том дүрэлзсэн нүдээрээ зэргэлдээ жижиг цэцэрлэгт унасан цаснаас өрөөг гийгүүлдэг сарны гэрэл шиг цайвартан харагдаж байгаа тааз руу ширтэж байлаа. 

	Гэрт нь юу ч үлдсэнгүй хов хоосон болж үнэндээ бүх юм дуусжээ. Хуучин эдлэл худалдан авдаг хүнд дэвсгэрийнхээ хялгасыг худалдаж дуусаад дараа нь бүрээс даавууг нь хүртэл худалджээ. Сүүлд нь хөнжил, орны цагаан даавуу, дотуур өмд цамц ер нь борлуулж болох юм бүхнийг худалджээ. Нэг орой өвгөний нусны алчуурыг хоёр сугээр худалджээ. Ядуу гэрийнхээ хэрэглэлийг цөлмөн эд хогшил бүрээс салах бүрдээ нулимс асгаруулж байжээ. Нөхрийнхөө эртний бэлэг ягаан өнгөтэй хатуу цаасан хайрцгийг өөрийнхөө хуучин банзалд ороож жижигхэн хүүхдийг харийн хүнд өгөхөөр авч гарч байгаа юм шиг гэрээсээ авч гарснаа Маэгийн гэргий үргэлж санаж гашуудан харамсаж байдаг ажээ. 

	Ингэж цаашид худалдах юмгүй хов хоосон үлджээ. Арьсаа хуулалтай биш дээ. Арьс нь ч гэсэн эв хавгүй хар хар өнгөтэй, газар сайгүй шарх сорви болсон болохоор хэнд хэрэгтэй билээ дээ. Түүнд хэлтэрхий зоос ч өгөхгүй шүү дээ. Тэд гэртээ юу ч байхгүй гэдгийг мэддэг болохоор юу ч тэмтэрч эрж хайхаа больжээ. Лаа, нүүрсний хэлтэрхий, ширхэг төмсний аль алин ч байхгүй, олдох ч үгүй. Одоо ганцхан үхэх л үлджээ. Тэд үхлийг хүлээж байлаа. Зөвхөн хүүхдээ бодоход л харамсалтай байжээ. Өрөвдөлтэй охиноо өлсөж үхэхээс нь өмнө өвчин тусгасан нь тун ч их золгүй хэрэг болсон гэж хувь заяандаа эх нь гомддог болжээ.

	— Эмч арай гэж нэг ирлээ! гэж эх нь хэлэв. 

	Цонхны дэргэдүүр хар юм бүртэсхийн өнгөрч хаалга онгойв. Гэтэл эмч Вандергаген биш харин дацангийн шинэ лам Ранвье байжээ. Тэр лам зэргэлдээх гурван байшинд орж үзсэн болохоор сөнөсөн юм шиг гэрэлгүй, галгүй, талхгүй байшинд орж ирсэндээ гайхаагүй биз ээ. Тэрээр цагдаагаа дагуулж айлаар явдаг Дансарын нэгэн адил айлаас айлд орж хүмүүсийг сүмд очиж мөргө гэж яваа ажээ. Лам босго давангуутаа:

	— Шавь нар минь, та нар яагаад ням гарагт мөргөлд очоогүй билээ? Та нар өөрсдийгөө хорлож байна. Зөвхөн сүм л та нарыг аварч чадна шүү дээ!.. Дараагийн ням гарагт мөргөлд очно гэдгээ хэлцгээ гэж сүжигтэн хүний дуугаар яриагаа эхлэв. 

	Маэ түүн рүү харснаа нэг ч үг хэлэлгүйгээр тасалгаа дундуур дахиад аяархан алхалж гарав. 

	— Мөргөлд очно гэнэ ээ?.. Юу гэж очих юм? Бурхад дээдэс биднийг тоохгүй байна... Энэ худал гэж үү? Миний охин бурханд ямар гэм хийсэн юм бэ? Харж байгаа биз дээ. Миний охин халууран дагжтал чичирч байна. Бидний хоосорч зовж байгаа маань бурханд багадаж, бурхан охинд минь өвчин илгээжээ. Би адаглаад хөөрхий муу охиндоо ямар нэгэн халуун юм уулгаж чадахгүй байна гэж нөхрийнхөө оронд гэргий нь хариулав. Лам бүдэг харанхуйд зогсож ажил хаялтын тухай, ажил хаялтаас болж аюултай хохирч байгаа тухай, өлсгөлөнгөөс болж хүмүүс уур хилэнтэй болсон тухай үгээ эхлэн ярив. Лам энэ тухай ярихдаа шашны нэр алдрыг зэрлэг хүмүүст номлож байгаа төлөөлөгч шиг тун их сүржин ярьж байлаа. Сүм ядуучуудын талд байгаа, сүм ёсон биш баячуудын эсрэг бурхны хилэнг дуудаж байгаа болохоор сүмийн ачаар шударга ёс ялах өдөр ирнэ. Энэ өдөр удахгүй ирнэ. Бурхны байр суурь эзэлсэн гэж баячуудыг шийтгэнэ. Энэ шинжгүй баячуул бурхны бүхнийг дийлэх хүч чадлыг өөрсдийнхөө гэж нэрлэн ертөнцийг бурхан дээдэсгүйгээр ноёрхоход хүрсэн байна. Хэрэв ажилчид газар дэлхийн баялаг сайн сайхныг шударгаар хуваахыг хүсэж байгаа юм бол Исус Христ бурхныг өөд болсны дараа хүлцэнгүй дорой амьтад түүний шавь нарыг тойрон нягтарч хүрээлсэн шиг өөрийнхөө хувь заяаг лам нарт даруй даатгах хэрэгтэй. Хэрэв тоо томшгүй хөдөлмөрчин олны толгойлогч нь сүм хийдийн санваартан нар болох юм бол Ромын хамба лам хэчнээн хүчтэй болж, санваартан нар хэчнээн дайчин болох билээ дээ! Нэг долоо хоногийн дотор дэлхий ертөнц цэвдэг сэтгэлтэй баячуулаас ангижирч өөдгүй эрхтэн эрхтэн дархтныг хөөн эцэст ёстой бурхны хаанчлал эхэлж хүн бүр гавьяа байгуулсныхаа хэрээр шагнагдаж, хөдөлмөр бүх нийтийн зол жаргалын хууль, үндэс нь болно оо гэж лам ятгаж гарав. 

	Маэгийн гэргий энэ үгийг сонсоод ам бүлээрээ бүгдээрээ цугларсан намрын нэгэн орой Этьений хэлсэн үг санаанд нь оров. Этьен мөн л бүх зовлон удахгүй төгсгөл болно гэж хэлж байсан билээ. Гэвч Маэгийн гэргий урт нөмрөг өмссөн лам нарын үгийг хэзээ ч итгэдэггүй байжээ. 

	— Эрхэм ламтан минь та сайхан ярьж байна. Та чинь ингэхэд баян хүнд дургүй хүн болж байна аа даа? Гэтэл танай өмнөх лам нар амттайхан юм идэж, уурхайн даргынд хооллож, биднийг талх гуйхлаар тамд орно гэж айлгадаг байсан гэж Маэгийн гэргий ярив. 

	Ранвье лам үгээ үргэлжлүүлж сүм, ард олон хоёр хоорондоо уй гашуу болмоор учраа ололцохгүй байгаа тухай ярив. Лам жаргал хөөцөлдөж эрх ямба хүсэн хөрөнгөтний дураараа загнагчидтай хуйвалдаж, чухамдаа хөрөнгөтнүүд дэлхий ертөнцийг ноёрхох эрхийг сүмээс булаан авч байна гэдгийг тэнэг сохор болохоороо мэддэггүй хотын лам нар хамба нар бусад дээд санваартныг битүүхэн шиг дайрч гарав. Хөдөөгийн лам нар л хүмүүсийг чөлөөлж зүдэрсэн олны тусламжтайгаар Христ шашны ноёрхлыг тогтоож чадна гээд Ранвье лам өөрөө бослого гаргасан хүмүүсийг хойноосоо хөтлөн залуурдаж яваа юм шиг ярив. Тэр лам өөрийгөө дайнчдын удирдагч, шашны сургаалын тусын тулд хувьсгалч гэж үздэг бололтой өндөр туранхай биеэ аль байдгаар нь эгцлэн зогсож, нүд нь харанхуйг нэвт хардаг юм шиг тун сүрхий гялалзаж байлаа. Галтай цогтой номлол нь өөрийг нь мансууруулж байсан боловч ядуучууд түүний сүсэглэн хөөрхийг аль хэдий нь ойлгохоо байжээ. 

	— Ингэж олон үг ярихын хэрэг юу байгаа юм бэ? Эхлээд бидэнд талх аваад ирсэн бол дээр байсан юм сан гэж Маэ гэнэтхэн хэлэхэд

	— Ням гарагт мөргөлд очоорой. Бурхан та нарт юм бүгдийг илгээнэ! гэж лам хэлээд гараад явав. 

	Ранвье номлолоо номлох гэж Левакийн тийш явав. Тэр лам сүм эцэстээ ялна гэдэг мөрөөдлөө маш өндөрт өргөж, хүмүүсийн тэр үеийн амьжиргааг ухаарахгүйгээр өлсөн үхэж байгаа тэмцэгчдийн армийн дундуур ажилчны бүх тосгоноор өөрөө ядуу бөгөөд хохирлыг сүнс аврах зам гэж үздэг хүн болохоор юу ч өгөлгүй хоосон гарлан гүйж байжээ. 

	Маэ тасалгаа дундуур хөлхөн явж шалны хавтанг шажигнуулсан жигд удаан алхлах ганц чимээ гаргасаар байв. Дараа нь зуухны зэвтэй төмөр хаалт хяхарч өвгөн галгүй нурам руу нулимав бололтой. Тэгээд мөн чимээгүй болж Маэгийн жигд алхлах чимээ л сонсогдоно. Альзира халуурч тун дулаахан хаврын өдрийн наранд тоглож байна гэж дүрслэн дэмийрч аяархан дуугаар үглэж хөгжилтэйгөөр инээмсэглэхэд эх нь хацрыг нь илэн:

	— Иш-ш яасан ч золигийн амьдрал вэ?

	Халуун нь шатах гэж байна! Би эмчийг цаашид хүлээшгүй. Ирэхгүй нь. Гахай чинь! Муусайн дээрэмчид эмчийг бидэн рүү ирэхийг бас хориглосон нь лав гэж дуу алдав. 

	Компанийнхан хөлслөн ажиллуулж байгаа эмчийг Маэгийн гэргий ингэж харааж зүхэв. Гэвч хаалга дахин онгойход баярлан дуу алдаж үүд рүү ухасхийснээ дорхноо гар нь унжиж орж ирж байгаа хүн рүү дургүйцсэн байдалтай харж хөдөлгөөнгүй зогсоход

	— Сайн байцгаана уу? гэж Этьен хаалга сайн хаангуутаа хэлэв. 

	Гадаа хав харанхуй болоход Этьен тэднийхнээр байн байн ирдэг болжээ. Маэгийнхан алга болсны нь маргааш өдөр нь хаана нуугдсаныг нь мэдсэн боловч нууц хадгалж байсан болохоор Этьен чухам яасныг тосгонд хэн ч мэддэггүй байжээ. Түүнийг алга болсонтой холбогдуулан янз бүрийн яриа домог гарчээ. Этьенийг итгэж, түүний тухай бүдэг бадаг түүх ярьж, Этьен удахгүй бүхэл бүтэн арми цэрэгтэй хайрцаг дүүрэн, дүүрэн алттай ирнэ гэлцдэг байлаа. Урьдынхаа адил бишрэн итгэж Этьений амласан шударга ёсны ноёрхол гэнэт ирж мөрөөдлөө биелэх ямар нэгэн гайхамшигт зүйлийг хүлээцгээнэ. Зарим нэг нь Этьен өөр нэг гурван эрхэмтэй хамт сүйх тэрэгтэй Маршьен орох замаар явж байсан гэж нөгөө хэсэг нь Этьен Англид байгаа тэнд бас хоёр өдөр болох юм гэнэ билээ гэж ярилцдаг байлаа. Гэвч яваа яваандаа итгэхгүй болж доог хийдэг хүмүүс Мукеттагийн нийгэмлэгт ямар нэгэн байшингийн доорх хонгилд нуугдаж байгаа. Тэнд Мукеттад тэврүүлээд хэвтэж байх нь Этьенд сайхан байгаа хэрэг гэж ярилцдаг болжээ. Мукеттатай холбоотой байдаг нь бүгдэд мэдэгдэж Этьений нэр алдрыг муутгажээ. Этьен нэлээд нэр хүндтэй болсон боловч хүмүүс аажим аажмаар дургүйцэх болжээ. Итгэж байснаа цөхрөлд орж байгаа улс далдуураа дургүйцэх нь нэмэгдэж цаашид тийм хүмүүсийн тоо нэмэгдэх нь зайлшгүй болжээ. 

	— Золигийн хүйтэн ээ! Та нар юу болж байна? Сонин юм алга уу? Бүх юм доройтон доройтсоор л байна уу? Негрель ажилчид хөлсөлж авахаар Бельгийн Боринаж муж руу явсан гэж хүмүүс надад ярилаа. Мөн ч шулам байна даа. Хэрэв энэ үнэн бол бид хэцүүджээ гэж Этьен нэмж ярив. 

	Этьен энэ гал түлээгүй хүйтэн харанхуй өрөөнд орж ирээд чичирч эхлэн нүд нь энэ бүдэг харанхуйд дасаагүй байсан болохоор тэнд бүрэлзэж байгаа хүмүүсийг дор нь ялгаж таньсангүй. Этьен өөрийнхөө ангиас холдож, боловсрол олсны ачаар арай олигтой байхыг хүсдэг болсон учраас ой нь гутаж сэжиглэх янзтай, биеэ тоох шинжтэй болжээ. Иш-ш энд яасан ч гуйлгачин шинжтэй юм бэ дээ! Энэ үнэр, энэ шавааралдсан зовлонтой хүмүүсийг дээ! гэж Этьен их зовж харамсаж байгаагаасаа болж хоолой нь зангирав. Үхлийн өмнө байгаа энэ байдал Этьенийг догдлуулж тэдэнд зөвлөгөө өгч эрхэндээ авах үг хайв. 

	Гэтэл Маэ гэнэт өмнө нь зогсож ууртайгаар:

	— Боринажаас ажилчин гэнэ ээ? Өөдгүй новшнууд тэд яаж ингэж зүрхэлдэг билээ!.. Боринажаас уурхайчид авч ирж тэднийг чингэлэгт оруулах гэж оролдог л доо! Бид уурхайг нь сүйд хийнэ гэж хашхирав. 

	Этьен зовсон байдалтай яаж ч болохгүй, Бельгийн ажилчид уурхай руу уурхайг хамгаалж байгаа цэргийн хамгаалалтын доор орно гэж тайлбарлахад Маэ ууртайгаар нударга зангидан ар нуруунд тулж байгаа юм шиг санагдаж байгаа энэ жаднууд л дургүйцлийг минь юунаас илүү хүргэх юм. Уурхайчид гэртээ эзэн нь биш байх нь ээ? Тэднийг ялтан шиг харгалзаж цэнэглэсэн бууны амны доор албадан ажиллуулахыг хүсэж байх нь ээ? гэв. Маэ уурхайдаа тун их хайртай болохоор хоёр сарын турш уурхайд ороогүйдээ ихэд гашуудаж байжээ. Уурхайд нь гадаадын хүмүүсийг авч ирэхээр төлөвлөж, Ворегийн уурхайн ажилчдыг доромжилж байна гэж бодохоос Маэгийн уур хилэн нь баларч байлаа. Гэвч өөрийгөө ажлаас халсныг гэнэт санаж зүрх нь шимшрэн!

	— Би юу гэж уурлах юм билээ дээ? Надад тэднийд хийх юм байхгүй шүү дээ. Намайг байшингаасаа гаргаж тосгоноос хөөвөл нэг газар зам дээр үхэх болно шүү дээ гэж дорой дуугаар Маэг хэлэхэд

	— За болилдоо! Хэрэв чамайг хүсэх юм бол тэд маргааш л чамайг буцааж авна. Чам шиг чадмаг ажилчныг халахгүй гэж Этьен хэлэв. 

	Этьен Альзирыг дэмийрч гэнэт хөхрөхийг сонсоод чимээгүй болов. Тэр минутыг хүртэл Үхэшгүй өвгөний хөдөлгөөнгүй хар барааг л ялгаж байсан Этьен өвчтэй хүүхэд гэнэт хөгжилтэй хөхрөхөд цочив. Үгүй энэ чинь арай хэтэрч байна!.. Хүүхдүүд үхэж эхэлнэ гэдэг чинь юм бүгдээс аюултай хэрэг ээ. Этьен эцэст зориглон чичирсэн дуугаар:

	— Харж байгаа биз дээ. Цаашид үргэлжлүүлж болохгүй. Бид хэцүүдлээ! Бууж өгөх хэрэгтэй гэхэд тэр үе хүртэл хөдөлгөөнгүй, нэг ч үг хэлэлгүй зогсож байсан Маэгийн гэргий гэнэт уур нь шатаж, эрэгтэй хүн шиг бүдүүлгээр харааж, Этьенийг «Чи» гэж хэлэн. 

	— Чи ийм юм ярина аа?... Чи ингэж ярина аа? Ээ зайлуул нохойн гөлөг! гэж хашхирав. 

	Этьен өөрийгөө цагаатгаж тайлбарлахыг оролдсон боловч Маэгийн гэргий үгийг нь таслан:

	— Нохойн гөлөг чи дуугүй байсан чинь дээр! Хэрэв дуугүй байхгүй бол хэдийгээр би эмэгтэй хүн ч гэсэн нармайг чинь нээнэ шүү!.. Энэ чинь яаж байгаа нь энэ бил ээ? Бид хоёр сар өлсөж золтой л үхээгүй байна. Би өөрийнхөө бүх хогшлыг худалдаж дууссан. Миний жижигхэн хүүхдүүд өвчилж байна. Эд бүгд дэмий өнгөрөх гэж үү? Бүх юм дахин хуучин байдалдаа орох гэж үү? Шударга ёс байхгүй гэж үү? Үүнийг бодоход цус минь тун сүрхий буцалж, намайг боож алах гэж байна! Үгүй! Үгүй! Би бүгдийг шатааж бүгдийг ална. Харин бууж өгөхийг зөвшөөрөхгүй гээд заналхийлсэн маягтай харанхуйд зогсож байгаа нөхрийнхөө хар бараа руу зааж:

	— Чагнаж бай хэрэв миний нөхөр уурхай руу ажил руугаа буцаж орох юм бол би зам дээр очиж хүлээж байгаад улаан нүүр лүү нь нулимж өөдгүй амьтан гэнэ! гэж хашхирав. 

	Маэгийн гэргий харагдахгүй байсан боловч боргоож байгаа нохойн амнаас гарч байгаа амьсгаа шиг халуун амьсгааг нь Этьен мэдэрч, гэм хийж уурыг нь буцалгасандаа айж ухарч байлаа. Маэгийн гэргий танигдахын аргагүй яасан сүрхий өөрчлөгдөө вэ? Дээр үед юмны учрыг олохыг их оролдож, Этьенийг дэндүү омогтой байна гэж зэмлэж ямар ч хүнийг үхээсэй гэж бодож болохгүй гэдэг байсан бол одоо ямар ч үгийг сонсохыг больж бүхнийг ална гэж хашхирдаг болжээ. Одоо Этьен биш харин Маэгийн гэргий улс төрийн бодлого ярьдаг болж хөрөнгөтнийг нэг цохилтоор устгаж хаян, өлсгөлөн ядуучуудын хөдөлмөрийн үр дүнг цөлмөн байдаг баячууд, тэр дээрэмчдийг дэлхийгээс арилгахын тулд бүгд найрамдах улс, хүний толгой авагчид байх хэрэгтэй гэж шаардах болжээ. 

	— Тийм, тийм би муусайн новшнуудын цусыг нь хольж турсагыг амьдаар нь хуулна... Гүйцлээ! Зөндөө тэслээ! Одоо манай ээлж ирсэн байх аа. Чи өөрөө тэгж ярьсан шүү дээ... Зөвхөн бодох л хэрэгтэй! Эцэг өвөг дээдэс тэднээс өмнө амьдарч байсан хүн бүгд бидэнтэй адил цөм зовж байсан. Үгүй ердөө галзуурч хутга шүүрч авмаар байна. Өнгөрсөн удаа бид бага юм хийжээ. Бид бүх Монсуг газартай нь тэгшилж, чулуун дээр чулуу өрөөстэй үлдээхгүй хэрэгтэй байсан юм аа. Тиймгүй гэж үү? Пиолены хүүхний багалзуурыг нь шахахыг өвгөн аавдаа зөвшөөрөхгүй яав даа гэж ганцхан юманд л би их харамсаж байна. Миний хүүхэд өлсөж үхэхийг тэд л хийсэн юм шүү дээ. 

	Бүдэг харанхуйд Маэгийн гэргийн үг сүхээр цохиж байгаа юм шиг хангинаж байлаа. Хүслэн биелээгүй болохоор үл биелэгдэх мөрөөдөл нь зовлонд нэрвэгдэж тэнэг болсон толгойг нь хорлох хор болон хувирчээ. 

	Этьен ухран явж:

	— Ээ, та миний хэлснийг ойлгосонгүй юу ч гэсэн эзэдтэй тохиролцох хэрэгтэй байна. Болох чиг байх. Уурхай сүрхий хохирсныг би мэдэж байна. Компани хэлэлцээр хийх нь гарцаагүй байх аа гэж Этьен үг хэлэх чөлөө арай нэг олдмогц хэлэхэд

	— Үгүй ээ! Ямар ч хэлэлцээр хэрэггүй! гэж Маэгийн гэргий хашхирав. 

	Яг тэр үед Ленора Анри хоёр гэртээ орж ирэв. Тэр хоёр юу ч үгүй хоосон иржээ. Нэг эрхэм тэдэнд хоёр су өгснийг дүүгээ үргэлжид зовоож гомдоож байдаг эгч Ленора түүнийг сэгсчиж байгаад цасанд унагажээ. Жанлен тэдэнтэй хамт мөнгийг эрсэн боловч олсонгүй. 

	— Жанлен хаашаа явсан бэ?

	— Ээж ээ, ажилтай гэж хэлээд гүйгээд явсан. 

	Этьен энэ яриаг зүрх шимшрэн сонсов. Хэрэв юм гуйх юм бол ална гэж хүүхдээ айлгаж байсан үе Маэгийн гэргийд бий билээ. Гэтэл одоо өөрөө хүүхдээ гуйлга гуйлгахаар явуулаад Монсугийн компанийн бүх уурхайчид арван мянган хүн бүгдээрээ арчаагүй ядуучуудын нэгэн адил гуйлгачны сав барьж таяг тулан зовлонт хязгаарынхаа бүх өнцөг булангийн замаар гуйлга гуйн тэнүүчлэх болно гэж ярьдаг болжээ. 

	Энэ бүдэг харанхуйд улам ч гунигтай болов. Өлсөж ирсэн хүүхдүүд идэх юм гуйж, бидэнд идэх юм яагаад өгдөггүй юм гэж гайхан уйлагнаж тасалгаа дотуур явж байгаад эцэст үхэж байгаа эгчийнхээ хөл дээр гишгэхэд Альзира аяархан яраглав. Эх нь уур нь буцалж тэднийг барьж аваад харанхуйд дайралдсан газар руугаа алгадав. Хүүхдүүд нь чанга орилж талх гуйж хашхиралдахад эх нь нулимсаа асгаруулан шалан дээр сууж орилж байгаа хүүхдүүд болон өвчтэй охиноо тэврэн авч удаан уйлж:

	— Дээдэс бурхан минь, биднийг бүгдийг нь авч хайрлаач! Бурхан дээдэс минь биднийг бүгдийг минь авч дуусгаач! гэж үхлийг дуудсан нэг янзын өгүүлбэрийг олон дахин хэлэв. 

	Харанхуй буланд өвгөн Үхэшгүй бороо салхинд дассан өмх тахир мод шиг хөдөлгөөнгүй сууж эцэг Маэ нь ийш тийшээ харалгүйгээр зуух эргэнэг хоёрын хооронд холхисоор байв. 

	Гэтэл хаалга онгойж эмч Вандаргаген орж ирэн:

	— Ээ чөтгөр! Ядахдаа лаа асаачихгүй яав даа. Лаанаас болж нүд муудахгүй шүү дээ... За хө, шалавлаарай би зав муутай явж байна гэв. 

	Эмч ажилд дарагдсан болохоор өөрийнхөө заншлаар үглэж гарчээ. Аз болоход өөрт нь чүдэнз байжээ. Маэ дараа дараалан тав зургаан чүдэнз зурж эмч өвчтөнийг үзэж болохоор дээр гэгч нь өргөж байлаа. 

	Хөнжлийг задлахад Альзирын бүх бие чичирч байв. Асаж байгаа чүдэнзний сүүмэлзэж байгаа бүдэг гэрэлд цасан дээр үхэж байгаа болжморын бие шиг туранхай бие нь харагдав. Зөвхөн бөгтөр нуруу нь мэдэгдэхээс биш өөр юу ч ялгагдахааргүй тийм их турсан боловч Альзира нүдээ аль байдгаараа нээж нэг зүг рүү ширтэн яс болсон өрөвдмөөр гараараа арьс болсон хөхөө чанга атгаж үхэж байгаа хүний дэмийрлийн инээдээр инээмсэглэхэд эх нь нулимсаа хоолойдоо зангируулан эхээс нь өмнө эхдээ гэрийн ажилд тусалдаг ухаантай, өрөвдмөөр ганц охиныг нь аваад явж байгаа нь бурхан зөв юм хийж байна уу даа гэж бурхнаас асууж байлаа. Гэтэл эмч уурлан:

	— Иш-ш, энэ чинь үхэж байна!.. Золгүй охин харангадан үхэж байна аа! Ганц энэ ч биш дээ. Танай хажууханд бас нэгийг сая үзлээ... Та нар цөмөөрөө л ингэж байгаа юм даа... Намайг дуудах л юм. Би яаж ч аргалж чадахгүй. Мах, талх хэрэгтэй... Ийм юмаар л та нар эмчлэх хэрэгтэй гэж хэлэв. 

	Чүдэнз асаж дуусан Маэгийн хурууг түлмэгц тэр чүдэнзний ишийг хаяхад тэр үедээ бүлээн байгаа бяцхан хүүр хав харанхуйд дахин хучигдав. Эмч цаашаа явахад харанхуй өрөөнд эх нь гингэнэн уйлж:

	— Бурхан дээдэс минь, чи намайг аваач ээ, аваач!.. Дээдэс бурхан минь миний нөхрийг ч аваач, бид цөмөөрөө үхэх цаг болжээ!.. Бидний зовлонг эцэс болгож хайрлаач! гэж үхлийг даллан дуудаж хорслоо илэрхийлэн үглэж байхыг Этьен дуугүй тэвчин сонслоо. 

	 

	 


III

	 

	Энэ ням гарагт Суварин «Олз» гэдэг архи пивоны газрын тасалгаанд өөрийнхөө заншсан байрандаа толгойгоороо хана налаад ганцаараа сууж байлаа. Одоо уурхайчид аяга пивоны үнэ хоёр су-г хаанаас ч олж авч чадахаа байж ундааны газрууд урьд өмнө байгаагүй тийм цөөн хүнтэй болжээ. Раснерын гэргий конторынхоо ард ууртай янзтай үг дуугүй сууж, Раснер өөрөө ширмэн зуухны урд зогсож, шатаж байгаа чулуун нүүрснээс гарч байгаа хүрэн шаргал өнгийн утааг бодол бодон ажиглаж байгаа бололтой байв. Энэ галласан дулаахан өрөө доторх нам гүм байдлыг цонхыг нь балбасан огцом зэвүүн маягийн гурван цохилт гэнэт эвдэв. Суварин эргэж харан өөрийг нь ширээний ард тамхи татаад ганцаараа сууж байхыг нь Этьен цонхоор хараад дууддаг цохилт мөн болохыг сонсмогцоо босов. Сувариныг босго дээр хүрч амжаагүй байхад цонхны дэргэд зурвас гэрэлд зогсож байгаа Раснер Этьенийг таниад хаалга онгойлгож өгч:

	— Чамайг би илчилж өгнө гэж чи айж байна гэж үү! Ор, ор. Замд ярьснаас энд ярьсан нь та нарт эвтэй шүү дээ гэж хэлэв. 

	Этьен орж ирэв. Раснерын гэргий түүнд эелдгээр аяга пиво өгөхөд Этьен татгалзав. Раснер:

	— Чамайг хаа нуугдаж байгааг би аль хэдийн тааж мэдсэн. Чиний найз нарын ярьдгаар би мэдээлэгч байсан бол долоо хоногийн урьд чам руу цагдаа нарыг турхиран явуулахад болох байсан биз ээ гэж цааш нь ярихад

	— Чи цагаатгахын хэрэг юу байна аа? Чи хэзээ ч гэсэн тийм өөдгүй юм хийдэггүй гэдгийг би түүнтэй түүнгүй сайн мэдэж байна... үзэл санааны хувьд таарахгүй байж болно гэсэн ч бие биеэ хүндэтгэдэг шүү дээ гэж Этьен хэлэв. 

	Дахин чимээгүй болцгоов. Суварин байрандаа эргэн очиж сандлынхаа арыг налан суугаад тамхиныхаа утааг алмайран харж баруун гарын нь хуруунууд тайван биш байдалтай чичрэн тэр орой нэг тийшээ алга болсон Польш гэдэг хайртай туулайны нь үс өвдгийг нь бүлээцүүлэхгүй байгаа юм шиг өвдгөө илж байлаа. Суварин нэг л тийм гэх юмгүй эвгүйтэн, чухам юу дутагдаж байгаагаа хэлж чадахгүй мөртөө өөрт нь нэг л юм дутагдаад байх шиг санагдаж байжээ. 

	Ширээний нөгөө талд сууж байсан Этьен:

	— Маргааш Ворегийн уурхайд ажил сэргэж явагдана. Негрель Бельги хүмүүсийг авч иржээ гэж эцэст хэлэхэд

	— Тийм ээ. Харанхуй болоход галт тэрэгнээс буулгаж байна билээ. Алалдаан л битгий болоосой! гэж Раснер холхноос бүдэгхэн яриад дуугаа чангаруулан айх хэрэггүй, би чамтай маргалдахгүй. Харин хэрэв та чигээрээ зүтгэдгээ болихгүй юм бол хэрэг явдал муугаар төгсөх нь байна шүү гэдгийг л хэлье... Зүтгээд яах юм бэ. Танай интернационалын хэрэг явдал бүтэлгүй байгаатай нэгэн адил танай хэрэг явдал бүтсэнгүй шүү дээ. Би ажил хэргээр Лилль хотод очиж уржигдар тэнд Плюшартай уулзсан. Хэрэг явдал задарч байгаа бололтой дог оо гэж ярив. 

	Раснер цааш нь дэлгэрэнгүй ярив. Хөрөнгөтнийг одоо хүртэл чичрүүлж чадаж байгаа тийм хүчтэй суртал нэвтрүүлгийг нөхөрлөлийн байгууллага хийж бүх дэлхийн ажилчны талархлыг олж авсан байсан бол одоо энэ байгууллага өдөр ирэх тутам дотоод дахь хэрүүл маргаан, алдар нэрийн тэмцлээсээ задарч байна. Нөхөрлөлийн байгууллагыг үндэслэн байгуулагч хувьсгалыг баримтлагчдыг хөөж дэглэм журамд дургүй хүмүүс дээшээ гарч ирснээс хойш бүх юм гав цав гарч, анхны зорилго ажилчин ангийн байдлыг өөрчлөх тухай эд бүгд нь янз бүрийн үзэлтний хоорондох маргаанд л явж эрдэмтэн хүмүүсийн отряд сахилга батыг үзэн яддагаасаа болж бутарч байна. Нэг цохилтоор хуучин ялзарсан нийгмийг бут цохиж болмоор нэг үедээ тийм их айхавтар олон түмнийг дайчлан зохион байгуулсан зохион байгуулалт нь зайлшгүй амжилтгүй болно гэдгийг одоо урьдчилан мэдэж болох болжээ. 

	— Плюшар үүнээс болж өвчин тусжээ. Бас тэгээд дуу нь ч гарахаа байжээ. Гэсэн ч Плюшар ярьж илтгэсээр л байна. Парис руу явж тэнд илтгэл хийхийг бодож байгаа юм байна... Манай ажил хаялтыг унасан гэж надад Плюшар өөрөө гурав дахин давтан хэлсэн гэж Раснер үргэлжлүүлэн ярив. 

	Этьен Раснерын үгийг нэг ч удаа таслалгүйгээр гөлрөн чагнаж байлаа. Өмнөхөн нь Этьен нөхөдтэйгөө ярилцаж өөр лүү нь дайсагнал, сэжиглэлтийн салхи үлээж байгааг мэджээ. Энэ нэр хүндээ алдаж байгаагийн анхны шинж тэмдгүүд нь ялагдлын эхний дохио байжээ. Олон түмэн Этьенд дургүйцэж би алдсан найдварынхаа өшөөг авах өдөр ирнэ гэж Раснер урьд нь хэлж байсан болохоор түүний нүүрэн дээр гуньхарч байгаагаа мэдэгдэхгүй гэж Этьен дуугүй дүнсийн сууж байлаа. 

	— Ажил хаялт унасан нь үнэн. Би үүнийг Плюшараас муугүй мэдэж байна. Гэвч бид үүнийг урьд нь мэдэж байсан шүү дээ. Ажил хаялтыг бид зүрх шимшрэн угтсан бөгөөд компанийг шууд дарна гэж бодоогүй шүү дээ. Зөвхөн толгой эргэснээс болж их санаа төрсөн юм аа. Харин хэрэг явдал муугаар эргэж эхлэхэд бүх хүмүүс үүнээс юу болох байсныгаа мартаж, сүйрэл тэнгэрээс гэнэт урьд нь мэдээгүй байтал унасан юм шиг үглэж маргалдаж эхэлж байна гэж Этьенийг хэлэхэд Раснер:

	— Чи чинь, хэрэв хэрэг явдал дууссан ялагдсан гэж үзэж байгаа юм бол нөхдийгөө сэхээрүүлэхийг яагаад боддоггүй билээ? гэж асуув. 

	Этьен түүн рүү сүрхий харснаа:

	— За боль л доо... Чи өөр үзэлтэй, би өөр үзэлтэй. Би ямар ч гэсэн чамайг хүндэтгэдэг гэдгээ үзүүлэх гэж танайд ирсэн юм. Харин хэрэв бид өлсөж үхэх юм бол бидний хэлхээ яс ард түмний үйл хэрэгт чиний улс төрийн сайхан бүх бодлогоос хавьгүй илүү хэрэг болно гэж би урьдынхаа нэгэн адил бодож байна аа. Иш-ш энэ муу өөдгүй цэргүүдийн аль нэгэн нь миний зүрхэнд сум зоодог болоосой доо! Тэгж төгсвөл хэчнээн сайн байх сан!

	Ингэж хэлээд Этьений нүдэнд нулимс гүйлгэнэсэн нь ялагдсан хүний далд бодож явдаг үхэх зай олж зовлонгоосоо үүрд хагацах юм сан гэдэг хүслэнгийн илэрхийлэл байжээ. 

	— Сайхан үг! гэж Раснерын гэргий хэлээд нөхөртөө сүрхий дургүйцэж өөрийнхөө эвлэрэх үзэлдээ бахархсан байдалтайгаар Раснер лүү харав. 

	Суварин алсын нэг зүг рүү гөлрөн ширтэж яриаг ер сонсоогүй юм шиг өвдгөө гараараа илнэ. Түүний хүүхэн цагаан өнгөтэй шөнтгөр царайнд далдуур мөрөөдөж явдаг зэрлэг бодол нь илэрч завжаараа жижигхэн хурц шүднүүдээ гаргав. Нүдний нь өмнө цус харагдах шиг болжээ. Яриан дотроос Раснерын хэлсэн интернационалын талаарх нэг үгтэй холбогдуулан:

	— Тэнд байгаа хүмүүс цөмөөрөө аймтгай улс тэдний байгууллагыг хөрөнгөтнийг сүйд хийх аюултай зэвсэг болгон хувиргаж чадах нэг л хүн байвал болох сон билээ. Харин ингэхийн тулд хүслэн байх хэрэгтэй. Гэтэл нэг ч хүн үүнийг хүсэхгүй байгаа учраас хувьсгал дахин нурлаа гэж дуулдахаар амандаа үглэв. 

	Суварин хүний тэнэгт жигшин гомдож яриагаа үргэлжлүүлэхэд сонсож байгаа хүмүүс харанхуй дотор зүүдлэн донгосож байгаа юм шиг холбоогүй ярьж байгаа түүнийг дуугүй харж зэвүүцэж байлаа. Орост юу ч бүтэхгүй байна гэж Суварин уурлаж байв. Түүнд мэдэгдсэн мэдээнээс үзэхэд цөхрөхөөс өөр аргагүй ажээ. Суварины урьдын найзууд нь улс төрийн бодлого хөөцөлддөг Европ тивийг дагжин чичрүүлдэг, феодал, хөрөнгөтний ёс журмыг дургүйцдэг улигт өөдгүй амьтан болон хувирчээ. Эдгээр хамба лам нарын шавь нар, худалдаачдын үрс үндэстнийхээ зорилгыг цаашид үргэлжлүүлэх юм уу өөрөөр хэлбэл ард түмнээ чөлөөлөх ажлыг хийж чадахгүй юм аа. Хэрэв тэд нэг хүний ноёрхлыг устгаж чадах юм бол бүх дэлхийг аврагчид нь бид боллоо гэж өөрсдийгөө бодох байсан биз ээ. Хуучин нийгмийг болсон тариа шиг үндсээр нь хадах хэрэгтэй гэх юм уу тэр ч байтугай хүүхэд хүртэл шаардах «бүгд найрамдах улс» гэдэг ганцхан үгийг хэлэхэд үгийг нь ойлгохгүй байгаагийн дээр энэ хүмүүсийг догдлуулж тэдний хувьд өөрөө гаднын хүн болон хувирч байна гэдгээ Суварин мэдэрч байжээ. Одоо Суварин тэднээс бүрмөсөн салж, дэлхий нийтийн хувьсгалын бүтэлгүй удирдагчийн тоонд оржээ. Гэвч түүний эх оронч зүрх төрсөн эх орноо мартаж чаддаггүй болохоор:

	— Тэнэг амьтад! Тэнэгээсээ болж тэд хэзээ ч гэсэн намгаас гарч чадахгүй гэж ярих дуртай үгээ тун их эмгэнэлтэй байдлаар давтав. 

	Тэгээд Суварин дуугаа улам ч нам болгож бүх хүмүүс ах дүү бололцох тухай эрт урьд бодож байснаа тун сүрхий ярьж гарав. Суварин бүх нийтийн хөдөлмөр дээр үндэслэсэн шинэ нийгэм харсаар байтал байгуулагдана гэж найдаж хэргэм цол, эд баялгаасаа татгалзсан хүн байжээ. Суварин эртнээс эхлэн тэр тосгонд сууж, халаасандаа шажигнаж байгаа зооснуудаа хүүхдүүдэд тараан өгч уурхайчидтай үнэхээр ах дүүгийн ёсоор харьцан тэд өөрт нь итгэхгүй байвал зөвхөн инээмсэглээд өнгөрдөг байжээ. Суварин ажилчдад амгалан, ухаалаг, үг дуу цөөтэй хүн гэж харагддаг боловч тэдэнтэй нягт ойр дотно болж чадсангүй. Гаднаас ирсэн Суварин тэдний хувьд харийн хүн хэвээрээ үлджээ. Суварин хүмүүсийг холбож байгаа бүх зангилгааг дургүйцэн үзэж, өөрийнхөө эрэлхэг зоригийг хадгалахыг бодож, амьдралын бүх баяр баясгалангаас татгалздаг билээ. Хүчтэй сэтгэгдэл төрүүлсэн үйл явдлыг тойрон шуугьж байгаа сониноос өөдгүй явдлуудыг өглөө уншаад улам ч их хорсол нь хүрчээ. 

	Суварины нүд эргэлдэн гялалзаж дуу нь төмөр шиг цангинан зөвхөн Этьен рүү ширтэж:

	— Чи үүнийг ойлгоно биз дээ. Тийм үү? Марсельд малгай хийдэг ажилчид хонжворт сугалаагаар зуун мянган франкийн том хонжворыг хожжээ. Тэд тэр дорхноо ажилд оролцохгүйгээр ашгаас хуваалцдаг эрхийн бичиг худалдан аваад одоо юу ч хийхгүй амьдрах болно! гэж хэлжээ. Ямар вэ? францын ажилчин та нар бүгдээрээ тийм шүү дээ. Мөнгөтэй болж аваад буланд шигдэж хэнтэй ч хуваалгүй ганцаараа идэж, ажилгүй жаргаж байхыг бүгдээрээ мөрөөддөг. Зожиг, залхуу амьтад! Баячуулыг зэмлэж хашхирдаг мөртөө азаар их мөнгөтэй болох юм бол та нар түүнийг ядуучуудад өгөх тэвчээргүй хүмүүс!.. Хувийн өмчийн хойноос хөөцөлдөхөө болилгүйгээр зөвхөн өөрсдөө хөрөнгөтөн болох гэж улайрснаас хөрөнгөтнийг үзэн ядаж байгаа цагт та нар хэзээ ч жаргахгүй гэж хэлэв. 

	Их хонжвор хожсон Марселийн хоёр ажилчин хожсон мөнгөө хэн нэгэн хүнд өгөх ёстой гэдгийг тэнэг хэрэг гэж үзсэн Раснер учир дүрсгүй хөхрөв. Гэтэл Суварины царай цагаан даавуу шиг цайж, эвгүй болсон нүүр нь аймшигтай болон өөрийнхөө шүтлэгээс болж бүхэл бүтэн ард түмнийг хүйс тэмтрэхэд бэлэн бишрэлтэй хүнд байдаг галзуурсан юм шиг уур хилэн нь бадарч:

	— Та нарыг бүгдийг чинь шүүрдэж, хөнтрөн хонхор луу чулуудна. Хулчгар амьдралыг дэмий өнгөрүүлэгч та нарын үүлдрийг устгах хүн төрнө. Миний гарыг хар та нар. Хэрэв би чаддаг сан бол гараараа дэлхийг шүүрэн авч бяц атган үйрүүлж та нар дээр асгаж дарж алах байсан биз ээ! гэж хашхирахад

	— Сайхан ярьж гэж Раснерын гэргий эелдэг итгэсэн байдалтайгаар хэлэв. 

	Дахиад чимээгүй болцгоов. Дараа нь Этьен Боринажаас авч ирсэн ажилчдын тухай яриад Ворегийн уурхай дээр ямар арга хэмжээ авсан бэ гэж Суваринаас асуув. Гэтэл Суварин дахин бодлого бодож уурхайг хамгаалж байгаа цэргүүдэд сум тарааж өгөх гэж байна гэдэг ганц мэдсэн юмаа арай гэж хариулав. Суварин улам улам бачимдаж хуруугаараа өвдгөө тайван биш байдалтай тэмтэрч байснаа аятайхан сагсгар үсэнд нь хүрмэгцээ тайвшрах шиг болдог хайртай тэжээмэл туулай нь үгүйлэгдээд байгаагаа сая ухааран мэджээ. 

	— Польш хаа байна аа? гэж Суварин асуухад Раснер жуумалзан гэргий рүүгээ харан эцэст

	— Польш гэнэ ээ? Польшийг бүлээсгэж байгаа гэж хариулав. 

	Жанлен туулайгаар дүрсгүйтсэнээс хойш туулай үхсэн зулбасга гаргажээ. Туулай бэртсэн бололтой байхад түүнийг дэмий тэжээхгүй гэж эзэн нь яг тэр өдөр алаад төмстэй холин шаржээ. 

	— Чи ч гэсэн өнөө оройн хоолон дээрээ түүний хэрчим мах идсэн шүү дээ... идээд хуруугаа долоож байснаа мартсан уу? гэв. 

	Суварин эхлээд ойлгохгүй байснаа дараа нь царай нь цонхийж бөөлжис нь хүрэн, эрүү нь хөдөлж, хэдийгээр эрс хатуу сэтгэлтэй боловч нүдэн дээгүүр нь нулимс гүйлгэнэжээ. 

	Яг энэ үед хаалга онгойж урдаа Катриныг түлхсээр Шаваль орж ирсэн учир Суварины сэтгэл хөдөлснийг хэн ч ажигласангүй. Монсугийн бүх архи пивоны газраар орж уусан пиво, өөрийгөө магтсан яриандаа согтсон Шаваль Раснерын архи пивоны мухлагаар орж дээр үеийнхээ найз нартаа та нараас айхгүй гэдгээ үзүүлэхээр бодсон ажээ. Шаваль орж ирэнгүүтээ

	— Чөтгөр ав чамайг! Нэгэнт би хэлснээс хойш, чи ч Раснерынд аяга пиво уух хэрэгтэй. Хэн над руу хялайж харна би түүний нүүр лүү нь нулимна гэж Катриндаа агсагнав. 

	Этьенийг хармагцаа Катрины царай эвгүй болоход харин Шаваль Этьенийг мэдмэгцээ зэвүүцэн инээмсэглэж

	— Эзэгтэй хоёр аяга пиво! Ажил хаялт төгслөө гэж баярлаж байна. Маргааш ажилдаа орно гэж Шаваль хэлэв. 

	Пивоны эзэгтэй ирсэн хүнтэй хэрэлдэж маргалдах ёсгүй болохоор Раснерын гэргий нэг ч үг хэлэлгүйгээр хоёр аяга пиво хийж өгөв. 

	— Зарим нэг хүн намайг мэдээлэгч гэж нэрлэдгийг би мэднэ ээ, мэднэ миний нүүрэн дээр намайг тэгж хэл л дээ. Тэгвэл бид ярилцаж болно. Одоо ярилцах цаг болсон! гэж Шаваль үргэлжлүүлэн ярив. 

	Хэн ч хариу дуугарсангүй. Эрэгтэйчүүд хана руу эргэж гөлрөн харцгаав. 

	— Залхуу хүн ч бий, залхуугүй хүн ч бий. Надад нуух юм ер алга. Би Денеленгийн өөдгүй уурхайгаас гарсан. Маргааш Бельгийнхэнтэй хамт Ворегийн уурхайд орно. Арван хоёр Бельги хүнийг миний удирдлагад өгсөн. Уурхайн захиргаа намайг хүндэтгэдэг юм. Хэрэв хэн нэгэн хүнд ийм хэрэг явдал таалагдахгүй байгаа бол хэлэх хэрэгтэй. Бид ярилцаж болно гэж Шаваль дуугаа өндөр болгон ярив. 

	Түүний хэрүүл өдсөн үг урьдынхаа адил хүмүүсийн дургүйг хүргэж тэднийг дуугүй байхад Шаваль Катриндаа уурлаж:

	— Чөтгөрийн тоглоом яагаад уухгүй байна? Чамд уу гэж хэлж байна шүү! Ажил хийхээсээ дургүйцдэг залхуу хүмүүс үхэж алга болохын төлөө тулгаж ууя гэв. 

	Катрин түүнтэй пиво тулгасан боловч гар нь чичирсэн учир шилэн аяганууд хоорондоо муухан хүрч байгаа нь сонсогдлоо. Шаваль халааснаасаа атга мөнгө гаргаж ирээд тавиур дээр асган энэ мөнгийг нүүрийнхээ хөлсийг асгаруулж байж олсон юм. Харин ажилгүй залхуучууд ядахдаа арван су харуулаг л даа гэж агсамнан хэлэв. Дээр үеийн найзууд нь дуугүй байгаад байхлаар нь уур нь буцалж

	— Шөнийн цагаар өтнүүд нүхнээсээ гарч ирдэг болсон байх чинь, энэ чинь яахаараа ингэдэг билээ? Нэгэнт тийм дээрэмчид сул явж байхыг бодоход цагдаа нар унтаж байдаг бололтой гэж Шаваль шууд доромжилж гарав. 

	Этьен босож тун яхир байдалтайгаар:

	— Чи, “аан” гээ. Чи намайг залхааж байна... Тийм ээ чи мэдээлэгч. Чиний мөнгөнөөс урвагчийн үйл явдал шинэхэн ханхалж байна. Чи турсагаа худалдсан амьтан. Чамд хүрэхэд надад эвгүй байна. Гэвч яая гэх вэ. За тооцоогоо бодъё. Хэн нь хэнийгээ нөгөө ертөнцөд илгээхээ үзэлцье. Цаг болсоон гэж хэлэв. 

	Шаваль гараа зангидан:

	— Ухай! Хулчгар новш минь, чамайг хөдөлгөхөд тийм ч хялбархан юм биш юм байна! За, за зөвшөөрч байна. Хоёулаа л үзэлцье. Та нараас надад учруулсан бүх өөдгүй явдлын хариуг чамд л төлж орхиё гэв. 

	Катрин тэднийг болиулах гэж гараа өргөн дунд нь зогссон боловч барилцаж авах нь зайлшгүй гэдгийг мэдмэгцээ түлхүүлэлгүйгээр өөрөө араараа алхам алхмаар аажим ухарч зайлан хана налж нүдээ том болгон өөрөөс нь болж бие биеэ алахад бэлэн байгаа хоёр өрсөлдөгчийг үг дуугүй ширтэн харж зогсов. Цөм айж хөдөлсөнгүй. Катрин айснаас болж хөдөлж чадахаа болин чичирч ч чадахгүй шигтгэсэн юм шиг зогсож байлаа. 

	Раснерын гэргий тэд зодолдож байж хагалчих вий гэж пивоныхоо аягануудыг вандан дээрээс үг дуугүй хурааж аваад тэнэгэрхэж сонирхсон шинжгүйгээр урт зөөлөн сандал дээр суув. Гэвч эртний найзууд бие биеэ алахыг харсаар байгаад зөвшөөрч болохгүй шүү дээ. Раснер хориглох гэж ухасхийхэд Суварин гараас нь барьж аваад ширээ тийш авч ирэн:

	— Энэ бол чамд хамаагүй... Эдний нэг нь дэлхий дээр илүүджээ. Хүчтэй нэг нь амьд үлдэнэ гэв. 

	Шаваль дайрахыг нь хүлээлгүйгээр зангидсан гараараа хий шааж гарав. Шаваль Этьенээс өндөр нуруутай мөртөө гулжгар туяхан ажээ. Шаваль Этьений нүүр лүү дайрч тэд сэлмээр зэвсэглэсэн юм шиг хоёр гараараа ээлжлэн аль байдгаараа далайн цохихыг оролдож байв. Шаваль тэнд байгаа хүмүүст гайхуулж байгаа юм шиг хашхирч заналхийлэн доромжилж тэр хашхиралтдаа өөрөө улам ч галзуурч байлаа. 

	— Чи муу золигийн муур! Чиний хамрыг чинь тастаж хаяна даа! Тастаж хаяна даа! Чиний хамрыг нармай болгоно. Чиний балиар нүүрийг чинь цусыг нь хольж няц цохино доо. Чиний царайг урьд нь банзал хүүхнүүд шохоорхож байсан бол одоо зөвхөн гахайн тэжээлд тохирох болно. Тэр үед завхай хүүхнүүд чиний хойноос яаж гүйхийг чинь харна даа гэж хашхирч байлаа. 

	Этьен шүд зуун дуугүй зодолдож байлаа. Жижигхэн биетэй Этьен биеэ сайн барьж нударган зодооны ёсоор нүүр цээжээ гараараа халхлан агшин зуур ухасхийж хүчтэй шууд шууд цохиж байлаа. 

	Тулалдаж байгаа хүмүүс эхлээд бие биедээ сүрхий хор учруулсангүй. Нэг нь хашхирч оволзон нөгөө нь нөгөөгөө анхааралтай хүлээж байлаа. Зодоон унжрав. Дайрч унагасан сандалд мөргөлдөж, чулуун шалан дээр асгасан элс эв хавгүй шаахайны нь доор шижигнэж байлаа. Тулалдаж байгаа хүмүүс амьсгаадан бачимдан хэржигнэн уухилж хоёулынх нь нүүр нь нүүрс улайтан шатаж байгаа юм шиг, улайж, гялалзан эргэлдэж байгаа нүдээр нь дөл шатаж байгаа юм шиг үзэгдэнэ. 

	— Май ав! Чиний бүх ясыг чинь хугална гэж Шаваль хашхирч байлаа. 

	Үнэндээ ч Шаваль шийдэм шиг урт гараа далайж байгаад Этьений мөрөн дээр буулгаж орхив. Этьен өвдсөнөөс болж золтой л ёолсонгүй, биеэ барив. Харин булчин нь цохилтод пад гэж дуугарав. Этьен хариуд нь Шавалийн цээж рүү байдаг хүчээрээ цохив. Хэрэв Шаваль эргэлдэж ямаа шиг үргэлж цовхчиж хажуу тийшээ зайлаагүй сэн бол унатлаа цохиулах байсан биз ээ. Гэсэн ч зүүн бөөр лүүгээ хүчтэй цохиулж салгалан амьсгаа авч чадахаа байж өвдсөнөөс болж гар нь мэдээгүй болжээ. Ингэж цохиулсандаа Шавалийн уур буцалж, Этьен рүү араатан шиг ухасхийн дайрч, 

	— Би чиний гэдсийг хүү татаж гэдсийг чинь өлгөж наранд хатаана гэж түгдэрсэн хоолойгоор хашхирч гэдэс рүү нь өшиглөх гэхэд Этьен бултаж зайлан жинхэнэ зодооны горимыг тэгж зөрсөнд Этьен зэвүүцэж:

	— Дуугүй бай мал аа! Чамайг чөтгөр аваг! Битгий өшиглө... Хэрэв өшиглөвөл сандал аваад жанчиж орхино шүү гэв. 

	Тэд улам ч ширүүсэв. Раснер дургүй нь хүрч тэднийг салгахыг дахин оролдсон боловч гэргий нь ирсэн хоёр хүн тэдний архи пивоны газар тооцоогоо бодолцох эрхгүй гэж үү? гэсэн байдалтай муухай харж түүнд саад хийхэд Раснер тулалдаж байгаа хүмүүс гал руу шууд уначих вий гэж айж ил галын зуухны өмнө зогсов. Суварин ердийн тайван байдалтайгаараа тамхиа имэрч байсан боловч татахгүй барьсаар байлаа. Катрин ханын дэргэд хөдлөлгүй зогсож мэдэлгүйгээр ташаагаа тулсан гар нь даашинзныхаа хуниасыг чичрүүлж байн. Катрин хайртай хүнээ гэж нэгийг нь хамгаалан хашхирч байж тулалдаж байгаа хүмүүсийн нэгийг нь алуулчихгүйн тулд дуугүй байхыг байдаг хүчээрээ оролдож байлаа. Ер нь энэ үймж байгаа үед хэнийг нь аврах хүсэлтэй байгаагаа мэдэхээ байжээ. 

	Түдэлгүй Шаваль амьсгаадаж хөлс нь асгаран тэр гэх баримжаагүй учир зүггүй цохиж гарав. Этьен уур нь буцалсан боловч хамгаалахаа марталгүй бараг бүх цохилтыг нь няцааж, зарим цохилтод нь жаахан өртөгдөж байлаа. Этьений чих халцарч, хүзүүний нь арьс шалбарч навсайхад шарх тун их өвдсөнөөр уур нь хүрэн цээж рүү нь цохиж гарав. Шаваль үсчин зайлж амжиж байсан боловч Этьен суун тусаж нүүр лүү нь шаан, хамрыг нь няц цохиж нүдийг нь гэмтээв. Шавалийн хамраас цус үсэрч годгодон, нүд нь хөх булбаг болон дорхноо хавдав... Шаваль юм харж, дуулахаа больж, цусан нялга болон толгой нь дүйрчээ. Шаваль хий дэмий цохиж байтал Этьен элэг рүү нь гэнэт сүрхий цохиж балартуулав. Шавалийн цээжинд нэг юм шурчигнах шиг болж, тэргэн дээрээс чулуудсан шуудайтай элс шиг дуугаран гэдрэгээ харан унав. 

	Этьен хүлээн зогсож:

	— Бос! Хэрэв сачий чинь хүрвэл дахин үргэлжлүүлье гэв.

	Шаваль муужран хавтайгаараа хэвтэж байснаа дараа нь хөдөлж, байдаг хүчээрээ зүтгэж байж өвдөг дээрээ өндийн эвхэрч бээцийж баруун гараараа халаасан дотроо нэг юм эрж секунд хэртэй зогсов. Дараа нь хөл дээрээ босож муухай хашхиран Этьен рүү дахин дайрав. 

	Гэтэл үргэлж харж байсан Катрин өөрөө ч гайхмаар өөрийн эрхгүй гэнэт чанга дуугаар:

	— Болгоомжил! Шавальд хутга байна! гэж хашхирав. Хашхирсныхаа учрыг өөрөө ч мэдсэнгүй. 

	Этьен анхны нь шаалтыг шуугаараа цохиж арай гэж зайлуулж амжив. Зэс бөгж шааж бэхэлсэн суман модон иштэй хурц хутганы өргөн ир Этьений сүлжмэл ноосон цамцыг зүсэж орхив. Шавалийн гарыг Этьен барьж аваад бугуйг нь сайн атгав. Аймшигтай тулалдаан эхэллээ. Нэг нь хэрэв энэ гарыг нь алдвал үхнэ гэдгээ мэдэж, нөгөө нь алдуулж шааж алах гэж гараа угзчиж байлаа. Хутгатай гар аажмаар доошилж, тэмцэгчдийн зангирсан булчин сулрав. Хүйтэн төмөр биедээ хоёр ч удаа хүрэхийг Этьен мэджээ. Этьен байдаг хүчээрээ Шавалийн бугуйг өвдтөл нь хүчтэй атгахад Шаваль тэсэж чадсангүй гар нь суларч хутгаа алдав. Хоёулаа шал руу ухасхийн Этьен түрүүлж хутгыг шүүрч авч амжаад гялалзуулж гарав. Этьен Шавалийг гуядаж унагаагаад шалан дээр түүнийг дарж өвдөглөн хоолойг нь хэрчинэ гэж сүрдүүлэв. 

	— Чи муу өөдгүй золиг! Хэрчинэ дээ!

	Чихэнд нь «Ал!» гэж дөжиртөл нь хашхирах шиг болжээ. Тэр дуу өөрийн нь дотор далд газраас алхаар цохиж байгаа юм шиг гарч ирж «Ал!» гэж толгойд нь цуурайтах шиг болжээ. Энэ нь гэнэт тэнцвэрээ алдаж цус урсгах хүслэн төрсөн нь энэ байжээ. Цус урсгах хүслэн Этьенийг хэзээ ч ингэж донсолгож байсангүй. Харин Этьен согтуу байсангүй. Этьен удам судар дамжсан энэ өөдгүй тэнэг явдлын эсрэг, галзуурсан дурлалаас болж хүүхэн хүчирхийлэх шуналын эсрэг хүн тэмцдэгийн нэгэн адил тэмцэж хамаг бие нь дагжин чичирч тэмцэв. Эцэст өөрийгөө дийлж, хутгаа чулуудан сөөнгө хоолойгоор:

	— Зайл! гэж зандрав. 

	Энэ үед Раснер тэмцэлдэж байгаа хүмүүс рүү ухасхийсэн боловч цохиулж орхих вий гэж айгаад дунд нь зогсож бас л зүрхэлсэнгүй. Раснер архи пивоныхоо газарт алалдахыг зөвшөөрөхгүй гэж хэлээд уурлаж зэвүүцэв. Вандангийн цаанаас тулалдаж байгаа хүмүүсийг ажиглаж байсан гэргий нь Раснерыг дандаа урьдчилан хашхирч байх юм гэж зэмлэж байлаа. Үсэрсэн хутга Суварины хөлийг золтой л оносонгүй. Суварин: Ингэж бүх хэрэг явдал дуусдаг байх нь ээ гэсэн байдалтай тамхиа сая нэг асааж татав. Катрин: Хоёулаа амьд байна гэж үү? гэж гайхан нүдэндээ итгэлгүй, тулалдагч хоёр луу харав. 

	— Зайл! Холд! Хэрэв талийхгүй бол чамайг нидэрнэ шүү гэж Этьен давтан хэлэв. 

	Шаваль босож эрүүгээрээ урсаж байгаа хамрынхаа цусыг бугуйгаараа арчаад хавдсан нүдээрээ юу ч харалгүйгээр ялагдсандаа хорсол нь бадарч үүдний зүг гуйван арай ядан явав. Катрин хойноос нь дагахад Шаваль аль байдгаараа эрсэлж зогсож:

	— Үгүй хө! Үгүй! Нэгэнт чи Этьенийг шилж сонгож авснаас хойш түүнтэйгээ хамт унт, өөдгүй банзал минь! Хэрэв чи амьд байхыг хүсэж байгаа бол чиний хөл манайд гишгэх хэрэггүй гэж муухайгаар уурлаж харааж загнав. 

	Шаваль гарч хаалга чанга хаав. Их галласан халуун тасалгаанд дахин нам гүм болж, зөвхөн зуухны галын намуухан хүнгэнэх дуу сонсогдож байлаа. Шалан дээр унасан сандал хэвтэж, шалны чулуун хавтан дээр цацсан элсэнд бороо шиг асгарсан цусны дуслууд шингэж байлаа. 

	 

	 


IV

	 

	Этьен, Катрин хоёр Раснерынхаас гараад удтал дуу чимээгүй явав. Гадаа дулаарч эхэлж байсан боловч мөн л хүйтэн хэвээрээ, чийгээс харлаж заваарсан цас хайлаагүй байв. Цайвар өнгөтэй тэнгэрт дүүрэн сар нэвсгэр бараан үүлийг нэвтлэн бүдэгхэн туяаран харагдаж бараан бөөн бөөн үүл өндөрт шуургалж байгаа салхинд хөөгдөж маш хурдан нүүж байхад газарт салхигүй нам гүм, зөвхөн дусаал дусах дуу, дээврээс бөөн бөөн цас аяархан унах чимээ бүдэгхэн сонсогдож байлаа. Явдаг хүн нь зай тавьж өгсөн хүүхэнд Этьен юу гэж хэлэхээ мэдэлгүй гайхаш нь барагдав. Катриныг Рекильярын уурхайд авч очиж, өөрийнхөө далд газарт нууя гэдэг бодол төрснөө энэ бол дэмий хэрэг гэж боджээ. Этьен түүнийг тосгонд эх эцэг дээр нь хүргэж өгье гэж хэлэхэд Катрин татгалзаж үгүй, үгүй яасан ч хамаагүй харин тосгонд эх эцэг дээрээ очихгүй! Эх эцгээ хүний үнэргүйгээр хаясныхаа дараа тэднээс Катрин тусламж яаж гуйж болох билээ! гэж айсан шинжтэй ярив. Хоёулаа дуугүй болж нэг ч үг хэлэлгүйгээр шингэн шавар гол болон хувирсан замаар харсан зүг рүүгээ явж гарав. Эхлээд Ворегийн уурхай руу уруудаж, дараа нь баруун тийшээ эргэж овоолоостой шороо, суваг хоёрын хоорондуур гарсан зөрөг зам руу оров. 

	— Чамд ямар нэгэн газар хоног өнгөрүүлэх хэрэгтэй шүү дээ. Хэрэв надад тасалгаа байдаг сан бол би чамайг тийш нь авч очих сон доо гэж Этьен эцэст нь хэлэв. 

	Ингэж хэлснээ нэг л хачин зовох шиг болж үгээ таслав. Өнгөрсөн үеийн нь бүдүүлэг шунал, сэтгэлийн тэмцэл, тэднийг ойртоход саад болсон ичгэвтэр явдал нь санагджээ. Магадгүй Этьен Катринд сэтгэлтэй байдаг ч байж болох юм. Хэрэв сэтгэлгүй байсан бол дахин хүслэн бадарсан юм шиг юу гэж тэгж догдлох билээ? Гастон-Марийн уурхайд Катринд алгадуулсныг санахад одоо Этьений хорсол хүрэх биш харин хайр хүрдэг болжээ. Катриныг Рекильярын уурхай руу авч очиход тун амархан жирийн хэрэг биз ээ гэж бодож байгаагаа Этьен бас л мэджээ. Тэнд Катриныг эзэмшиж болох биз ээ. 

	— За хэл дээ... Чамайг хаа хүргэж өгөх вэ? Надтай нийлэхээс татгалзаж байгаа болохоор чи намайг тун их үзэн яддаг юм байна гэж Этьен хэлэв. 

	Катрины модон шаахай нь халтирч хоцрон Этьений араас мөрийг нь даган аяархан гэлдэрч Этьений үгний хариуд толгойгоо өндийлгөлгүйгээр:

	— Бурхад дээдэс минь түүнтэй түүнгүй би зовлонтой байна! Ядахдаа чи зовлон надад битгий нэмээч! Чи юу гэж ийм юм гуйж байгаа юм бэ? Одоо би явдаг хүнтэй, чи хүүхэнтэй шүү дээ гэж аяархан хэлэв. 

	Катрин хүүхэн гэж Мукеттаг хэлжээ. Этьенийг Мукеттай явдаг гэж боддог байжээ. Тийм яриа сүүлийн хоёр долоо хоногт бий болжээ. Этьен энэ явдал худал гэж хэлэхэд Рекильярын уурхайн ойролцоо Мукеттай үнсэлцэж байсныг нь санаад толгой сэгсрэв. 

	Этьен зогсож

	— Энэ бүх тэнэг юм ярихын хэрэг бидэнд юу байна? Гомдох хэрэг юу байна! Бид үнэн сэтгэлээсээ хамт амьдарч болно шүү дээ гэж аяархан хэлэхэд Катрин цочисхийж

	— Чи ийм юм бодох хэрэггүй! Чи жаахан алдсан. Чи миний нунжгар туранхайг мэддэг ч болоосой доо. Нүцгэн яс л гэсэн үг. Бас тэгээд нэг хачин муухай болсон хүн! Би хэзээ ч жинхэнэ эмэгтэй хүн болж чадахгүй нь илт хэрэг ээ! гэж хариулав. 

	Катрин цаашид хэдийгээр надад явдаг хүн байгаа боловч бие бялдар ер гүйцэхгүй юм гэж ямар нэгэн гэмт хэрэг үйлдсэн юм шиг өөрийгөө зэмлэж өөрийнхөө байдлын тухай ичиж зоволгүй ярив. Өсөж бойжих нь хоцорч байгаа явдал басамжлагдаж байгаа мэт Катринд санагдаж байдаг ажээ. Өөрт нь охин хэвээрээ байгаа юм шиг эвгүй бодогддог байжээ. Зөвхөн хүүхэд төрүүлж чадах болсон цагт л залуутай зугаалж болно шүү дээ. 

	— Миний муу хонгор минь! гэж Этьен өрөвдөх сэтгэл нь хөдөлж аяархан хэлэв. 

	Тэд овоолоостой шорооны ёроолд сүүдэрт зогсов. Энэ үед хар үүл сарыг халхалж, хоёр залуугийн нүүрийг далдлахад тэдний амьсгаа нийлж олон сарын турш үнсэлцэх гэж хүслэн болсон зовсон уруулууд нь бие биеэ эрж хайв. Гэтэл үүлний цаанаас сар гэнэт мэлсхийхэд цайвар гэрэл туссан хяр дээр Ворегийн уурхайд тавьсан харуулын бараа хөдөлгөөнгүй эгц гозойн зогсож байгаа нь харагдав. Тэд ичиж үнсэлцэж чадсангүй. Энэ эрт үеийн ичилтэнд уур хорсол, учир нь олдохгүй дургүйцэл, нөхөрсөг гүн хайр дурлалын аль алин ч бий ажээ. Тэд шилбээр татсан шавар шалбааг дундуур аяархан алхлан явав. 

	— Шийдэж байх шив дээ? Чи дургүй байна уу? гэж Этьен асуухад

	— Дургүй байна! Эхлээд Шаваль, дараа нь чи, чиний дараа бас бус хүн болох гэж байна. Тийм биз дээ! Тэгэхгүй энэ явдал надад эвгүй байна. Энэ нь ямар ч сонин биш, нэгэнт сонин биш бол хэрэггүй биз дээ? гэв. 

	Тэд нэг ч үг ярилцалгүйгээр зуун алхам газар явжээ. Чи адаглаад хаашаа явж байгаагаа мэдэж байна уу? Агаар ийм байхад чи шөнийн турш гудамжаар явж болохгүй шүү дээ гэж Этьенийг хэлэхэд

	— Шавалийнд очно. Миний нөхөр шүү юм байгаа юм. Тэднийд хонохгүй гээд өөр хаана хонох билээ?

	— Шаваль чамайг үхтэл чинь зодно доо. 

	Катрин хариу үг хэлсэнгүй эрхэнд нь орсон байдалтайгаар дал мөрөө хавчив. Тэгнэ ээ, Шаваль Катриныг зодно. Хэзээ эцнэ тэр цагт л болино. Ямар нэгэн завхай хүүхэн шиг замаар тэнүүчилж явснаас зодохыг нь тэсвэрлэж байсан нь дээр. Катрин алгадуулж сурсан. Бусад хүүхнүүдийн хархүү нар өөрийнхөөс нь дээрдэх юм алга. Хэрэв Шаваль хэзээ нэгэн цагт өөрийг нь гэргий болгон авах юм бол их аз гэж Катрин өөрийгөө тайвшруулдаг байв. 

	Этьен, Катрин хоёр нэг мэдэхэд Монсу руу эргэж явсан байв. Тэд Монсу руу ойртох тусам дуугүй явах нь ихсэв. Тэд бие биеэсээ айсан юм шиг л байв. Катрин Шаваль руу эргэн очиж байгаа нь Этьенд тун их эвгүй байсан боловч түүнийг итгүүлэх үгийг Этьен бодож олохгүй байлаа. Этьений зүрх шимширч байлаа. Катрин Этьентэй амьдарлаа ч гэлээ юу нь дээрдэх вэ дээ. Этьен Катринд юу өгөх вэ? Ядуу зүдүү амьдрал газар доорх хав харанхуйг л өгнө. Хэрэв цэргийн бууны сум толгойг нь оновол өглөө болохыг үзэхгүй болно. Өөр өөртөө оногдсон зовлонг хар толгойгоороо эдэлж зовлон дээр зовлон нэмэхгүй бол дээр ч байж болох юм аа. Этьен доошоо харан тонгойж нэг ч үг хэлэлгүй явсаар Катриныг Монсу хүртэл үдэж явдаг хүнд нь хүргэв. Катрин гол гудамжинд орж ирмэгцээ Шавалийн байдаг байраас гучин алхмын зайтай газар орших агуулахуудын дэргэд Этьенийг зогсоов. 

	— Чи цааш битгий яв. Хэрэв Шаваль чамайг үзвэл дахиад гай гарна. 

	Арван нэгэн цагийн хонх дуугарав. Шавалийн байдаг цайны газар хаалттай байсан боловч цонхны самбарын завсраар гэрэл тусаж байлаа. 

	— Баяртай гэж Катрин шивгэнэв. 

	Катриныг гараа өгөхөд Этьен энэ жижигхэн хүйтэн гарыг нь барьж удаан зогсов. Катрин гараа аяархан салган авч Этьенээс салав. Катрин нэг ч эргэж харалгүй хашааны хаалгандаа тулж очоод оньсыг нь тайлан далд оров. Этьен явсангүй тэнд юу болох бол гэж айн бодож байшингаас нь нүдээ салгалгүй харан тэр байрандаа зогсож байлаа. Зодуулж байгаа эмэгтэй хүний ёолох дуу одоо гарах байх гэж зовж чих тавин чагнаж байв. Байшин урьдынхаа адил харанхуй нам гүм байснаа зөвхөн хоёрдугаар давхарт нэг цонх гэрэлтэж дараа нь онгойв. Түүгээр цухуйж байгаа нарийхан биеийг харж таниад Этьен ойртон очиход:

	— Шаваль ирээгүй л байна. Би хэвтье. Чи яв! Гуйя чамайг гэж Катрин сонсогдохтой үгүйтэй хэлэв. 

	Этьен явав. Улам дулаарч, дээврээс ус ширүүн бороо орж байгаа юм шиг шаагин цутгаж, агаарын тунадас чийг хашаа ханаар, үйлдвэрийн энэ хотхоны харанхуйд муухан харагдаж байгаа бараан барилгаар бөнжийн урсаж байлаа. Этьен буларч ядран, зовуурьтайгаар уйтгарлаж газар доорх хонхортоо очиж нуугдаж алга болох ганцхан юмыг хүсэж Рекильяр руугаа явахыг бодтол маргааш Бельгийн ажилчид Ворегийн уурхайд орох гэж байгаа явдал гэнэт санагджээ. Цэргүүдийн эсрэг хорсол нь буцалж байдаг нөхөд нь харийн орны хүмүүсийг уурхайдаа оруулахгүй гэж эрс шийдсэн нь бодогдож Этьен хайлсан цасанд шавар шалбааг болсон замаар буцаж явав. 

	Этьен овоолоостой шорооны хажуугаар явж байхад сарны гэрэл тод болов. Этьен дээшээ тэнгэр өөд харахад өндөрт үлээх хүчтэй салхинд хөөгдөж байгаа үүл урьдынхаа адил түргэн нүүж байсан боловч нимгэн цайвар өнгөтэй нарийн зурвас болон задарсан байв. Сар булингартай усны долгион шиг үүлийг нэвт туяарч байлаа. Сэмжин үүл агшин зуур халхлан өнгөрөхөд сар дахин хуучин байдалдаа орж мэлтийв. 

	Этьен сарны гэгээн гэрлийг сонирхож байгаад доошоо хартал овоолоостой шорооны орой дээрх юм нүдэнд нь тулгарав. Харуул хүйтэнд даарч биеэ дулаацуулах гэж Маршьений зүг хорин тав алхаад эргэж Монсугийн зүг мөн тийм газар алхаж урагшаа хойшоо холхиж байв. Цэлмэг тэнгэрт тод харагдаж байгаа цэргийн хар дүрс дээр жад гялалзаж байх нь харагдаж байлаа. Гэвч Этьен харуулыг сонирхсонгүй харин өвгөн Үхэшгүйн шөнө хоргоддог холгүй орших пингийн цаана нуугдаж байгаа өөр дүрсийг сонирхов. Олз руу гэтэж яваа энэ араатан, хөдөлж байгаа сүүдэр Жанлен гэдгийг Этьен дорхноо шууд мэджээ. Энэ нь Жанленыг ийн өндөр, ясгүй юм шиг, гулжгар, өмхий хүрэн шиг нарийхан бие мөн байв. Харуул түүнийг ажиглахгүй байв. Жанлен цэргийн хүнийг үзэн ядаж, зэвсэг өгч хүн ал гэж илгээсэн энэ алуурчдаас уурхай хэзээ нэг хагацах бол доо гэж дандаа асууж байдаг байсан болохоор энэ өөдгүй амьтан тэр цэргээр ямар нэгэн хорсолтой тоглоом хийх гэж байгаа нь эргэлзээгүй байв. 

	Жанленыг ямар нэгэн тэнэг юм гаргах вий гэж Этьен түүнийг дуудмаар бодогдов. Сар үүлний цаагуур орохын өмнө Жанлен үсрэх гэж хамаг биеэ хурааж бэлтгэж байхыг Этьен харав. Гэтэл сар дахин гийгүүлсэн учраас Жанлен бэлдсэн тэр хэвээрээ хөдөлгөөнгүй зогсож байлаа. Харуулын цэрэг алхаж пин хүрээд огцом эргэж буцаж явж байв. Үүл сар халхлахад Жанлен гэнэт зэрлэг муур шиг хол үсрэн цэргийн мөрнөөс барьж аваад хоолой руу нь том хутга шааж орхив. Морины хялгастай зах нь даагдахгүй болохоор нь Жанлен хутганыхаа ишээс хоёр гараараа барьж бүх биеэрээ дүүжигнэн даржээ. Жанленд шувууны фермийн хашааны гадна талаас барьж авсан тахиагаа алах явдал олонтоо тохиолджээ. Энэ явдал агшин зуур болж, шөнийн нам гүмд богинохон зүйвэрлэх дуу гарч, газар унасан бууны чимээ төмөр шиг хангинах нь сонсогдов. Сар дахин мэлтийв. 

	Этьен мэгдэрч нүдээ бүлтийлгэн байрандаа хөдөлгөөнгүй зогссоор байв. Хашхирах гэхэд дуу нь гарсангүй. Овоолоостой шорооны хяр дээр хэн ч байсангүй. Түргэн нүүж байгаа үүлний өнгөнд ямар ч сүүдэр харагдсангүй. Этьен ташуу өөд гүйж хоёр гараа алдлаад гэдрэгээ харан үхсэн хүний дэргэд Жанлен дөрвөн хөллөж байхыг харав. Сарны тод гэрэлд алагдсан хүний улаан өмд, саарал шинель цасан дээр тод харагдаж байлаа. Нэг ч дусал цус гоожсонгүй. Ишийг нь тултал шаасан хутга хоолойд нь зоолттой хэвээрээ байв. 

	Уур нь хүрч ухаан алдсан Этьен яргачныг шааж хүүрийн хажуу талд газар дээр унагаагаад

	— Яагаад чи ийм юм хийж байгаа юм? гэж сандран асуув. 

	Жанлен өндийн туранхай нуруугаа муур шиг хүгдийлгэн дөрвөн хөллөж мөлхөв. Гэмт хэрэг үйлдсэн Жанленыг ийн хамаг бие нь чичрэн, догдолсноос болж ногоон нүд нь гялалзаж, дэлдгэр чих нь улайн еэвгэр эрүү нь хавчганаж хамаг нүүр нь шазав татав хийв. 

	— Өөдгүй муу новш чи яагаад ингэж байгаа юм бэ?

	— Өөрөө мэдэхгүй байна. Ингэмээр санагдлаа. 

	Жанлен ийм юм хэлээд өөр юу ч хэлсэнгүй. Жанлен хүн алах юм сан гэж гурван өдрийн турш толгойгоо өвдтөл боджээ. Энэ муухай цэргүүдийг алахаасаа зовохын хэрэг ч юу байх билээ дээ? Энэ цэргүүд уурхайчдын тайван байдлыг алдагдуулж юу гэж энд ирсэн юм бэ? Ойд болсон хурал дээр цуурайтаж байсан галзуурсан юм шиг үг, эвдэж бусниулж алж талахыг уриалсан уриалгаас Жанлен тав зургаан үг тогтоож түүнийгээ хувьсгал гаргаж тоглож байгаа хүүхэд шиг үргэлж давтан явдаг байжээ. Жанлен өөр юу ч мэддэггүй, түүнийг хэн ч өдөөн хатгаагүй байжээ. Жанленд хүн алах хүслэн тариачны тарианы талбайгаас сонгино хулгай хийх хүслэн гэнэт ордгийн нь нэгэн адил аяндаа төржээ. 

	Хүүхдийн сэтгэлд үүссэн гэмт хэргийн нууц эхлэлтэд Этьен айж Жанленыг ухаангүй араатан шиг өшиглөн хөөв. Харуулын цэргийн үхэхдээ хашхирсан дуу харуулын байранд сонсогдсон байж магадгүй гэж айж, үүлний цаанаас сар гарах тутамд Этьен Ворегийн уурхайн зүг рүү харж байлаа. Гэвч тэнд юу ч хөдөлж харагдахгүй болохоор нь тонгойн цэргийн аажмаар хөрж байгаа гарыг тэмтрэн үзэж шинелийн доор цохихгүй байгаа зүрхийг нь чагнав. Хутганы үзүүр харагдахгүй байсан боловч ясан ишийн дээр нь хар үсгээр бичсэн «Дурлал» гэсэн энгийн үг танигдаж байв. 

	Этьен алагдсан цэргийн нүүр лүү харж нэг өглөө эрт танилцсан саяхан цэрэгт ирсэн залуу цэрэг Жюль мөн болохыг танив. Цайвар үстэй барзгар нүүртэй амгалан янзын энэ залууг хараад тун их харамсав. Цэнхэр нүд нь тэнгэр лүү цавчилгүй ширтэн бүлтийн харж байв. Төрсөн нутгаа алсад хайж байхдаа яг л ингэж харж байжээ. Энэ үхсэн хүний тэр үед дүрслэн бодож байсан нарлаг Плогоф нутаг нь хаа байдаг юм бол доо? Холын хол байх ёстой. Энэ шөнө тэнд тэнгис давлаж байгаа даа. Өндөрт салхи хүчтэй шуурч байхыг бодоход чулуулаг цөл газарт шуурч байж ч болох юм. Байшингийнхаа босгоны дэргэд эх эмэгтэй дүү хоёр нь зогсож байгаа даа. Салхи хоёулынх нь малгайг унагаах гэхэд тэд барьж тогтоон хэдийгээр хэдэн лье газрын зайтай алс газар оршиж байгаа боловч «энэ залуу» юу хийж байгааг харах гэсэн юм шиг алсад мөн ширтэж байж болох юм. Одоо тэд үүрд хүлээхээс өөр аргагүй болжээ. Баячуулаас болж ядуучууд бие биеэ ална гэдэг чинь яасан ч аюултай юм дээ. 

	Хүүрийг нэг тийш нь зайлуулах хэрэгтэй байв. Этьен эхлээд үхсэн хүнийг сувагт хаяна гэж бодсон боловч тэндээс зайлшгүй олно гэж бодож болив. Этьен айж сандран яадаг билээ гэж толгойгоо зовоов. Минут ч бол чухал байжээ. Хэрэв Рекильяр хүртэл үхсэн хүнийг авч очиж чадах юм бол тэнд мөнхөд оршуулж болно гэдэг бодол гэнэт төрөн, 

	— Нааш ир гэж Этьен Жанленыг дуудахад

	Жанлен ирэхгүй айж

	— Очихгүй, чи намайг зодно. Тэгээд бас ч надад ажил бий гэж гуншгинав. 

	Жанлен Ворегийн уурхайн бэхэлгээний хураалгатай модны хоорондох нүхэнд далд газар Бебер Лидия хоёртой уулзахаар болзсон байжээ. Бельгичүүдтэй барилцаж авах газар дээр бэлэн байхын тулд гэрээсээ оргож тэнд хонохоор бэлтгэжээ. Хэрэв Бельгичүүдийг уурхайд орох гэх юм бол чулуу нүүлгэж ясыг нь хугалах ёстой байжээ. 

	— Жанлен нааш ир. Ир. Хэрэв ирэхгүй бол цэрэг дуудаж толгойг чинь авхуулна шүү гэж Этьен давтан хэлэв.

	Жанлен эцэст арай гэж нэг очиход Этьен цус гаргахгүй бөглөж байсан хутгыг сугалалгүйгээр нусныхаа алчуурыг сайн мушгиж байгаад алагдсан цэргийн хоолойг сайн боосон байв. Цас хайлсан байсан болохоор газарт ямар ч цусан дусал, тулалдааны ямар нэгэн ул мөр үлдэх ёсгүй байв. 

	— Хөлөөс нь барь!

	Жанлен үхсэн цэргийн хөлөөс авч Этьен бууг нь үүрээд үхсэн цэргийн сугаар нь тэврэн чулуу нураахгүйг хичээн овоолоостой шорооны ташуу руу хоёулаа тун аяархан буув. Аз болоход сар үүлний цаагуур оржээ. Харин тэднийг сувгийн эргээр явж байхад сар мэлтийн газрыг тод гэрлээрээ гийгүүлэв. Харуулын байраас тэднийг ажиглаагүй нь тун завшаантай хэрэг болжээ. Тэд яарч сандарч, гарт нь санжганаж байгаа хүүр тэдэнд саад болж байснаас арав алхах тутамд түүнийг газарт тавин амарч байв. Рекильярын уурхайн замын өнцөгт цэргийн хөлийн чимээ сонсоод дотор нь хүйтэн оргиж хашааны цаагуур арай ядан орж, явж байгаа эргүүлээс нуугдаж амжив. Цаашид сэлгүүцэж яваа нэг хүнтэй дайралдсан боловч тэр нь шал согтуу байсан учир тэднийг ажиглахгүй, хараал хэлж, үглэсээр хажуугаар нь өнгөрөөд явжээ. Хаягдсан уурхайд ирэхэд хоёулаа хөлөрч амьсгаадан догдолсноос болж шүдээ хавиран чичирч байв. 

	Алагдсан хүнийг бэлтгэл ам нүхний шатаар оруулахад амаргүй гэдгийг Этьен урьдаас мэдэж байсан боловч энэ нь ёстой нэг зовлонтой ажил байв. Шат нь хугарсан эхний хоёр тавцанг өнгөрөхийн тулд Жанлен дээр нь зогсож байгаад хүүрийг доош нь болгоомжтой буулгаж, Этьен доор нь бутны үндэснээс дүүжигнэж байж тосож авч ингэж ажлаа эхэлжээ. Дараа нь шат бүр дээр үүнийг давтан хийхээс өөр аргагүй болж Этьен эхлээд доошоо бууж доошоо гулган орж ирж байгаа хүүрийг тосон авч байв. Гучин шат өнгөрч хоёр зуун арван метр гүнд орох ёстой байлаа. Энэ хооронд алагдсан хүн дээрээс нь үргэлж унаж байхыг Этьен мэдэрч байв. Буу нь Этьений нурууг нүдэж байв. Асаах хэрэг юу байгаа юм бэ? гэдэс шиг нарийхан хонгилд гэрэл саад болохоос нэмэр болохгүй гээд харамч хүн шиг хайрлаж байдаг лааны хугархайг авч ирж асаахыг Жанленд Этьен зөвшөөрсөнгүй. Харин уурхайн хашаанд орж ирмэгцээ ядарч амьсгаадсан Этьен хүүг гэрэл авч ирүүлэхээр явуулав. Этьен өөрөө хүүрийн дэргэд явган сууж харанхуйд хүлээж байхдаа цээж дотроо булгилан цохилж байгаа зүрхээ чагнаж байлаа. Жанленыг лааны асаасан ёзоортой эргэж ирмэгц түүнээс энэ хуучин бүх хонгилоор том хүн шургаж орохын аргагүй тийм нүх сүвээр хүртэл орж үзсэн байсан болохоор зөвлөгөө авав. Тэд цаашаа хөдөлж эвдэрсэн хонгилын төвөгтэй замаар үхсэн хүнийг километр хэртэй газар зөөв. Эцэст намхан хөндлөн нүхэнд хүрч ялзарсан тулгуур мод түшсэн нурж байгаа дээвэр доогуур мөлхөн явцгаав. Урт хайрцагтай адил энэ хөндлөн нүхэнд үйлтэй шинэ цэргийг авсанд хийж байгаа юм шиг тавьж хажууд нь бууг нь зэрэгцүүлэн тавиад хэдийгээр өөрсдөө тэнд үүрд хоцорч болох аюултай байсан боловч тулгуур модыг бүрмөсөн хугалах гэж хөлөөрөө аль байдгаараа өшиглөж гарав. Тэр дорхноо дээвэр нь гав гарахад тэд арай ядан гарч амжив. Этьен тэсэлгүй эргэж харахад том чулуунд дарагдсан дээвэр доошоо суун суусаар үхэж хөдөлгөөнгүй болсон биеийг няц дарав. Ингэж нирхийтэл нурж шорооноос өөр юу ч харагдахгүй болжээ. 

	Хулгайчийнхаа агуйд буцаж ирэн эцэж ядарсан Жанлен булангийн өвсөн дээр сунаж хэвтээд нүдээ анин:

	— Ээ, яадаг юм! Тэд хүлээж байх болно! Нэг цаг унтаад авъя гэв. 

	Этьен тун ялимгүй ёзоор болсон лаагаа үлээв. Этьен ядарч хамаг бие нь өвдөж байсан боловч толгойд нь зовлонтой юм бодогдож муухай юм дүрслэгдэх шиг санагдан алхаар цохиж байгаа юм шиг лугшиж байсан учраас унтаж чадахгүй байв. Түдэлгүй янз бүрийн бодол дотроос өөрийг нь сүрхий тарчилгасан ганц бодол үлдэж бэртсэн Шавалийг эрхэндээ орсон байхад би яагаад алсангүй вэ? Энэ хүүхэд тэр цэргийн тухай юу ч мэдэхгүй тэр ч байтугай нэрийг нь мэдэхгүй байж яагаад алав аа? гэдэг асуултыг үргэлжид өөртөө тавьсан боловч хариулж чадахгүй байв. Энэ хэрэг явдал түүний үзэл санааг хувьсгалаар хүчирхийлэх, «Алах зоригтой байх хэрэгтэй, гэхдээ алах эрхтэй байх хэрэгтэй» гэдэг зүгт хандуулжээ. Гэвч Этьен өөрөө хулчгар хүн биш байгаа биз дээ? Өвсөн дотор шургасан Жанлен хүн алсандаа согтсон юм шиг гэнэт чанга хурхирч гарав. Энэ хурхиралтыг сонсож Жанлентай ойр байна аа гэж бодохоос Этьенд эвгүй зэвүүн санагдаж тун зовлонтой байв. Этьен айснаас болж гэнэт цочиж, хамаг бие нь чичрэв. Нүүрээр нь хүйтэн салхи сэвэлзэж дараа нь газрын гүнээс юм сэрчигнэж яраглан зүйвэрлэх дуу сонсогдох шиг болжээ. Нурсан шороон доор буутайгаа хамт хэвтэж байгаа залуу цэргийн дүр нүдний нь өмнө харагдах шиг болоход нуруу, хүзүү нь хүйтэн оргиж, толгойных нь үс арзасхийв. Энэ чинь юу болж байна аа? Хүмүүс уурхайгаа нэг шуугих шиг болдог чинь юу билээ? Мөн ч хачин юм байна даа! гэж санагдан яах аргаа алдаж лаагаа асаан түүний бүдэг гэрэлд эргэн тойрон юу ч харагдахгүй байхад сая нэг тайвшрав. 

	Арван таван минут өнгөрөхөд Этьен лааны асаж байгаа гэрэл рүү ширтэн мөн л юм бодсоор, дотор нь мөн л зовлонтой эргэж хургасаар байв. Дараа нь лааны гол часхийн дуугарч унан харанхуй болов. Этьен дахин эвгүйтэж Жанленыг чанга хурхируулахгүйн тулд өвдтөл нь цохиод авмаар байв. Этьен энэ хүүтэй хамт тэсэж байхын аргагүй болж эрүүл агаар амьсгалъя гэж бодон хонгилоор яаран гүйж, шатаар авирч явахад нь нэг юмны сүүдэр хойноос нь мөрдөн хөөж амьсгаадан байх шиг санагджээ. 

	Этьен Рекильярын уурхайн балгасан дунд дээшээ гарч ирээд цээж дүүрэн амьсгалав. Хэрэв Этьен зүрхэлж хүн алж чаддаггүй бол өөрөө үхэх хэрэгтэй хэмээн үхэх тухай урьд нь бодогдож байсан бодол дахин сэргэж, сүүлчийн ганц найдвар болон толгойд нь хоногшив. Хувьсгалын төлөө зоригтойгоор үхэх юм бол бүх хэрэг гүйцлээ. Тэгэх юм бол өөрийнхөө үйлдсэн сайн муу бүх хэргийн үнийг төлж өөр юу ч бодох хэрэггүй болно! Хэрэв нөхөд нь Боринажаас авч ирсэн хүмүүс рүү дайрах юм бол Этьен хамгийн түрүүчийн эгнээнд явж ад болоход алуулах нь гарцаагүй хэрэг ээ. Ингэж бодоод Этьен Ворегийн уурхай руу эргэн очиж түүний ойролцоо зоригтой алхлан тэнүүчилж гарав. Шөнийн хоёр цаг болоход уурхайг хамгаалж байгаа харуул байрласан мастерын өрөөнөөс чанга чанга ярилцах дуу сонсогдож байв. Харуул алга болоход цэргүүд сандарч ахмадыгаа сэрээн газар дээр нь сайн судалсны дараагаар харуулын цэргийг оргосон гэж үзжээ. Этьен харанхуйд нуугдаж байхдаа алагдсан шинэ цэрэг энэ ахмадын тухай ярьж түүнийг «Ахмад-бүгд найрамдах төрийн талын хүн» гэж хаангүй төрийг баримталсан хүн хэмээн нэрлэж байсныг нь санав. Ахмадыг ятгаж итгүүлэн ард түмний талд гэнэт элсүүлэхийг хэн мэдэх вэ. Цэргийн отряд бууныхаа амыг уруу нь харуулан босох юм бол хөрөнгөтнийг бут цохихын дохио болж өгнөө. Этьен шинэ мөрөөдөлдөө автагдаж үхэх тухай санахаа болив. Мөрийг нь шиврэн норгож байгаа зэвүүн чийгт даарч, наалтан гадсан шаварт зогсон олон цаг өнгөрүүлэхдээ ялж бас магадгүй гэдэг сүрхий найдвар Этьенд төржээ. 

	Этьен Бельгичүүдийг өглөөний таван цаг хүртэл хүлээгээд компанийнхан Бельгичүүдийг үдэш авч ирэн тэднийг уурхайд хонуулж яаж залилсныг мэдэв. Уурхайд хүмүүс орцгоож эхлэхэд Хоёр зуун дөч тосгоноос тагнуулаар илгээсэн хэд хэдэн хүмүүс алмайрч зохих цагт нь нөхдөдөө мэдэгдэж чадсангүй эздийн хийсэн заль мэхний тухай тосгоныхонд Этьен өөрөө мэдэгдэв. Ажилчид уурхай руу гүйцгээхэд Этьен овоолоостой шорооны цаад талд сувгийн эрэг дээр хүлээж байв. Зургаан цаг болж шөнийн тэнгэр цайвартав. Нарны туяа ягааран гийж байх үед нөмрөгөө дээш шууж туранхай хонгоо гаргасан Ранвье лам хар шороон замын тойрог дээр гарч ирэв. Ранвье даваа гараг бүрд Ворегийн ойролцоо дуганд өглөөний мөргөлд үйлчлэхээр явдаг байжээ. 

	— Сайн байна уу найз минь гэж Этьенийг гялалзсан нүдээрээ харангуутаа чанга хэлэв. 

	Гэвч Этьен хариу дуугарсангүй. Алсад Ворегийн уурхайн гүүрний тулгуурын хоорондуур эмэгтэй хүн явж байхыг Этьен харан Катрин мөн болохыг танин түүн рүү гүйв. 

	Катрин яг шөнө дундаас эхлэн дулаанд гэссэн замаар тэнүүчилжээ. Шаваль гэртээ эргэж очингуутаа Катриныг алгадаж орноос нь босгон одоохон зайл, хаалга байна, үүгээр гар, хэрэв гарахгүй бол цонхоор чулуудна гэж хашхирчээ. Катрин уй гашуутай орилж, хөх няц болтлоо зодуулан хувцсаа ч бүрэн өмсөж чадалгүй шатаар доошоо буухад Шаваль түүнийг эцсийн удаа өшиглөж гудамжинд гаргажээ. Ингэж гэнэт салсандаа Катрин мэгдэрч, модон сандал дээр суун цонх руу үргэлжид харж Шаваль буцааж дуудах байх гэж хүлээсээр байв. Уг нь Шаваль Катриныг бүрмөсөн хөөх ёсгүй билээ. Шаваль хүлээн зогсож ганцаараа хаягдсан хоргодох оронгүй, очих айлгүй Катриныг чичирч байхыг хармагцаа өрөөндөө ор гэж хэлэх ёстой. 

	Катрин хоёр цаг хөдлөлгүй сууж гудамжинд хаягдсан нохой шиг бээрээд эцэст арга ядан босож замаар тэнүүчилжээ. Катрин Монсугаас гарч яван дараа нь эргэж ирсэн боловч явган хүний зам дээрээс Шавалийг дуудаж ч зүрхэлсэнгүй, айгаад хаалгыг нь цохиж ч чадсангүй аргаа баран буцаж их зам руу гараад эх эцгийнхээ байдаг тосгоны зүг өвөн төвөн засмал замаар алхалжээ. Харин гэрийнхээ хашааны явган хаалга дээр тулж ирмэгцээ гэнэт ичиж зовон хэдийгээр айлуудын өлсгөлөн хүмүүс цонхныхоо самбарыг хаагаад нойртоо дарагдан унтаж байсан боловч ямар нэгэн хүн таньчих вий гэж айн жижигхэн цэцэрлэгийг даган буцаж гүйжээ. Дараа нь завхай хүүхэн гэж бодоод Маршьены янхны газар хүргүүлж орхих вий гэж Катрин чимээ бүрээс айн тэнүүчилсээр байжээ. Энэ аюултай аймшигтай юмны тухай бодоход эвгүй оргидог байв. Ийм муухай бодол хоёр сарын турш Катринаас салсангүй. Катрин Ворегийн уурхайд хоёр удаа ойртож ирсэн боловч цэргийн харуулын байраас сонсогдож байгаа хангинасан эв хавгүй дуунаас айж, хойноос хөөж байна уу, үгүй юү гэж түргэн түргэн эргэж харан амьсгаадан зугтааж зайлжээ. Рекильярын уурхайн зам дээр согтуу эрэгтэйчүүд олон хэвээрээ байсан боловч Катрин хэдхэн цагийн өмнө хөөж зайлуулсан Этьентэй дайралдах болов уу гэж далдуур горьдон тэр замаар явав. 

	Шаваль өглөө уурхайд ажилдаа эргэж орох ёстой байжээ. Үүнийг санамагцаа хэдийгээр Шавальтай яриад ашиггүй, тэдний хоорондох бүх юм дууссан гэж Катрин мэдэж байсан боловч тийшээ татагдаж байв. Жан-Бартад нүүрс ухахаа больсон байжээ. Ворегийн уурхай руу Катриныг хэрэв «орох» юм бол багалзуурыг чинь шахаж ална! гэж Шаваль айлгасан учир Ворегийн уурхай руу явах аргагүй байв. Шаваль өөрийнхөө тухай дэмий юм ярьж, нэрээ муутгана гэж айсан болохоор Катриныг Ворегийн уурхайд орохыг хоригложээ. Ингэхлээр юу хийдэг билээ? Хаа очдог билээ? Өлсөж үхдэг хэрэг үү? Өөр нэг тийш явж эрэгтэйчүүдийн бүдүүлэг тулгалтад буулт хийдэг хэрэг үү? Катрин хөлөө арай ядан зөөж овон товонд таварцаглан шавар шавхай болсон замаар бүсэлхий хүртэл шавар үсэрсэн ус тогтсон хонхор цонхрыг даган гэлдэрсээр л байв. Катрин чулуун дээр түр сууж амрахыг ч бодолгүйгээр цаашаа явсаар л байжээ. Арай гэж нэг гэгээ оржээ. Катрин болгоомжилж овоолоостой шороог дагаж дөт замаар явж байгаа Шавалийн барааг таньж дараа нь хураалгатай бэхэлгээний модон дотор өөрсдөдөө зассан нууц байраасаа харж байгаа Лидия Бебер хоёрыг ажиглав. Жанлен өөрийгөө хүлээж бай гэж тушаасан болохоор тэд зүрхэлж гэртээ харьж чадалгүй бүх шөнийг тэнд харуулдан өнгөрүүлжээ. Жанлен хүн алсныхаа дараа Рекильярын уурхайд согтуу хүн шиг балайран унтаж байхад энэ хоёр хүүхэд гудамжинд дааран биеэ бүлээцүүлэхийн тулд бие бие рүүгээ шигдэж байжээ. Салхи тулгуур моднуудын хоорондох завсраар исгэрэн үлээж хоёр хүүхэд цагариглан хэвтэж байв. Тэд мод огтолдог хүмүүсийн хаясан овоохойд байгаа юм шиг байжээ. Жанлен зодож зовоодог учраас зовлонтой байдгийг Лидия зүрхлэн ярьж чаддаггүй, Бебер ч гэсэн хацраа хавдталаа алгадуулсан болохоор даргадаа гомдол гаргаж зүрхэлдэггүй байжээ. Үнэндээ Жанлен тэднийг тун их гомдоож ясаа хэмхчүүлж болохоор хулгай хийлгэхээр тэднийг илгээж олзыг нь өөртөө хураан аван тэдэнтэй хуваалцахыг боддоггүй байв. Тэдний дургүйцэл зүрхэндээ багтахаа байж, хэдийгээр Жанлен хатуугаар хориглож үзэгдэхгүй очиж байж алгадна шүү гэж айлгаж байсан боловч түүнийг хэрэгсэлгүйгээр бие биеэ ухасхийн тэврэн авчээ. Ингэлээ гээд тэд шийтгүүлсэнгүй болохоор ямар нэгэн өөдгүй юм бодолгүйгээр зөвхөн сэмээрхэн үнсэлдсээр байв. Урт удаан хугацаагаар хавчигдсан бүх дурлалаа, тарчилж байсан зүрхнийхээ хайр халамж уян хатныг энэ үнсэлтээр илэрхийлэв. Тэд шөнийн турш бие биеэ бүлээцүүлж, шарсан өндөг идэж жимсний архи ууж болох хойд Варварын баярын өдөр ч үзээгүй тийм жаргалыг харанхуй нүхэн дотроо эдэлжээ. 

	Цэргийн бүрээ гэнэт тасхийхэд Катрин цочиж овоолоостой модон дээр гарч уурхай хамгаалж байгаа цэргүүд буугаа барин жагссан байхыг харав. Этьен хаалга руу гүйж, Лидия Бебер хоёр нууц байраасаа үсрэн гарав. 

	Алсад тосгоноос буусан замаар эрэгтэй эмэгтэй хүмүүс чихцэлдэн гүйж өдрийн хурц гэрэлд тэдний уур хилэн нь бадран гараа гозолзуулах нь тод харагдаж байлаа. 

	Уурхай дээрх барилгын бүх үүдийг хаан, нарийхан шатаар хүлээн авах байр луу орж цаашид мастеруудын өрөө, хувцас солих газар луу дамжиж болох онгорхой ганц үүдийг хөлийнхөө хооронд буугаа гозойлгон жагссан жаран цэрэг хаажээ. Ахмад отрядаа араас нь дайруулахгүй гэж тоосгон ханын дэргэд хоёр эгнүүлэн жагсаасан байв. 

	Тосгоноос гүйж ирсэн уурхайчид эхлээд цэргүүдээс нэлээд зайдуу зогсов. Тэд гучин хүн байх бөгөөд хоорондоо ярилцаж, холбоогүй хорссон үгс хашхиралдаж байв. Маэгийн гэргий засаж янзлаагүй үсээ алчуураар шалавхан халхлаад нойрссон Эстеллыг гартаа тэврэн хамгийн түрүүнд гүйн ирж хорсол нь буцлан

	— Хэнийг ч оруулж, хэнийг ч гаргаж болохгүй! Бид тэднийг бүгдийг нь барьж авна гэж үргэлжлүүлэн хашхирч байв. 

	Маэ гэргийнхээ шаардлагыг зөвшөөрч байв. Гэтэл яг энэ үед Рекильяраас морь маллагч Мук ирэхэд түүнийг барьж аван бас оруулахгүй хориглов. Мук тавиулах гэж оролдон морьдод овьёос өгөх хэрэгтэй. Морьдын хэрэг явдал хувьсгалд хамаагүй шүү дээ. Үүнээс гадна морьдын жүчээнд нэг морь үхсэн түүнийг дээш нь гаргах гэж намайг хүлээж байгаа гэж хашхирав. Этьен морь маллагч өвгөнийг суллан тавихад цэргүүд түүнийг хүлээн авах өрөө рүү оруулан чингэлэгт оруулав. Арван таван минутын дараа ажил хаягчдын тоо аажмаар нэмэгдэж аюултай болсон үед хүлээн авах байрны доод давхрын хаалга цэлийн онгойж түүн дотроос хүмүүс үхсэн морь чирсээр гарч ирэв. Тэд олсон торонд ороосон өрөвдмөөр хүүрийг чирч гарч ирэхэд хайлсан цаснаас тогтсон хашаа доторх шалбааг руу хаяв. Уурхайчдын сэтгэл их догдолсон учир тэдэнд саад хийхийг бодсонгүй, тэд хүлээн авах байр луу эргэн орж үүдийг нь дахин халхлан зогсов. Үхсэн морийг бүгдээрээ таньж, хөшсөн хүзүү нь нугарч толгой нь бөөрөндөө наалдан хэвтэж байхыг өрөвдөн харж

	— Энэ Бүрээч мөн байна, Зөв Бүрээч байна! Бүрээч! гэж ярилцах дуу сонсогдож байлаа. 

	Үнэндээ энэ нь Бүрээч гэдэг нэртэй морь байжээ. Хөөрхий амьтныг уурхайд оруулснаас хойш тэнд дасаж байршиж чадахгүй үргэлж уйтгартай өнгө зүс муутай хашин хойрго, нарны гэрлээ санаж бодож байгаа юм шиг байдаг байжээ. Уурхайд удсан Дайчин гэдэг нэртэй морь арван жилийн туршид олж авсан хүлцэнгүй байдлынхаа хагасыг Бүрээчид шилжүүлж өгөхийг хичээн түүнийг толгойгоороо нөхөрсгөөр үрэн хүзүүгээ маажилцах зэрэг элдвээр аргадах байдал үзүүлэхэд огт тус болдоггүй харин ч тэр морины уйтгар нь улам нэмэгдэж байжээ. Бүрээч харанхуйд хөгширч байгаа зовлон нэгтэй нөхрийнхөө тайвшруулахыг хүлээж авахгүй, хамаг бие нь арзас хийдэг байжээ. Тэд налуу хонгилд дайралдаж зөрлөг дээр зогсох бүрдээ үүрсэх нь өнгөрсөн үеэ хөгшин морь санахгүй, залуу морь мартаж чадахгүй байгаагаа бие биедээ үглэж байгаа мэт ажээ. Жүчээндээ тэд тэжээл өгөх сараалжны дэргэд нэг бол толгойгоо унжуулан үгүй бол бие биеэ халуун шуугьсан амьсгаагаараа үлээж зэрэгцэн зогсож ногоон нуга, цайвар зам, алтан шаргал туяа, хязгааргүй уудам талыг гийгүүлдэг нарны гэрлийн тухай мөрөөдлөө ярилцаж байгаа мэт байдаг байв. Бүрээчийг хүйтэн хөлс нь асгарч сүрэл дэвсгэр дээр үхэж байхад Дайчин түүнийг цөхөрсөн байдалтай үнэрлэж үүрсэх нь уйлж байгаатай адил байжээ. Бүрээчийн бие хөрж байхыг дайчин мэдэрч байв. Дайчины амьдралын сүүлчийн баяр баясгалан болох алс газар дээрээс бууж ирсэн бөгөөд нас дээр гарсан өөрт нь эргэж буцалтгүй залуу нас, чөлөөт агаарыг санагдуулсан сайхан үнэр ханхалсан найзаас нь уурхай салгажээ. Бүрээч хөдлөхгүй болсныг ажигламагцаа хөөрхий Дайчин айж янцгаан уяагаа тасалжээ. 

	Морь нэг л барагтай байна гэдгийг ахлах мастерт Муке долоо хоногийн өмнө мэдэгджээ. Гэвч тийм үед өвчтэй морины талаар хэн санаа зовох билээ дээ? Дарга дээдэс, морь дээш гаргахыг дургүйцдэг байжээ. Гэвч Бүрээчийг дээш нь гаргахаас өөр аргагүй болжээ. Өмнө нь Муке хоёр хүний тусламжтайгаар Бүрээчийг бүтэн цагийн турш олсоор баглаж хүлэв. Дараа нь чирч уурхайн ам нүхэнд авч ирэхийн тулд Дайчиныг хөллөжээ. Хөгшин морь олмоо шигдтэл татаж нарийхан хонгилоор үхсэн найзаа чирэн удаан алхав. Бүрээчийн бие хананд цохиж чулуу арьсыг нь халцалж байв. Дайчин ядарч толгойгоо санжгануулан турсагаа хуулуулахаар чирэгдэж яваа хүнд хүүр хайрган дээгүүр ширчигнэхийг чагнаж явжээ. Чингэлгийн дэргэд Дайчиныг салгав. Бүрээчийг дээш нь гаргахаар бэлтгэж байхад Дайчин дүнсгэр харцаар ажиглан харж байв. Олсон тороор багласан Бүрээчийн биеийг ус гоожиход зориулан худаг таглан тавьсан сараалжин дээр чирч гарган цахилгаан дүүжингийн доороос тороор нь уяж ачаа ачигч ажлаа дуусмагц уурхайн ам нүхний ажилчин «Мах хүлээн ав!» гэдэг дохио өгөхөд Дайчин толгойгоо өндийлгөн нөхрийгөө харцаараа үджээ. Эхлээд Бүрээчийг дээш нь аяархан явуулсаар гэнэт харанхуйд бараа нь замхран алга болжээ. Чингэлэг дээшээ хөөрч Бүрээч ёроолгүй харанхуйгаас үүрд ангижрахад Дайчин хүзүүгээ гүрдийлгэн зогссоор л байв. Магадгүй адгуусан амьтны богино санаанд газрын хөрсөн дээр байсан урьдынх нь амьдрал дүрслэгдсэн байж болох юм. Гэвч тэр амьдрал бүрмөсөн төгсжээ. Дайчин газар дээр мөн л олсоор хүлэгдэж баглагдсан хүйтэн, өрөвдмөөр хүүр болон гарах учраас тэр амьдралын тухай юу ч мэдэж чадахгүй. Дайчин уурхайн ам нүхээр орж ирсэн алс тал хээр газрын эрүүл агаарыг мэдэрч хөл нь чичирч, гүн амьсгаа аван мансуурсан юм шиг хөлөө зөөж ядан байр руугаа явжээ. 

	Уурхайн хашаа дотор ажилчид үхсэн Бүрээчийг гунигтайгаар харж байв. Нэг эмэгтэй нам дуугаар:

	— Ямар ч гэсэн хүн доошоо орохгүй, дургүйцэх нь арга ч үгүй юм байх даа, гэв. 

	Гэтэл яг энэ үед тосгоноос хүмүүс шинээр үймэлдэж ирэв. Хамгийн түрүүнд Левак, түүний араас гэргий нь, тэднийд байдаг Бутлу хоёр дагаж ирэв. 

	— Боринажаас ирсэн хүн бүхнийг зод! Харийн орны хүмүүс тонил! Тэдэнд үхэл! Үхэл! гээд цөмөөрөө уурхай руу ухасхийхэд Этьен тун ядарч тэднийг зогсоов. Цэргийн отрядыг даргалж яваа хорин найман настай тээнэгэлзсэн царайтай өндөр туранхай ахмад руу Этьен ойртон очиж түүнд ямар нэгэн хэрэг гарах гэж байгааг тайлбарлан түүнийг ажилчдын талд татан оруулахыг оролдов. Ярихдаа үгээ даргад ямар сэтгэгдэл төрүүлж байна гэдгийг ямагт ажиглаж байв. 

	Хэрэг явдлыг ямар ч зорилгогүй аллага таллагд хүргэхийн хэрэг юу байна аа? Шударга ёс ажилчдын талд байх нь эргэлзээгүй хэрэг. Бүх хүмүүс ах дүү шиг байх ёстой. Ярилцаж болно гээд Этьенийг бүгд найрамдах төрийн тухай ярихад ахмад цочсон боловч цэргийн эрс ёсыг хадгалан

	— Тарцгаа! Буу зэвсэг хэрэглэхэд намайг битгий албад! гэж огцом хэлэв. 

	Этьен ахмадтай ярилцах гэж гурав дахин оролдов. Ард нь чихцэлдэж байгаа уурхайчид аймшигтай шуугилдаж байв. Уурхайн захиргааны ноён уурхайд бий гэдэг яриа гарч түүнийг хүзүүгээр нь олсоор дүүжлээд нүүрс малтах газар оруулж өөрөөр нь нүүрс ухуулах хэрэгтэй гэж хашхиралдав. Гэтэл түүнийг уурхайд байна гэдэг яриа худал байжээ. Уурхайд зөвхөн Негрель, ахлах мастер Дансар хоёр байжээ. Түдэлгүй тэр хоёр хүлээн авах байрны цонхоор харагдав. Мастер Дансар Пьероны гэргийтэй хэрүүл шуугиан гаргаж уулзсанаасаа зовж Негрелийн араар нуугдаж байхад инженер Негрель гялалзсан жижигхэн нүдээрээ чихцэлдэж байгаа хүмүүс рүү зоригтойгоор ширвэн харж хүмүүс болон болж байгаа хэрэг явдлыг зэвүүцэн дооглосон байдалтай инээмсэглэв. Хүмүүс дарга нар луу исгэрэн шуугилдахад тэд алга болов. Тэдний байсан газар ганцхан Суварины цайвар толгой л харагдаж байлаа. Суварин яг энэ өдөр түгшүүртэй байжээ. Суварин ажил хаялтын бүх хугацаанд машин жолоодох ажлаа нэг ч өдөр орхисонгүй. Сүүлийн үед нэг ч хүнтэй ярилцахаа больж өөрөөсөө салдаггүй нэг бодлыг байдгаараа лавшруулан бодож байгаа бололтой байдаг байжээ. Түүний гялалзсан нүдний зэвүүн харцанд тэр бодлын нь ган үзүүр гялалзаж байх шиг харагддаг байв. 

	— Тарцгаа! Та нарын үгийг сонсохыг хүсэхгүй байна. Уурхайг хамгаал гэж надад тушаал өгсөн. Би уурхайг хамгаална. Миний хүмүүсийг шахахгүй байх чинь та нарт дээр байх шүү. Хэрэв үг дуулахгүй бол би та нарыг зайлуулж чадна шүү гэж ахмад чанга хашхирав. 

	Цэргийн дарга хэдийгээр эрс байдалтай ярьж байсан боловч дотроо зовж уурхайчид нэмэгдэх тутам нүүр нь цонхийж цайж байлаа. Бага үдийн үед түүнийг солих ёстой байсан боловч тэр хүртэл хүмүүсийг барьж чадахгүй байх гэж айн нэмэгдэл хүч гуйлгахаар нүүрс зөөдөг хүүг Монсу руу явуулжээ. 

	Тарцгаа гэдэг шаардлагын хариуд хүмүүс галзуурсан юм шиг:

	— Гадаадын хүмүүсийг цохь! Бельгичүүдийг цохь! Бид өөрийнхөө нутагт эзэн гэж хашхиралдав. 

	Этьен цөхрөнгөө бараад дуусах хэрэг болж байна! Зөвхөн тулалдаанд орж, үхэх л үлдэж байна гэж бодон ухрав. Этьен нөхдөдөө саад хийхийг болиход чихцэлдэж байсан хүмүүс цэргийн отряд руу дайран оров. Дөрвөн зуун хүн цугларчээ. Тэдэнд туслалцахаар зэргэлдээх тосгонуудаас ажилчид гүйж ирсэн байв. Тэд мөн л нэг адил үг хашхиралдаж байв. Маэ Левак хоёр цэргүүд рүү:

	— Эндээс зайл! Бид та нарын эсрэг ямар ч санаа бодол байхгүй. Зайл! гэж хашхирахад Маэгийн гэргий тосож аван

	— Энэ бол цэргүүд та нарт хамаагүй. Бидний хэрэг явдалд битгий оролц! гэж хашхирав. 

	— Нэвтрэхийн тулд та нарыг амьдаар чинь идэх болж байна уу даа? Та нараас үнэн сэтгэлээсээ гуйж байна. Сүйд болно шүү! гэж Левакийн гэргий улам ч хорсолтойгоор нэмж хэлэв. 

	Чихцэлдсэн хүмүүсийн яг дунд Бебертэй хамт орсон Лидиягийн жингэнэсэн дуу хүртэл хадаж:

	— Шал тэнэг амьтад! Цэргийн нэр гутаасан өөдгүй новшнууд! гэж хашхирч байв. 

	Хэдэн алхмын зайтай зогсож байгаа Катрин энэ шинэ тулалдааныг харж сонсон мэгдэрч байв. Өөдгүй хувь заяа нь Катриныг энд татаж иржээ. Катрин бага зүдэрсэн гэж үү? Ямар нүглээ эдлэхээр минут ч гэсэн амар заяа үздэггүй билээ? Ажил хаягчид ширүүсэж байгааг Катрин өчигдөрхөн огт ойлгохгүй үнэндээ нэг удаа зодууллаа боллоо гэж бодож байсан. Дахин зодоонд оролцож нүдүүлэхийн хэрэг юу байна аа? Этьений дээр цагт гэрт нь оройн цагаар бүгдээрээ цугларч ярилцаж байхад хэлж байсан үг яг энэ үед санаанд нь орж үзэн ядах бодол төржээ. Цэргүүдийн тухай Этьений хэлж байсан үгийн учрыг олох гэж Катрин их хичээж байв. Этьен цэргүүдийг нөхрөө гэж нэрлэн тэд өөрсдөө ард түмний дундаас гарсан, иймээс ард түмэнтэй нийлж ядуучуудыг дарладаг хүмүүсийг эсэргүүцэх ёстой гэж хэлж байжээ. 

	Чихцэлдэж байсан хүмүүс үймэлдэн ярагдаж нэг эмгэн урагш гарч ирсэн нь Түлэнхий эмгэн байлаа. Ясан хэлхээ шиг туранхай аймаар энэ эмгэн хэнхдэг гараа ил гарган түргэн гүйснээс болж буурал үс нь сэгсийж нүүр лүү нь унан харахад нь саад болж байв. 

	— Ээ, муу новшнууд! Би гарахдаа л нэг гарлаа! Турсагаа худалдсан Пьерон намайг байшингийн доод хонгилд хорьж байхгүй юу гэж амьсгаадаж тасалдсан дуугаар хашхираад олон юм ярилгүйгээр цэргүүд рүү шууд дайрч шүдгүй хар ам ангалзуулан

	— Та нар жигшүүрт амьтад! Гичийний гөлөгнүүд! Дарга дээдсийн гутлыг долоодог мөртөө ядуучуудад эр гаргана. Мөн ч таарав аа! Бас тэгээд жад гозойлгосон байхыг нь хараарай гэж харааж загнаж гарав. 

	Бусад хүмүүс түүнтэй нийлж цэргүүдийг үгээр доромжилж гарав. Гэвч зарим нь «Цэргүүд мандтугай! Цэргийн дарга нарыг уурхай руу шид!» гэж хашхирч байв. Гэвч түдэлгүй бүгдээрээ нэгэн дуугаар: «Улаан өмдөтнүүд сөнөтүгэй! Тонил» гэж дөжиртөл хашхиралдав. Ажил хаягчдын талд орох хэрэгтэй гэсэн нөхөрсөг ятгалга, ах дүү бололцох хэрэгтэй гэсэн уриалгыг үг дуугүй, тайван, чулуун царай гарган чагнаж байсан цэргүүд нь хүмүүс учир зүггүй харааж гарахад мөн үг дуугүй зэвүүн байдалтай хэвээрээ байв. Чихцэлдэж байгаа улс улам улам ойртож цэргүүдийг хананд шахаж байхыг ард зогсож байсан ахмад хараад сэлмээ сугалан “Жадаа бэлтгээд” гэж тушаав. Хоёр эгнэж байсан ган жаднууд агаарт гялсхийж хурц үзүүрээ ажил хаягчдын цээж рүү шууд нэгэн зэрэг ярсхийтэл хандуулав. 

	— Ээ, өөдгүй амьтад! гэж Түлэнхий дуу алдаад ухрав. 

	Гэвч хүмүүс жаахан ухаарснаа баатарлаг зүрхтэй үхэхээр бүгдээрээ урагшлав. Эмэгтэйчүүд хамгийн түрүүнд дайрав. Маэгийн гэргий, Левакийн гэргий хоёр

	— Биднийг алъя гэж байна уу? Алцгаа л даа! Бид өөрсдийнхөө эрхийг хамгаалж байна! гэж улайран хашхирав. 

	Левак шархтахаас айлгүйгээр гурван жадыг нэг мөсөн шүүрэн авч хамаг уур хилэн нь бадран галзуурсан юм шиг хүчээр суга татах гэж чангааж дугтарч байгаад тахийлгаж орхив. Бутлу нөхдийг дагаж энд ирсэндээ харамсан, хол зогсож Левакийн чармайлтыг тун тайван харж байлаа. 

	— Та нар чинь яаж орхив? Алцгаа л даа! Сайн хүн болохоо харуулцгаа л даа! Алцгаа л даа! гэж Маэ давтан хэлээд хүрмээ яран дотуур цамцаа урж нүүрсний үйрдэс шигдсэн юм шиг үстэй хэнхдэгээ гарган өөрөө жад руу зүтгэв. Энэ сүрхий зориг тун аюултай байсан учир цэргүүд гэдрэгээ ухарч байв. Урд зогсож байсан нэг цэрэг цээж рүү нь хатгахад Маэ жадны үзүүр лав шааж, хавиргаа хугалаг гэсэн байдалтай

	— Хулчгар минь зориг чинь дутаад байна уу? Бидний цаана арван мянган хүн байна. Биднийг ал, харин дараа нь бас арван мянган хүн алах хэрэгтэй болно доо гэж ухаангүй юм шиг зүтгэж байв. 

	Цэргүүдийн байдал тун эмзэг болов. Тун арга барсан үед зэвсэг хэрэглэх хэрэгтэй гэсэн хатуу тушаал цэргүүд авсан байжээ. Гэтэл өөрсдөө жад руу дайрч тэмүүлээд байна шүү дээ. Эднийг яаж хөөж зайлуулах билээ! Удахгүй хананд тулж ухрах газаргүй болно. Чихцэлдэж байгаа хүмүүс далайн давлагаа шиг няцаахын аргагүй дайрч байна. Гэвч тэдний замыг хааж байгаа отряд зэвсэглэсэн хэдхэн тооны хүмүүс ахмадын товчхон тушаалыг нарийн чанд биелүүлэн туйлбартай зогсож байна. Догдолж нүд нь гялалзан уруул нь чичирч байгаа ахмад үг хэлээр доромжлуулснаас болж цэргүүдээ уурлах вий гэж юу юунаас илүү айж байжээ. Мушгисан шингэн сахалтай туранхай гулзгар нэг бага дарга залуу сандарч нүдээ анивчиж байх шиг байв. Түүний дэргэд ойролцоо зогсож байсан нүүртээ шархтай олон тулалдаанд орж догьтсон ахмад цэрэг Левак жадыг нь сүрэл шиг тахийлгахад царай нь гэнэт хувьсхийв. Тосгоны залууг санагдуулсан шинэ татагдсан бололтой гурав дахь цэрэг өөрийг нь өөдгүй амьтан, ! новш гэж хараахыг сонсоод царай нь улайж байв. Хор малтан дайрч, доромжлох нь үргэлжилж: Цэргүүд рүү нударга зангидан зүхэж, зангаж хамгийн бүдүүлгээр хараан тэднийг алгадсанаас доргүй занаж, зэмлэж, доромжилж байв. Зөвхөн тушаалын хүч, цэргийн сахилга батын хүчээр цэргүүдийг барьж, чулуу шиг царайтай үг дуугүй дүнсийлгэн зогсоож болох байв. 

	Тулалдаан эхлэх нь зайлшгүй мэт болж байтал отрядын арын хаалга гэнэт онгойж төлөв зантай цагдаатай төсөөтэй буурал үстэй өвгөн Ришом мастер гарч ирэн догдолж хамаг бие нь чичирч

	— Ээ, чөтгөр! Ээ, чөтгөр! Ямар тэнэг хэрэг болж байгаа нь энэ билээ. Ийм тэнэг юм гаргаж болохгүй шүү дээ! гэж чанга хашхирав. 

	Ришом цэргүүдийн жад, чихцэлдэж байгаа уурхайчдын хоорондох зай руу дайран орж:

	— Найз нар аа, миний үгийг сонсооч! Би хуучин ажилчин, би та нарын нөхөр байсан, одоо ч нөхөр чинь байгаа гэдгийг та нар мэднэ шүү дээ. Иймээс та нар энэ аягүй хэргийг болих хэрэгтэй! Хэрэв та нартай шударга биш харьцах юм бол би өөрөө дарга дээдэст бүх үнэн явдлыг нүүрэн дээр нь хэлнэ гэдгийг та нарт амлая... Харин одоо үүнээс хэтэрч болохгүй... Янз бүрийн муухай үг хашхирч сайхан залуучуудыг гомдоох хэрэг юу байна аа. Эсгүүл та нар гэдсээ жадаар хүүлүүлэх гээд байгаа юм уу? гэж хашхирав. 

	Түүний үгийг сонсоод хүмүүс тээнэгэлзэж байтал гай болоход дээд талд Негрелийн ёжтой нүүр цонхоор дахин үзэгдэв. Харааж зүхнэ гэж айж биеэ хайрлан өөрийнхөө оронд Ришомыг явуулсан нь эргэлзээгүй болов. Негрель үг хэлэх гэж оролдсон боловч хүмүүс аймаар хашхиралдаад дууг нь сонсогдуулахгүй байсан учир ухрахаас өөр аргагүй болж дал мөрөө хавчин цонхноос зайлав. Энэ үеэс эхлээд өвгөн Ришом өөрийнхөө нэрийн өмнөөс яаж ч ятгаж, яаж ч гуйсан, бүх юм нөхөрсөг ёсоор сайн талаараа явах хэрэгтэй гэж хэчнээн ч ярьсан түүнд итгэсэнгүй, үгэнд нь нэг ч хүн орсонгүй харин түүнийг түлхэж гарав. Гэвч Ришом захдаж

	— Зайлахгүй, та нарыг чөтгөр хуул, би явахгүй! Та нартай хамт толгойгоо цоо цохиулсан нь дээр, нэгэнт та нарыг шал тэнэг болсон байхад би орхиод явж чадахгүй гээд ажилчдын дунд үлдэв. 

	Ришом нөхдийгөө тайвшруулахад туслаач гэж Этьенээс гуйхад Этьен тусалж чадахгүй гэдгээ хүлээн гараа хөдөлгөв. Одоо хожимдсон! Уурхайд авч ирсэн бельгичүүдийг хөөх гэж хамгийн эршүүд таван зуу гаруй хүмүүс цугларчээ. Сонирхож ирсэн хүмүүс холуур зогсож байв. Тэдний дотор болох гэж байгаа тулалдааныг зөвхөн сонирхохоор ирсэн хүмүүс ч байжээ. Хол зогсож байгаа нэг бөөн хүмүүсийн дотор Захарий, Филомена хоёр байв. Тэр хоёр уг гарч байгаа хэргийг сонирхолтой жүжиг үзэж байгаа юм шиг харж байв. Тэд ер сандарсан шинжгүй хоёр хүүхдээ авч ирсэн байв. Рекильярын уурхайгаас шинээр хүмүүс ирсний дотор Муке, Мукетта хоёр иржээ. Муке ирэнгүүтээ найз Захарийтайгаа нийлж түүний дал мөрийг алгадан наргиж байв. Харин уур хилэн нь бадарсан Мукетта урагш зүтгэж үймээн гаргагчдын түрүүчийн эгнээнд оржээ. 

	Ахмад байн байн эргэж зам руу харж байв. Монсугаас шаардсан нэмэгдэл хүчин нь ирэхгүй байв. Түүний отрядад зөвхөн жаран цэрэг байсан учир цаашид барьж байхын аргагүй болжээ. Эцэст хүмүүсийг айлгая гэж буугаа сумла гэж цэргүүддээ тушаав. Цэргүүд замгаа тачигнуулан чихцэлдэж байгаа хүмүүсийг харсаар байтал буугаа сумлаж тушаалыг биелүүлэв. Гэтэл харин хүмүүсийн шуугиан улам нэмэгдэж цөмөөрөө улам ч хөгжөөнтэй чанга хашхиралдав. 

	— Харж байгаа биз! Ажилгүйчүүд явцгаах нь, буудлагын газар очих нь! гэж Түлэнхий, Левакийн гэргий бусад эмэгтэйчүүд зэвүүнээр хөхөрч хашхиралдав. 

	Нойрсож байгаа Эстеллийн биеэр цээжээ халхалсан Маэгийн гэргий цэргүүдэд тун ойртож очиход нэг ахлагч тэсэлгүй түүнийг яах гэж байгаа юм? «Хөөрхий муу охиныг юу гэж авч ирсэн юм?» гэж асуужээ. 

	— Чамд ямар хамаатай юм? Хэрэв зүрх чинь хүрвэл үүнийг бууд гэж Маэгийн гэргий хашхирав. 

	Эрэгтэйчүүд тоосон шинжгүй толгой сэгсэрч байв. Ард олныг буудна гэж хэн ч үнэмшихгүй байжээ. 

	— Эд хоосон хонгиотой! гэж Левак хэлэхэд

	— Бид чинь хэн юм бэ? Дайсан гэж үү? Бид чинь франц хүмүүс шүү дээ, чөтгөр та нарыг хуулаг, өөрсдийнхөө хүмүүсийг буудна гэж үү? гэж Маэ хашхирч байв. 

	Зарим нь бид Крымийн дайнд байлдаж явсан сумнаас айдаггүй гэж хөөрч байв. Тэгээд бүгдээрээ урьдынхаа адил буу руу зүтгэсээр байв. Энэ үед буу дуугарах юм бол хэдэн арван хүнийг хяргах байсан биз ээ. Цэргүүд «эмэгтэйчүүдийг сумаар зад цохих» гэж байна гэдгийг бодохоос хорсол нь бадарч уухилж аахилсан Мукетта тэргүүний эгнээнд галзуурсан юм шиг загнаж байв. Мукетта хамгийн муу муухай хараалаар хараагаад цэргүүдийн хорыг буцалгах муу муухай үг олохоо байн гэнэт хамгийн басамжилсан, үхтэл нь доромжилсон аргад орж өмдөө шувтлан бөгсөө цэргүүд рүү харуулав. Хоёр гараараа банзлаа дээш нь өргөж тонтгор хонгоо улам ч том харагдуулах гэж цаашаа тонгойв. 

	— Май та нар! Ийм өөдгүй амьтдыг арай ч хэтэрхий хүндэтгэж байна уу даа! гэв. 

	Мукетта тонгойж хүн бүрийг доромжлох гэж зүг зүг рүү эргэж цовхчиж эргэх бүрдээ:

	— Үүнийг даргад! Үүнийг бага даргад! Үүнийг цэргүүдэд! гэж хашхирч байв. 

	Хүмүүс нижигнэтэл хөхрөлдөв. Бебер Лидия хоёр элгээ хөштөлөө хөхөрч, дүнсийж хөдөлгөөнгүй зогсож байсан Этьен хүртэл энэ нүцгэлж доромжилж байгааг хараад алга ташиж байв. Дараа нь уур хилэн нь бадарсан улс тоглоом даажин хийхээр ирсэн хүмүүс дээр нь бохир ус асгасан юм шиг бүгдээрээ нийлж исгэрцгээв. Зөвхөн зайдуу газар хураалгаатай хуучин модон дээр зогсож байсан Катрин дуугүй байсан боловч зүрх нь цохилж дотрыг нь загатнуулж байсан үзэн ядах үг амнаас нь гарч байв. 

	Гэнэт барьцалдан авцгаав. Ахмад уур нь хүрсэн цэргүүдээ тайвшруулах гэж хэдэн хүн баривчилж авахаар завдахад Мукетта эргэж ганц харайн нөхдийнхөө дунд шурган орж чихцэлдсэн олон хүн дотор алга болов. Уур хилэн нь хамгийн их бадарсан үймээн гаргагчдын дундаас цэргүүд Левакийг өөр хоёр хүний хамт барин авч мастеруудын өрөөнд оруулж тэр баригдсан гурван хүнийг харуулаар мануулав. Негрель Дансар хоёр цонхоор хашхирч ахмадыг хүлээн авах өрөөнд хүрч ир тэнд хаалга хаагаад хамт байя гэж дуудахад ахмад хаалганд бөх түгжээс байхгүй нэг дайрахад л барилга эзлэгдэж зэвсгээ хураагдан дарга хүнд жигшүүрт хэрэг болно гэж бодон татгалзав. Модон шаахайтай нэг завхай хүүхний өмнө ухралт хийж болохгүй гэж цэргүүд хилэгнэн ярилцаж байв. Цэнэглэсэн буутай жаран цэрэг урьдынхаа адил аймшигтай хаалт болон зогсож байлаа. 

	Чихцэлдэж байсан хүмүүс анхандаа ухасхийн ухарцгаав. Нөхдийг нь нэгэнт баривчилсанд тэд мэгдэрч дуу чимээгүй нам гүм болцгоов. Дараа нь тэд зэрлэгээр хашхиралдаж баригдсан хүмүүсийг гаргаж даруй суллахыг шаардав. Баригдсан хүмүүсийг заавал ална гэж нэг хүн хашхирахад хүмүүс хоорондоо ярилцалгүйгээр орыг нь авна гэдэг бодол хүн бүрд нэгэн адил нэгэн зэрэг төрж ойролцоо хураалгаатай байсан тоосго руу гүйцгээв. Энэ тоосгыг тэр нутагт элбэг байдаг шавраар хийж хийсэн газарт нь шатаадаг байжээ. Одоо энэ тоосго ажил хаягчдад хэрэг болжээ. Түдэлгүй хүн бүр хөл дороо бөөн тоосго цуглуулж авчээ. Тулалдаан эхлэв. 

	Хамгийн түрүүчийн эгнээнд Түлэнхий эмгэн зогсож тоосгыг туранхай өвдгөндөө хөшиж хоёр хэсэг болгоод зүүн баруун гараараа чулуудаж байв. Левакийн гэргий тун их далайсан учир мөрөө золтой мулталсангүй. Мөн тарган тэнтгэр болохоороо хол шидэж цэргүүдэд хүргэж чадахгүй байсан учир хэдийгээр нөхрийг нь баригдсаныг далимдуулан гэрт нь авч очих гэж Бутлу ар тийш нь чангааж гуйсаар байсан боловч Левакийн гэргий урагш зүтгэж гарч ирэв. Цөмөөрөө тулалдах дур нь хүрчээ. Мукетта тоосго хугалж байгаад гар, зузаан өвдгөө цус гартал шалбалан уур нь хүрч сүүлд нь хугалалгүйгээр бүхлээр нь шиддэг болов. Тэр ч байтугай хүүхдүүд хүртэл тулалдаанд оролцов. Тохойноосоо дээш биш харин доош гараа далайж байгаад яаж зөв чулуудахыг Бебер Лидияд зааж өгчээ. Чулуун мөндөр буулгаж гарав. Том том чулуугаар нижигнэтэл нүүлгэж гарав. Уур нь хүрсэн эмэгтэйчүүдийн дунд Катрин гэнэт орж ирэн мөн л хоёр гартаа тал тал тоосго атгаж дээр гялалзуулан, байдаг хүчээрээ далайж байгаад туранхай гараараа шидэж байв. Катрин юу хийж байгаагаа мэдэхгүй байгаа боловч хүн алах юм сан гэхээс ухаан жолоогүй амьсгаадан зүтгэж байжээ. Энэ золиг шиг аймшигтай амьдрал цөмөөрөө дуусах хэрэгтэй! Шалавхан шиг л үхээсэй! Боллоо гүйцлээ! Явж байсан хүн нь зодоод хөөсөн. Эцэг нь өөрөө өлсөж зовж байгаа болохоор түүнээс талхны хальс гуйж зүрхлэхгүйгээр золбин нохой шиг шөнийн турш дааран шавартай замаар хутгалдаж явсан. Амьдрал нь мэдээ орсон цагаас нь эхлэн улам улам доройтож байсан болохоор хэзээ ч дэгжихгүй ингээд Катрин тоосго хугалан бүгдийг нь устгана гэдэг ганц бодолтойгоор шидэж байв. Катрины нүд харанхуйлан хэнийг занаж харааж байгаагаа хүртэл мэдэхээ байжээ. 

	Цэргүүдийн өмнө зогссон хэвээрээ байсан Этьений толгойг золтой л хага цохисонгүй. Чих нь дөжрөв. Этьен эргэж харан уур хилэн нь бадарсан Катрин шидэж байна гэдгийг мэдэж алуулахаас айлгүйгээр тэндээ зогсож түүнийг харж байв. Ер нь олон хүн гараа унжуулан тулалдааныг алмайран харж зогсож байжээ. Муке тэнд бөмбөг цохидог тоглоом явагдаж байгааг харж байгаа юм шиг оноог нь тоолж «Ухай, мөн ч сайн шидэж байна. Энэ азгүй амьтан алдаж орхилоо!» гэж байв. Муке дооглож тохойгоороо Захарийг нударч байв. Захарий Филоменатай хэрэлдэж мөн харах гэж бодон мөрөн дээрээ суулгаач гэж эцгээсээ гуйн уйлагнасан Ахилл, Дезира хоёрыгоо алгадав. Замын дагуу зайдуу газар бусад сонирхогч хүмүүс чихцэлдэж байв. Үхэшгүй өвгөн таяг тулан арай ядан явж ирэн тосгон руу орох замын хажуугийн гүвээн дээр улбар шаргал тэнгэрийн харалдаа хөдөлгөөнгүй сүүмийн зогсож байв. 

	Тоосго нүүлгэж эхэлмэгц мастер Ришом цэргийн отряд уурхайчид хоёрын хооронд дахин орж зогсов. Ришом нэг хэсгийг нь гуйж нөгөө хэсгийг нь хараан өөртөө тулгарч байгаа аюулыг огт бодолгүйгээр тун их цөхөрсөн байдалд орж нүднээсээ бөөн бөөн нулимс асгаруулж байв. Эргэн тойрны зэрлэг шуугианд түүний хэлж байгаа үгийг хэн ч ялгаж чадсангүй зөвхөн сэгсгэр буурал үс нь чичирч байх нь харагдаж байжээ. 

	Эмэгтэйчүүдийг даган эрэгтэйчүүд тоосго шидсэнээс болж тоосгоны хугархай мөндөр улам ч их болов. Маэгийн гэргий нөхрийгөө хүмүүсийн ард гартаа юу ч үгүй гөлрөн харж зогсож байхыг ажиглаад:

	— Чи чинь юу болж орхио вэ? Хулчийж байна уу даа? Эсгүүл нөхдийгөө шоронд суулгая гэж байгаа юм уу?.. Иш-ш, би гартаа хүүхэд тэврээгүй сэн бол чи намайг харах сан даа!.. гэж хашхирав. 

	Эстелла чарлаж хүзүүнээс нь зүүгдэн эхийгээ Түлэнхий болон бусад эмэгтэйчүүдтэй нийлэхэд саад болжээ. Нөхөр нь зэмлэж байгааг нь сонсоогүй юм шиг байхаар хөлөөрөө түүн рүү тоосго дөхүүлж өгөхөд:

	— Чи яаж байна аа? Яагаад тоосгоор шидэхгүй байна? Эсгүүл олны нүүрэн дээр нүүр лүүгээ нулимуулахыг хүсэж байна уу? Тэгвэл зориг орж магадгүй гэв. 

	Маэ царай нь улайж байснаа тоосго хугалан шидэж гарав. Гэргий нь ард нь зогсож «Тэднийг цохиод бай! Цохиод бай!» гэж дөжиртөл хашхиран хөөргөж ташуур өгч байв. Эстеллийгээ боож алах гэж байгаа юм шиг элгэндээ чичрэн шахаж байв. Маэ алхам алхмаар урагшилж зэхсэн буу руу улам ойртсоор байв. Цэргийн отряд нүүлгэж байгаа тоосгоны хэлтэрхийн үүлэнд халхлагдаж үзэгдэхгүй болжээ. Тэдний аз болоход тоосго хэтэрхий дээгүүр явж хана халцалж байжээ. Яадаг билээ? Ухарч нуруугаа харуулдаг юм бил үү? гэж ахмад бодохоос ичиж цонхигор царай нь улайв. Гэвч хөдлөх л юм бол сүйд хийлгүүлэх байсан учраас ухрах ч боломжгүй байжээ. Нэгнийх нь шидсэн тоосгоны хугархай ахмадын малгайны саравчийг хуга цохиж духны нь арьсыг хуулан цус урсгав. Олон цэрэг шархтсан учраас уур нь хүрч өөрсдийгөө хамгаалъя гэдэг бодол хүчтэй төрж захирагдахаа нэгэнт больж магадгүй гэж ахмад бодож байжээ. Бага дарга өвдсөндөө болж хараав. Тоосго дотуур хувцсыг нь модоор цохиж байгаа юм шиг пэд хийн онож түүний мөрийг мултлах шахжээ. Шинэ татагдаж ирсэн цэргийг хоёр дахин онож гарынх нь эрхий хурууг няц цохин баруун өвдгийг нь сүрхий гэмтээжээ. Түүний шарх халуу дүүгэн өвдөж байсан учир ийм айж эмээхээ больсон хэргийг цаашид удаан тэсвэрлэх юм уу? гэж шинэ цэрэг уурлаж байв. Хуучин цэргийн гэдэс рүү нэг чулуу ойж цохиход түүний царай дорхноо хувьсхийж буу барьсан чөргөр гар нь чичрэн буугаа урагш барив. Ахмад «Галла» гэж тушаахад гурван ч удаа бэлэн байсан боловч айж хоолой нь зангираад чадсангүй. Маш удаан юм шиг санагдаж байсан хэдэн секундэд сэтгэл дотор нь түүний үзэл бодол, цэргийн үүрэг хоёрын хооронд хүний зөөлөн сэтгэл, цэрэг гэдэг ойлголтын хооронд ширүүн тэмцэл болжээ. Чулуун бороо улам ширүүсэхэд «Галлаад!» гэж хашхирах гэж амаа ангайтал буунууд өөрсдөө гэнэт пижигнэв. Эхлээд буун дуу гурван удаа тас хийн, дараа нь тав, дараа нь пижигнэж эхэлснээ сүүлд нь чимээгүй болсон хойно ганц буу дуугарав. 

	Цөмөөрөө мэгдрэн зогсов. Цэргүүд чихцэлдэж байгаа хүмүүсийг буудсан гэдгийг тэд итгэхгүй гайхан зогсож байжээ. Гэтэл дотор арзас хиймээр хашхирах дуу сонсогдов. Бүрээч гал зогсоо гэсэн дохио өгөв. Ухаан жолоогүй үймээн сандраан болж хөлийн чимээ пижигнэн зууралдсан шавар дундуур сандран гүйлдэв. 

	Эхний гурван буудалтад Бебер Лидия хоёр бие биеийнхээ хажууд унажээ. Охины нүд рүү нь сум орж, хүүгийн эгмийг оножээ. Лидияг нам алсан учир хөдөлсөнгүй. Харин Бебер үхэхийнхээ өмнө чичирч эвхрэн амьдралынхаа сүүлчийн шөнийг өнгөрүүлсэн тэр харанхуй нүхэнд яаж тэврэлдэж байсантайгаа адил тэврэх гэж байгаа юм шиг хоёр гараараа Лидияг барьж авав. Яг энэ үед Рекильярын уурхайгаас унтаж сэмбийсэн нүүртэй болон гүйж ирсэн Жанлен дарийн утаан дотор Бебер хайртай жижигхэн охиныг нь тэвэрч аваад үхэж байхыг харжээ. 

	Удаах тав дахь буудалтад Түлэнхий эмгэн, мастер Ришом хоёр унажээ. Ришомыг нөхөд рүүгээ эргэж харан тэдэнд үг хэлж байхад нуруу руу нь бууджээ. Ришом өвдөг дээрээ сөхрөөд дараа нь хажуулдан унаж хэрчигнэн нүд дүүрэн нулимстай үхэв. Түлэнхий эмгэнийг хоолойгоор нь бууджээ. Тэр хуурай мод унаж байгаа юм шиг пэдхийн унаж сүүлчийнхээ хараалыг хэлэхэд цус нь үсэрч байв. 

	Дараагийн суманд тулалдаанаас зуун метрийн зайтай алмайран зогсож тэднийг дооглож байсан хүн оногджээ. Бууны сум Мукегийн ам руу нь онож толгойг нь бяц цохиж Захарий, Филомена нарын хөл доор унагаахад тэдний хүүхдүүд цусанд нь шүршигджээ. Мөн энэ үед Мукетта унажээ. Түүний гэдэс рүү хоёр сум оржээ. Цэргүүд Катрин руу буу шагайж байхыг Мукетта хараад сайхан сэтгэлийн үүднээс юу ч бодолгүй Болгоомжил! гэж хашхиран, түүн рүү ухасхийгээд дорхноо чанга хашхиран гэдрэгээ харан унажээ. Этьен гүйж очиж өндийлгөх гэтэл Мукетта хэрэггүй, би дууслаа гэж гараа муухан хөдөлгөв. Дараа нь дуу нь гарахаа больсон боловч үхэхдээ Этьен, Катрин хоёрыг хамт байж байгааг харж байгаадаа баярлаж байгаа бололтой инээмсэглэсээр байжээ. 

	Цөмөөрөө алагдах байх гэмээр сумны дуу алсад шунгинан тосгоны байшингуудын ханыг хүртэл онож байжээ. Сүүлчийн ганц буудалтад Маэ зүрх рүүгээ буудуулжээ. Маэ эргэж нүүрсний тоосонд хар болсон шавар луу түрүүгээ харан унав. 

	Гэргий нь айж түүн рүү тонгойн:

	— Өвгөн минь яаж байна аа? Босооч. Чи гайгүй байгаа биз дээ? гээд Эстелла нь гарт нь саад болоод байсан учир түүнийг сугандаа хавчуулаад нөхрийнхөө толгойг эргүүлэн:

	— Чи яаж орхив оо! Хэлээч. Хаана чинь өвдөж байна? гэж асуув. 

	Маэгийн нүд эргэлдэж амнаас нь цустай хөөс гарч байв. 

	Нөхрийгөө үхсэн гэдгийг гэргий нь ойлгомогцоо шавар дунд шууд суун хүүхдээ сугандаа боодолтой юм шиг хавчуулсан чигээрээ нөхөр лүүгээ хачин гөлрөн ширтэв. 

	Ингэж уурхай чөлөөлөгдөхөд царай нь байдгаар цонхийсон ахмад тоосгоны хугархайд бяц цохиулсан малгайгаа авч дахин өмсөөд амьдралынхаа сүйрлийн энэ минутад дажгүй тайван байгаа гэдгийгээ харуулахыг хичээв. Цэргүүд уг дуугүй дүнсийцгээн буугаа цэнэглэж байлаа. Хүлээн авах байрны цонхоор Негрель Дансар хоёрын айсан царай харагдаж байв. Тэдний ард Суварин зогсож харагдав. Үргэлж бодож явдаг бодол нь духанд нь сүрхий тэмдэг тавьсан юм шиг хоёр хөмсөгний нь хооронд гүн үрчлээ гарсан байв. Цэлгэр талын нөгөө талд Үхэшгүй өвгөн хуучин хэвээрээ хөдөлгөөнгүй зогсож нэг гараараа таягаа тулан нөгөө гараараа ойр дотнынхоо хүмүүсийг яаж алж байгааг сайн харах гэж саравчилж байв. Шархтсан улс ёолж алагдсан хүмүүс дулаанд бохир цасыг нэвтлэн гарч ирсэн бөөн хар нүүрс дунд шавар шавхайд холилдон эв хавгүй хэвтэж аажмаар хөрж байжээ. Өлсөж турсан хүмүүсийн налчгар жижигхэн хүүр бас үхсэн морины бие хөөж овойн эвгүй бараантан, харахад тун уй гашуутай ажээ. 

	Этьенийг сум оносонгүй. Этьен сэтгэл дотор нь шаналж туйлдаа хүртэл ядран газар хэвтэж байгаа Катринаас холдолгүй үхлийн минутыг хүлээсээр л байв. 

	Ранвье лам өглөөний мөргөл үйлдүүлээд буцаж явав. 

	Тэр гараа тэнгэр өөд хөдөлгөн цэцэн мэргэн үгээр бурхны хорслыг алаачид руу даллан дуудаж хөдөлмөрчид болон ядарч зүдэрсэн хүмүүсийг алж хамгийн их ялт хэрэг үйлдсэн баячуудыг бурхны галаар даруй хүйс тэмтрэн шударга ёсны ноёрхлыг түргэн ирүүлэх хэрэгтэй гэж үглэсээр явав. 

	Монсуд дуугарсан бууны дуу Парис хотод хүрч тэнд аюултай цуурай хангинуулжээ. Дөрвөн өдрийн турш бүх засгийн эсрэг хүчний сонинууд эгдүүцэн, нэгдүгээр нүүртээ хорин таван хүн шархтаж, арван дөрвөн хүн алагдсан, алагдагсдын дотор хоёр хүүхэд, гурван эмэгтэй орсон хэд хэдэн хүн баригдсан гэж энэ аймшигтай хэргийн тухай тодорхой мэдээ бичжээ. Левак мөрдөн байцаагчийн асуултад хариулахдаа эртний үлгэрийн баатрууд шиг цог жавхлантай байсан мэт ярьж нэгэн янзын цуутай хүн болжээ. Нүсэр биед сум орж шархтсан эзэн хаант улс өөрийнхөө шархыг тун аюултай гэдгийг мэдэгдэхгүйг хичээж Францын нүүрсний алс зах хязгаарт нэг юмны наалт ховхорсон байна. Зүгээр тэгээд л орхигтун! Тохиолдсон явдал гашуудалтай хэрэг, гэвч энэ явдал Парисаас хаа хамаагүй хол гарчээ. Чухамдаа Парис л нийтийн бодол санааг бий болгодог шүү дээ. Энэ бүгд удахгүй мартагдана гэж хүчирхэг засаг төрийн тайван байдлыг харуулахыг оролдож байв. Болсон явдлыг нуун дарж нийгмийн байгуулалтад аюултай болсон ажил хаялтыг зогсоох хэрэгтэй гэдэг шийдвэрийг компани авчээ. 

	Лхагва гарагийн өглөө захиргааны гурван гишүүн Монсуд ирэхэд саяхны аллага хядлагад гонсойн зүрх нь шимширч байсан жижигхэн хотын хүмүүсийн сэтгэл нь гэнэт уужирч өөрсдийгөө аврагдсан гэж бодож баясав. Яг энэ үед тэнгэр засарч, нар гаран дулаарчээ. Хоёрдугаар сарын эцэст ер нь дулаан болдог ажээ. Голт борын нахиа ногоорч эхлэв. Компанийн контор байрладаг зай ихтэй харш цонхныхоо хаалтыг онгойлгож, уг байшин амь орох шиг болж ирсэн эрхэмсэг хүмүүс гашуудал сүйрэл болсонд тун их гуньхарч, ажилчдын тосгоны будилсан хүн амд тусламж үзүүлэхийг яарч байна гэж ярилцах аятайхан үг тэндээс сонсогддог болов!

	Бодож байснаас хамаагүй илүү цохилт өгсний дараа захиргааны төлөөлөгчид хүч хайрлалгүй аврагчийн үүрэг гүйцэтгэж, хожидсон боловч нэлээд овоо арга хэмжээ авав. Юуны өмнө Бельгиэс авч ирсэн уурхайчдыг халж өөрийнхөө ажилчдад ийм их буулт хийсэнтэй холбогдуулж компани их шуугиан дэгдээв. Ялагдсан ажил хаягчид одоо аюулгүй болсон учир уурхайг хамгаалж байсан цэргүүдийг компанийн хүсэлтээр буцааж явуулжээ. Ворегийн уурхайн дэргэд харуулд зогсож байгаад алга болсон цэргийн тухай чимээгүй байхыг чухамдаа компани зохион байгуулав. Алга болсон цэргийг бүх тэр орчноор эрж хайн зэвсэг хүүрийн аль, алиныг нь олоогүй учир хэдийгээр гэмт хэрэгтний гарт үхлээ гэж сэжиглэж байсан боловч түүнийг оргосон гэж тооцохоор шийджээ. Ер нь засаг захиргааны бүх байгууллагууд хуучин ертөнцийн өгөршсөн тулгуурын эсрэг чиглэсэн олон түмний дийлдэшгүй уур хилэнг хүлээх нь аюултай гэж ирээдүйгээ бодож айж чичирч саяхны хэрэг явдлыг нууж дарахыг хичээж байв. Гэвч эвлэрүүлэх ажил цэвэр худалдааны ажил хэрэгт саад болсонгүй. Денелен Монсугийн конторт хэд хэдэн удаа ирж захиргааны гишүүд болон Энботой уулзаж байхыг хотынхон үзжээ. Вандамын уурхайг худалдаж авах тухай хэлэлцээр үргэлжилж Денелен компанийн нөхцөлийг хүлээн авахад бэлэн байна гэж юм мэддэг хүмүүс нотолж байв. 

	Гэвч захиргааны тушаалаар газар сайгүй наасан том шар зарлал тэр хавынхныг юм юмнаас илүү догдлуулав. 

	«Монсугийн ажилчид аа! Ухаалаг сайхан сэтгэлтэй хүмүүсийг та нарын саяхан үзсэн гашуудалтай ул мөртэй төөрөгдөл амьдралаас нь битгий салгаасай гэж бид хүсэж байна. Иймээс даваа гарагийн өглөө бүх уурхайг бид нээнэ ээ. Ажил эхэлсэн цагт бий болсон байдлыг сайн санааны үүднээс нягт нарийн авч үзэн байдлыг сайжруулахад тус болох арга хэмжээг авна. Шударга хийж болох бүхнийг бид хийнэ» гэж цөөхөн үгтэй уриалгыг том үсгээр бичсэн байжээ. 

	Өглөөний турш бүх арван мянган уурхайчид зарлалыг үзэв. Ганц ч хүн нэг ч үг хэлсэнгүй. Олон хүн толгой сэгсэрч зарим хүмүүс нүүр царай нь огт хувирсан шинжгүй уншин үзээд ерийнхөө яаралгүй алхаагаар алхлан явж байв. 

	Энэ үе хүртэл хоёр зуун дөч тосгоныхон дуугүй дүнсийн эсэргүүцсэн хэвээрээ байжээ. Ворегийн уурхайн хар шавар шалбааг дээр улайж байгаа буудагдсан хүмүүсийн цус, үлдсэн хүмүүсийн тийшээ очих замыг халхалж байгаа мэт байв. Пьерон болон түүний нэгэн адил өөдгүй арван хүн ажилдаа ороход хүмүүс тэдэн рүү муухай харж байсан боловч нэг ч хүн далайж юугаар ч занаж зүхсэнгүй. Сүмийн ханан дээр наасан зарлалуудыг тосгоны хүмүүс битүүдээ итгэхгүй байдалтай угтжээ. Тэр зарлалд халагдсан хүмүүсийн тухай нэг ч үг дурдаагүй байжээ. Энэ чинь компани халагдсан ажилчдыг эргүүлж ажилд авахыг хүсэхгүй байгаа хэрэг үү? Мөрдөж мушгих байх гэж айх, нэр сүрхий гутаасай гэгдэж байгаа хүмүүсийг халахын эсрэг зогсоно гэдэг ах дүү ёсны бодол нь бүх уурхайчдыг чигээрээ зүтгэхэд тулгажээ. Энд нэг л эвгүй юм байна. Хэрэг явдал яаж эргэхийг харах хэрэгтэй. Эзэд ний нуугүй тайлбарлаг гэж бодоцгоож байжээ. 

	Уурхайчдын байшингуудад чив чимээгүй болж өлсгөлөнгөөс хүртэл айхаа байн нэгэнт үхлийн салхи дээвэр дээгүүр сэнгэнэж байгаагаас хойш цөмөөрөө үхвэл үхэг гэж боддог болов. 

	Гэвч бүх айлуудын дотроос хамгийн харанхуй хамгийн чимээгүй нь мөн л алагдсан хүмүүсээсээ болж хүнд уй гашууд бүгдээрээ дарагдсан Маэгийн гэр орон байжээ. Маэгийн гэргий талийгаачаа хүүр оршуулах газар үдсэнээс хойш нэг ч ам ангайсангүй. Хамаг юм нь шавар шавхай болсон дөнгөж голтой байгаа Катриныг гэртээ ирүүлэхийг Маэгийн гэргий тулалдааны дараа Этьенд зөвшөөрөв. Этьений дэргэд Катрины хувцсыг тайлан цамц дээр нь цусан толбо байхыг үзээд охиныгоо сумны шархтай эргэж иржээ гэж эхний үед боджээ. Гэвч энэ догдлуулсан аймшигтай өдрүүдэд Катрин хүүхэн болжээ гэдгийг эх нь түдэлгүй мэдэв. Юу ч гэх вэ дээ. Сайхан бэлэг! Катрин сүүлд цагдаа нарт буудуулах хүүхдүүдийг одоо төрүүлж болох болжээ! Эх нь охиндоо нэг ч үг дуугарсангүй. Мөн Этьентэй ч ярьсангүй. Этьен баригдана гэж айлгүйгээр Маэгийнд байхаар шийдэж урьдынхаа адил Жанлентэй нэг орон дээр унтдаг байв. Этьен Рекильярын уурхайд эргэж очно гэж бодохоос бөөлжис нь хутгаж түүнээс шоронд орсон нь дээр гэж боддог болон энэ бүх үхлийн дараа газар доорх харанхуйд нуугдах нь тун аймшигтай хэрэг нурсан шороон доор мөнхийн нойроор нойрсож байгаа цэргээс ухаан жолоогүй айна гэж бодохоос Этьений хамаг бие чичирдэг байжээ. Тэр ч байтугай Этьен одоо шоронг уналтын шуурганы үед хоргодох байр мөн гэж үзэж мөрөөддөг болжээ. Гэвч Этьен түгшдэггүй, зовлонтой цагийг юу хийж, өөрийнхөө биеийг яаж зовоохыг мэдэлгүйгээр өнгөрүүлдэг байжээ. Маэгийн бэлэвсэн гэргий Этьенийг ер хэрэгсэхгүй байгаа юм шиг байдаг байсан бөгөөд харин заримдаа Этьен, Катрин хоёр луу эд юу гэж энд байгаа юм гэсэн шинжтэй зэвүүцэн хардаг болжээ. 

	Тэд урьдынхаа адил бөөр бөөрөө нийлүүлэх шахам чихэлдэн унтдаг байжээ. Үхэшгүй өмнө нь жижигхэн хүүхдүүд унтаж байсан орон дээр унтдаг болж жижигхэн хүүхдүүдийг Катринтай хамт унтуулдаг болжээ. Катриныг хөөрхий, Альзира бөгтгөр нуруугаараа бөөр лүү нь түлхэхээ больжээ. Маэгийн бэлэвсэн гэргий унтахаар хэвтэхдээ байшин нь ямар хоосон болсон, ор нь хүйтэн, өөрт нь ганцаарт нь хэтэрхий өргөн болсныг мэддэг байжээ. Хоосон зайг дүүргэх гэж Эстеллийг орон дээрээ хэвтүүлсэн нь ямар ч тус болсонгүй. Эстелла алагдсан эцгийнхээ орыг бөглөж чадахгүй байсан учир бэлэвсэн авгай дуугүйхэн олон цагаар нулимсаа асгаруулдаг байжээ. Өдөр хоног урьдынхаа адилаар өнгөрч урьдынхаа адилаар өлсөцгөөж, арай л үхээгүй байж байжээ. Тэд энд тэндээс юм гуйж олж байсан нь зовлонтой тэдэнд төдий л тус болсонгүй гагцхүү тэдний зовлонг уртасгаж байжээ. Тэдний доройтолд ямар ч сайжралт өөрчлөлт гарсангүй. Харин тэд өнчирчээ. 

	Юу ч ярихгүй дуугүй байгаа бэлэвсэн гэргий рүү хараад байх нь тэсэхийн аргагүй байсан учир тав дахь өдрийн орой Этьен тэднийхээс гарч чулуун дэвсгэрт гудамжаар явав. Ажилгүй зовсноос болж ямар нэгэн тийшээ явах юм сан гэж үргэлжид бодож байсан болохоор доошоо харан, гараа унжуулан алхалж удаан сэлгүүцэв. Ямагт нэг юм бодож явдаг болжээ. Тэр өдөр мөн ингэж хагас цаг яваад нөхөд нь гарч ирэн түүн рүү харж байхыг гэнэт таамаглан мэдэж хачин эвгүй болжээ. Этьений урьдын алдар цууны үлдэгдэл буудлагын дараа арилж одоо гудамжинд л гарах юм бол тосгоны хүмүүс түүний араас үзэн ядан хардаг болжээ. 

	Этьен нүүрээ дээш болгож, ярсан хөшигтэй цонхны цаадах эрэгтэй эмэгтэй хүмүүсийн заналхийлсэн царайг харав. Тэд одоохондоо ил зэмлээгүй боловч уур хорслоо барьж ядаж байна гэдэг нь тэдний өлсөж уйлснаас болж галбир муутай болсон том нүдэнд илт байхыг мэдээд Этьен бээцийн тэнтэр тунтар хийн бүдчин явав. Огт дуугүйгээр дургүйцэж хойноос нь ширтэн харж байгаа хүмүүсийн тоо улам нэмэгдэж байв. Бүх тосгоноороо дургүйцэж, цөмөөрөө байшингаасаа гарч өөрсдийнхөө зовлонг хашхирцгаах юм бол яах билээ? гэж бодохоос тун аймшигтай санагдаж бие нь чичирч Маэгийнх руу шалавхан буцав. Тэнд бүүр цөхрөлд оруулсан хүнд байдал Этьенийг хүлээж байжээ. Өвгөн Үхэшгүй галлаагүй зуухны дэргэд сандалдаа хадагдсан юм шиг хөдлөлгүй сууж байв. Аллагын өдрөөс хойш өвгөн тийм болжээ. Тэр өдөр айлын хоёр авгай түүнийг газар дээр тэрийн хэвтэж таяг нь хугарсан өөрөө цахилгаанд ниргүүлсэн өмх мод шиг унасан байхыг олжээ. Этьенийг ороход Ленора Анри хоёр өлсгөлөнгөө намжаах гэж өмнө нь шөл чанасан хуучин цагаан савны ёроолыг аль байдгаараа халбагаар хусаж байв. Этьен Эстеллийг ширээн дээр тавин байдгаараа эгцлэн зогсож гар зангидан:

	— Муу золиг дахиад хэл л дээ! Юу гэж чи донгосоод байгаа юм, чи дахиад хэл л дээ гэж Катриныг занаж байв. 

	Ворегийн уурхайд дахин ажиллахыг хүсэж байна гэж Катрин хэлсэн байжээ. Би талх авах хөлс олохгүй байна. Эх минь ямар ч ашиггүй, бүхэнд саад болсон адгуус шиг намайг гэртээ тэсэж ядан байлгаж байна гэж Катрин бодож өдөр ирэх тутам улам шаналдаг байжээ. Хэрэв Шавалийн хорсолтой зан аашнаас айгаагүй сэн бол мягмар гарагаас эхлээд уурхайд орох байсан биз ээ. 

	— Одоо яая гэх вэ дээ! Ажилгүй амьдарч болохгүй шүү дээ. Уурхайд ажиллах юм бол бид ядахдаа талхтай байна шүү дээ... гэж Катрин түгдрэн ярихад эх нь түүний үгийг таслан:

	— Үз л дээ гайгүй! Та нарын хэн ажиллахаар эхлээд явсныг чинь багалзуурыг шахаж ална! Өөрийнхөө гараар ална!.. Тэгэхгүй хө, энэ хэтэрнэ! Эцгийг чинь алсан одоо хүүхдүүдийг минь ажиллуулж баяжих нь байна. Хүүхдүүдийн минь нурууг бөхийлгөх нь байна, тэгэхгүй одоо болсон! Ингэснээс биднийг бүгдийг нь авсанд хийж, эцгийн чинь нэгэн адил хүүр оршуулах газар авч очсон нь дээр гэв. 

	Маэгийн гэргий удтал дуугүй байснаа гэнэт уур нь буцалж тоо томшгүй үглэж гарав. Юу гэх вэ, сайхан дэмжлэг! Катрин их сайндаа л өдөрт гучин сугийн хөлс авна. Хэрэв дарга дээдэс өршөөл үзүүлж энэ дээрэмчин Жанленд ямар нэгэн ажил өгөх юм бол түүний хөлс хорин суг нэмье бүгд тавин су гэсэн үг. Гэтэл гэрт долоон ам байна! Жижигхэн хүүхдүүд зөвхөн идэж чадна. Цөцгийний ангаахай шиг амаа ангайлгаж чадна! Өвгөн унахдаа тархиндаа ямар нэгэн гэм суулгасан бололтой, одоо нэг тэнэг амьтан шиг л байх юм. Магадгүй цэргүүд нөхдийг нь буудсанаас болж санаа сэтгэл нь алдагдсан байж болох юм гээд

	— Өвгөөн, би зөв ярьж байна уу? Тэд таныг зовоож тартагт чинь тулгажээ. Таныг харвал тэнхээтэй байгаа мэт боловч юу ч хийж чадахаа байжээ гэв. 

	Үхэшгүй түүний үгийг ойлголгүй цог нь буурсан нүдээрээ харав. Үхэшгүй нэг юм руу ширтэж бүхэл бүтэн цагаар суудаг болж шал руу нулимахгүй, харин «цэвэр байхын тулд» хажууд нь тавьсан үнстэй төмпөн рүү нулимах ёстой гэхээс өөр юмыг ухаарч чадахаа больжээ. 

	— Өвгөнд тэтгэвэр олгох тухай одоо хүртэл шийдээгүй байна. Бидний зөрүүд зан гаргаснаас болж татгалзах нь лав байх аа даа... Энэ хорон санаатай амьтдаас зөвхөн уй гашуу хүлээ гэж би ярьж байна шүү дээ гэж бэлэвсэн гэргий үргэлжлүүлэн ярихад

	— Гэхдээ тэд амласан... Зарлалд бичсэн байсан гэж Катрин зүрхлэн хэлэв. 

	— Чи тэр зарлалтайгаа зайл!.. Амласан! Дахиад хуурч байгаа хэрэг! Урхинд оруулж авч байгаад бидний цусыг сорж гарна гэсэн үг. Сайн улс болох гэж маяглаад байхын хэрэг тэдэнд юу байна аа. Тэд биднийг аль хэдийн сумаар дайлсан шүү дээ!

	— Ээж ээ, бид хаашаа очих юм бэ? Хаа суух юм бэ? Тосгонд биднийг байлгахгүй шүү дээ. 

	Эх нь учир зүг нь олдохгүй заналхийлсэн байдалтай гараа хөдөлгөв. Тэд хаашаа явах юм бэ? Үүнийг Маэгийн гэргий мэддэггүй, галзуурах байх гэж айгаад энэ тухай бодохоос зайлсхийдэг байжээ. Ямар нэгэн өөр газар л очно. Энэ үед цагаан савны ёроолыг халбагаар хусах нь тэсэхийн аргагүй болсон учир эх нь Ленора Анри хоёр луу ухасхийж шилэн хүзүү рүү нь цохив. Хүүхдүүд уйлалдаж гарав. Тэгэхдээ мөлхөж байсан Эстеллийг гэмтээж бас уйлуулжээ. Эх нь дуугүй болгох гэж нэмж алгадаад Эстеллийг үхсэн бол сайн байх сан гэв. Эх нь Альзирынхаа тухай ярьж өөрийнхөө бүх хүүхдүүдэд тэгж жаргахыг хүсээд хана руу толгойгоо тулган гэнэт бархирав. 

	Этьен зориглож ярианд оролцолгүйгээр дуугүй зогсоно. Этьенийг Маэгийнхан хүн гэж үздэггүй тэр ч байтугай хүүхдүүд итгэхгүй бололтой түүнээс холдон зайлдаг болжээ. Гэвч энэ зовлонтой эмэгтэйн нулимснаас дотор нь эвгүй болон:

	— Одоо яах вэ, яах вэ! Зоригтой бай! Бид яаж ийгээд хүнд байдлаас гарахыг бодъё гэж хэлэв. 

	Бэлэвсэн гэргий түүний үгийг сонсоогүй юм шиг үргэлжилсэн нам дуугаар:

	— Ээ, яасан гашуун зовлон бэ! Яахлаараа ингэдэг юм бол доо! Энэ үе хүртэл бид зовлонтой ч гэсэн амьдарч байсан шүү дээ! Хэдийгээр талхны хатсан хальс идэж байсан ч гэсэн цөм толгой бүрэн байсан шүү дээ... Бурхан минь яахлаараа ийм болдог билээ! Бид юу хийсэн юм бол оо? Ямар нүгэл хийхлээрээ нэг нь булшинд орж бусад нь авсанд шалавхан орж хэвтэх юм сан гэж зөвхөн ганцхан юм бодож байдаг билээ? Биднийг тэргэнд морь шиг хөллөж адасга минь ачааг чир, зүтгэ гэж байсан нь үнэн юм аа. Бидэнд өлсгөлөн зовлон, баячуудад сайхан амьдрал-энэ дэлхий дээр чинь яасан ч шударга биш юм тогтоосон юм дээ. Бид тэдний баялгийг өсгөж өгдөг мөртөө өөрсдөө сайн юманд хүрнэ гэх найдвар алга байна. Найдлагагүйгээс хойш амьдрах хүслэн алгаа. Цаашид ингэж үргэлжилж болшгүй. Үхэх хэрэгтэй байх аа... Хэрэв бид юу тохиолдохыг мэдсэн бол уу! Бид шударга ёсыг эрж хайсны хариуд ийм гай гамшиг болно гэдгийг хэн бодох билээ дээ! гэж хөврүүлэн яриад санаа алдан зовлонгийн гашуун нулимснаас болж дуу нь тасалдан:

	— Бүх юм засарч сайжирна зөвхөн засарч сайжруулахыг хичээх хэрэгтэй гэж ухаантай хүмүүс хэзээ ч гэсэн гарч ирж номлож гардаг байлаа шүү дээ. Иймээс бидний толгой эргэсэн юм аа. Бид тун их ядарсан болохоор сайхан худал ярихад яагаад үнэмшихгүй байх билээ дээ. Би бол тэнэг юм шиг мөрөөдөж байлаа. Бүх хүмүүс хоорондоо найрамдалтай амьдрах тийм амьдрал ирнэ гэж дандаа бодож байсан юм. Тэнгэр өөд шууд хөөрч, дараа нь тэнгэрээс газарт, шаварт унаж нуруугаа хугалсан хойноо л бидний өөрийгөө дүрслэн бодсон юм цөм худал байжээ гэдгийг ойлгодог юм байна. Бүх хүмүүс хоорондоо найрамдалтай амьдарна гэдэг тийм юм юу ч байхгүй манай хилэнцэт дэлхий дээр тийм юм болохгүй. Харин нөгөө л ядуу зүдүү амьдрал байсаар байх болно... ядуу зүдүү байдал хэчнээн ч хүсвэл төдий чинээ байна. Бас нэмэлтэд нь ядуучуудыг буудна! гэв. 

	Этьен энэ үглэхийг сонсож түүний нулимс гарах бүрд өөрийгөө зэмлэж байв. Өндөр зорилгынхоо оройгоос аймшигтайгаар унахдаа хэмхэрсэн Маэгийн бэлэвсэн гэргийг юу хэлж яаж тайвшруулахаа Этьен мэдэхгүй байжээ. Бэлэвсэн гэргий тасалгааны гол дунд очиж Этьен рүү харан түүнийг «Чи» гэж хэлэн галзуурсан юм шиг хашхирч:

	— Яахлаараа ингэдэг билээ? Чи бид бүгдийн толгойг эргүүлж байсан мөртөө одоо уурхайд эргэж ор гэж хэлнэ гэнэ ээ?.. Би чамайг юу ч гэж зэмлэхгүй байна. Харин чиний оронд би байсан бол нөхдөдөө ийм их зовлон учруулсан болохоороо ичиж үхэх байсан биз ээ! гэв. 

	Этьен хариу хэлэх гэсэн боловч дараа нь хэрэгтэй үгийг олж ядан больж зөвхөн дал мөрөө хавчив. Бэлэвсэн гэргий уй гашуугаасаа болж ойлгохгүйгээс хойш тайлбарлахын хэрэг юу байх билээ дээ? гэж бодоод сэтгэл аягүй түгшиж байгаагаа мартагнуулах гэж ганцаараа замаар тэнүүчлэхээр гарав. 

	Гэвч тосгоныхон бүгдээрээ мөн л хүлээж байгаа юм шиг эрэгтэйчүүд нь хаалганыхаа хажууд, эмэгтэйчүүд нь цонхныхоо дэргэд зогсож байв. Этьенийг гарч ирэв үү үгүй юү хашхиралдаж бөөгнөрч байсан хүмүүс нэмэгдэв. Дөрөв хоногийн турш яригдсан хов жив гэнэт задарч хараалын үер болж Этьен дээр буужээ. Этьен рүү хүмүүс гар зангидан заналхийлж, эхчүүд хүүхдүүддээ Этьенийг жигшсэн байдалтай заан өгч, өвөгчүүл түүн рүү нулимж байв. Ялагдлын ул мөрөөр огцом эргэлт болж Этьений нэр алдар гайтан сүйрч, үр ашиггүй хохирлоос болж хүмүүс түүнийг үзэн яддаг болжээ. Золгүй Этьен нөхдөдөө учруулсан өлсгөлөн, үхлийн орыг төлж байгаа нь энэ ажээ. Захарий, Филоменатай хамт эхийнхээ байшин руу хүрч ирээд үүдний саравчнаас бууж явсан Этьенийг түлхэн хорсолтойгоор:

	— Харж байгаа биз. Чалчигч таргалсан байна! Зарим нь толгойгоо унагаж байхад зарим нь бусдын зовлонгоор хооллож байх юм! гэв. 

	Левакийн гэргий Бутлугийн хамт гудамжинд гарч ирж цэргийн суманд алагдсан өөрийнхөө хүү Беберийн тухай ярьж:

	— Хүүхдийг үхэлд илгээдэг тийм өөдгүй амьтад байх юм. Энэ өөдгүй амьтан өөрөө булшинд хэвтэж надад миний хүүг өгөг! гэж загнав. Түүнийг тайтгаруулагч Бутлу үлдэж байхгүйд нь хохирохгүй байгаа болохоор баригдсан нөхрийнхөө тухай мартжээ. Гэвч нөхрийнхөө тухай гиншгэнэх хэрэгтэй гэдэг бодол төрөн эвгүй дуугаар -Эндээс чи зайл! Өөдгүй амьтан сэлгүүцэж байхад ариун шударга хүмүүсийг шоронд хорьж байх юм. 

	Левакийн гэргийгээс салах гэж хажуу тийшээ эргэх гэтэл жижигхэн цэцэрлэг дундуур нэвт гүйж явсан Пьероны гэргийтэй дайралдав. Энэ завхай авгай, эмгэний галзуурсан мэт загнасныг төрсөн үр хүүхэд нь хариуцах болно гэж айж байсан болохоор эхийгээ үхсэнд баярлаж, нөхрийг нь даган ирсэн тэнэмэл охин Лидиягаас ангижирсан нь сайн гэж бодон өчүүхэн ч уйлдаггүй байжээ. Гэвч Пьероны гэргий айлынхаа хүүхнүүдийн ая талыг засаж тэдэнтэй эвлэрэхийг бодон нулимс асгаруулан:

	— Аа, миний эх? Хаа байна тэр, хэл? Охин хаа байна? Чамайг тэдний араар нуугдсан гэдгийг хүмүүс харсан байна билээ... Чиний оронд тэднийг сум дайрсан! гэж хашхирав. 

	“Яая даа. Пьероны гэргий, бусад авгайчуулын багалзуурыг шахдаг юм бил үү?Тосгоны бүх хүмүүстэй зодоо хийх үү?” гэдэг зугаатай бодол Этьенд төрж шанааны нь судас оволзон нөхдийгөө дотроо мал гэж нэрлэн зүй ёсны хэрэг гарч байхад надад уурлаж байдаг дэндүү бүдүүлэг амьтад гэж зэвүүцэв. Яасан тэнэг амьтад вэ. Тэднийг эрхэндээ дахин оруулж чадахгүй болсондоо Этьенд хүнд эвгүй байжээ. Этьен доромжлолыг дуулаагүй юм шиг алхаагаа түргэсгэв. Хүмүүс ухарч байдгаа болиод дагаж гүйдэг болж байшин бүрийн хүмүүс Этьенийг исгэрч гууглаж угтав. Түүний араас шаргуу мөрдөн үзэн ядах хараалыг бүгдээрээ нижигнүүлэн хашхирч дуу нь улам улам чангарч байлаа. Одоо Этьенийг мөлжигч, алуурч гэж нэрлэн хүмүүсийн золгүй явдлын ганц буруутан нь энэ байгаа юм гэж хашхирдаг болжээ. Этьен тосгоноос гаран гартлаа галзуурсан юм шиг учир зүгээ алдан цонхийн гүйж түүний араас мөрдөн яваа хүмүүс хашхиралдан хөөж байв. Эцэст эх зам дээр хүрэхэд олон хүмүүс хоцорсон боловч зарим нэгэн сүрхий шаргуу нь Этьений араас хөөж налуугийн адаг хүртэл гүйжээ. Тэнд Раснерын пивоны газрын дэргэд Ворегийн уурхайгаас буцаж яваа хэсэг ажилчин тэдэнтэй дайралдав. 

	Энэ бөөн улс дотор Мук, Шаваль хоёр байжээ. Охин Мукетта, хүү Муке хоёрыгоо алуулсны дараа Мук морь маллагчаараа хэвээрээ ажиллаж байжээ. Тэр нэг ч болсон уй гашууны үг хэлж өчүүхэн ч гомдол гаргаж байхыг нь сонссон хүн ер байхгүй байжээ. Гэтэл тэнд Этьенийг гэнэт хараад уур нь буцалж хамаг бие нь чичрэн, нүднээс нь нулимс асгарч тамхи зажилснаас болж шалбарсан буйлтай хар амнаас нь ямар ч холбоо санаагүй хараалын үг цуврав. 

	— Өөдгүй амьтан! Гахай! Бузар амьтан! Хүлээж бай. Чи миний өрөвдөлтэй хүүхдийн хариуг төлнө. Би чамайг хэмх цохино гээд газраас тоосго авч хугалан Этьен рүү чулуудав. 

	— Аваад бай! Аваад бай! Үүнийг эцэс болгох хэрэгтэй! Хүн бүр ээлжтэй... Өөдгүй новш минь чамайг хана түшүүлэх үү? гэж өвгөний бодолд сэргэж баярласан Шаваль хашхирч хөхрөв. 

	Тэгээд Шаваль тэр дорхноо Этьенийг чулуугаар шидэж гарав. Зэрлэгээр хашхирах гууглах шуугиан дэгдэж цөм тоосго шүүрч аван хугалж Этьен рүү нүүлгэн цэргүүдийг хэмх цохих гэж саяхан эрмэлзэж байсан шигээ Этьений толгойг цоо цохихыг аль байдгаараа оролдож гарав. 

	Этьен гайхаж яах учраа алдан тэдний өмнө зогсож, зугтаахыг бодолгүйгээр тэднийг үгээр тайвшруулахыг оролдсоор байв. Эрт нэгэн цагт сайхан магтагдаж байсан урьдын нь үг Этьений санаанд оров. Энэ олон хүмүүсийг номхон мал шиг гартаа атгаж байсан тэр цагт сонсогчдыг мансууруулж байсан үгнээсээ давтан хэлж үзэв. 

	Гэвч Этьений ноёрхол өнгөрчээ. Түүний үгний хариуд чулуун мөндөр буулгаж байв. Этьений баруун гарын мөрнийх нь орчим сүрхий бэртээв. Этьен ухарсаар байгаад пивоны газрын хананд шахагдаж тун их аюултай байдалд оржээ. 

	Үүднийхээ дэргэд хэдэн минут зогсож байсан Раснер

	— Ор! гэж товчхон хэлэв. 

	Раснерынд нуугдах нь хүнд байсан учир Этьен нэлээд тээнэгэлзэхэд

	— За ор л доо! Би эдэнтэй ярилцана гэв. 

	Этьен үгэнд нь орж байшинд нь орж буланд нуугдав. Раснер үүднийхээ дэргэд мөн л зогсож үүдээ том биеэрээ халхлан

	— Нөхөд минь боль л доо! Ухаантай байх хэрэгтэй!.. Би хэзээ ч гэсэн та нарыг хуурдаггүй гэдгийг та нар сайн мэднэ шүү дээ. Тайван бай гэж би дандаа уриалж байсан. Хэрэв та нар миний үгэнд орсон бол одоогийнх шиг тийм байдалд хүрэхгүй байсан биз ээ. 

	Раснер дал мөрөө хөдөлгөн, том гэдсээ цүндийлгэн удаан ярив. Үгнүүд нь дараа дараагаараа амархан чөлөөтэй урсан бүлээн ус шүршсэн юм шиг тайвшруулав. Раснерын урьдын нь амжилт эргэн ирж, нэр алдраа ямар нэгэн хүч гаргалгүйгээр сарын өмнө нөхөд нь түүнийг исгэрч өөдгүй хулчгар амьтан гэж нэрлэж байгаагүй юм шиг дахин олж авчээ. Одоо «Зөв! Үнэн!» гэсэн сайшаасан уриаг Раснер дахин сонсож байв. Бүгдээрээ Раснерын талд оржээ. Раснерыг яриагаа дуусгахад «Ингэж л ярих хэрэгтэй!» гэж алга нижигнүүлэв. 

	Үзтэл Раснерын ард Этьен гуньхарч дуугүй зогсон, зүрх нь шимширч байв. Ойн хурал дээр Раснер Этьенийг олон түмэн дургүйцэн үзэх цаг ирнэ гэж занаж зөгнөн хэлж байсан үг санагдав. Энэ хүмүүс яасан ч тэнэг, яасан яхир ширүүн амьтад вэ! Өөрсдийнх нь тусын тулд хийсэн бүх юмыг яасан өөдгүй мартдаг юм бэ?! Энэ бол дандаа өөрөө өөрийгөө идэж байдаг ямар нэгэн сохор хүч юм... Энэ малууд өөрийнхөө хувийнхаа сонирхлыг хорлож байхад яаж ч зэвүү хүрэхгүй байх билээ дээ! Гэвч зэвүүцлийн цаад талд Этьений найдвар сүйрч сайрхаж байсан төлөвлөгөө нь гунигтайгаар эцэс болсноос болж дотроо далд цөхөрч байв. Энэ чинь яахлаараа ингэдэг билээ? Бүх юм дууссан гэж үү? Ой дотор эвэрлэг модны ёроолд гурван мянган хүний зүрх өөрийнх нь зүрхтэй нэгэн янзаар цохилж байна гэж бодож байсан нь Этьенд санагджээ. Тэр өдөр Этьен тун их алдартай. Энэ олон түмэн бүгдээрээ түүнд хамаарагдаж, Этьен тэдний тэргүүн болжээ гэдгийг сайн ойлгож байжээ. Тэр үед тэнэг мөрөөдөл түүнийг мангууруулж Монсу хөл дор минь байна. Харин алс Парист магадгүй Этьен депутат болж хөрөнгөтний эсрэг сүйд хийх үг хэлж болох юм. Энэ бол парламентын индрээс ажилчин хүн үг хэлж байгаа анхны үг болно гэж бодож байжээ. Гэтэл одоо юм бүхэн төгсгөл болжээ! Олон түмэн Этьенийг хөөж чулуугаар нүүлгэхэд тэрээр өрөвдмөөр сэжиглэмээр мөрөөдлөөсөө сэржээ. 

	Раснерын чанга дуу сонсогдож:

	— Хүчирхийлэх явдал хэзээ ч гэсэн сайн юманд хүргэж байгаагүй. Нэг өдрийн дотор ертөнцийг өөрчилж болохгүй шүү дээ. Бүх юмыг шууд өөрчилнө гэж хэн та нарт хэлнэ тэр нь нэг бол чалчигч эсвэл зальтай амьтан мөн гэж Раснерыг хэлэхэд

	— Үнэн! Үнэн! гэж хашхиралдаж байв. 

	— Хэн буруутан бэ? гэдэг энэ асуудлыг Этьен өөртөө тавиад бүүр ч хачин болов. Ядуу зүдүүгээс болж өөрөө ч хохирч байгаа Этьен энэ хэргийн буруутан гэж үү? Этьений буруугаас болж одоо хүмүүс ер бишийн хоосрол гуйлгачлалд автагдаж зарим нь буудагдсан гэж үү? Этьений буруугаас болж энэ турж ядарсан авгайчуул хүүхдүүд талхгүй байна гэж үү? Сүйрлийн өмнөх нэг орой ийм аймшигтай бодол Этьенд төржээ. Гэвч тэр үед аяндаа бий болсон хүч Этьенийг долгионоор өргөж нөхдийн нь хамт хаман авч биедээ татжээ. Чухам хэлэхэд Этьен тэднийг хэзээ ч удирдаж байсангүй. Тэд өөрсдөө Этьенийг залуурдаж хэрэв араас нь замаар тэмүүлж явж байсан хүмүүсийн цуваа түлхээгүй сэн бол Этьен шийдэж хийхгүй зүйлийг Этьенээр тулган хийлгүүлжээ. Этьен ямар нэгэн хүчирхийлэл гарна гэж бодоогүй, хүсээгүй байсан болохоор хүчирхийлэл бүр нь түүний хувьд гэнэтийн гайхмаар зүйл байжээ. Өөрийг нь үнэнчээр хүндэтгэж байсан хүмүүс хэзээ нэгэн цагт чулуугаар цохино гэж Этьен урьдаас мэдэж чадах байсан уу? Галзуурсан амьтад! Тэдэнд цатгалан амьдарч, ажил хийхгүй байх болно гэж амласан гэж тэд Этьенийг зэмлэж байна. Өөрийгөө цагаатгах гэдэг эрмэлзэл болон дотроо онгойлгох гэж оролдож байгаа бодлын цаана өөрийнхөө зорилгын оройд хүрч чадаагүй, мэдлэг дутаж байна гэж эргэлзэж үргэлж тарчилж явдаг нь Этьенийг далдуур зовоож байв. Этьен зориг хатуужлаа дуусаж, нөхөдтэйгөө чин сэтгэлээсээ нийлэхээ байжээ гэдгийг мэдэв. Этьен тэднээс, ард түмнээс энэ аварга их олон түмнээс ямар нэгэн дүрэм, онолыг хүлээдэггүй бүгдийг шүүрдэн хаядаг байгалийн хүчтэй адил энэ дийлж давшгүй сохор хүчнээс айдаг болжээ. Яваа яваандаа олон түмэн Этьенд харь юм шиг болж дээшээ өөр ангид өгсөн орох юм сан гэдэг түүний бүх эрмэлзэл нь аажмаар ихсэн, сэжиглэмтгий байдал, нарийн сонирхол нь түүнийг олон түмнээс холтгожээ. 

	— Раснер мандтугай! Раснер минь сайн байна! Зөвхөн Раснерт итгэж болно! гэдэг баяр хүргэн хашхиралдах чимээ яг энэ үед Раснерын үгийг сонсогдохгүй болгов. Раснер үүдээ хаахад цугларсан хүмүүс таран явав. Дээр үеийн өрсөлдөөнтэй хүмүүс үг дуугүй бие бие рүүгээ харан хоёулаа дал мөрөө хавчив. Эцсийн эцэст тэр хоёр тус бүр нэг аяга пиво уув. 

	Яг энэ өдөр Пиоленад Негрель, Сесиль хоёрыг гэрлэхээр тохиролцож байгаад зориулж ёслолын дайллага болжээ. Грегуарынхан өмнө нь хоолны өрөөний талыг арчиж зочдын өрөөний зөөлөн тавилгын тоосыг арилга гэдэг тушаал өгчээ. Гал тогооны өрөөнд эзэгнэж байгаа Мелани шарж байгаа юмаа харж шүүс бэлтгэж үнэрийг нь байшингийн оройн хонгилд хүртэл хадааж байв. Морин тэрэг жолоодогч Френсисийг ширээн дээр хоол зөөж өгөхөд нь Оноринд туслалцуулахаар шийджээ. Цэцэрлэгчийн гэргийг сав угаагчаар цэцэрлэгч өөрийг нь хаалга онгойлгож өгөгчөөр томилжээ. Энэ том эртний тансаг байшинд хэзээ ч гэсэн тийм ёслолын найр болж байсангүй. 

	Бүх юм сайхан болж өнгөрчээ. Монсугийн нотариатын эрхлэгч гэрлэх гэж байгаа хүмүүсийн аз жаргалын төлөө ууя гэж эелдгээр хэлэхэд Энбогийн гэргий тун их сайхан зан нь хөдөлж Негрель рүү энэрэнгүй инээмсэглэжээ. Энбо ч бас сайхан зантай байжээ. Түүний хөгжилтэй байдлыг хараад зочид гайхжээ. Энбо хайр хишиг хүсэж захиргаагаар дахин орсон гэнэ билээ. Ажил хаялтыг чадмаг дарсан явдалд нь хүндэт легионы одон шагнуулах гэж дээд газар удахгүй мэдүүлэх юм гэнэ билээ гэдэг яриа явдаг болжээ. Хүн бүр сүүлчийн гарсан хэрэг явдлыг ярихаас зайлсхийж байсан боловч бүх нийтийн баярласан байдал ялалт хийсэн гэдгийг харуулж тэр дайллага ялалтын албан ёсны баяр болон хувирчээ. Эцсийн эцэст аюулаас ангижирч тайван идэж унтаж болох болжээ! Саяхан Ворегийн уурхайн дэргэдэх шалбааг дээр цус нь улайж байсан хүмүүсийн тухай ялимгүй үг цухуйж энэ бол гунигтай боловч зайлшгүй сургамж болох зүйл гэж нэг хүн хэлэхэд Грегуарынхан шархыг эдгээхийн тулд хүн бүр тосгоны ажилчдад туслах ёстой гэж нэмсэн нь бүх хүмүүсийг уяруулжээ. Грегуарынхан хуучин тайван байдалдаа орж уурхайчид олон зуун жилийнхээ номхон байдлынхаа үлгэр жишээг үзүүлж уурхайн гүнд чармайн ажиллана гэж найдан ядуу тэдэнд өршөөл үзүүлсэн нь энэ ээ. Монсу хотхоны одоо айж чичрэхээ байсан эзэд баячууд хөлсний хөдөлмөрийн тухай асуудалд маш болгоомжтой хандаж судлахыг шаардана гэдгийг зөвшөөрөн хүлээжээ. Шарсан хоол идэж байхдаа Энбо, Ранвье ламыг өөр дуганд шилжүүлэх тухай мэдээлсэн хамба ламын захидлыг уншиж бүрэн ялалт хийсэн гэдгийг тодруулжээ. Цэргүүдийг алан хядагч гэж нэрлэсэн энэ ламын зан аашийг орон нутгийн бүх хөрөнгөтнүүд дургүйцэн ярилцдаг байжээ. Амтлаг боов таваглах үед нотариатын эрхлэгч өөрийгөө чөлөөтэй боддог хүн гэдгээ шийдэмгий хэлжээ. 

	Дайллага дээр Денелен охидынхоо хамт ирж хүн бүхэн нийтээрээ хөгжиж цэнгэж байхад Денелен хоосорсондоо гунигтай байгаагаа нуухыг оролдож байжээ. Яг энэ өдрийн өглөө Вандамын уурхайг Монсугийн компанид худалдсан тухай актад Денелен гарын үсгээ зуржээ. Денеленг хананд шахаж багалзуураас нь барьж авсан учир захиргаанаас ирсэн гишүүдийн бүх шаардлагад захирагдахаас өөр аргагүй. Монсугийн компанийн хүмүүс удаан хугацаагаар отож байсан олзоо эцсийн эцэст эзэмшжээ. Өрөө дарахад зайлшгүй хэрэгтэй мөнгийг Денелен тун зовж байж тэднээс уурхайнхаа үнэд олж авчээ. Тэр ч байтугай өөрийг нь компанийнхан уурхай дээр нь инженерээр үлдээе гэдэг санал гаргахад санамсаргүй аз гэж үзэн хүлээж авч өөрийнхөө бүх хөрөнгийг залгисан тэр уурхай дээрээ хөлсний албан хаагч болон хянах ажил хийхийг Денелен үг дуугүй зөвшөөрчээ. Ганцаараа орших жижиг үйлдвэрийн газрын үхлийг зарласан оршуулгын хонхны дуу хангинасан нь энэ ээ. Удалгүй жижиг эзэд цадахаа мэддэггүй махчин капитализмд залгигдаж тэмцлийн тавцан дээрээс нэг нь нөгөөгийнхөө хойноос цувран алга болох болно оо. Тэднийг хувь нийлүүлсэн том нийгэмлэгийн өрнөсөн долгион шавхуурджээ. 

	Ажил хаялтаас учирсан хохирлыг Денелен зөвхөн ганцаараа төлөх болжээ. Хоол идэж байгаа хүмүүс Энбогийн одонд зориулж хундага өргөхдөө Вандамын уурхайн эзэн хоосорсны төлөө ууж байна гэдгийг Денелен сайн мэдэж байсан боловч өнгөрсөн жил засаж өмссөн даашинз нь тун сайхан зохисон, эрэгтэй хүүхдийн цог завхаатай, мөнгийг жигшин үздэг болохоороо тохиолдсон гай зовлонд гуниагүй Люси, Жанна хоёр охиныхоо ховор тэсвэртэй байдалд жаахан тайвширчээ. 

	Хоолны дараа кофе цай уухаар зочдын өрөөнд ороход Грегуар өөрийнхөө төрсөн биш ах Денеленг хажуу тийш нь дагуулан явж зоригтой шийдсэнд нь баяр хүргэн

	- Яах ч арга алга! Чиний гол буруу нь Монсугийн компанид хувь оруулсан хөрөнгөнөөсөө олж авсан сая франкаа Вандамын уурхайд тун болгоомжгүйгээр зарцуулсан явдал юм аа. Энэ золигийн ажлаас болж чи хэчнээн их зовов оо. Чиний сая франк үрэгдэж алга болсон байхад миний ашиг хуваахад оролцох эрхийн бичиг үл шатах шүүгээнд тайван хэвтэж байна. Би юу ч хийдэггүй боловч намайг урьдынхаа адил тэжээж байна. Цаашид бас миний хүүхэд, миний ач зээ нарыг тэжээх болно гэжээ. 

	 

	 


II

	 

	Ням гарагт харанхуй болмогц Этьен тосгоноос нуугдан гарав. Одод гялалзсан үүлгүй тэнгэрээс бүдэг хөхөвтөр гэрэл газарт тусаж байлаа. Этьен суваг руу бууж эргийг нь дагаж Маршьены зүг аяархан гэлдрэв. 

	Урт гулууз мөнгөтэй төстэй дүүрэн устай сувгийн жигд судлын дагуу шугамаар татсан юм шиг хоёр лье газар шулуун тэгшхэн үргэлжилсэн намхан ногоо ургасан энэ замаар Этьен сэлгүүцэх дуртай байжээ. 

	Этьен оройн цагаар тэнд хэнтэй ч дайралдаж байсангүй. Гэтэл гай болоход урдаас нь нэг хүн гэнэт гараад ирэв. Оддын бүдэг гэрэлд адил зугаалах дуртай, хоёр хүн бие биеэ танин яг тулж ирмэгцээ:

	— Энэ чинь чи юу! гэж Этьен хэлэв. 

	Суварин хариу хэлсэнгүй толгойгоо дохив. Хоёулаа агшин зуур зогсоод дараа нь хоёулаа зэрэгцэн Маршьены зүг явав. Хэн хэн нь бодолдоо автагдаж хажуу дахь хүнээ мартсан бололтой байв. 

	— Плюшар Парист ямар амжилт олсныг чи сониноос уншсан уу? Бельвилд хурал төгссөний дараа хүмүүс үүдний дэргэд гадаа хүлээж байгаад гарч ирэхлээр нь нижигнэтэл алга ташсан байна билээ... Плюшар мөн ч мандаж байна аа! Хоолой сөөсөн ярьж чадахгүй гээд үглээд байсан юм сан одоо Плюшар хол явна аа гэж Этьен ярив. 

	Суварин дал мөрөө хавчив. Чалчаа үгээр орлого олох ганцхан зорилготой өмгөөлөгчийн мэргэжлийг зарим хүн сонгож авдаг шиг улс төрийн бодлогын мэргэжлийг сонгож авдаг чалчигч залирхаг хүмүүсийг Суварин үзэн яддаг байжээ. 

	Этьен энэ үед Дарвины онолыг сонирхож байжээ. Товчхон маш хялбарчлан дурдсан хэдхэн зоосны үнэтэй товхимлоос Дарвины сургаалын хагастай Этьен танилцжээ. Уншиж муухан ойлгосны үндсэн дээр жижиг нь томыгоо иднэ гэсэн оршин тогтнохын төлөө тэмцлийн хувьсгалт үзэл санааг Этьен өөртөө боловсруулан авч их хүчтэй ард түмэн тамирдсан хөрөнгөтнийг устгана гэж боддог болжээ. Гэтэл Суварин уур нь буцалж Дарвин сургаалдаа эрх тэгш биш байдлыг номлодог байхад түүний номыг уншдаг нь социалистууд их тэнэглэж байгаа хэрэг. Дарвины байгалийн шалгарал гэдэг улигт сургаал зөвхөн аристократын үзэл онолын гүн ухаанд л хэрэг болно гэв. Гэтэл Этьений өөрийнхөө бодож байдаг бодол дээрээ чигээрээ зогсож, марган, хуучин нийгэм аль хэдий нь үгүй болсон, түүнийг юу ч үгүй болтол нь шүүрдэн хаясан гэж бодъё. Энэ бол сайхан хэрэг! Гэвч шинэ ертөнц хуучин ноёрхож байсан шударга биш тэр байдлаар аажимдаа өвчилж болно шүү дээ. Учир нь зарим нь дорой дутуу төрөхөд нөгөө нь эрүүл чийрэг төрдөг. Зарим нь бусдаасаа чадмаг ухаантай юм бүхнийг гартаа хаман авч бэхжиж байхад зарим нь тэнэг залхуу болохоор дахиад боол болно гэж таамаглан өөрийгөө догдлуулж байдаг бодлоо ярив. Ядуу хоосон гэж зайлшгүй байна гэж Этьен дүрслэн ярьсанд Суварин уурлаж хашхиран хэрэв шударга ёс хүн төрөлхтөнд байх боломжгүй юм бол хүн төрөлхтөн сөнөг. Хүний нийгмийн ялзарсан байгуулал хэчнээн ч байлаа гэсэн бүгдийг нь устгах хэрэгтэй. Сүүлчийн хүнийг үгүй болтол устгах хэрэгтэй гэв. 

	Энэ ярианы дараа чимээгүй болцгоов. 

	Суварин зүүдэн дундаа байшингийн дээвэр дээгүүр усны цорго даган тайван явж байгаа хүн шиг эргийн яг ирмэгийн зөөлөн ногоон дээгүүр доошоо харан гүн бодол болон алхаж байснаа чулуунд бэртсэн юм шиг гэнэт чацав хийгээд Этьен рүү цагаан даавуу шиг цонхигор цагаан нүүрээ харуулан:

	— Түүний яаж үхсэнийг чамд би яриагүй байх аа?

	— Хэнийг?

	— Миний гэргий, Орост...

	Этьен ярьсан, үгүй гэдэг хоёрын алиныг нь илэрхийлж байгаа нь мэдэгдэхгүй зангав. Юм хайхардаггүй, зовлон зүдүүрээ тэсвэрлэдэг, бүхнээс тасархай Суварины хоолой зангирч дотроо санаж бодож явдаг юмаа нэг хүнд нээж хэлье гэдэг бодол гэнэтхэн төрсөн нь гайхмаар хэрэг байжээ. Суварины дурлаж байсан хүүхнийг Москвад дүүжилж алсан гэдгийг л Этьен мэддэг байжээ. 

	Суварин цэнхэрлэн байгаа эгнэсэн өндөр модны завсраар нэвт харагдах сувгийн тод тууз руу ширтэж. 

	— Бидний хэрэг бүтмээргүй болсон билээ. Бид төмөр замын даланд дэлбэрэх юм хийхийн тулд гүн нүхэнд хоёр долоо хоног болсон. Гэтэл хааны галт тэрэг биш, харин ерийн суудлын галт тэрэг дэлбэрсэн юм... Аннушкийг барьж авсан. Аннушка тариачин эмэгтэй хүний хувцас өмсөж өдөр бүр бидэнд талх авч ирдэг байсан сан. Эрэгтэй хүнийг амархан ажиглаж болох байсан учир Аннушка бөмбөгний утсыг ноцоосон юм... Шүүхийн ажиллагаа зургаан өдрийн турш удаан үргэлжилсэн. Би сонирхож байгаа хүмүүсийн дунд орж шүүхийн танхимд дандаа байж байсан юм... гэж ярив. 

	Суварины хоолой гэнэт бөглөрч хахаж цацан байгаа юм шиг ханиалгаад:

	— Би хоёр ч удаа хүмүүсийн толгой дээгүүр золтой харайж Аннушка руу үсрэн очих шахсан юм. Гэвч ямар хэрэг байна аа? Нэг хүн, өөрөөр хэлбэл нэг байлдагч хорогдоно шүү дээ. Харин би түүний том нүдийг харж «Болохгүй» гэж байна гэдгийг мэдсэн юм аа гэж Суварин ярьж дахин ханиалган:

	— Би сүүлчийн өдөр нь талбай дээр байсан тэгэхэд ширүүн бороотой байж билээ. Энэ бороо саад хийж байсан учир дүй муутай алуурчид сандарч байсан юм. Тэд шийтгэгдсэн дөрвөн хүнийг дүүжлэх гэж хорин минут гарзадсан. Олс нь тасарсан тул дөрөв дэх хүнийг зовж дүүжилсэн юм. Аннушка хүлээгээд зогсоод байсан сан. Тэр намайг хараагүй чихцэлдсэн олон хүн дунд намайг нүдээрээ хайж байсан билээ. Намайг чулуун багана өөд авирахад Аннушка намайг харсан юм. Түүнээс хойш бид хараагаа бие биеэсээ салгаагүй дээ. Хүзүүнд нь дүүжлүүрийн олс өлгөсөн байхад над руу харсаар л байсан юм... Би малгайгаа авч далласан... Дараа нь явсан юм аа гэв. 

	Дахин чимээгүй болцгоов. Цагаан зам шиг суваг алсад хязгааргүй үргэлжилнэ. 

	Этьен, Суварин хоёрын хөлийн чимээ мөн л бүдэгхэн сонсогдсоор. Тэр хоёр хоёулаа гүн бодолд орсон бололтой байв. Тэнгэрийн хаяанд усны цайвар зурвас тэнгэрийг цоолон орсон юм шиг харагдана. 

	— Хувь заяа биднийг ингэж шийтгэсэн юм аа... Бид бие биедээ дурласан минь буруу байжээ... Харин тэр үхсэн нь сайн болсон юм... Түүний цусан дээр баатрууд төрж гарна аа. Миний зүрх шимшрэхээ байсан юм. Одоо надад эх эцэг, гэргий, найзын аль алин нь ч байхгүй... Бусад хүн алагдах юм уу өөрийнхөө амийг өгөх тэр өдөр миний гар чичрэхгүй гэж Суварин ширүүн байдалтайгаар ярив. 

	Этьен шөнийн хүйтэнд бээрсэн учир зогсож Суварины ярианд ямар нэгэн хариу хэлэлгүйгээр:

	— Бид хол явжээ буцъя даа гэв. 

	Хоёулаа эргэж Ворегийн уурхай руу удаан гэлдрэв. Этьен хэд алхсаныхаа дараа

	— Чи шинэ зарлалыг уншсан уу? гэж асуув. 

	Тэр өдрийн өглөө том шар зарлалыг газар сайгүй наасан байжээ. Компани энэ зарлалд нэлээд тодорхой нэлээд найрсаг байгаа нь мэдэгдэж, маргааш уурхайд орсон хүн бүгдийг ажилд эргүүлж авна гэж амласан байв. Бүх юмыг хэрэгсэхгүй, тэр ч байтугай хамгийн нэр гутаасан хүмүүсийг хүртэл уучилна гэжээ. 

	— Уншсаан, уншсан гэж Суварин хариулав. 

	— За ямар байна? Энэ тухай чи юу гэж бодож байна. 

	— Бүх юм дуусаж гэж бодож байна... Сүрэг хашаандаа буцаж ирнэ. Та нар бүгдээрээ аймшигтай хүмүүс!

	Этьен догдолсон байдалтайгаар нөхдийгөө цагаатгаж гаран: Хүн ганцаараа бол цаашид зориглож болно. Харин өлсөж үхэж байгаа олон хүмүүс хүч чадалгүй юм гэв. Тэд гэлдэрсээр байгаад Ворегийн уурхайд тулан ирж Этьен уурхай дээрх барилгын хар бараа руу харж би хэзээ ч цаашид уурхайд орохгүй гэж тангараглаад харин уурхайд орсон хүнийг уучлахад бэлэн гэв. Дараа нь мужаанууд уурхайн ам нүхний дотрыг зохих ёсоор нь засварлаж амжаагүй гэдэг яриа байх юм үнэн болов уу? Ямар байгаа вэ? Шорооны даралтаас болж доторх хана нь дотогшоо тун сүрхий тонгойн нэг газар чингэлэг буухдаа таван метр илүү газар түүнд хавирч байна гэдэг үнэн болов уу? гэж Этьен асуухад дахин дуугүй болсон Суварин тун товчхон хариулжээ. Өчигдөр нь Суварин жижүүртэй өдөр байжээ. Чингэлэг хананд үнэхээр хавирч байсан учир тэр хэсгийг өнгөрөхийн тулд хурдыг хоёр дахин ихэсгэж байжээ. Гэвч уурхайн ам нүхний дотрын энэ байдлыг мэдэгдэхэд дарга нар нүүрс ухаж гаргах ажлыг эхлэх хэрэгтэй. Уурхайн ам нүхний дотрыг сүүлд сайн бэхлэх хэрэгтэй гэдэг нэг л үгийг зэвүүцсэн байдалтай хариулдаг байжээ. 

	— Хэрэв түүнийг нураачихвал яана гэж Этьен асуухад Суварин харанхуйд бүдэгхэн харагдаж байгаа уурхай руу харан тайван байдалтайгаар:

	— Хэрэв нураачихвал нөхөд энэ тухай мэдэх болно. Чи уурхайд ор гэж тэдэнд зөвлөж байгаа шүү дээ гэв. 

	Монсугийн сүмийн цагаар есөн цаг болоход Этьен гэртээ харья унтах цаг боллоо гэж хэлэхэд Суварин гараа ч барихаар сунгалгүйгээр нэмж

	— За баяртай. Би явлаа гэв. 

	— Юу гэнэ ээ? Бүрмөсөн явах гэж үү?

	— Тийм ээ. Бүрмөсөн. Тооцоогоо хийсэн. Өөр газар очно гэв. 

	Гайхаж догдолсон Этьен түүн рүү зэмлэсэн байдалтайгаар харав. Тэд хоёр цаг хамт тэнүүчилсэн мөртөө Суварин явна гэдгээ дөнгөж сая тун амгалан дуугаар мэдэгджээ. Гэтэл Этьений зүрх сална гэдэг мэдээг сонсмогцоо шимшрэв. Учир нь тэр хоёр тун ойр дотно болж зовлон зүдүүрийг хамт амсаж, хамт ажиллаж байсан болохоор нөхрөөсөө салахад мөн ч уйтгартай байжээ. 

	— Чи чинь ингээд явчих гэж байгаа юм уу? Хаашаа явдаг билээ?

	— Хаашаа гэдгээ мэдэхгүй байна... 

	— Чи эргэж ирэх үү?

	— Үгүй, эргэж ирнэ гэж бодохгүй байна. 

	Тэд өөр юу хэлэхээ мэдэлгүйгээр бие биеийнхээ урдаас харж дуугүй зогсоцгоов. 

	— Ингээд л баяртай гэж үү?

	— Баяртай

	Этьенийг тосгон орохоор налуу өөд авирч байх үед Суварин сувгийн эрэг рүү дахин эргэн очиж зөрөг замаар ганцаараа тун их удаан холхив. Суварин харанхуйд замхран шөнийн харанхуйд нүүж байгаа сүүдэр шиг сүүдгэнэн доошоо харж яван үе үе зогсож алсад сүмийн хонхны байрын цаг хэд цохиж байгааг тоолон чагнаж байгаад арван хоёр цаг дуугарахад Суварин эргээс гарч Ворегийн уурхайн зүг явав. 

	Энэ үед тэнд хэн ч байсангүй. Зөвхөн нойрмоглосон мастер Суваринтай дайралдав. Уурын машиныг ажиллуулах тогооны зуухыг зөвхөн шөнийн хоёр цаг болох гэж байхад асаах ёстой байжээ. Суварин эхлээд дээшээ гарч шүүгээнд мартсан цамцаа авч байгаа дүр үзүүлэв. Цамц дотор нь өрөм, тун хатуу гангаар хийсэн жижиг хөрөө, алх, цүүц, бахь мэт багажийг ороосон байжээ. Дараа нь буцаж явсан боловч хувцас солих өрөөгөөр дамжин гарахын оронд худаг руу ордог бэлтгэл шаттай нарийхан хонгилоор орж, сугандаа боодолтой юмаа хавчуулан, гэрэлгүйгээр явж өнгөрсөн шатны тоогоор гүний хэмжээг тодорхойлж сэмхэн доошоо бууж эхлэв. Гурван зуун далан дөрвөн метрийн гүнд нүхний доод хэсгийн тавдугаар титэмд ам нүхний доторх хана чингэлэгт хавирдаг гэдгийг Суварин мэддэг байжээ. Суварин тавин дөрвөн шат өнгөрснийг тоолоод гараараа хана тэмтэрч үзэн мод бултайж гарч ирснийг мэдэв. Энд байх нь байна гэж мэдмэгцээ өөрийнхөө зорилгыг удаан бодсон чадмаг хүн болохоороо ажигч үгүй шаламгай ажилдаа оров. 

	Чингэлэг явдаг ам нүхнээс бэлтгэл шаттай худгийг тусгаарласан банзан хаалтаас хэсгийг эхлээд хөрөөдөж хаяв. Чүдэнз дараа дараалан зурж түр зуурын гялсхийх гэрэлд саяхан засвар хийсэн тэр хавийн доторх хана ямар байдалтай байгааг тогтоов. 

	Уурхайн ам нүхийг барих үед Кале Валансье хоёрын хооронд сонсогдоогүй бэрхшээлтэй тулгарсан байжээ. Хамгийн нам газрын түвшинд орших усны судлаар нэвчсэн газрыг нэвт нүх гаргах хэрэгтэй байжээ. Дорхны бэхэлгээ шиг бүсэлсэн зөвхөн модон нүх л газар доор урсаж байгаа энэ голыг барьж, худгийн ханыг гүнзгий бараан долгионоороо цохиж байгаа газар доорх нуураас уурхайн ам нүхийг тусгаарлаж чадаж байжээ. Ворегийн уурхайг барихад хоёр нүх гаргахаас өөр аргагүй байжээ. Нэгийг нь уурхайн ам нүхний дээд талд зүг бүрээсээ ган цав гарсан ус шингэж бамбалзсан шохойлог чулуутай зэргэлдээ орших нуранги элс цагаан шавар дунд, хоёр дахийг нь уурхайн ам нүхний доод талд яг нүүрс байх газар дээр гурил шиг нунтаг, шингэн зүйл шиг урсаж байдаг элсэн дунд гаргажээ. Чухам тэнд урсгал-газар доорх тэнгис хойд мужийн нүүрсний орд газрын аюул, онгоц сүйрүүлдэг шуургатай ёстой тэнгис нарны гэрлээс гурван зуун метрийн гүнд хар долгионоо үелзүүлж байдаг судлагдаагүй ёроолгүй тэнгис оршдог байжээ. Уг нь тэр нүх агуу их даралтыг сайн барьж байдаг байжээ. Зөвхөн орхисон хонгилын шороо тасралтгүй нурснаас болж зэргэлдээх хэсэг доргиж суух нь тэр нүхэнд аюултай байдаг ажээ. Ингэж шороо чулуу доошлох үед заримдаа дэлбэрэлт болж ган цав гаран тэр нь ихсэн эцсийн эцэст уурхайн ам нүхэнд хүрч нүхний хэлбэрийг аажмаар алдагдуулан түүний доторх ханыг төвийлгөдөг байжээ. Энэ нь тун их аюултай, уурхайг нурсан шороо чулуугаар дүүргэж газар доорх усанд автагдуулж магадгүй байдаг байжээ. 

	Суварин хөрөөдөж гаргасан цоорхойны яс модон дээр сууж нүхний тавдугаар титэм сүрхий эвдэрчээ гэдгийг мэдэж авав. Шургаагууд хүрээнээсээ махийн төвийж тэр ч байтугай зарим яс модны үзүүр углуургаасаа мултарсан байв. Давирхайдсан олсоор чигжсэн шургаагийн залгаагаар уурхайчдын ярьдгаар «дусаал» тун их асгарч байв. Бэхэлгээ хийдэг хүмүүс засвар яарч хам хум хийхдээ нүхний булангуудад өнцөг төмөр хадсанаар боллоо гэж үзжээ. Тэгэхдээ хайнга хандаж бүх эргийг нь эрэгдсэнгүй. Үүний зэрэгцээгээр ам нүхний доторлогооны гадна талд гулгадаг элс нэлээд нүүсэн нь эргэлзээгүй байв. 

	Сүүлчийн түлхэлтэд бүх эрэг суларсан байхын тулд булангийн даруулгын бүх эргийг Суварин түлхүүрээр түргэн буцаан эрэгдэв. Энэ ажил маш их зориг шаарджээ. Суварин мултарч тэндээс зуун наян метрийн гүнд орших уурхайн ам нүхний ёроолд унах аюулд олон удаа оров. Суварин чингэлэг гулгаж буудаг царс модон баганаас чаргууцалдах, нүхний аман дээгүүр дүүжигнэж бие биетэйгээ зохих хэмжээний зайтай бэхлэгдсэн бүдүүн хөндлөн мод дамжих, яс модон дээр тохойгоороо юм уу өвдгөөрөө тулж үхэхээс айлгүйгээр зүтгэх, суух гэдийх, өчүүхэн доргилтод унаж болох тийм байдалд олон оров. Суварин гурван ч удаа золтой унасангүй, арай гэж юмнаас барьж авч амжсан боловч тэр үед цочих ч үгүй байжээ. Суварин эхлээд нүхний дотор талыг гараараа тэмтрээд дараа нь ажиллаж байв. Зөвхөн наалдамтгай яс модыг сүлжилдэн алга болсон цагт л чүдэнз зурж байв. Эргүүдийг буцааж эрэгдэж, суллаад дараа нь шургааг модоор оролдож гарав. Үүнээс болж аюул улам ч нэмэгдэв. Суварин бусад яс модыг барьж байгаа тэр гол тулгуур модыг эрж олон, түүнийг өрөмдөж хөрөөдөж, хэврэг болгохын тулд энд тэнд нь нимгэн болгохыг хичээжээ. Энэ үед засвар ган цаваас ус годгодон урсаж Сувариныг хүйтэн бороо шалба цохижээ. Хоёр чүдэнзийг унтрааж, бусдыг нь норгов... Эргэн тойронд хав харанхуй, ёроолгүй юм шиг бүүдийнэ. 

	Энэ минутаас эхлэн Суварин галзуурсан юм шиг ажиллаж гарав. Аадар бороо цутгасан энэ аюултай хар ам Суваринд эвдэж сүйтгэх сүрхий шунал төрүүлжээ. Тэр нүхний хана доторлосон мод руу дайрч гар хүрэх газраа цохиж нүдэж, өрөмдөж, хөрөөдөж толгой дээрх бүх доторх ханыг эвдэж сүйтгэх хэрэгтэй гэж үзэв. Суварин модыг өөрийнхөө үзэн яддаг амьтны амьд биеийг хутгаар шааж байгаа юм шиг тийм зэрлэгээр тарчилгаж байв. Жаахан азнахад Суварин эцсийн эцэст Ворегийн уурхай, маш олон хүний мах идсэн, амаа ангайсан энэ хорсолтой араатныг устгах болно оо. Харанхуй дунд ган багаж модыг яаж мэрж байгаа нь сонсогдож сүйтгэгч хүн сунаж, мөлхөж, бууж авирч хачин байдалтайгаар зогсоо зайгүй холхиж, сүмийн хонхны яс мод шиг шажигнаж байгаа нэг хөндлөн модноос нөгөө хөндлөн мод руу шөнийн шувуу шиг дүүлэн нисэж байв. 

	Эцэст биеэ барин тайвшрав. Харин сэтгэлд нь нэг л хангалттай биш санагдаж байв. Тайван ажиллах хэрэгтэй байжээ. Суварин яарахаа байж, жаахан амраад шаттай бэлтгэл нүхэнд дахин эргэн ирж, хөрөөдөн авсан хавтангаа байранд нь тавин нүхийг нь таглав. Боллоо! Хэрэв үүнээс илүү гэмтээх юм бол түүнийг ажиглаж дор нь засаж сэлбэнэ. Араатныг гэдсээр нь шархтууллаа. Энэ араатан амьд байх эсэх нь орой мэдэгдэнэ. Махчин өөрийнхөө үхлээр үхсэнгүй алсан хүн нь өөрийнхөө тэмдгийг үлдээсэн гэдгийг аюулд автагдсан ертөнц мэдэг. Суварин яаралгүйгээр багажаа цамцандаа эвтэйхэн гэгч нь боогоод шатаар аяархан өгсөв. Хэнд чиг ажиглагдалгүйгээр уурхайгаас гарч ирсэн боловч хуурай хувцас сольж өмсөх хэрэгтэй гэсэн бодол түүний толгойд орж ирсэнгүй. Шөнийн гурван цаг болоход Суварин зам дээр зогсож хүлээсээр л байв. 

	Яг энэ үед Маэгийн харанхуй бүгчим өрөөнд нойр нь хүрэхгүй хэвтэж байсан Этьен сүржигнэх чимээ сонсжээ. Этьен чагнаж хүүхдийн аяархан амьсгаалах чимээ, Маэгийн гэргий, Үхэшгүй өвгөний чанга хурхирах дуу, хажуудаа бөөрөө нийлүүлэн хэвтэж байгаа Жанленыг ийн ямаан бүрээтэй адил дуугарах исгэрэлтийг ялгаж мэдэв. Үгүй энэ л сүржигнэж байгаа юм шиг санагджээ гэж бодоод толгойгоо дэр лүүгээ шургуултал шурчигнах чимээ гэнэт давтагдав. Дэвсгэрийн сүрэл сүржигнэж байснаа нэг хүн хучлагаасаа болгоомжтой өндийв. Катрин босож байна, бие нь муу байгаа юм байх гэж Этьен бодон

	— Энэ чинь чи юу? Чи яаж байна? гэж Этьен шивгэнэн асуув. 

	Хариу гарсангүй, зөвхөн унтаж байгаа хүмүүсийн амьсгаа сонсогдож байв. Таван минут хэртэй хэн ч хөдөлсөнгүй. Дараа нь ор чахрахад Этьен буруу дуулсангүй гэдгээ мэдэж тасалгааг хөндлөн гаран нөгөө талын ханын хажуу дахь орыг гараа сунган тэмтрэн Катрин сэрж орон дээрээ амьсгаагаа даран сууж байсан нь тун гайхалтай байжээ. Катрин болгоомжилсон байдалтай байгаа нь илт байв. 

	— Чи яаж байна аа? Яагаад хариу дуугарахгүй байна? Чи юу хийж байгаа юм? гэхэд Катрин эцэст:

	— Босох дур хүрээд байна гэв. 

	— Босох оо? Ийм эрт үү?

	— Тийм ээ, уурхай руу явъя. 

	Этьен догдолсноос болж хөл нь гуйван орны ирмэг дээр нь суухад Катрин ажилгүй зовох, өөрийгөө буруутан хүн гэж дандаа бодож амьдрах нь хэтэрхий хүнд юм аа. Шаваль зодлоо ч гэсэн уурхайд ажиллах нь дээр байна. Охиныгоо хөлснийхөө мөнгийг гэртээ авч ирэхэд уг мөнгийг эх нь авахаас татгалзах юм бол одоо яая гэх вэ. Катрин бол дажгүй насанд хүрсэн хүн болохоор тусдаа байранд ороод өөрөө өөртөө хоол хийгээд иднэ биз гэж өөрийнхөө шийдвэрийн шалтгааныг түүнд тайлбарлаад

	— За холд, би хувцаслая. Хэнд ч битгий хэлээрэй. Чамаас гуйж байна! гэв. 

	Гэвч Этьен холдсонгүй. Гүн уйтгарт автагдаж өрөвдсөн Этьен түүнийг эелдгээр тэврэн авав. Тэр хоёр унтаж байгаа хүмүүсийн элчинд шөнөд бүлээцсэн хучлага дэвсгэрийн өнцөг дээр тэврэлдсэн чигээрээ суусаар байв. Хоёулаа дан цамцтай бие бие рүүгээ наалдан сууж хоёулынх бие нь халуу дүүгж байна гэдгийг мэдэж байжээ. Катрин мултран гарахыг бодож болох байсан боловч гэнэт нам дуугаар уйлж өөрөө хоёр гараараа Этьений хүзүүгээр тэврэн авч уй гашуутайгаар цөхөрсөн байдалтайгаар түүн рүү наалдав. Тэдэнд өөр хүслэн үүссэнгүй, урьдын золгүй дурлал тайлахад саад болж байсан тэр шунал тачаал байсангүй. 

	Бүх юм дууссан гэж үү? Бие биедээ тэд хэзээ ч гэсэн зүрхэлж дурлахгүй гэж үү? Тэд одоо чөлөөтэй шүү дээ. 

	Амьдралдаа хамт явахад саад болж байгаа ичих, биеэ барих хачин бодол, өөрсдөө учрыг нь олж чаддаггүй нэг бүдэг санаанаас гарсан сэрлийг тайлахад жаргалын өчүүхэн хэсэг л хүрэлцээтэй биш үү. 

	— Явж хэвт. Би гэрэл асаахгүй. Хэрэв гэрэл асаавал ээж сэрнэ... Яв яв миний явах цаг боллоо гэж Катрин шивгэнэн хэлэв. 

	Этьен үгэнд нь оролгүйгээр Катриныг улам чанга тэвэрсээр байв. Этьен маш их уй гашууд автагджээ. Дотор нь тайван байх хүслэн, жаргалын дийлдэшгүй мөрөөдөл төрж би гэргийтэй боллоо, жижигхэн цэвэрхэн байшинд сууж байна. Ямар нэгэн хоосон мөрөөдөлгүйгээр зөвхөн тэнд Катринтай хамт хоёулаа сууж түүнтэй хамт үхнэ гэж энэ жаргалыг дүрслэн бодож байв. Хоосорвол ч хоосрог, Этьен талхны хатсан хальс идэхэд бэлэн. Тэр ч байтугай гэрт зөвхөн ганц хүнд хүрэх талх байсан ч гэсэн тэр хэрчмийг Этьен Катринд өгөх болно оо. Өөр юу хэрэгтэй юм бэ? Дурлалаас өөр ямар нэгэн юм амьдралд бий гэж үү?

	Гэтэл Катрин өөрийнхөө тэвэрсэн гарыг тавьж:

	— Яв! Чамаас гуйж байна гэхэд Этьен ямар ч бодолгүйгээр гэнэт

	— Хүлээж бай. Би чамтай хамт явъя гэж Катрины чихэнд шивгэнэв. 

	Энэ үг өөрөөсөө гарахад Этьен өөртөө гайхжээ. Уурхайд дахиад хэзээ ч орохгүй гэж Этьен тангарагласан шүү дээ. Бодоогүй, ярилцаагүй энэ гэнэтийн шийдвэр хаанаас гарч ирдэг билээ? Одоо сэтгэл нь гэнэт тайвширч, бүх эргэлзэж байсан юм нь дорхноо замхран алга болжээ. Тохиолдлоор аюулаас аврагдаж, хохирлоос гарах ганц замыг арай гэж олж авсан хүн болохоор энэ шийдвэрт хүрчээ. Иймээс Этьен ямар ч үг дуулахыг хүсэхгүй байв. Катрин өөрөөс нь болж Этьен хохиролд орж байна гэдгийг ойлгон, уурхайд Этьенийг муугаар угтана гэж айн сэтгэл нь түгшив. Бүх хүнийг уучилна гэж зарлалд амласан энэ хүрэлцээтэй гээд Этьен бүх юмыг хэрэгсэхгүй байв. 

	— Би ажиллахыг хүсэж байна. Би энэ тухай өөрөө бодсон юм. Шалавхан хувцаслаарай. Зөвхөн чимээ гаргаж болохгүй. Хэнийг ч сэрээж болохгүй гэж Этьен хэлэв. 

	Тэд харанхуйд болгоомжтой хувцаслав. Катрин үдшээс эхлэн уурхайд өмсдөг хувцсаа нууцаар бэлтгэсэн байжээ. Этьен шүүгээнээс ажлынхаа цамц өмдийг авав. 

	Төмпөн рүү домбоор цохих байх гэж айгаад гар нүүрээ угаасангүй. Хэн ч сэрсэнгүй. Гэвч эхийнхээ унтаж байгаа нарийхан хонгил дайрч гарах ёстой байв. Гай болоход тэд гарч явахдаа сандал мөргөжээ. Эх нь сонсож нойрон дундаа:

	— Юу вэ? Хэн бэ? гэж асуув. 

	Катрин хамаг бие нь чичирч, хөдлөлгүй зогсон Этьений гарыг чанга атгав. 

	— Би байна аа. Санаа зовох явдалгүй. Өрөөнд тун бүгчим байна. Гадаа гарч агаар амьсгалъя гэж бодож байна гэж Этьен хариулахад

	— Тэг, тэг! гэж эх нь хариулав. 

	Эх нь дахин унтав. Катрин хөдөлж зүрхлэхгүй байснаа эцэст шатаар доод өрөөнд буун орж Монсугийн өглөгч авгайгаас илгээсэн талхны хэлтэрхийг хоёр хэсэг хуваав. Дараа нь тэд хаалга чимээгүй хаагаад явав. 

	Раснерын архи пивоны мухлагийн ойролцоо замын эргүүлэг дээр Суварин зогсож байжээ. Ажилдаа дахин орохыг шийдсэн уурхайчид хажуугаар нь өнгөрөн уурхайн хашаа руу орж байхыг хагас цаг харжээ. Харанхуйд бараа нь тод биш бүрэлзэн модон шаахайны тожгонох чимээ дуулдах нь мал замаар тууж яваа юм шиг ажээ. Яргачин хүн нядалгааны хаалганы дэргэд зогсож мал тоолж байгаа юм шиг Суварин явж өнгөрч байгаа хүмүүсийг тоолно. Суварин олон хүн явж байгаад гайхжээ. Тэрээр хэдийгээр юмыг муу талаар нь боддог хүн мөртөө тэсвэр муутай хүмүүс тийм олон байгааг урьдаас мэдсэнгүй. Ажилчид тасралтгүй цувсаар л байв. Суварин шүд зуун тэсэж ядан дуугүй зогсож түүн рүү саарал нүдээрээ зэвүүн харна. 

	Өнгөрч яваа нүүр нь харанхуйд харагдахгүй хүмүүсийн дотроос Суварин нэг хүнийг явдлаар нь таньж цочив. Суварин урагшаа хэд алхаж түүнийг зогсоогоод:

	— Чи хаашаа явж байна? гэхэд Этьен яах учраа ололгүй хариу хэлэхийн оронд

	— Ээ! Чи яваагүй л байна уу? гэж асуугаад дараа нь уурхайд очиж ажиллахаар явж байна гэдгээ хүлээв. 

	Уурхайд буцаж очихгүй гэж Этьен тангарагласан нь үнэн. Гэвч зуун жилийн дараа болж ч магадгүй юмыг гараа хумин хүлээнэ гэдэг чинь ямар амьдрал байх билээ дээ? Бас тэгээд эргэж уурхайд очих болсон онцгой шалтгаан Этьенд бий. 

	Суварин хамаг бие нь чичрэн чагнаад дараа нь Этьений мөрөн дээрээс барьж аван түүнийг тосгон руу эргүүлэн:

	— Гэр лүүгээ буц! Сонсож байна уу? Одоохон буц! гэв

	Яг энэ үед Катрин хүрч ирэхэд Суварин түүнийг танив. Этьен уурлаж зан байдлаа зэмлүүлэхийг хэнд ч зөвшөөрөхгүй гэж хэлэв. Суварин, Катрин, Этьений аль алин руу нь харснаа дураараа болог гэсэн байдалтай гараа хий зангав. Эр хүний зүрхэнд эмэгтэй хүн нэгэнт ноёрхсон бол тэр бол дууссан хүн, тэр үхвэл үхэг. Магадгүй түүнд Москвад дүүжлүүлсэн дурлалт хүүхэн нь агшин зуур харагдах шиг болсон байж болох юм. Тэр үед түүнийг холбож байсан мах ясны эцсийн холбоо тасарч түүнээс чөлөөтэй болон одоо тэр өөрийнхөө амь, бусдын амийг шийдвэрлэж байх эрхтэй болжээ. 

	— Яв даа гэж Суварин тайвнаар хэлэхэд Этьен зовж зүв зүгээр салахгүйн тулд найрсгаар үг хайн

	— Чи явах нь энэ үү? гэхэд

	— Тэгнэ ээ. 

	— Найз минь гараа аль! Аян замдаа сайн яваарай! Муу юм битгий бодоорой. 

	Суварин мөс шиг хүйтэн гараа өгөв. Найз ч үгүй, гэргий ч үгүй болжээ. 

	— Хатуу шийдээ юү? Баяртай уучлаарай гэх үү?

	— Тийм ээ, баяртай. 

	Суварин харанхуйд хөдлөлгүй зогсож уурхайн хашаа руу орж байгаа Этьен, Катрин хоёрын хойноос харсаар байв. 

	 

	 


III

	 

	Дөрвөн цагт уурхайд орж эхэлжээ. Гэрлийн өрөөнд бүртгэдэг ширээний ард Дансар өөрөө сууж ирсэн ажилчин бүрийг бичиж түүнд гэрэл өгөхийг зөвшөөрч байв. Дансар зарлалд амласан зүйлийг биелүүлэх хэрэгтэй гэж бодон өчүүхэн ч зэмлэл хийлгүйгээр бүх хүмүүсийг ажилд хүлээн авч байв. Гэвч Дансар цонхны дэргэд Этьен, Катрин хоёр зогсож байхыг хараад сандал дээрээ золтой үсэрч гарсангүй. Хамаг нүүр нь час улайж тэднийг ажилд авахгүй гэж ам ангайх гэсэн боловч больж зөвхөн «Ухай! Ухай!» Хамгийн зөрүүд хүнийг ч гэсэн номхруулжээ! Худаг руу нулимах хэрэггүй! Монсугийн аюултай эвдэн сүйтгэгч компаниас талх гуйж ирснийг бодоход компани хэрэгтэй болжээ!» гэсэн баярлаж дооглосон байдалтай инээмсэглэлээр хязгаарлав. Этьен өөрийнхөө гэрлийг дуугүй авч Катрин хамт хүлээн авах өрөө рүү дээшээ шатаар гарав. 

	Катрины болгоомжилж байснаар чухамдаа хүлээн авах өрөөнд Этьен нөхөдтэйгөө мөргөлдөөн гаргаж болох байжээ. Этьен тэнд орж ирэнгүүтээ чингэлэгт суух гэж хүлээж байсан хориод хүмүүсийн дотор зогсож байсан Шавалийг харав. Шаваль уур нь хүрч Катрин руу дайрсан боловч Этьенийг харангуутаа больж дал мөрөө сэжиглэсэн байдалтай хавчиж, мөн ч сайхан хэрэг! Огт бүлээнээрээ байгаа байрыг минь нэгэнт өөр хүн эзэлсэн хойно би тэр хүүхнийг тоохгүй. Холбоо тасарсан минь бурхны аврал. Шинэ найз шавхруунаас цээрлэхгүй бол үүнтэй налигнаж л байг гэж хорсолтой байдалтай ярив. Гэвч Шаваль хэдийгээр сэжиглэсэн дүр үзүүлж байсан боловч хардсанаас болж хамаг бие нь чичрэн нүд нь гялалзаж байв. Харин Шавалийн энэ явдал үгэнд дуртай хүмүүсийн анхаарлыг татсангүй. Хүмүүс доошоо харж үг дуугүй зогсож байв. Тэд шинээр ирж байгаа хүмүүс рүү нүднийхээ булангаар харахаар хязгаарлаж зориг нь мохож ядарч сульдсан тэд гартаа гэрлээ барин уурхайн ам нүх рүү дахин гөлөрцгөөв. Тэд бүгдээрээ хүлээн авах өрөөнд үргэлжид нэвт үлээж байдаг салхинд даавуу цамцтай даарч бээцийн зогсоно. 

	Эцэст чингэлэг тулгуур дээр зогсож залуурчийг «орцгоо» гэж хашхирахад Пьерон болон хоёр ажилчин суусан тэргэнцэр лүү Катрин Этьений хамт оров. Зэргэлдээх тэргэнцэрт суусан Шаваль далимыг ашиглаж үймээн гаргадаг ажил хийдэггүй хүмүүсээс уурхайг ангижруулаагүй нь дэмий байна гэж Мукт тун чанга дуугаар ярьж байв. Гэтэл морь маллагч өвгөн зориг нь дахин мохож амгалан болон өөрийнхөө өөдгүй амьдралтай эвлэрч хүү, охиноо алуулсанд уур хилэн нь бадрахаа больсон учир Шавалийн үгний хариуд зөвхөн толгой дохиж байв. 

	Чингэлэг угзчин хөдөлж харанхуй руу шумбан оров. Буух замын гуравны хоёрыг өнгөрч байтал гэнэт аймшигтай түлхэлт үрэлт болж урт төмөр хяхарч хүмүүс бие бие рүүгээ шидэгджээ. 

	— Ээ, шулам. Удахгүй няц цохиулах нь байна! Эдний золигийн нүхнээс болж бүгдээрээ энд хоцрох нь байна. Үүнийг зассан гэж яриад байгаа шүү гэж Этьен үглэв. 

	Гэвч чингэлэг саадыг давав. Дараа нь цутгасан борооны дундуур бууж гарав. Бороо тун их хүчтэй байсан учир ажилчид аадар борооны чимээг түгшүүртэйгээр чагнаж явав. Модны үзүүр дээр нүх гарсан бололтой байжээ. 

	Ажилдаа дахин ороод хэдэн өдөр болсон болохоор Пьероноос асуухад Пьерон захиргаанд итгэдэггүй хүн байна гэж өөрийг нь хүмүүс бодох вий дээ гэж айж байгаагаа нуухыг хичээн:

	— Юу ч биш ээ! Аюул алга. Дандаа ингэж гоожиж байдаг шүү дээ. Цорго дүүжилж амжаагүй байх шиг байна гэж хариулав. 

	Тэдний толгой дээгүүр ус шуугин урсаж байгаа юм шиг байжээ. Сүүлчийн хөндлөнд орж ирэхэд ёстой хүрхрээ шиг байв. Шатаар дээшээ гарч, юу болж байгааг шалгаж үзэх бодол мастеруудын нэгийн ч толгойд орсонгүй. Усны хөөрөг гэмгүй зүгээр ажиллаж, шөнөд нь мужаанууд нүхний доторх модны бүх уулзварыг үзээд байхад юу болдог юм гэж боддог байжээ. Нүүрс малтах нүхэнд ажлыг шинээр зохицуулах хэрэгтэй байсан тул ажил багагүй байжээ. Уурхайчдыг урьд ажиллаж байсан нүүрс малтах газарт нь тарааж тавихын өмнө эхний таван өдөрт бэхэлгээний зайлшгүй ажлыг бүх хүмүүсээр хийлгэх хэрэгтэй гэдэг тушаалыг инженер гаргажээ. Газар сайгүй нурах аюул заналхийлж байв. Нүүрс зөөх зам хэдэн зуун метрийн туршид сүрхий гэмтсэн учир доторлосон модыг засах, тулгуурыг бэхлэхээс өөр аргагүй байжээ. Уурхайн хашаанд хүмүүсийг арав арваар нь хэсэг болгож дарга тавин хамгийн аюултай газар луу илгээв. Хүмүүс уурхайд орж дууссаны дараа бүртгэлийг үзэхэд бүгд гурван зуун хорин хоёр хүн орсон байв. Энэ нь уурхайг бүрэн ажилтай байх үед ажилладаг хүмүүсийн тал нь байжээ. 

	Катрин Этьен хоёрын ажиллах хэсэгт Шаваль орсон нь тохиолдлын хэрэг биш байв. Шаваль анхандаа нөхдийнхөө ард нуугдаж байснаа сүүлд нь мастерыг өөрийгөө тэр хэсэгт ав гэж тулгажээ. Тэр хэсгийн хойд талын налуу нүхний үзүүрээс салж гарсан мөргөцгийг дээвэрлүүлэхээр гурван километрийн цаана илгээв. Тэд арван найман хүн давхарга руу явсан нүхийг бөглөсөн нурсан шороог цэвэрлэх ёстой байв. Хүмүүс зээтүү хүрз барьж нурсан шороотой тулалдаж Катрин бусад хоёр зөөгч тэргэнцэрт ачиж түүнийг налуу нүх рүү түрж байв. Хүмүүс хааяа нэг үг ярина, аравны дарга тэднээс салахгүй байв. Гэвч хоёр өрсөлдөгч гараараа барилцаж авахгүй гэж биеэ арай ядан барьж байжээ. Шаваль ийм завхай хүүхнийг танихыг хүсэхгүй байна гэж үглэж байсан боловч Катриныг үргэлжид сэмхэн татаж түлхэж байв. Этьен биеэ барьж чадалгүй хэрэв Катриныг Шаваль тайван байлгахгүй бол зодно гэж заналхийлж байв. Харц нь тэр хоёр бие биеэ хүү татахад бэлэн байсан учир тэднийг аргагүйн эрхэнд салгажээ. 

	Ажил ямар бүтэж байна гэдгийг үзэхээр Дансар долоон цаг өнгөрч байхад иржээ. Ахлах мастер муухай зантай байгаа бололтой ирэнгүүтээ аравны даргыг өдий болтол юу ч хийгээгүй байна цэвэрлэгээний хэрээр хуучин бэхэлгээг шинээр солих хэрэгтэй байсан юм. Тэгэхгүй бол бүх ажил дэмий болно гэж загнаад инженерийг авч ирнэ гэж айлган явав. Дансар өглөөнөөс хойш Негрелийг хүлээж тэр яагаад саатсаныг ойлгохгүй байжээ. 

	Бас нэг цаг өнгөрөв. Аравны дарга цэвэрлэгээний ажлыг зогсоож, бүх хүмүүсийг бэхэлгээнд тавив. Катрин өөр зөөгч хоёр хүүхэд хүртэл нурсан шороо зөөхөө больж, тулгуур болон дээврийн мод бэлтгэж авч ирж байв. 

	Налуу нүхний энэ буланд ажиллаж байгаа тэдний хэсэг тэргүүн байранд байгаа юм шиг уурхайн хамгийн алсын хязгаарт орж бусад нүх хонгилтой харьцаа холбоогүй болжээ. Алсад хөлийн түргэн чимээтэй адил нэг хачин шуугиан гарахад тэнд юу болж байна аа? Хүмүүс ажлаа дуусгаад уурхайн хашаа руу түргэн гүйлдэж байгаатай адил байх юм гэж айсан байдалтайгаар гурав дөрвөн удаа чагнаснаа шуугиан алсад замхарч дахин нам гүм болоход бэхэлгээний ажилд дахин оров. Алхны дөжирсөн дуунаас болж юу ч сонсогдохгүй байв. Дараа нь цэвэрлэх, зөөх ажилдаа дахин оров. Катрин эхнийхээ явалтаас айсан байдалтай буцаж ирэн налуу нүхэнд нэг ч хүн алга гэж хэлэв. 

	— Би дуудсан... Хариу ер гарахгүй байна. Бүгдээрээ нэг тийшээ алга болжээ гэв. 

	Тэд арвуулаа сандарч багаж зэвсгээ хаян өөрсдийгөө уурхайн хашаанаас ийм хол дангаар нь орхижээ гэж бодохоос ухаан алдаж гүйцгээв. Хүн бүрийн гарт зөвхөн гэрэл үлджээ. Эрэгтэйчүүд, хүүхдүүд, Катрин цөм цувралдан гүйлдэв. Аравны дарга учир зүйгээ алдаж хашхирч дуудан, зүг чиг нь олдохгүй хязгааргүй хонгилд нам гүм, хүн амьтангүй байгаад улам улам айж юу болов оо? Яагаад бидэнтэй нэг ч амьд амьтан дайралдахгүй байна аа? Ямар аюул ажилчдыг эндээс зугтаалгахад хүргэв ээ? гэж бодов. Ямар нэгэн аймшигтай юм заналхийлж байна гэж бүгдээрээ бодон аюул тодорхойгүй байгаад айх явдал улам нэмэгдэв. 

	Гэтэл тэднийг уурхайн ам нүхэнд ойртож ирэхэд замыг нь ус хаажээ. Ус өвдгөөр татаж байсан учир гүйх боломжгүй болов. Тэд бараан долгионыг тун ядарч зүсэн минут л удаашрах юм бол үхнэ гэж хүн бүр бодов. 

	— Ээ, шулам! Уурхайн ам нүх задарчээ! Бид энд цөмөөрөө үхнэ гэж би хэлсэн шүү дээ гэж Этьен хашхирав. 

	Уурхайд эхэлж орж байгаагаас эхлээд Пьерон уурхайн ам нүхний дусаал улам улам нэмэгдэж байна гэдгийг түгшүүртэйгээр харж байжээ. Пьерон чингэлэг доторх тэргэнцэрт уурхайн ам нүхэнд ажилладаг өөр хоёр хүний хамт явж байхдаа толгойгоо өндийлгөж дээшээ харахад нүүрээр нь том усан дусаал урсаж чихэнд нь дээрээс гарч байгаа аадар борооны чимээ шуугьж байжээ. Гэвч ус хуримтлуулах арван метрийн гүн худаг усаар дүүрч банзан дэвсгэрийн завсраар годгодон ширмэн хавтан дээгүүр урсаж байхыг хараад уурын хөөрөг нэмэгдэж байгаа усыг шавхаж чадахгүй байна гэж бодон юу юунаас илүү айжээ. 

	Хөөрөг бөглөрч хахаж цацан хүнд амьсгалж байхыг Пьерон сонсжээ. 

	Пьерон үүнийг үзээд Дансарт мэдэгдсэн боловч тэр сүрхий уурлаж инженерийг хүлээх хэрэгтэй гэж хариулав. Пьерон хоёр ч удаа Дансарт хэлсэн боловч тэр зөвхөн дал мөрөө хавчин ус нэмэгдэж л байна. Тэглээ гээд яах юм бэ? гэж тэнэглэж байжээ. 

	Мук морио хөтөлсөөр ердийнх нь ажилд авч ирэхэд хөгшин үүрэглэсэн морь гэнэт зөрүүд зан гаргаж зогсон хүзүүгээ уурхайн ам нүх рүү сунган үхэл зөгнөсөн юм шиг хангинатал янцгаахад Мук цулбуураас нь хоёр гараараа барьж тогтоон:

	— Ухаантан минь, чи юу болж байна? Чи юунаас айв аа? А! Бороо чиний сэтгэлд тохирохгүй байна уу? Явъя, явъя энэ чамд хамаагүй гэв. 

	Гэвч морины хамаг бие нь чичирч явахгүй зогсоод байсан учир Мук хүчээр түүнийг явуулав. 

	Мукийг мориныхоо хамт налуу нүхний гүнд орж алга болох яг тэр үед шахам уурхайн ам нүхэнд нэг юм тас хийж доошоо нижигнэн оржээ. Энэ нь уурхайн ам нүхний доторх яс мод хугарч зуун наян метрийн өндрөөс ам нүхнийхээ ханыг цохин унасан хэрэг байжээ. 

	Пьерон болон нүүрс зөөгч хүмүүс зайлж амжмагц царс яс мод хоосон тэргэнцрийг няц даржээ. Уурхайн ам нүхнээс далан дэлбэ цохисон мэт ус цутган асгарч зогсолгүйгээр шаагьж гарав. Дансар шат өөд авирч юу болж байгааг харъя гэж ярих гэтэл хоёр дахь яс мод зад тавьжээ. Дансар аюул ойртож байгааг ойлгоод тээнэгэлзэлгүйгээр бүх улсыг цуглуулж дээш нь гарга гэдэг тушаал мастеруудад өгч тэднийг хүмүүс ажиллаж байгаа бүх хонгил руу явуулжээ. Бүгд сандарч эхлэв. Хонгил бүрээс уурхайчид яаран цуван гүйж чингэлэг өөд дайрцгаав. Хүн бүр дээшээ түргэн гарахыг бодон зодоон цохион хийж бие биеэ унаган дарж байв. Зарим нь шатаар дээшээ гарахыг оролдсоноо тэр дорхноо буцаж явах зам бөглөрчээ гэж хашхирцгаав. Чингэлэг дээшээ хөөрөх бүрд түүнийг уурхайн ам нүхийг бөглөсөн саад тотгор дундуур нэвтрэх болов уу гэж хүмүүс айж бие нь хүйтэн оргино. Бүдэг нижигнэх дуу гарч хананы доторх банз шургааг нажигнаж ганхан гуйван, цутган асгарч байгаа бороо улам улам ширүүсэн шаагьж байгааг бодоход дээд талд нурах нь үргэлжилж байгаа бололтой байв. Түдэлгүй нэг чингэлэг цоо цохигдож ажлаас гарав. Тэр чингэлэг дамнуурга модны хоорондуур гулгаж чадаагүйг бодоход тэр дамнуурга мод мөн хугарсан бололтой байв. Хоёр дахь чингэлэг тун их бэрхшээлтэй нэвтэрч доторлосон хана нь төвийж гарсан хүчтэй үрж байсан учир ган аргамж нь лав тасрах ёстой байв. Гэтэл бас зуун хүн дээш нь гаргах ёстой байжээ. Тэд цөм амьсгаадан харааж бие биеэсээ чаргууцалдан энэ зовлонтой цус нөж болсон хүмүүс цутгаж байгаа устай тэмцэнэ. Унасан яс модонд хоёр хүн үхэв. Гурав дахь хүн чингэлгийн дэгээнээс дүүжилж яваад таван зуун метрийн өндөрт алдаж ус хуримтлуулах худагт унажээ. 

	Дансар явахдаа ялимгүй боловч журамтай болгохыг бодож зээтүүгээр зэвсэглэн захирагдахгүй хүний гавлыг нь хага цохино гэж заналхийлж хүмүүсийг дэс дараатай зогсоохыг оролдож бүх улсыг чингэлэгт суулгасны дараа хамгийн сүүлд уурхайн ам нүхний ажилчид дээшээ гарна гэж хашхирч байв. Хүмүүс түүний үгэнд орцгоохгүй байсан боловч учир зүггүй айж царай нь цонхийсон Пьероныг түрүүчийн хүмүүстэй дээш гаргах боломж өгсөнгүй. Чингэлэг дээш хөөрөх бүрд уурхайн ам нүхний ажилчныг алгадаж зайлуулах явдал Дансарт тулгарч байв. Гэвч дээд тал бүгдээрээ эвдэрч доошоо яс мод үхлийн мөндөр буулган усан хүрхрээ шаагьж дахин минут хэртэй болох юм бол усанд живэх байсан учир Дансар өөрөө айж шүд нь хавчганаж байв. Чингэлэг рүү хэдэн ажилчин гүйн ирж байхад Дансар айж ухаан алдан тэргэнцэр лүү гүйж орон хойноосоо Пьероныг харайж орохыг зөвшөөрөв. Чингэлэг дээшээ хөөрөв. 

	Энэ үед Этьен Шавалийн хэсэг гүйж иржээ. Тэд чингэлэг дээшээ хөөрч алга болохыг харж ухасхийсэн боловч уурхайн ам нүхний дотор тал бүрмөсөн эвдэрч чингэлэг дахин бууж ирж чадахгүй болсныг хараад ухрав. Катрин орилж Шаваль хараан загнасаар байгаад хоолой нь сөөжээ. Уурхайн ам нүхний ёроолд хориод хүн чихцэлдэж байв. Энэ өөдгүй дарга эзэд эднийг энд ингэж хаялаа гэж үү? Налуу нүхнээс морь авч ирсэн Мук түүний цулбуураас барин зогссоор байв. Морь маллагч өвгөн морь хоёр усанд автагдаж догдолсон бололтой байв. Ус бүсэлхийгээр нь татахад Этьен дуугүй шүд зуун Катрины гараас барьж авав. Бусад хориод хүмүүс толгойгоо дээш өндийлгөн уурхайн ам нүхний харанхуй руу нурсан хар нүх рүү асгарч байгаа газар доорх ус руу гөлрөн харцгаав. Тэндээс тусламж хүлээх хэрэг алга гэдэгт итгэхгүй хэвээрээ байв. 

	Дансар дээшээ гарч ирээд уурхайн ам нүх рүү гүйж яваа Негрелийг харав. Энбогийн гэргий орноосоо босонгуутаа Негрелийг урьж сүйт хүүхэнд хуримын бэлэг бодох цаг боллоо. Дэлгүүрүүдийн барааны жагсаалтыг үзье гэсэн учир гай болж тэр өглөө Негрель саатжээ. Өглөөний арван цаг болов. 

	— За яачхав? Юу бол оо вэ? гэж холоос хашхирахад

	— Уурхай сөнөлөө! гэж Дансар хариулав. Тэгээд Дансар догдолсноос болж ээрүүтэн сүйрлийн тухай ярив. Инженер Негрель итгэхгүй байдалтай чагнаж байснаа «Боль л доо! Тийм байх ёсгүй! Юу юу ч болоогүй байхад уурхайн ам нүхний дотор тал эвдэрнэ гэж үү! Энэ бол өсгөн ярьж байгаа хэрэг. Үзэх хэрэгтэй» гэж бодон дал мөрөө хавчив. 

	— Доор хэн ч үлдээгүй гэж би бодож байна тийм биз! гэж Негрель асуухад

	Дансар зовж хэн ч үлдээгүй, үлдээгүй байх гэж найдаж байна. Гэвч зарим нэг хүн саатсан байж болох юм гэхэд

	— Та чинь юу болж байна аа! Чөтгөр ав. Та чинь яагаад дээшээ гараад ирдэг билээ? Өөрсдийнхөө хүмүүсийг яагаад зүрхэлж хаядаг билээ? гэж Негрель хашхирав. 

	Негрель тэр дорхноо уурхайчдын гэрэл тоолох шийдвэр өгөв. Өглөө гурван зуун хорин хоёр гэрэл өгснөөс зөвхөн хоёр зуун тавин таван гэрэл буцаж ирсэн байжээ. Гэвч олон ажилчин сандарч чихцэлдэх үед гараас нь гэрэл унаж газар доор унасан гэж хүлээв. Нэрсээр нь бүртгэхийг оролдсон боловч зарим нь гэр лүүгээ гүйж явсан зарим нь өөрийнхөө нэрийг сонсож чадаагүй учир гарч ирсэн хүмүүсийн тоог яг тогтоож чадсангүй. Ингээд хорь юм уу эсвэл дөч юм уу чухам хэчнээн хүн дутуу байгааг тогтоож чадсангүй. Газар доор хүн үлдсэн гэдэг нь л инженер Негрельд тодорхой байжээ. Тэд хашхирч дуудаж гууглав. Уурхайн ам нүхийг түшиж чагнахад тэдний хашхиралдах дууг хугархай яс мод дайран шаагьж байгаа усны чимээг нэвт ялгаран нэмэгдэж байв. Негрель уурхай руу хүн ирэхийг зогсоох арга авхуулах гэж Энбогийн хойноос тэр дорхноо хүн явуулсан боловч тосгонд ажилчид уурхайн амны нурж байгаа дотрын шажигнаж байгаа зэвүүн дуу хойноос нь хөөж байгаа юм шиг тийм түргэн гүйж очин бүхнийг сандаргаж эмэгтэйчүүд өвгөд хүүхэд хашхирч орилолдон замаар цуван гүйцгээсэн учир хожимджээ. Тэднийг хөөж зайлуулахаас өөр аргагүй болж манаач нараас харуул гарган ажиллахад саад болгуулахгүйн тулд тэднийг хориглож байх тушаал харуулд өгөв. Дээр гарч ирж амжсан ажилчдын олонх нь нойтон хувцсаа солих хэрэгтэй гэдгийг мартаж айж мэгдрэн, явалгүйгээр өөрсдийг нь бараг залгих шахаж байгаа хар нүх рүү харан уурхайн ам нүхний дэргэд зогсоно. Тэдний эргэн тойронд ухаан нь балартсан эмэгтэйчүүд чихцэлдэж орилолдон уурхайд хоцорсон хүмүүсийн нэрсийг нь хэл гэж шалгааж гуйн тэр та нартай байсан уу? А, тэр байсан уу? гэхэд аврагдсан хүмүүс мэдэхгүй хариуд нь холбоогүй үг ярьж, халуунтай хүн шиг хамаг бие нь чичирч нүдэнд нь үргэлж дүрслэгдэж байгаа тэр аюултай явдлыг хөөж зайлуулахыг оролдож байгаа юм шиг гараараа зангаж байв. Үймэлдэж байгаа хүмүүс түргэн нэмэгдэж замын тэндээс чанга уйлан үглэх явдал сонсогдож байв. 

	Дээд талд овоолоостой шорооны хяр дээр өвгөн Үхэшгүйн пинд нэг хүн сууж уурхай руу харж байсан нь Суварин байжээ. Тэр хол явсангүй. 

	— Нэрийг нь! Нэрийг нь нэрлэ! гэж эмэгтэйчүүд нулимсанд бөглөрч паржигнасан хоолойгоор хашхирцгаахад

	Негрель минут хэртэй гарч ирж:

	— Нэрсийг нь мэдмэгцээ мэдэгдэнэ. Одоо цаг ер алдаагүй байна. Бүгдийг нь аварна... Би одоо доошоо орлоо гэж хариу хашхирав. 

	Үймэлдэж байгаа хүмүүс гунигтайгаар хүлээж чимээгүй болцгоов. Үнэхээр Негрель сандарсан шинжгүй зоригтойгоор доошоо буухад бэлтгэв. Негрель чингэлгийг салгаж түүний оронд торх дүүжил гэж тушаав. Ус гэрэл унтрааж магадгүй гэж айн Негрель торхны ёроолд хоёр дахь гэрлийг уя гэж хэлэв. Торхны ёроол энэ гэрлийг хамгаалж болох ажээ. 

	Аравны дарга, мастерууд айж цонхийн бэлтгэх ажилд нь туслав. 

	— Надтай хамт Дансар доошоо ор гэж Негрель товч тушаасан боловч түүний удирдлагад байдаг хүмүүс бүгдээрээ айж Дансар айснаас болж согтуу юм шиг гуйвж байсан учир Негрель түүнийг зэвүүцэн түлхэж 

	— Хэрэггүй, зөвхөн саад болно... Би ганцаараа дээр... гэв. 

	Ган аргамжны үзүүрт ганхаж байгаа давчуу торх руу Негрель шалмаг орж нэг гартаа гэрлээ барин нөгөө гартаа дохионы олсыг атгаж

	— Аяархан явуулаарай! гэж машинчид тушаав. 

	Машинч дамрыг хөдөлгөхөд Негрель үйлтэй хүмүүсийн зовуурьт дуу сонсогдож байгаа нүх рүү алга болов. 

	Уурхайн ам нүхний дээд талд байсан улс хөдөлсөнгүй. Ам нүхний дээд хэсэг сайн байна гэдгийг Негрель нотлов. Торх ам нүхний голд савчин явж байв. Доторлосон модны уулзуураар ус гоожих нь тун ялимгүй бөгөөд гэрэл нь ассаар л байсан учир Негрель эргэн тойрон ханыг гэрэлтүүлэн харав. Харин гурван зуун метрийн гүнд уурхайн ам нүхний доод хэсэг эхлэх үед түүний урьдчилан төсөөлж байснаар гэрэл нь унтарч торхонд нь ус орж ирэв. Үүнээс хойш Негрелийг торхны ёроолд зүүсэн гэрэл нь гэрэлтүүлж өөрөөс нь түрүүлж, харанхуй руу умбан орж байв. Негрель хэдийгээр зоригтой хүн боловч эвдэрч сүйдсэн эвгүй байдлыг нүдээрээ хармагцаа цочин айж зүс нь хувирчээ. Ам нүхний дороос зөвхөн хэдхэн хөндлөн мод үлдэж бусад яс мод нь жаазныхаа хамт нуран унажээ. Ам нүхний хананд том нүх онгойж түүнээс «хөвүүр» гэж нэрлэдэг гурил шиг нунтаг шар элс гулсан гарч ирж, үзэгдээгүй шуурга, сүйтгэлээрээ аймшигтай газар доорх тэнгисийн усан урсгал хаалт нэвт гарч байгаа мөрний давлагаа шиг цутгаж байв. Негрель улам доош бууж хананд улам улам том нүх онгойсон хонгилын яг гол дунд хүрч ирэв. Торх нь хөрсний усны бороонд нүдүүлж ам нүхний хана цохин эргэлдэв. Улайн асаж байгаа гэрэл нь улам улам доошоо бууж, харанхуйг тун муу гэрэлтүүлж байсан учир Негрельд сүйдсэн ямар нэгэн хотын гудамж зөрлөгийг алсаас харж байгаа юм шиг санагдаж байсан бөгөөд тэнд том бараан сүүдэр сүүдгэнэж байжээ. Энд хүн ямар ч ажил хийх бололцоогүй байв. Үхлийн аюулаас хүмүүсийг аврах хэрэгтэй гэдэг ганц найдвар үлдэв. Доошоо болох тутам доор байгаа хүмүүсийн хашхиралдах дуу тод болж байсан боловч овоолоостой шургааг, яс мод, банз, чингэлэг дамжуулдаг багана модны хугархай, ам нүхийг шат бүхий худгаас тусгаарласан банзан хаалтын хэмхэрхий, эд бүгд ус татах хөөргийн хугарсан хоолойтой холилдож бүх нүхээр дүүрч нэвтрэхийн аргагүй хаалт болсон байсан учир зогсохоос өөр аргагүй болов. Энэ эвдэрхий хэмхэрхий юм руу Негрель зүрх өвдөн харж байтал доод талд хүмүүсийн орилж хашхирах дуу гэнэт нэгэн зэрэг чимээгүй болов. Хэрэв тэр үйлтэй хүмүүс усанд авхуулаагүй л бол түргэн нэмэгдэж байгаа уснаас айж уурхайгаас гарах гэж нүхнээс зугтаан гүйсэн нь магад аа... 

	Негрель цаашид доошоо буухаас татгалзахаас өөр аргагүй болж дээшээ гарахын тулд дохионы олсноос дугтрав. Дараа нь Негрель дахин зогсов. Энэ гэнэтийн аймшигтай сүйрэл юунаас болсныг Негрель ер ойлгохгүй байжээ. Негрель шалтгааныг нь тодруулахыг бодож уурхайн ам нүхний тогтож байсан тэр доторх хэсгийг ажив. Модонд зайтай газраас хүртэл харагдаж байгаа хөрөөдсөн өрөмдсөн, хугалсан ул мөр түүний гайхлыг төрүүлэв. Чийгтэй агаарт гэрэл тун муу асаж байсан боловч Негрель эвдэрч хэмхэрсэн яс модыг хуруугаараа тэмтрэн үзэж хөрөөний үлдээсэн хортон, өрөмдсөн нүхийг мэдэж сүйтгэх ажлыг зориуд хийжээ гэдгийг ойлгон байрандаа мэлрэн зогсов. Гэтэл эргэн тойронд нураагүй үлдсэн сүүлчийн хөндлөн мод шажигнаж, жаазныхаа хамт нуран Негрелийг хамт авч явах аюулд тулгав. Ийм аймшигтай хэрэг хийх хүн байдаг байж гэж бодохоос Негрелийн бүх зориг шантарч толгойтой үс нь арзганаж, хамаг бие нь хүйтэн оргиж ямар нэгэн хилэнт бурхны өмнө байгаа юм шиг, энэ хэмжээлшгүй хор хөнөөлийг үйлдсэн хүн тэнд, энэ харанхуй дотор нуугдсан хэвээрээ байгаа юм шиг далдуураа нэг л айдас нь хүрч хашхиран дохионы олсноос аль байдгаараа дугтрав. Негрель тэндээс даруй зайлах хэрэгтэй болж зуун метр дээшээ өгсөөд уурхайн амны нүхний дотрын дээд тал мөн хөдөлгөөнд орж булангийн залгуур бяцарч түүний шаантаг нь сугаран ороосон олс нь задарч завсраар нь ус годгодож байхыг ажиглав. Хэдэн цаг өнгөрөхөд уурхайн ам нүхний доторх хананы бүх бэхэлгээ унаж, нурах болсон байжээ. 

	Энбо гадаа Негрелийг догдлон хүлээж байв. 

	— За ямар байна? Тэнд юу болж байна? гэж Энбог асуухад Негрель догдолсноос болж ярьж чадахгүй ухаан алдах шахав. 

	— Энэ нь ер бишийн сонсогдоогүй, байгаагүй юм байна! Чи үзэв үү? гэхэд Негрель тойрч байгаа хүмүүсээсээ болгоомжилж нотолсон байдалтай толгой дохив. Негрель анхааралтай чагнаж байгаа мастеруудын дэргэд тайлбарлахаас дургүйцэж Энбог арван алхам газар хажуу тийш нь болгосон боловч энэ нь Негрельд бага санагдаж түүнтэй бас цаашаа холдон явж сүйрлийг нэг хүн зохион байгуулжээ. Яс модыг зориуд өрөмдөж хөрөөдсөн байна. Уурхайн хоолойг огтолжээ. Уурхай үхлийн өмнө байна гэж чихэнд нь хэлэв. Энбогийн царай хувирч замбараа алдсан муухай баримтын тухай, муухай гэмт хэргийн тухай дуугүй байх хэрэгтэй гэдэг дадсан бодолдоо захирагдаж мөн шивгэнэн ярив. Хожим бүх хэрэг явдал тодорхой болох учир Монсугийн уурхайчдын арван мянган хүнтэй армиас өөрийнхөө айж байгааг нуух хэрэгтэй байжээ. Уурхайн ам нүх рүү зүрхлэн орж хөндий ам дээр хий дүүжлэгдэн амиа олон дахин алдах шахан сонсогдоогүй гэмт хэрэг хийх тийм хүн байгааг бодож айн шивгэнэн ярилцсаар байв. Сүйтгэгчийн тэнэглэн гаргасан зориг тэдний хувьд санашгүй хэрэг байжээ. Тэд үзсэн мөртөө газраас гучин метрийн өндөрт орших шоронгийн цонхноос дүүлэн гарч зугтаасан цуутай ялтан үлгэрт гарахыг үнэмшдэггүйн нэгэн адил үнэмшихгүй байжээ. 

	Энбо мастерууд руу дахин очихдоо мэдрэлийн догдлолоос болж нүүр нь таталдаж байв. Тэр цөхрөнгөө барж уурхайгаас бүгдээрээ шалавхан гарахыг гараараа дохиж тушаав. Энэ нь хүүр оршуулгын гунигт цуваа үг дуугүй хагацан салах явдалтай төсөөтэй байлаа. Хүмүүс эргэж одоо юу ч аварч чадахаа байсан тэрхэн үедээ зогсож байгаа хоосон болсон тоосгон том барилга руу салахын ёс гүйцэтгэн харав. 

	Энбо, Негрель хоёрыг хүлээн авах өрөөнөөс сүүлдэж гарч ирэхэд чихцэлдэж байсан хүмүүс тэднийг

	— Нэр! Нэр! Нэрийг нь хэл! гэж салалгүй тасралтгүй хашхиран угтав. 

	Энэ үед эхний эгнээнд эмэгтэйчүүдийн дунд Маэгийн бэлэвсэн гэргий байж байв. Тэрээр шөнө чимээ гарахыг сонссоноо санаж, Катрин Этьен хоёр хамт явсан бололтой, хоёулаа газар доор хоцорсон нь лав гэж боджээ. Хэдийгээр тэр эхлээд тэд тэгэх ёстой, хүний үнэргүй өөдгүй амьтад, үхэхэд болох амьтад гэж хашхирч байсан боловч гүйн ирж эхний эгнээнд зогсон зовуурьтайгаар хүлээн догдлон чичирч байжээ. Тойрон зогсож байгаа хүмүүсийн ярьж байгаагаас бүх юм түүнд ил байсан учир эргэлзэхийн аргагүй байв. Аврагдсан хүмүүсийн нэг нь, Катрин газар доор үлдсэн, Этьен ч мөн үлдсэнийг нь үзсэн байжээ. Бусад хүмүүсийн хувьд гэвэл хүмүүс янз янз ярилцаж байв. Үгүй тэр дээшээ гарч амжсан, зарим нь тэр гарч амжаагүй гэлцэнэ. Шаваль гарч амжаагүй байх аа гэтэл нүүрс зөөгчийн нэг нь түүнтэй хамт чингэлэг дотор сууж гарч ирсэн гэж тангараглаж бурхан шүтээндээ хүрчээ. Левакийн гэргий ойр төрлийн нэг ч хүн аюулд ороогүй байхад бусдын нэгэн адил чанга орилж үглэж байв. Захарий түрүүчийн хүмүүсийн нэгэнд дээшээ гарч ирсэн юу ч болж байсан тоодоггүй дооглон инээмсэглэн байдаг хүн атлаа энэ үед нулимс асгаруулан гэргий эх хоёроо тэврэн авав. Захарий эхийнхээ ойролцоо хоцорч, дүү Катриндаа гэнэт хайртай болон буцалгүйгээр нотлоогүй цагт Катрин газар доор үлдсэн гэдгийг үнэмшихгүй гэж эхийнхээ хамт хүйтэнд бээртлээ зогсож байв. 

	— Нэр! Нэр! Нэрийг нь хэл! гэж хашхиралдав. Негрелийн уур нь хүрч чанга дуугаар манаач нарт;

	— Эднийг дуугүй болгооч! Энэ чинь яасан сүрхий зовлонтой юм бэ? Бид нэрийг нь мэдэхгүй байна. Мэдэхгүй байна! гэв. 

	Хоёр цаг өнгөрөв. Үймээний эхний минутад өөр уурхайн тухай Рекильярын хуучин уурхайн тухай хэн ч бодсонгүй. Сүүлд нь Энбо эрж хайх, аврах ажлыг нөгөө талаас нь туршиж үзэх хэрэгтэй гэж хэлэв. Гэтэл энэ хаягдсан уурхайн бэлтгэл нүхний ялзарсан шатаар таван ажилчин усанд автагдсан хонгилоос аврагдаж газар дээр дөнгөж гарч ирээд байжээ. Тэдний дунд морь маллагч Мук байсан гэхэд түүнийг уурхайд бий гэж хэн ч бодоогүй учраас хүн бүр тун их гайхав. Гэвч аврагдсан хүмүүсийн ярьсны дараа арван таван хүн хоцорсон нурсан шороонд үхсэн ч байж болно туслах бололцоо алга. Рекильярын уурхай усанд автагдсан, ус тэнд арван метр өргөгдсөн гэдгийг мэдэж хүмүүсийн нулимс асгаруулах нь улам ч нэмэгдэв. Газар доор үлдсэн бүх хүмүүсийн нэр тодорхой болжээ. Цусан шарх авсан ард олны орилоон хашхиралдаан агаарт тарж байв. 

	— Эднийг дуугүй болгооч дээ! Эд зайлаг! Зайлаг, зайлаг! Зуун метрээс цааш зайлаг. Энд зогсох аюултай. Эднийг хөө, хөө! гэж Негрель уурлан зүтгэсээр байв. 

	Зовлонтой амьтадтай золтой зодоо хийсэнгүй. Шинэ гай гамшиг, шинэ үхэл зовлонг өөрсдөөс нь нуух гэж хөөж байна гэж хүмүүс боджээ. Одоо уурхайн ам нүх нурж дараа нь бүх уурхай нурна гэдгийг мастерууд тэдэнд тайлбарлаж өгөхөд айсандаа болж бүгдээрээ чимээгүй болон эцсийн эцэст үг дуугүй ухарцгаасан боловч хүмүүс өөрийнхөө бодлын эсрэг тэднийг соронзон татаж байгаа юм шиг эргэж буцан ирээд байсан учир чихцэлдсэн тэднийг барьж байгаа харуулыг хүчтэй болгохоос өөр аргагүй болжээ. Зам дээр мянгаас доошгүй хүн чихцэлдэж, бүх тосгон Монсугаас хүртэл улс гүйж ирж байв. 

	Овоолоостой шорооны хяр дээр байгаа хүүхэн царайтай цайвар үстэй хүн тэсвэртэй байхын тулд тамхиа угсруулан татаж гялалзсан нүдээ уурхайгаас салгахгүй харна. 

	Хүлээж эхэлцгээв. Бага үд болоход хүмүүс өглөөнөөс хойш юу ч идээгүй боловч хэн ч явсангүй. Дүнсгэр тэнгэрт улаан ягаан үүл нүүнэ. Цугларсан олон хүний дуу чимээ үнэр танарт уур нь хүрсэн том нохой Раснерын хашааны цаана зогсоо зайгүй хуцна. Чихцэлдэж байсан хүмүүс зэргэлдээ хэсгүүдээр яваандаа тарж уурхайг зуун метрийн хэртэй холуур цагариглан бүсэлжээ. Дугуй хоосон зайны дунд уурхайн барилга тод харагдаж байв. Тэнд амьд амьтан ч үгүй, нэг ч дуу гарахгүй байв. Онгорхой орхисон цонх хаалгаар эмх замбараагүй хаягдсан тасалгаа нь харагдана. Мартагдсан улаан шаргал муур урьд өмнө байгаагүй нам гүм болсонд ямар нэгэн аюул байна гэж мэдрэн шатнаас үсэрч буун алга болов. Өндөр тоосгон яндангаас ялимгүй утаа хар үүлэнд хөөрч байхыг бодоход уурын тогооны зуух бүрмөсөн унтраагүй байгаа ажээ. Уурхайн цамхгийн дээвэр дээрх модон дарцаг салхинд чахарч байх нь сөнөх тавилантай барилгын үхлийн өмнөх гингэнээ мэт ээ. 

	Өдрийн хоёр цаг хүртэл шинэ юм юу ч гарсангүй. Энбо Негрель энд цугларсан бусад инженерүүд цөмөөрөө пальто, хар бүрх малгайтайгаа бүгдийн урд бөөгнөрөн зогсоно. Хэдийгээр хөл нь ядарснаас болж гуйвж байсан боловч тэд мөн л явсангүй. Тийм аймшигтай гай гамшгийн өмнө ямар ч хүчгүй гэдгээ ойлгож цөм сэтгэл нь шаналан бие нь хачин болцгоож байв. Тэд цөм чимээгүй, үхэж байгаа хүний орны дэргэд ярьж байгаа юм шиг хааяа нэг хэд гурван үг шивгэнэн ярилцана. 

	Уурхайн ам нүхний дотрын дээд хэсэг нурж дуусаж байгаа бололтой. Заримдаа гэнэт чанга шажигнах дуу гарснаа дараа нь нэг хүнд юм тасалдсан шуугиантайгаар нүхний гүнд унаж мөн дахин чимээгүй болов. Шарх нь улам ихсэж доороос эхэлсэн нуралт дээд үеийг хамран авч дээшээ гарч ирэхэд ойртож байв. Негрель юу болж байгааг үзмээр санагдаж тэсэж чадахаа байгаад урагшаа гарч ганцаараа энэ зэвүүн хоосон зай руу алхтал түүнийг мөрөн дээрээс нь барьж аван зогсоов. Амь сүйтгэхийн хэрэг юу байна аа? Тэглээ гээд сүйрлийг зогсоохгүй шүү дээ. Яг энэ үед нэг уурхайчин харуулыг цаашаа харахын зуур хувцас солих газар луу гүйж очиж модон гутлаа аваад тэр дорхноо байрандаа сандарсан шинжгүй буцаж иржээ. 

	Гурван цаг болов. Мөн л юу ч болоогүй хэвээрээ байв. Бороо цутгаж хүмүүсийг шал ус болгосон боловч тэд нэг ч алхам холдсонгүй. Раснерын хашаа доторх нохой хуцаж гарав. Зөвхөн гурван цаг хорин минутад анхны түлхэлт газар доргиулав. Ворегийн уурхайн барилга хөдөлсөн боловч бөх барьсан учраас нурсангүй. Нэгдэх түлхэлтийн дараа хоёр дахь түлхэлт болоход чихцэлдэж байсан хүмүүс удаан орилолдон хашхирав. Тэд бүгдийг харж байтал нүүрс ялгадаг газрын хар цаасан дээвэртэй урт муу барилга хоёр дахин ганхсанаа дөжиртөл шажигнаж нуран унав. Их даралтаас болж яс мод нь чүдэнзний мод шиг хугарч бие биеэ хүчтэй үрэн бөөн оч бутаргав. Энэ үеэс эхлэн газар тасралтгүй чичирч түлхэлт дараа дараагаар гарч газар доорх шороо чулууны суулт болж галт уул оргилоход гардаг чимээ шиг аймшигтай чимээ сонсогдож байв. Алсад хуцаж байсан нохой хуцахаа больж, эрт мэдэрсэн хөрсний хөдөлгөөнийг мэдээлж байгаа юм шиг гунигтайгаар гасалж байв. Эмэгтэйчүүд, хүүхэд ер нь уурхай руу харж байсан бүх хүмүүс газар хөдөлж өөрсдийг нь сэгсчих бүрд гингэнэлдэж орилно. Арван минут өнгөрөөгүй байтал уурхайн цамхгийн вааран дээвэр нурж хүлээн авах болон машин тасгийн хана хага үсэрч өргөн гав онгойн харагдах болов. Дараа нь чимээ намдаж, эвдрэлт зогсон дахин нам гүм болов. 

	Ворегийн уурхай бүхэл цагийн турш амьд зогссон боловч зэрлэг дайсны армийн их бууны суманд дайрагдсан юм шиг сүрхий шархтжээ. Хашхиралдах дуу тасарч тойрон зогсож байсан хүмүүс тэлсэн боловч нэг ч хүн явсангүй цөмөөрөө харсаар байв. Нүүрс ялгах нурсан байрын овоолоостой яс модон доороос хумигдаж үрчийсэн хөнтрөгч цоорч шалчийсан шигшүүр ялгаран харагдана. Хүлээн авах байрны суурин дээр няцарсан тоосгоны хэлтэрхий зарим газар бүтнээрээ нурж, жижигхэн хайрга болсон ханын дунд илүү эвдэрхий хэмхэрхий зүйл хөглөрч байв. Гол тогтоож байсан ган хөндлөвч тахийж хагас нь уурхайн ам нүх рүү оржээ. Чингэлэг агаарт дүүжлэгдэж түүний дээр ган аргамжийн тасархай ганхана. Цаашид эвдэрсэн тэргэнцрүүд, ширмэн хавтан, шатны бүхэл бүтэн уул сүндэрлэнэ. Гэрлийн өрөө хөдлөлгүй хоцорсон нь тун гайхалтай байв. Зүүн талаас нь цэвэрлэсэн гэрлийг эвтэйхэн нямбай олон үелүүлэн өрсөн нь харагдана. Машин тасгийн бутарсан байрны гүнд нүсэр тоосгон суурин дээр нягт суулгасан уурын машин харагдаж байв. Түүний зэс хэсэг гялалзаж ган том хэсгүүд нь бяцаршгүй булчинтай төсөөтэй харагдана. Агаарт хөдөлгөөнгүй зогссон сэжлүүр нь өөрийнхөө хүчинд итгэж тайван үүрэглэж байгаа агуу их том амьтны өвдгөөрөө нугалсан хөлийг санагдуулна. 

	Энэ цаг хэртэй амсхийлтийн эцэст Энбод найдвар төрж хөрс суулт дууссан машин болон бүтэн үлдсэн барилгыг аврах боломж байж болох юм гэж боджээ. Гэвч Энбо уурхайд ойртож очихыг урьдынхаа адил хориглож, бас хагас цаг тэсэх хэрэгтэй гэж шаардаж байв. Хүлээх явдал тэсэхийн аргагүй болж найдлага хүмүүсийн догдлолыг хүчтэй болгон хүн бүгдийн зүрх хүчтэй цохилж байв. Тэнгэрийн хаяанд гарч ирсэн бараан үүл бүрэнхий болохыг түргэсгэж газар доорх шуурганд сүйдсэн эвдэрхий хэмхэрхий барилга дээгүүр гамшигт өдөр замхран дуусав. 

	Инженерүүдийг болгоомжтойгоор ойртож эхэлтэл газар аймшигтай гэнэт чичирч тэднийг зугтаалгав. Газар доор нижигнэх дуу гаргаж, аюултай их буу газар доор буудах шиг болж нирхийн дуугарчээ. Газрын хөрсөн дээр бүтэн үлдсэн сүүлийн барилгууд шидэгдэж эвдрэн сүйдэж нуран унав. Нэг янзын шуурга гарч нүүрс ялгах байр, хүлээн авах байрны эвдэрхийг цацан хаяжээ. Уурын тогооны байр бутарч алга болов. Дараа нь ус татах хөөрөг паржигнаж байгаа дөрвөлжин цамхаг их бууны суманд дайрагдсан хүн шиг гэдрэгээ харан унав. Энэ үеэс эхлэн бүхний өмнө улам аймшигтай байдал тодрох болов. Том нүсэр суурин дээрээ хүлэгдэж үхэж байгаа уурын машин амь тавихгүйн тулд тэмцэлдэнэ. Уурын машин хөдөлж босохыг оролдон том хөлөө өвдгөөрөө нугалж байгаа юм шиг сэжлүүрээ сунгана. Гэвч энэ бол үхэхийн өмнөх амь тэмцсэн байдал ажээ. Эвдэрч гэмтсэн түүнийг уурхайн ам нүх залгиж авав. Зөвхөн гучин метрийн өндөр хоолой ёрдойн салхинд гуйвж байгаа усан онгоцны шон шиг чичрэн салганаж байв. Одоо л энэ шон унаж бутран салхинд үнсэн чандруу болон хийсэх нь гэж байтал гэнэт бүтнээрээ газар луу орж түүнд уусан аварга том лаа урсан алга болж байгаа юм шиг үгүй болжээ. Газрын хөрсөн дээр юу ч үлдсэнгүй, цахилгаан зайлуулагч шон хүртэл үлдсэнгүй. Бүх юм төгсгөл болжээ. Ворегийн уурхайн нүхэн дотор нуугдаж хүний мах их идсэн хорт араатан амьсгаа хурааж түүний шуугиантай үргэлжилсэн амьсгаа сонсогдохгүй болов. Уурхай бүгдээрээ ёроолгүй нүх рүү унан алга болжээ. 

	Чихцэлдэж байсан улс орилолдон зугтаав. Эмэгтэйчүүд гараараа нүдээ даран зугтааж байв. Хатсан бөөн навчсыг хуу үлээж байгаа шуурга шиг хүмүүсийг аюул нэрвэхээр завдан хөөж байв. Тэд цөмөөрөө хашхиралдав. Тэд хашхирахгүйг бодсон боловч гэнэт үүссэн том нүхийг хараад айж өөрийн эрхгүй гарч байгаа хашхирах дуугаа барьж чадсангүй. Замаас яг суваг хүртэл сөнөсөн галт уулын тогоотой адил гүнээрээ арван таван метр, өргөнөөрөө дөчөөс доошгүй метр хотгор үүсэв. Барилгын дараагаар уурхайн бүх хашаа, том тавиур, төмөр замын гүүр, тэргэнцрийн цуваа, ачааны гурван вагоныг газар залгижээ. Бас холтослож хэмжээгээр тайрч бэлтгэн хураасан бэхэлгээний модыг сүрэл шиг залгив. Нүхний ёроолд зомгол болтлоо бяцарсан, салсан, хугарсан, гулзайсан эрчилсэн, бутарсан, шавартай холилдсон шургааг, тоосго, төмөр, шавар, яс мод овооров. Нүх дугариг хэлбэртэй байв. Тэр нүхний захаас гав гарч тариалангийн талбай нэвт алсад үргэлжилсэн байжээ. Нэг гав Раснерын архи пивоны мухлаг хүрч байшингийн нь нүүрт махиралдсан цав гаргажээ. Хэрэв тосгоны байшингууд нурвал яах билээ? Мөн л бүх дэлхийг няц дарах гэж байгаа юм шиг дүнсгэр тэнгэртэй энэ аймшигтай өдрийн сүүлчийн цагуудад аюулд орохгүйн тулд ямар газар хүртэл гүйх хэрэгтэй болж байна даа. 

	Негрель час хийтэл өвдсөн юм шиг гэнэт хашхирч Энбо араараа ухарч орилж гарав. Сүйрэл дуусаагүй байжээ. Сувгийн эрэг нурж ус нь бургилан урсаж хонхорхой нүхний нэг гав руу урсаж орж эхлэв. Ус гүн хавцал руу орж байгаа хүрхрээ шиг тэр хонхор луу шуугин орж эхэлжээ. Уурхай ангажээ. Уурхайн бүх хонгил усанд автагдлаа. Түдэлгүй хонхорхой усаар дүүрч Ворегийн уурхай саяхан байсан тэр газар булингартай ус бүхий ёроолд нь шулмын хот нойрсож байдаг үлгэрт гардаг шиг тийм нуур тогтжээ. Аймшигтай нам гүм болж зөвхөн ус нүх рүү бургилж шажигнан орж байгаа чимээ л сонсогдох болжээ. 

	Энэ үед овоолоостой шорооны чичирсэн хяр дээр Суварин босож зогсов. Газар доор үхэж байгаа золгүй хүмүүсийн толгой дээр жингээрээ нурж байгаа энэ нуралтыг харан орилж байгаа Маэгийн бэлэвсэн гэргий хүү Захарий хоёрыг Суварин таньжээ. Эвдэн сүйтгэгч сүүлчийнхээ тамхийг хаяад замд орон эргэж харалгүйгээр үдшийн харанхуй дунд алхав. Хэсэгхэн хугацаанд тэр алсад харагдаж байснаа дараа нь жижгэрсээр удалгүй харанхуйд замхран алга болов. Суварин энэ харанхуй дундуур үзэгдэхгүй явна. Тайван ямар ч юм тоодоггүй Суварин газар сайгүй явж хот хүмүүсийг дэлбэлэх юм олж дэлбэлж хуу сөнөөхөөр явж байна. Хөрөнгөтнүүд амьдралынхаа эцсийн цагуудад алхах бүрдээ замын чулуу агаарт нижигнэн үсэрч байхыг сонсвол энэ нь Суварины гараар хийсэн хэрэг байх байх аа даа. 

	 

	 


IV

	 

	Ворегийн уурхайг шороо дүүрмэгц сурвалжлагч энэ мэдээг бүх дэлхийд тараагаагүй байхад энэ бүгдийн тухай удирдах газраа биеэрээ мэдэгдэх гэж Энбо Парис руу шөнө гараад дараах өдөр нь эргэж ирэв. Тэр ерийнхөө тайван эелдэг хуурамч байдалтайгаа байх шиг байжээ. Тэр хариуцлагыг биеэсээ зайлуулж чадсан бөгөөд түүнд өршөөл үзүүлэх явдал багассан биш харин нэмэгдсэн бололтой байв. Нэг өдрийн дараа түүнийг нэгдүгээр зэргийн хүндэт легион одонгоор шагнасан тухай зарлигт гарын үсэг зурсан байв. 

	Гэвч уурхайн дарга гай гамшгаас гэм хоргүй гарч байхад харин компанийн байдал энэ аюултай цохилтоос болж ганхжээ. 

	Компани зөвхөн олон сая франкийн хохирол хүлээгээд зогссонгүй харин түүнийг аюултай шархтуулж, ямар нэгэн хорон санаатнууд компанийн нэг уурхайг сүйд хийснээс болж тэр өөрийнхөө ирээдүйн тухай үргэлжид битүүгээр айж байдаг болжээ. Компани маш их донсолж ийм аюулыг тойруулж шуугиан дэгдээхийн хэрэг юу байна аа? Хэрэв гэмтнийг илрүүлж түүнийг нэгэн янзын тарчилсан хүн болгодог юм гэхэд түүний аймшигтай баатарлаг явдлаас бусад хүмүүсийн тархи мангуурч, тэр нь бүхэл бүтэн хорлон сүйтгэгч, алан хядагчийг төрүүлэх болно хэмээн бүх юмыг нуух хэрэгтэй гэж боджээ. 

	Чухамдаа уурхайн удирдах газар сүйрлийн ёстой гэмтэн нь хэн болохыг сэжиглэн мэдэж чадсангүй. Харин хуйвалдааны бүхэл бүтэн арми байна гэж эцсийн эцэст бодон хүн ганцаараа ажиллаж тийм эвдрэл сүйтгэл хийх зүрх зориг хүч, чадал гаргаж чадна гэж хэн ч бодсонгүй. Компанийн уурхайнуудыг заналхийлж байгаа аюул үргэлжид нэмэгдэж байна гэдэг энэ бодол л компанийн захиргааны гишүүдийн санаанаас салахгүй байв. Тагнуулын өргөн сүлжээг зохион байгуулж дараа нь аажмаар чимээ шуугиан гаргалгүйгээр гэмт хэрэгтэй холбогдон сэжиглэгдэж байгаа найдвар муутай ажилчдыг ганц ганцаар нь хал гэдэг шийдвэрийг уурхайн дарга Энбо авав. Улс төрийн дээд бодлого, болгоомжтой байхын үүднээс одоохондоо зөвхөн энэ арга хэмжээгээр хязгаарлахаар шийджээ. 

	Ганцхан Дансарыг шалавхан халав. Пьероны гэрт маргаан үүсгэсний дараа Дансарыг ахлах мастераар байлгаж байхын боломж үгүй болжээ. Сүйрлийн үед хар амиа бодож нөхдийгөө хаян өөдгүй аймтгай хүн болохоо харуулсан түүний зан чанарыг халах шалтаг болгон ашиглав. Дансарыг халснаар түүнийг нийтээрээ үзэн ядаж байдаг ажилчдын хүслэнг хангана гэж хүртэл боджээ. Гэвч Парист сүйрлийн шалтгааны тухай янз янзын сонсгол яриа тарсан бөгөөд ажил хаягчид уурхайд дарьтай торх шатааж тавьсан гэдэг гайхалтай сонин яриаг албан ёсоор няцаасан мэдээг уурхайн захиргаа илгээв. Засгийн газрын инженер хам хум судалгаа явуулсны дараа илтгэл гарган өгч түүн дотроо уурхайн ам нурсан явдал цөм ердийн шалтгаанаас тухайлбал хонгилын хөрс сууснаас болж гэдэг дүгнэлт хийжээ. Компани өөрийнхөө мэдээг нууц байлгаж байхыг эрхэмлэн үзэж байсан болохоор техникийн хяналт хангалтгүй байсан гэж шийтгэгдсэн шийтгэлээ үг дуугүй хүлээв. Гурав дахь өдөр нь Парисын хэвлэл мэдээллийн тасагт зориулж сүйрлийн тухай баялаг материал олж хүн бүр уурхайн гүнд үхэж байгаа ажилчдын тухай ярьж өглөө бүр хэвлэгдэж байгаа цахилгаан мэдээг шунан уншдаг болжээ. Харин Монсуд Ворегийн уурхайн тухай хамгийн зүрхтэй хүмүүс хүртэл нэг нэгнийхээ чихэнд чичрэн ярьдаг тийм аймшигтай домгийг өчүүхэн төдий дурсахад л хөрөнгөтнүүдийн царай цайж хэл ам нь татдаг байв. Тэр хязгаарын бүх хүмүүс сүйрлийн хохирлыг маш их харамсан үзэж, сүйдсэн уурхайн түүгээр сэлгүүцэн явцгаана. Золгүй улсыг биеийнхээ жингээр дарж амьдаар нь авсалж байгаа энэ балгасыг харж аюулыг хурцаар мэдрэхийг бодон олон хүн гэр бүлээрээ тэнд ирж байв. 

	Хэсгийн инженерээр томилогдсон Денелен гай гамшгийн хамгийн ид үед ажилд орж, урсгал нь цаг бүрд уурхайн эвдрэлийг хүчтэй болгож байгаа сувгийг хуучин шуудуунд нь оруулахад гол анхаарлаа тавив. Үүнд их ажил зайлшгүй хэрэгтэй байсан учир Денелен тэр дорхноо олон зуун ажилчныг далан барих ажилд гаргав. Эхний хаалтыг хүчтэй долгион хоёр ч удаа авч хаяжээ. Дараа нь ус татах хөөрөг тавьж ширүүн тэмцэл галзуурсан юм шиг тулалдан эхэлж голын усанд автагдсан газрыг хүмүүс алхам алхамд булаан авав. 

	Гэвч хүмүүсийг аврах бүх ажлыг улам шаргуу явуулж байв. Сүүлчийн оролдлогыг урьдын адил Негрельд оногдуулсан байв. Бүх уурхайчид ах дүү ёсны сэтгэл оргилуун туслахаар ирсэн учир Негрель хэрэгцээнээс илүү олон хүн хүчтэй болжээ. Ажилчид ажил хаялтыг мартаж, хөлс мөнгөний тухай юу ч бодсонгүй. Тэд үхлийн аюулд орсон нөхдийгөө аврахын тулд өөрсдийнхөө амийг гарздахыг зөвшөөрнө гэдэг зөвхөн ганцхан юмыг хүсэж байсан учир тэдэнд хөлс юу ч төлөхгүй байж болох байв. Бүгдээрээ багаж хэрэгсэлтэйгээ ирж ямар газар ажиллаж эхлэх вэ гэдэг тушаалыг чичрэн хүлээж байлаа. Сүйрэлд зовж зүдэрсний дараа олон хүн өвчилж, мэдрэл нь салгалж мартагдашгүй аюултай юмыг санамагцаа хүйтэн хөлс нь цутгаж байсан боловч ор дэвсгэрээсээ босон ирж газраас өшөөгөө авах гэсэн юм шиг түүнтэй тэмцэлдэхийг бүхнээс илүү хүсэж байв. Аврагчдын хөдөлмөрийг хааш нь ашигтай чиглүүлэх вэ? Юу хийх вэ? Уурхайд яаж нэвтрэх вэ? Хөрс шороог аль талаас нь ухах вэ? гэдэг асуултыг шийдвэрлэх явдал зовлонтой байжээ. 

	Золгүй хүмүүсийн нэг нь ч амьд үлдээгүй. Арван таван хүн бүгдээрээ живэх юм уу эсвэл бүтэж үхсэн нь лав гэж Негрель бодож байсан боловч уурхайн сүйрэл болоход уурхайн ёроолд хашигдсан улс амьд байх ёстой гэдэг дүрэм байдаг гэдгийг баримталж байв. Тэд хаа хоргодож болох вэ гэдгийг л тодорхойлох даалгаврыг Негрель өөртөө юуны өмнө тавив. Түүний ярилцаж зөвлөгөө авсан мастерууд ахмад уурхайчид, нөхөд уснаас зугтааж, нэг хонгилоос нөгөө хонгил руу авиран гарч хамгийн өндөр байранд гарч ирсэн нь эргэлзээгүй ус тэднийг хамгийн дээд талын замын эцсийн үзүүр хүртэл хөөсөн нь лав гэж бүгдээрээ нэгэн санааг хэлжээ. Энэ яриа чухамдаа Мукээс авсан мэдээтэй тохирч байжээ. Мукийн хольж хутгасан ярианаас хүмүүс учраа алдаж хэсэг хэсгээрээ салан гүйж алга болох юм уу эсвэл тавцан бүрд хоцорч байсан гэдэг дүгнэлтийг ямар ч гэсэн хийж болох байв. Харин хүмүүсийг аврах бололцоотой оролдлогын тухай ярихад мастеруудын бодол санал зөрж байжээ. Газрын хөрсөнд хамгийн ойрхон хонгил л зуун тавин метрийн гүнд оршиж байсан болохоор шинэ ам нүх гаргах тухай бодохын хэрэггүй байв. Рекильярын хаягдсан уурхайг ашиглах явдал үлдэж энэ уурхай л эрж хайхын гарааны цэг болох ёстой байсан учир зөвхөн энэ л газрын хөрсөнд нэвтрэх орц нь болж өгөх ёстой байв. Рекильярын уурхай мөн усанд автагдаж Ворегийн уурхайтай цаашид холбоо тасарсан хамгийн муу юм болж түүн доторх усны түвшний дээд талд дээр цагт нэгдүгээр хөндлөн нүхийг орлож байсан хэдэн мухар нүхний хэсэг үлджээ. Усыг нь шавхаж гаргах гэвэл хэд хэдэн жил шаардагдаг байсан болохоор хамгийн зөв шийдвэр бол Рекильярын уурхайн дээд талын бүтэн үлдсэн хонгилыг үзэж, сүйрлийн гарз болж байгаа хүмүүс хоргодож болох Ворегийн уурхайн дээд талын хонгилтой зэргэлдээ байгаа эсэхийг тогтоох явдал байлаа. Энэ шийдвэр гаргахын өмнө олон дахин маргалдаж хэлэлцэж биелэгдэшгүй янз бүрийн санаа бодлыг таягдан хаяв. 

	Дараа нь Негрель архивын тоосыг ухаж байж хоёр уурхайн хуучин төлөвлөгөөг олж судлан аль цэгээс эрлийн ажлыг хийх хэрэгтэй вэ гэдгийг тодорхойлов. Аврах ажил яваандаа түүний анхаарлыг татаж тэр ч байтугай хүмүүс болон ер нь ертөнц дээр байгаа юмтай дооглосон байдалтай хөнгөмсөг харьцдаг байсан хүн бие хайрлахгүй шаргуу зүтгэх болжээ. Эхний бэрхшээл нь Рекильярын уурхайд орох явдал байв. Уурхайн ам нүхний модыг тайрч өвсийг зулгаан цэвэрлэж шатыг засварлахаас өөр аргагүй байжээ. Дараа нь хайж эхлэв. Негрель арван ажилчны хамт уурхайд орж газар зааж өгөн нүүрсний давхарга руу зээтүүний ган үзүүрээр цохиулж цохисныхоо дараа алсад хариу цохих дууг сонсож магадгүй гэж нүүрсний давхарга руу хүн бүр чихээ наан чагнаж байв. Усанд автагдаагүй бүх хонгилуудаар тэд маш анхааралтай явсан боловч хариу чимээ ер сонссонгүй. Иймээс ямар газар нүх гаргах юм бэ? гэдэг асуудал гарч бэрхшээл нэмэгджээ. Гэвч шаргуу ажиллах явдал суларсангүй хүмүүс гуньхарч, түгшин шийдэх арга хайцгаав. 

	Ажил эхэлсэн анхны өдрөөс эхлэн Маэгийн бэлэвсэн гэргий Рекильярт өглөө бүр ирж уурхайн ам нүхний хажууд яс модон дээр суун үдэш болтол байраасаа хөдөлдөггүй байв. Ямар нэгэн хүн нүхнээс гарч ирэхэд тэр босож дуугүйгээр гялалзсан харцаараа:«Юу ч үгүй юу? Юу ч алга уу?» гэж асуугаад хуучин яс модон дээрээ дахин суун нэг ч үг дуугаралгүйгээр яхир чулуун царай гарган дахин хүлээнэ. Хүмүүс нууц байрыг нь эзэмшиж байхыг үзээд Жанлен Рекильярын уурхайд ирж, нүхийг минь олж илрүүлэн хулгайлан авсан бэлтгэлийг минь авчих вий гэж болгоомжилсон жижигхэн махчин араатан шиг орцын нь хажууд эргэлддэг болжээ. Мөн хонгил дотор шороон доор хэвтэж байгаа залуу цэргийн тухай бодож ирсэн хүмүүс үхсэн хүний тайван нойрыг алдагдуулах вий гэж айж байжээ. Гэвч уурхайн энэ тал усанд автагдаж эрэл хайгуулын ажлыг зүүнтээгүүр нь баруун мухар нүхэнд хийж байв. Эрлийн хэсэгт оролцсон Захарийг Филомена эхний үед хүргэж ирдэг байсан боловч ямар ч хэрэгцээгүй байхад хий дэмий даарч байх нь залхуутай болсон учир тосгонд хоцорч ердийнхөө байдлаар амь зуун дорой биетэй, юм бүхнийг хэрэгсдэггүй тэрээр өглөөнөөс орой хүртэл ханиалгадаг байжээ. Харин Захарий дүү охиныгоо олно гэдэг зөвхөн ганцхан бодолтой явдаг болж түүний төлөө газрыг шүдээрээ мэрэхэд ч бэлэн байжээ. Шөнөд Захарий зүүдэлж хашхирдаг байв. Катриныг үзэж яриаг нь сонсож байгаагаар зүүдэлдэг байжээ. Катрин өлссөнөөс турж зүүд зэрэглээ шиг болж тусламж хүсэж үргэлж хашхирсаар байгаад хоолой нь сөөснөөр зүүдэнд үзэгддэг байжээ. 

	Катрин чухам энд бий. Үүнийг мэдэж итгэж байна гэж Захарий хэлэн инженерийн тушаалгүйгээр хоёр ч удаа ухаж гарчээ. Инженер Негрель цаашид уурхайд орохыг Захарийд зөвшөөрсөнгүй. Гэвч Захарий хөөгдсөн уурхайгаасаа холдож чадалгүй догдолсноос болж, эхийнхээ хажууд ч суулгүйгээр ажиллая гэдэг ядарсан мэдрэлийн уршгаар зогсолтгүй нааш цаашаа холхидог байв. 

	Эрэл эхлээд гурав дахь өдөр болов. Амжилт олоогүйдээ цөхөрсөн Негрель бүх ажлыг орхиё гэж үдэш бодов. Өглөөний хоол идсэний дараа бага үдэд Негрелийг сүүлчийн удаа оролдож үзэхээр хүмүүсийнхээ хамтаар ирэхэд Захарий уурхайгаас гарч ирэн гараа гозолзуулан:

	— Катрин энд байна! Тэр надад хариу өглөө! Яваарай шалавхан яваарай! гэж хашхирахад Негрель тун их гайхав. 

	Захарий манаачийг түлхээд шатаар агшин зуур бууж Катрин Гильомын давхаргын нэгдүгээр хөндлөн нүхний тэнд байсан цохиж хариу өгсөн гэж ам тангараг өгөн үнэн гэж ярьж гарахад

	— Бид түүгээр хоёр дахин явж өнгөрсөн. Хаа гэж яриад байгаа юм бэ. За яах вэ, явъя дахин үзье гэж Негрель итгээгүй бололтой хариулав. 

	Маэгийн бэлэвсэн гэргий босож ирсэн боловч түүнийг уурхайд орохыг зөвшөөрсөнгүй. Тэр уурхайн ам нүхний ирмэг дээр аль байдгаараа эгцлэн зогсож хар нүх рүү гөлрөн ширтэв. 

	Доор Негрель ажилчдыгаа чив чимээгүй байж бай гэж хэлээд хол зайтайгаар гурав дахин түншиж нүүрсний давхаргад чихээ наан чагнахад хариу дуу юу ч гарсангүй. Захарийд хариу цохиж байгаа юм шиг санагдсан бололтой гэж Негрель бодон толгой сэгсрэв. Захарий аль байдгаараа дахин цохиж, хариу өгөхийг дахин мэдэж нүд нь гялалзан баярласнаасаа болж хамаг бие нь чичрэв. Тэгэхэд бусад ажилчид дараа дараагаараа энэ туршлагыг давтаж алсад хариу өгөхийг тэд сонсон бүгдээрээ сэтгэл нь хөдлөв. Негрель гайхаж нүүрсний давхаргад чихээ дахин хүргэж аюул тохиолдсон цагт цохидог уурхайчдын таньж мэддэг дуудлагын цохилтын чимээ агаар шиг аяархан дөнгөж ялгагдах төдий жигд гарч байхыг арай гэж олж мэдэв. Чулуун нүүрс чимээг маш хол зайд тод жингэнэсэн дуугаар дамжуулдаг ажээ. Нөхдийн нь байгаа газрыг тусгаарлаж байгаа чулуу шорооны зузаан тавин метрээс доошгүй гэдгийг тэнд байгаа мастер тодорхойлов. Гэвч тэд ойрхон байна тэдэнд гар сунган хүрч болно гэж бүгдэд бодогджээ. Цөм хөгжил хөдөлгөөнтэй болов. Ажилдаа түргэн ор гэдэг шийдвэрийг Негрель хүмүүст өгөв. 

	Захарийг дээшээ гарч ирэхэд эх нь уулзаж тэд тэврэлдэв. 

	— За та нар нэг их баярлах хэрэггүй. Хэрэв тэнд Катрин байхгүй байвал та нарт улам ч хүнд болно гэж тэр өдөр үгэнд дурлаж Рекильярын уурхай хүртэл зугаалж явсан Пьероны гэргий тэдэнд зэвүүн хэлэхэд:

	— Зайл чи! Катрин энд бий, тэнд бий гэдгийг би мэдэж байна гэж Захарий уурлан хашхирав. 

	Үнэндээ ч Катрин өөр газар байж болох шүү дээ. 

	Катрины эх уурхайн амны хажууд дахин сууж үг дуугүй гөлрөн дахин хүлээж гарав. 

	Болж байгаа хэрэг явдлын тухай Монсуд хүрмэгц үгэнд дуртай хүмүүс тэндээс гүйж ирцгээв. Хэдийгээр юу ч харагдахгүй байсан боловч тэд явсангүй. Ядарч байж тэднийг зайдуу газар зогсоов. Газар доорх ажил өдөр шөнөгүй явагдах болов. Ямар нэгэн саадтай дайралдаж магадгүй гэж айн нүүрсний давхаргад налуу нүх гурвыг гаргах хэрэгтэй гэж Негрель шийджээ. Энэ гурван нүх уурхайд хашигдсан хүмүүс байгаа гэж таамаглаж байгаа тэр газар нийлэх ёстой байв. Нүүрсний давхарга нимгэн байсан учир зөвхөн ганц ганцаараа түүнийг ухаж судас шиг нарийхан давчуу замыг гаргаж болох байжээ. Ухаж байгаа улсыг хоёр цаг бүрийн дараа сольж ухаж гаргасан нүүрсийг сүлжмэл саванд хийн замын урт нэмэгдэхийн хэрээр хүн цувруулан зогсоож дээш нь гаргаж байв. Эхлээд ажил маш түргэн явж эхний өдөрт зургаан метр гүнзгий ухжээ. 

	Захарий нүх ухахаар сонгосон хүмүүсийн тоонд өөрийгөө оруулж чадав. Энэ бол нэр хүндтэй ажил байсан учир үүнд орох гэж улс бие биетэйгээ өрсөлдөж байжээ. Захарий тогтоосон хоёр цагийн хугацааны дараа өөрийг нь солих гэхэд уурлаж нөхдийнхөө ээлжийг хулгайлан гараасаа зээтүүгээ салгахыг татгалзаж байв. Захарий бусдаасаа түрүүлж түүний нүх бусдаасаа гүнзгий болсон байв. Тэр нүүрстэй галзуурсан юм шиг тулалдаж нарийхан давчуу нүхнээс түүний амьсгаа хүчтэй хэржигнэж түүний цээж дотор дархны хөөрөг ажиллаж байгаа юм шиг байжээ. Тэр газар дээр хамаг бие нь хар тоосоор хучигдан ядарч мансууран гарч ирээд ухаан алдан унахад түүнийг хөнжлөөр шалавхан ороож авав. Дараа нь дахин хөл дээрээ босож уурхайн ам нүх рүү гуйван ороод ажлаа үргэлжлүүлэв. Дайсныг ялна гэдэг улайрсан хүслэнд автагдсан байлдагчийн тасалдсан амьсгаа, нүүрс рүү цохих бүдэг дуу хоёр сонсогдоно. Нүүрс хатуу болсон нь хамгийн муу юм болов. Захарий зээтүүгээ хоёр ч удаа хугалж түргэн ахиж чадахгүй байгаадаа цөхөрч байв. Метр ахих тутам халуун улам нэмэгдэж энэ нарийхан нүхний гүнд тэсэхийн аргагүй бүгчим байсан учир халууцаж зовж байжээ. Гар салхивч гажиггүй ажиллаж байсан хэр нь агаарыг зохицуулж чадахгүй байжээ. Багтарч мэдээ алдсан гурван ажилчныг дээш нь гаргаж ирэв. 

	Негрель ажилчдын хамт газар доор байдаг болов. Түүнд хоолыг нь уурхайд авч ирж өгдөг байсан бөгөөд хоногт тэвэр сүрэл дээр цуваа нөмрөөд хоёрхон цаг алдаг оног унтдаг байв. Аврагчийгаа түргэлээч гэж гуйсан үйлтэй хүмүүсийн дуудлага улам улам тод сонсогдоход хүн бүр юм бүхэн дээр улам зоригжиж байжээ. Тэдний цохиж байгаа дуу тун тод цимбал гэдэг хөгжмийн төмөр хальс руу цохиж байгаа юм шиг уянгатай дуугарч байв. Довтолгооны үед их бууны буудлагын дуу гарч байгаа газар луу явдаг шиг энэ жингэнэсэн тунгалаг дуугаар чигээ тодорхойлон түүн рүү ухан явж байв. Нүх ухаж байгаа хүн солигдох бүрд Негрель давчуу нүх рүү орж цохиж хананд нь чихээ нааж хариу шаргуу цохилтыг дорхноо тод сонсдог байлаа. Зөв чиглэлээр явж байна гэдэг нь эргэлзээгүй болсон боловч яасан гайтай удаан дөхнө вэ! Яасан ч гэсэн зохих цагт нь амжиж чадахгүй нь байна аа. Эхний хоёр өдөр арван гурван метр нүх ухсан боловч гурав дахь өдөр зөвхөн таван метр, дөрөв дэх өдөр дөнгөж гурван метр нүх ухжээ. Нүүрсний давхаргаа маш их хатуу нягт болсон учир цаашид тун их ядарч байж хоногт хоёр метр нүх ухдаг болов. Хүний хүчнээс илүү хүч гаргаж ажилласны үр дүнд ес дэх өдөр болоход гучин хоёр метр нүх ухаж ойролцоо тооцоогоор цаашид хорин метр ухах ажил үлдээд байжээ. Уурхайд хоригдсон хүмүүсийн талхгүй, галгүй харанхуй мөс шиг хүйтэнд зовсны арван хоёр дахь өдөр эхлэв. Энэ аймшигт юмыг бодохоос нүдэнд нулимс гүйлгэнэж, булчин нь зангиран ажилд ядрахгүй байжээ. Үйлтэй хүмүүс тэсэж чадахгүй байх аа даа гэдэг бодол төрөн алсад гарч байдаг түнших дуу өчигдрөөс эхлэн сулдахад тэдний амины төлөө тэмцэж байгаа хүмүүс дуудлагын түншилт гэнэт үүрд алга болох вэ дээ гэж айдаг болов. 

	Маэгийн бэлэвсэн гэргий урьдынхаа адил өглөө бүр ирж уурхайн ам нүхний дэргэд суудаг байлаа. Эстеллийг ганцаарыг нь бүхэл өдрийн турш гэртээ орхиж болохгүй байсан учир түүнийг эх нь авч ирдэг байжээ. Маэгийн бэлэвсэн гэргий цаг бүрд ажлын явцыг ажиглан, аврах ажил хийж байгаа хүмүүсийн найдвар, гонсойлтыг хуваалцаж байв. Эргэн тойрон зогсож байгаа бөөн улс тэр ч байтугай гэртээ сууж байгаа Монсугийнхан тэсэж ядан хүлээж, болж байгаа хэрэг явдлын тухай хэлэлцэж ярилцаж байжээ. Тэр хязгаарын бүх улс газар доор зүрх нь цохилж байгаа хүмүүсийг өрөвдөж байжээ. 

	Ес дэх өдрийн өглөөний хоолны цагт Захарийг солих гэж дуудахад хариу өгсөнгүй. Тэр солиорсон юм шиг хараал үглэж нүүрсний давхаргыг галзуурсан юм шиг ухаж байжээ. Дээшээ түр гарах хэрэгтэй байсан Негрель Захарийг гаргаж чадсангүй. Уурхайд зөвхөн гурван ажилчин нэг мастер үлджээ. Сүүдгэнэж байгаа гэрэл хүрэлцэхүйц хэмжээгээр гэрэлтүүлэхгүй ажил удаашруулаад байсан учир Захарий тун их уур нь хүрч гэрлээ онгойлгон болгоомжгүй ажил хийсэн бололтой байв. Гэтэл тэсэрдэг хий хүчтэй гарч байгаа нь илэрч байхад гэрэл нээхийг хатуу хориглодог байжээ. Тэсэрдэг хий салхивч хүрээгүй нарийхан хонгилд маш их хэмжээгээр суунагласан байжээ. Гэнэт нир гэх дуу гарч давчуу нүхнээс эрчилсэн гал үрлэн сумаар цэнэглэсэн их буунаас гарч байгаа юм шиг гарч ирэв. Хамаг юм тоос болж бүх хонгилын агаар хүртэл дарь шиг дүрс хийв. Дэлбэрэлтийн долгион мастер болон гурван ажилчныг таягдан галт уул оргилж байгаа юм шиг ам нүхээр дээшээ годогдон бөөн чулуу шороо, бэхэлгээний модны хугархайг газар дээр цацав. Үгэнд дурлаж байсан хүмүүс зугтааж, Маэгийн бэлэвсэн гэргий айсан Эстеллийг элгэндээ тэврэн босож ирэв. 

	Негрель болон бусад ажилчин буцаж ирэнгүүтээ газарт учир дүрсгүй уурлаж түүнийг тэнэг зан авир гаргаж дагаж ирсэн хүүхдүүдийг алдаг яхир балмад хойд эхтэй адилтган үзэн ядаж хүмүүс бие хайрлалгүй ажиллаж нөхдийгөө аврах гэж байхад тэдний амийг хороож байна гэж түүнийг зэмлэж дэвслэв. Зөвхөн гурван цаг өнгөрсний дараа маш хүнд аюултай ажил гаргаж байж уурхайд нэвтрэн орж гэнэтийн сүйрлийн хохирлыг дээш нь гаргах ажилд оров. Мастер болон ажилчид хараахан үхээгүй байсан боловч шарсан махны үнэр ханхалсан түлэнхийний аймшигтай яр шархаар хучигдсан байв. Тэд гал залгиж хоолой уушгиа түлсэн учир орилж зовуурилан түргэн алж өг гэж гуйж байв. Хохирсон гурван ажилчны нэг нь ажил хаялтын үед Гастон-Марийн уурхайн хөөргийг царил төмрөөр сүүлчийн удаа цохиж эвдсэн хүн байв. Бусад хоёр нь алган дээрээ шархтай, хуруунууд нь хэрчигдсэн зүсэгдсэн байх нь цэргүүд рүү тоосгоны хэлтэрхий шидэж тулалдаж байсны ул мөр байжээ. Хохирсон хүмүүсийг гаргаж ирэхэд чихцэлдэж байсан хүмүүсийн царай хувирч чичрэн малгайгаа авцгаав. 

	Маэгийн бэлэвсэн гэргий хөдлөлгүйгээр зогсон хүлээж байтал Захарийн хүүрийг гаргаж ирэв. Түүний хувцас юу ч үгүй шатаж бие нь хөөж харлан танигдахгүй болжээ. Дэлбэрэлтэд гавал нь бяц үсэрч толгой нь алга болсон байв. Энэ аймшигтай үлдэгдлийг дамнуурга дээр тавиад явахад эх нь хойноос нь даган хөдлөв. Түүний сэмбийж улайсан нүдэнд өчүүхэн ч нулимс чийгтэлгүй мэдрэлгүй юм шиг алхалж байв. Тэр нойрссон Эстеллээ тэвэрч уй гашуугийн зовлонт байдалтайгаар явахад түүний үсийг салхи сэвэлзүүлж байв. Тосгонд байсан Филомена дамнуургыг хараад мэгдрэн зогсож дорхноо багтран бархиран орилж нулимс асгаруулав. Эх нь мөн тэр чигээрээ Рекильярын уурхай руу буцаж явав. Тэр нас барсан хүүгээ хүргэж өгөөд охиныгоо хүлээхээр буцжээ. 

	Бас гурван өдөр өнгөрөв. Аврах ажил дахин явагдаж дуулдаагүй хүнд хүчир юмыг даван туулж байв. Тэсэрдэг хийн дэлбэрэлтээс болж аз болоход ухсан нүх нь нураагүй боловч агаарын нь хүчилтөрөгч хий шатаж муухай үнэртэй эвгүй болсон учир нэмэлт салхивч тавив. Ухаж байгаа хүмүүс хорин минут тутамд ээлжлэн солигдож байв. Аажим аажмаар урагшаа ахиж хоёр метрээс илүүгүй газар үлдэх шиг болжээ. Түнших нь зогсож тусламж дуудсан нэг янзтай жингэнэсэн дуу алга болсон учир хүн бүр айж дотор нь хүйтэн оргин бөх бат давхаргыг зөвхөн өшөө авахын тулд ухаж гарав. Аврах ажлын арван хоёр дахь өдөр юм уу сүйрэл гарснаас хойш арван тав дахь өдөр болоход өглөөнөөс эхлэн таг чимээгүй болжээ. Шинэ гай зовлон Монсугийн хүмүүсийн үгэнд дурлах явдлыг нэмэгдүүлж, хөрөнгөтнүүд маш их сонирхсон байдалтайгаар Рекильярын уурхайд зугаалга зохиодог болов. Тэр ч байтугай Грегуарынхан хүртэл тэднийг дуурайж тэнд ирэхээр шийдэж найзууд тэнд бөөнөөрөө цугларахаар тохиролцжээ. Грегуарынхан гэр бүлээрээ Ворегийн уурхай хүртэл өөрийнхөө сүйх тэргээр явахаар шийдэж Энбогийн гэргий өөрийн морин тэргээр Люси, Жанна хоёрыг авч ирнэ гэж амласан байлаа. Денелен тэдэнд эхэлсэн ажлаа үзүүлж, буцах замдаа Рекильярын уурхайд очиж Негрелиэс ухаж байгаа нүх ямар газар хүрсэн цаашид найдвар байгаа эсэхийг мэдэхийг боджээ. Үдэш цөмөөрөө Энбогийн гэрт хоолны ширээний ард уулзах ёстой байв. 

	Гурван цаг болж байхад Грегуарынхан охин Сесилийнхээ хамт эвдэрсэн уурхайн дэргэд сүйх тэрэгнээсээ бууж түрүүлэн ирсэн Энбогийн гэргийтэй уулзав. Энбогийн гэргий тод цэнхэр даашинз өмсөж, хоёрдугаар сарын сүүдгэр нарнаас хаалт барин хамгаалжээ. Үүлгүй цэнхэр хөх тэнгэр тунгалаг бараг хаврын урин дулаан оржээ. Энбо мөн тэнд ирсэн Денелентэй ярилцаж сувагт далан барихад маш их хөдөлмөр орж байгаа тухай Денелен ярихыг Энбогийн гэргий алмайран сонсов. 

	Жанна зургийнхаа дэвтрээс салалгүйгээр түүн дээр эмгэнэлт утга харуулсан зураг зурж Люси түүний зэргэлдээ эвдэрсэн тэргэнцэр дээр сууж «гайхамшигтай» юм харсан мэт чанга дуугаар шагшиж байв. 

	Дуусаагүй далан олон газраар ус, сад тавиулж хөөстэй долгиолсон ус уурхайн байран дээр бий болсон нүх рүү шаагьж орж байсан боловч хотгорын ус газар луу шингэж түүний түвшин доошилсоор аажмаар хоосон болж нуурын ёроолд байгаа учир нь олдохгүй аймшигтай эвдэрхий хэмхэрхий зүйлийг ил гаргажээ. 

	Нартай өдрийн сайхан цэнхэр хөх тэнгэрийн доор шаварт унаж эвдэрсэн хот шиг учир замбараа нь олдохгүй эвдэрхий хэмхэрхий юм овойж байв. 

	— Ийм муухай юмыг харахаар энд ирэхийн хэрэг байсан юм уу даа? гэж урам нь хугарсан Грегуар хэлэв. 

	Эрүүл сайхан биетэй ягаан царайтай Сесиль цэвэр агаараар зугаатай амьсгалж хөгжилтэйгөөр тоглоом тохуу хийхэд Энбогийн гэргий зэвүүцсэн байдалтайгаар:

	— Үнэндээ энд сайхан юм юу ч алга байна! гэж хөмхий зуун хэлэв. 

	Хоёр инженер хөхрөлдөв. Тэр хоёр ирсэн хүмүүсээ зугаатай байлгах гэж тэднийг газар сайгүй дагуулан ус татах хөөрөг яаж ажиллаж байгааг болон бүдүүн гадсыг газарт яаж шаасныг үзүүлэв. Харин эмэгтэйчүүд уурхайн ам нүхийг засаж бүх хонгилын усыг шавхаж гаргах хүртэл хөөрөг олон жил зургаа долоон жил ажиллах болно гэж ярихыг сэтгэл хөдлөн сонсоод, үгүй өөр ямар нэгэн юмны тухай бодсон нь дээр, хэрэв тэгэхгүй бол энэ аймшигтай юм зүүдэнд орно гэж бодон нэг л тайван биш эвгүй байжээ. 

	— Явцгаая! гэж Энбогийн гэргийг хэлэхэд Жанна Люси хоёр юу гэнэ ээ! Явах гэж үү? Ийм түргэн үү? Зургаа зурж гүйцээгүй байна шүү дээ гэж дургүйцэж гарав. Хоёр охин өөрсдийгөө эцэг минь хоолон дээр авч очно гэж хэлээд хоцрох хүслээ илэрхийлэв. Энбо Рекильярын уурхайд очиж Негрельтэй ярих гэж бодсон учир ганцаараа гэргийнхээ сууж байгаа сүйх тэргэн дээр суухад

	— За түрүүлээд явж байгаарай. Бид удахгүй явна. Харин эхлээд тосгоноор таван минут ороод гарна. Явцгаа, явцгаа. Бид та нарыг Рекильярт гүйцэж очно гэж Грегуар тэдэнд хэлээд гэргий охиныхоо сүүлд морин тэргэнд суув. Энбогийн сүйх тэрэг сувгийн эрэг даган явахад Грегуарын морин тэрэг ажилчны тосгон руу налуугаар аяархан өгсөв. Тэд өөрсдийнхөө аяллыг сайн үйл явдал хийж дуусгах бодолтой байжээ. Захарий нас барснаас болж Грегуарынхан бүх орчноор ярилцаж байгаа Маэгийн гэр бүлийн эмгэнэлтэй хувь заяаг өрөвдөх болжээ. Алагдсан Маэг тэд харамсахгүй. Цэргүүд рүү дайрсан энэ алуурч, энэ дээрэмчин Маэг тэгэх тусам! Түүнийг галзуу нохой шиг буудсан нь сайн! Гэвч нөхөр хүүгээ алдсан тийм эх хүнийг яаж өрөвдөхгүй байх билээ дээ. Том охин нь газрын хөрсөн доор хашигдаж амьсгаагүй хүүр болсон байх ёстой иймээс охиноо бас алдах бололтой. Хүмүүсийн ярилцах нь энэ айлд ямар ч тус авахаасаа өнгөрсөн эрэмдэг зэрэмдэг өвгөн, насанд хүрээгүй дунд хүү нь уурхайн нуралтад гэмтэж доголон болсон, жижиг охин нь ажил хаялтын үед өлсөж үхсэн ажээ. Наад зах нь энэ гэр бүл өөрсдийнхөө үймээн гаргах гэсэн хорон санааныхаа оронд шударга ёсоор шийтгэл авсан гэж хэлж болно гэж бодон Грегуарынхан гэмт хэрэг хийсэн үймээн гаргагчдыг магтдаг тун сайхан санаатай өөрсдөө тэдэнд хайр хишиг хүртээдэг үнэхээр их нинжин сэтгэлтэй болохоо харуулахаар шийджээ. Энэ зорилгоор нямбай боосон хоёр хэсэг юмыг морин тэргэн дотроо сандал доогуур тавьсан байжээ. 

	Маэгийнхан хоёр дугаар хорооллын арван зургаадугаар байшинд суудаг гэж нэгэн эмгэн хөтчид нь зааж өгөв. Грегуарынхан морин тэрэгнээсээ боодолтой юмаа авч буугаад Маэгийн хаалгыг удаан цохиод эцсийн эцэст гар зангидан түүнийг нүдэж гарсан боловч тэд хариу авсангүй. Цохиход хүмүүсийн дээр үед хаясан сөнөж байгаа хүйтэн дүнсгэр байшин шиг дүнгэнэсэн эвгүй дуу гарч байжээ. 

	— Тэнд нэг ч хүн алгаа. Ямар урамгүй юм бэ? Энэ бүх боодолтой юмаа бид одоо яах билээ? гэж Сесиль урам нь хугаран хэлэв. 

	Байшингийн нөгөө талын хаалга гэнэт онгойж Левакийн гэргий гадагшаа үсрэн гарч ирээд:

	— Ээ уучлаарай, эрхэм минь, уучлаарай, эрхэм хатагтай минь, уучлаарай авхай минь!.. Та нар манай айлынд ирж байна уу? Маэгийн бэлэвсэн гэргий гэртээ байхгүй. Тэр Рекильярт байгаа... гэв. 

	Цаашид дуу тасалдалгүйгээр олон үг унжруулж зовлонтой айлынхаа тухай ярьж хүмүүс бие биедээ туслах хэрэгтэй нь мэдээж хэрэг. Иймээс эхийг нь Рекильяр луу явж тэнд хүлээж байг гэж гэртээ харж хандаж байхаар Ленора Анри хоёрыг нь авч байгаа юм гэж ярив. Ирсэн хүмүүсийн гарт боодолтой юм байхыг хараад өнчирсөн охиныхоо тухай ярьж эхлэн гэр орноо хоосорч ядарч байсан гэж үглэн нүд нь шуналтай байдалтай гялалзаж байв. Дараа нь хулчийж зоримог биш байдалтайгаар

	— Түлхүүр нь надад бий. Хэрэв та нар хэрэгтэй бол би онгойлгоё... Тэнд тэднийд өвгөн л бий гэв. 

	Грегуарынхан энэ чинь юу гэсэн үг вэ? Өвгөн нь гэртээ сууж байсан мөртөө хариу өгөхгүй гэж үү? Тэр чинь унтаж байсан хэрэг үү? гэж гайхсан байдалтайгаар Левакийн гэргий рүү харав. 

	Левакийн гэргий түлхүүрээр хаалгыг онгойлгоход тэд доторх байдлыг нь хараад босго дээр хадагдсан юм шиг зогсов. 

	Галлаагүй зуухны дэргэд өвгөн Үхэшгүй ганцаараа нүдээ том онгойлгон нэг зүг рүү ширтэн харж хөдлөлгүй сууж байв. 

	Урьд нь доторх байдлыг нь сэргээж байсан хөхөөтэй цаг, тосоор зүлгэсэн хусан сандлууд эргэнэг байхгүй болсноос болж өрөө нь том болсон юм шиг санагдаж байв. Ногоовтор цулгуй ханан дээр хуурамч сайхан зан гарган инээмсэглэж байгаа ягаан амтай хаан хатан хоёрын хөрөг дүүжлээстэй байв. Өвгөний нүүрийн нэг ч булчин хөдлөхгүй, нээлттэй хаалгаар орж ирсэн тод гэрэлд нүдээ ер цавчихгүй, хөдөлгөөнгүй харцанд нь ямар нэгэн бодол санаа орж байгаа шинжгүй байв. Хөлийнх нь хажууд үнстэй том нулимах сав байж байв. Тийм савыг муурт л тавьж өгдөг билээ. 

	— Үүний тийм эелдэг бишид анхаарал битгий тавиарай. Эдний энэ ухаан нь муудсан юм. Хоёр долоо хоногийн турш хожуул шиг дуугүй сууж байгаа юм гэж Левакийн гэргий ая тал засан нуршиж гарав. 

	Яг энэ үед хөхүүлэн ханиалгаж хар цэр гарган нойтон болсон үнс рүү нулимав. Одоо тэр өвгөн олон жилийн туршид уурхайд залгисан тэр бүх хар бохир нүүрсээр нулимдаг болжээ. Дараа нь дахин хөдөлгөөнгүй болж хаа нэг тонгойн нулимж байв. 

	Грегуарынхан өвгөн рүү эвгүйцэн жигшсэн байдалтай харж байсан боловч түүнийг аятайхан үгээр зоригжуулахыг оролдон

	— Та юу бол оо вэ, салхинд цохиулаа юу? гэж Грегуар асуув. 

	Өвгөн толгойгоо ч хөдөлгөсөнгүй хана руу гөлрөн харж сууснаа дахиад л хачин дуугүй болцгоов. 

	— Та бүлээн юм уух хэрэгтэй юм даа... Өвсний ханд тус болдог юм гэж Грегуарын гэргий нэмж хэлэхэд өвгөн хариу юу ч хэлсэнгүй хөдөлсөн ч үгүй. 

	— Аав аа, үүнийг эрэмдэг зэрэмдэг хүн гэж бидэнд ярьсан шүү дээ. Бид үүнийг мартжээ гэж Сесиль хэлэв. 

	Тэгээд сэтгэл нь зовж Сесиль дуугүй болов. Сесиль ширээн дээр шилтэй шөл, хоёр шил жимсний архи тавиад хоёр дахь боодолтой юмыг задалж түүнээс хоёр том шаахай гаргаж ирэв. Энэ бэлгийг өвгөнд зориулсан байжээ. Сесиль шаахайг хоёр гартаа нэг нэгээр нь барин өвгөний цаашид явж чадахгүй болсон хавдартай хөл рүү арга нь барагдсан байдалтай харав. 

	— Энэ шаахай танд жаахан хожуухан шиг иржээ. Гэвч яах вэ. Шаахай танд хэрэг болно гэж дүнсгэр байдлыг хөгжилтэй болгохыг бодон Грегуар цовоо байдалтайгаар ярьж гарав. 

	Үхэшгүй сонссон ч үгүй хариу хэлсэн ч үгүй урьдынхаа адил хүйтэн чулуун царай гарган хөдлөлгүй суусаар байв. Сесиль шаахайг ханын хажууд шалан дээр аяархан тавив. Сесиль хэдийгээр болгоомжтой тавихыг хичээсэн боловч тавьсан тах нь чанга цохижээ. Эрэмдэг зэрэмдэг өвгөнд хэрэггүй энэ шаахай хоосон өрөөн дотор илүү юм шиг харагдаж байжээ. 

	— За яах юм дээ. Энэ ямар баярлалаа гэж хэлэх биш! Та нарыг гомдоох гэж хэлж байгаа юм биш. Энэ бол нугасанд нүдний шил бэлэглэсэнтэй адил хэрэг шүү дээ гэж Левакийн гэргий тун их атаархсан байдалтай шаахай руу харж хэлэв. 

	Левакийн гэргий тэднийг гэртээ оруулж уяруулж магадгүй гэж найдан өөрийн рүүгээ авч очихыг янз бүрээр оролдон мөн тэр янзаараа үргэлжлүүлэн ярьсаар байв. Эцэст тэр шалтаг олж Анри Ленора хоёрыг магтаж гарав. Мөн өхөөрдмөөр, мөн ч сайн хүүхдүүд, ёстой бурхан гэсэн үг. Ухаантайг нь яана! Юу л асууна тэд дуугүй байгаад байхгүй шууд хариулна. Хэрэв та нар ямар нэгэн юм мэдэхийг хүсвэл энэ жаалууд бүгдийг хэлж өгнө гэв. 

	— Охин минь, эднийхээр түр ороод гарах уу? гэж Грегуар арай гэж тэндээс гарах шалтаг олсондоо баярлаж хэлэхэд

	— Тэгье би одоохон гарна... Та нар явж бай даа гэж Сесиль хариулав. 

	Ингээд Сесиль ганцаараа өвгөнтэй хамт үлджээ. Энэ өвгөнийг Сесиль үзсэн юм шиг санаж хачин юм бодогдон айдас нь хүрч хөдлөлгүй зогсов. Чулуун нүүрсний хар толбонуудтай энэ өргөн дөрвөлжиндүү нүүрийг Сесиль хаа үзсэн байх билээ гэж бодоод өөрийг нь тойрон чихцэлдэж хашхиралдаж байсан олон хүн болон энэ өвгөнийг санаж өвгөний хүйтэн гар хүзүүг нь шахаж байсан нь санаанд нь оржээ. Энэ мөн эргэлзээ алгаа... Сесиль түүний гар луу нь харав. Уурхайчид явган сууж амрахдаа гараа тавьдаг заншлаар ажилд борогшсон том гараа өвдөг дээрээ тавьсан байв. Хөгширсөн ч гэсэн алганых нь бяр хэвээрээ байгаа бололтой байв. Үхэшгүй өвгөн нойрноосоо аажмаар сэрж байгаа юм шиг эцэст Сесилийг ажиглан түүнийг мөн ширтэн харав. Хилэн нь бадарснаас болж царай нь хувирч хар шүлс нарийхан гоожиж байсан ам нь мурийв. Ажил хийдэггүй баян цатгалан удамтай, юу ч хийлгүй жаргаж эрх танхи өссөн ягаан царайтай, сайхан цэцэглэж яваа Сесиль зуун жилийн турш удам судраараа олон үед дамжин хүнд бэрх хөдөлмөр, өлсгөлөнгийн бай болон ядарч сульдсан адгуус шиг хэлбэр дүрсээ алдсан өрөвдмөөр, усан хаван гүйсэн Үхэшгүй хоёр бие биеэ гайхсан байдалтай ширтэв. 

	Арван минут өнгөрөхөд Сесиль мөн л ирэхгүй байхаар нь Грегуарынхан гайхаж Маэгийнд эргэж ирж охиноо багалзуураа шахуулаад хөх царайтай болон шалан дээр хэвтэж байхыг харж учир дүрсгүй орилолдов. Ямар нэгэн хүн том гараар хоолойг нь шахсан бололтой гарын ороор Сесилийн хүзүү улайсан байв. Үхэшгүй өвгөн хагас мэдрэл алдсан хөл дээрээ тогтож чадсангүй багалзуурдан алсан хүнийхээ дэргэд зэрэгцэн унаж босож чадаагүй байв. Үхэшгүйн хуруунууд нь матийсан хэвээрээ, том нүд гарган хүмүүс рүү ямар ч бодолгүйгээр гөлрөн харж байв. Үхэшгүй өвгөн унахдаа цэрнийхээ савыг хагалж үнсийг нь асган хар шүлс цэр болсон нойтон бузар хогийг шалд цацжээ. Хос бэх бат шаахай ханын дэргэд сүртэй хэвтэж байв. 

	Гэмт хэрэг гарсан байдлыг ер тогтоож чадсангүй. Сесиль яагаад Үхэшгүйд ойртон очсон байдаг билээ? Сандалд хадагдсан энэ өвгөн яаж Сесилийн хүзүүнээс барьж авч чаддаг билээ? Үхэшгүй өвгөн багалзуураар нь барьж аваад галзуурсан юм шиг атгаа улам чангалан түүний хашхирах дууг боож түүнтэй хамт шалан дээр унан амьсгаа авч хэржигнэхгүй болтол нь шахсан бололтой. Левакийн сууцаас тэр өрөөг тусгаарласан нимгэн хана нэвт өчүүхэн чимээ, ганц ч зовуурилах дуу сонсогдохгүй байжээ. Үхэшгүй өвгөн охины цагаан хүзүүг хармагцаа гэнэт ухаан нь төөрөлдөн учир зүггүй алъя гэдэг бодол төрсөн бололтой. Үхэшгүй өвгөн, насан турш үнэнч цэвэр амьдарсан, нэр алдартай, номхон даруу шинэ үзэл санаанаас харь тийм хүн байсан болохоор хүч тэнхээгүй энэ өвгөн тийм зэрлэг гэмт хэрэг үйлдэнэ гэхэд ердөө болмооргүй хэрэг байжээ. Өөрт нь үзэгдэлгүйгээр түүний биеийн аль нэгэн нууц газар хуримтлагдаж байсан эрт дээр үеийн ямар гомдол түүнийг яваандаа ширүүсүүлж толгой руу нь турхирсан юм шиг харвадаг билээ? Энэ аллагын хамгийн аймшигтай нь аллага ухамсаргүй хийгдсэн энэ бол галзуурсан хүний гэмт хэрэг гэдэг бодол төрүүлжээ. 

	Грегуарынхан өвдөг дээрээ сөхрөн гашуун нулимсандаа бөглөрөн орилж гарав. Сесиль удаан хүлээсний эцэст төрсөн, асрамж сувилгаа элбэг дэлбэг амьдралд бойжсон хайртай охин нь байжээ. Түүнд зориулж өөрсдийнхөө бүх хөрөнгө зоорийг өгөхөд ч бэлэн байжээ. Өөрийнхөө хучлага дэвсгэрт ороод унтахад нь сонирхож ширээний ард суугаад хоол идэхэд нь бага идээд турж орхих вий гэж их айдаг байцгаажээ! Үнэндээ энэ гарсан хэрэг явдал Грегуарынхны бүх амьдралд сүйрэл болжээ. Одоо тэд Сесиль үгүйгээр юу ч гэж амьдрах билээ дээ?

	Левакийн гэргий айж:

	— Золигийн муу өвгөн чи! Юу хийж байгаа нь энэ вэ! Үүнийг ийм хорлолтой юм хийнэ гэж хэн санах билээ! Үүний бэр зөвхөн үдэш эргэж ирнэ! Хүлээж байна уу, би түүний хойноос гүйе! гэж хашхирав. 

	Үхэл зовлонгийн уй гашуунд унасан эх эцэг нь хариу хэлсэнгүй. 

	— Би ингээд гүйх үү? Тэгсэн нь дээр байх аа... Хүлээж байгаарай гэж хэлээд Левакийн гэргий үүд рүү явахдаа өвгөнд авч ирсэн шаахайг ажиглав. Тосгоныхон бүгдээрээ догдлон байшингийн өмнө нь шавааралдан чихцэлдэж байсан учир шаахайг хулгайд алдаж магадгүй. Энэ гэрт үүнийг өмсөх хүн байхгүй одоо энд эрэгтэй хүн үлдсэнгүй гэж бодоод Бутлуд яг таарах байх гэж шаахайг сэмхэн мэдэгдэлгүйгээр авч гарав. 

	Рекильярт Энбогийнхон Негрельтэй ярилцаж Грегуарынхныг удаан хүлээжээ. Негрель уурхайгаас зориуд гарч ирж үдэш хоригдож байгаа хүмүүс рүү нэвтрэн орох байх гэдэг найдвар байна. Гэвч тэнд одоо огт нам гүм байгаа болохоор аврагч хүмүүс зөвхөн хүүр л олох бололтой байна гэж тэдэнд нэлээд тодорхой юм ярьж өгөв. Катрины ээж инженерийн ар талд яс модон дээр сууж үгийг нь чагнан царай нь цагаан даавуу шиг цонхийж байтал Левакийн гэргий гэнэт гүйн ирж өвгөн Үхэшгүй юу хийснийг ярив. 

	Катрины эх хариу хэлэлгүй зөвхөн тэсэж ядан гараараа цаашаа бай гэж зангасан боловч аргагүйдэж Левакийн гэргийн хойноос дагаж явав. 

	Ямар аюул вэ! Хөөрхий амьтан Сесиль цагийн өмнөхөн тэр тун хөгжилтэй сэргэлэн байсан юм сан! гээд Энбогийн гэргий муужран унав. Энбогийн гэргийг өвгөн Мукийн пүнзэнд авч очин нөхөр нь дүйгүй гараар түүний хөхний даруулгыг тайлж ил гарсан хөхнөөс нь ханхалж байгаа үнэртнийг үнэрлэн сэтгэл нь догдлов. Гэргий нь орилон босож ирж гэрлэхийг гэнэт сүйтгэсэн энэ үхэл хагацалд догдолсон залуу инженер Негрелийн хүзүүгээр чанга тэврэн авахад хууртагдсан нөхөр Энбо нь тэдний уйлж байхыг харан зүрх түгших нь намжиж, аймшигт зовлон цөм арилав. Негрелийн оронд хөтчийгөө өөрийнхөө гэргийтэй явах байх гэж айн ач дүүгээ гэргийнхээ дэргэд байхыг тэсвэрлэх нь дээр гэж Энбо боддог байжээ. 

	 


V

	 

	Хувь заяанд нь даатгаж уурхайд хаягдсан хүмүүс айж орилолдож байв. Ус бүсэлхийнд нь хүрчээ. Усны шуугиан тэднийг дөжрүүлж ам нүхний дотор хананы үлдэгдэл унахын чимээ нь ертөнц төгсөж байгааг тунхаглаж байгаа юм шиг санагдаж хашаанд хоригдсон морьдын нядалгаанд орж байгаа адгуусны үхлийн өмнөх аймшигт бархираа мэт янцгаах дуу тэдний ухааныг шал солиотой болгожээ. 

	Мук дайчин гэдэг морио суллан тавив. Хөгшин морь чичирч нүдээ бүлтийлгэн улам улам нэмэгдэж байгаа ус руу харж байв. Уурхайн хашаа усанд түргэн автагдав. Чулуун хүнхгэр таазны доор асаж байгаа гурван дэнлүүний бүдэг гэрэлд түргэн урсаж байгаа ногоовтор өнгийн ус яаж нэмэгдэж байгаа нь тодорхой байжээ. Хүйтэн ус гэдэснийх нь үсийг норгомогц морь гэнэт хөлөө дээр самран галзуурсан юм шиг давхиж шуугин нүүрс зөөх нүхний гүн рүү алга болжээ. Түүний хойноос хүмүүс гүйлдэв. 

	— Энд байхын хэрэг алга! Рекильяр луу яваарай гэж Мук хашхирав. 

	Хэрэв зам боогдоогүй цагт зэргэлдээ уурхайд хүрч чадах юм бол түүгээр дамжин аврагдаж болно гэдэг найдлага хүн бүхэнд төржээ. Үхэх гэж байгаа хорин хүн усанд унтраахгүй гэж гэрлээ дээр өндөрт өргөн бие биеэ түлхэж цувран гүйлдэв. Аз болоход хонгил налуу маягаар дээшээ өгсөж үертэй тэмцэж зугтааж байгаа хүмүүс хоёр зуун метр газар явж уснаас гарчээ. Үйлтэй хүмүүсийн сэтгэлд эрт цагийн шүтэж бишрэх бодол төрж биднийг авраач гэж газарт залбирч байв. Газраас өөр хэн судсыг нь хэрчсэний төлөө өшөө авдаг билээ. Үүнээс л газрын судсаар гүйж байдаг цус нь болох ус асгарч байгаа юм гэж бодоцгоожээ. 

	Нэг өвгөн залбирлын хагасыг нь мартсан номоо үглэж, уурхайд ноёрхож байгаа хортон сүнсийг тайтгаруулахыг бодон эрхий хуруугаа эвэр маягтай махийлгаж байв. 

	Хонгил эхлээд салахад хүмүүсийн санал зөрөлдөж гарчээ. Мук зүүн тийшээ эргэх хэрэгтэй гэж дуудахад бусад нь баруун тийшээ явах хэрэгтэй энэ нь замыг тун их дөт болгоно гэж ярьж гарав. Бие бие рүүгээ хашхиралдсаар байгаад нэлээд цаг алджээ. 

	— За тан нар тэнд үхнэ дээ. Надад ямар хамаатай юм. Би ийшээ явна гэж Шаваль ууртайгаар хашхирав. 

	Шаваль зүүн тийшээ явахад түүний араас хоёр хүн даган явав. Бусад нь Рекильярын уурхайд өссөн Мукийн хойноос даган гүйв. Гэтэл Мук хаашаа эргэхээ мэдэхгүй өөрөө будилав. Хүн бүгдийн толгой мангуурчээ. Орооцолдсон бөөн утас шиг урдаа үргэлжилж байгаа танил нүхийг хуучны уурхайчид мэдэхээ байжээ. Зөрлөг бүр дээр бодол бодон зогсож байв. Уг нь түргэн шийдвэрлэх хэрэгтэй байжээ. 

	Айж ядарснаас болж явж чадахаа байсан Катрин саатаж Этьен сүүлд нь гүйжээ. Этьен Шавалийг зөв зам сонгож авлаа гэж түүнтэй адил баруун тийшээ эргэх байсан биз ээ. Гэвч Этьен үүнээс болж газар доор үүрд хоцорвол хоцрог гэж бодон Шавальтай хамт зориуд явсангүй. Айж зугтааж яваа хүмүүс алга болсоор байв. Хүмүүс өөрсдийнхөө бодлоор энэ тэр нүх рүү эргэн орж байжээ. Өвгөн Мукийн хойноос зөвхөн долоон хүн гүйв. 

	— Миний хүзүүгээр тэвэр би чамайг өргөөд явъя гэж Этьен Катриныг тун их сульдаж байхыг хараад хэлэхэд

	— Хэрэггүй боль! Би цаашид чадашгүй нь... шууд үхсэн нь дээр гэж Катрин нам дуугаар хариулав. 

	Тэд түрүүчийн хүмүүсээс тавин метр газар хоцорчээ. Катрины эсэргүүцлийг анзааралгүйгээр Этьен түүний гараас барьж автал том шороо нурж явах замыг нь гэнэт хаан, тэднийг бусдаас нь салгав. Хонгил усанд автагдаж хөрс нь нуран бүх талаасаа нурж эхэлжээ, Этьен, Катрин хоёр буцахаас өөр аргагүй болов. Одоо бүх юм дууслаа! Рекильярын уурхайг дамжиж гарна гэж бодохын хэрэг алга болжээ. Дээд талын хөндлөн нүх өөд гарах цорын ганц найдлага үлдэв. Хэрэв ус багасах юм бол тийшээ гарч чөлөөлөгдөж магадгүй байжээ. 

	Эцэст Гильомын давхарга мөн болохыг Этьен танин

	— А! Бид хаа байгааг одоо би мэдэж байна. Ээ шулам. Бид зөв замаар явж байжээ!.. Одоо тэнд очъё гэж оролдоод яах билээ дээ! Сонсож байгаач, яг чигээрээ явж байгаад дараа зуухыг дайран өгсье гэж хэлэв. 

	Тэнд ус цээжээр татаж байсан учир тэд удаан явав. Тэд тэрхэн үедээ гэрэлтэй байсан болохоор цөхрөлд орохгүй байв. Тосыг нь хайрлаж дараа нь нэг дэх гэрэл рүү нь сэлбэж хийе гэж хоёр дахь гэрлийг унтраажээ. Тэднийг «зуух»-д ойртож очиж байтал ард нь чимээ гэнэт сонсогдоход тэд эргэж харан тэнд хэн байдаг билээ? Магадгүй нөхдийн зам мөн нурсан шороонд хаагдаж тэд наашаа эргэж ирж байгаа юм болов уу гэж бодов. Алсад аахилж уухилах дуу сонсогдоход бөөн ус үсэргэсэн ямар шуурга гардаг билээ гэж боджээ. Тэгж байтал харанхуй дотроос нэг цагаан аймшигтай юм гарч ирэн үерийн устай тэмцэлдэж түүнд хэтэрхий нарийхан нүхээр бэхэлгээний дундуур багтаж ядан зүтгэж тэдэн рүү ойртохыг хичээж байхыг хараад хоёулаа дуу алдан хашхирав. Энэ нь Дайчин гэдэг нэртэй морь байжээ. Тэр айж сандран уурхайн хашаанаас гарч харанхуй хонгилоор давхижээ. Энд арван нэгэн жил байсан болохоор энэ газар доорх хотын замыг мэддэг, харанхуй дотор амьдрал нь өнгөрч байгаа болохоор нүд нь харанхуйд сайн хардаг юм шиг байжээ. Дайчин хүзүүгээ гүлдийлгэн хөлөөрөө самардан давчуу нүхээр бүх замыг нь том биеэрээ дүүргэн давхиж байв. Гудамж нэг нь нөгөөгийнхөө дараа үргэлжилж зам салахад морь зөрлөг дээр нэг ч удаа тээнэгэлзэж зогсолгүйгээр явж байна. Энэ морь хаашаа давхиж байна аа? Магадгүй залуу байх үед үзсэн газар руугаа, төрсөн тэр тээрэм рүүгээ, Скарп голын эрэг рүү агаарт том гэрэл шиг гийж байдаг нарны тухай бүдэг бодогдож байгаа газар руугаа давхиж байж болох юм? Морины ухаан нь сэргэж амьдрахыг хүсэн тал газрын агаар амьсгалах юм сан гэдэг хүслэн нь түүнийг улам улам урагш нь хөөж, өмнө дулаан гэрэлд гарах хаалга нээгдэж магадгүй тэр газар луу явж байгаа байх аа. Уурхай нүдийг нь сохлоод зогсоогүй бас алах гэж байгаа болохоор дээр үеийн номхон зан нь догшин ширүүн байдлаар өөрчлөгджээ. Ус түүнийг мөрдөн хөөж хөлийг нь шавхуурдан зоон дээгүүр нь хаялж байжээ. Морь цаашаа гүн рүү давхих тутам хонгил улам давчуу болж тааз нь улам намдан хана нь овон товон болж байв. Гэвч морь бөөрөө уран бэхэлгээний модны яранд арьсныхаа тасархайг үлдээн давхисаар байжээ. Уурхай түүнийг барьж авч шахаж боож алах гэж байгаа юм шиг тал талаасаа нарийссаар байжээ. 

	Тэр морь Катрин Этьен хоёрт бүүр ойртож ирээд хоёр бөөн чулууны хооронд хавчигдахыг тэд харав. Тэр таварцаглаж урд хөлөө хугалан сүүлчийнхээ хүчийг гарган хэдэн метр зүтгээд шаварт зоогдон орооцолдож хөдөлгөөнгүй болов. Хүзүүгээ сунган цус болсон толгойгоо ийш тийшээ эргүүлэн аврах завсар зайг булингартсан нүдээрээ харж хайв. Ус түргэн нэмэгдэж түүнийг бүрхэхэд живж байгаа морь жүчээ дотор живсэн морины нэгэн адил гунигтайгаар өрөвдмөөр хачин удаан янцгаажээ. Уурхайн хар гүнд нарны гэрлээс хол бяцарсан ястай шархтаж хөдөлж чадахгүй болсон хөгшин морь үхэхийнхээ өмнө үхэлтэйгээ тэмцэлдэж байх нь аймаар байжээ. Түүний цөхрөнгөө барсан зовуурилах дуу ер намжсангүй. Ус сэрвээ хүзүүг нь давсан байхад амаа том ангайлган тасалдсан паржигнасан дуугаар янцгааж байснаа торх руу ус хийж байгаа юм шиг гэнэт огцом паржигнан бүдэгхэн шурчигнаж дараа нь нам гүм чимээгүй болоход

	— Иш-ш, бурхан минь. Намайг эндээс зайлуулаач, иш-ш бурхан минь! Надад аймшигтай байна! Би үхэхийг бодохгүй байна!.. Намайг зайлуулаач! Намайг зайлуулаач! гэж Катрин орилов. 

	Катрин үхлийг нүдээрээ үзжээ. Катрины царай үхэж байгаа морины янцгаахаас болсон шиг нурж байгаа уурхайн ам нүх, усанд автагдсан уурхайгаас болж тэгж муухай болж байсангүй. Катрины чихэнд хамаг биеийг нь чичрүүлсэн энэ аймшигтай янцгаах дуу үргэлжид хангинасаар байв. 

	— Намайг зайлуулаач! Намайг зайлуулаач! Этьен Катриныг түшин авч явна. Удаж байхын аргагүй болж мөрөө хүртэл норсон тэд эгц замаар авирч гарав. Катрин модон тулгуураас түшиж явах чадал хүрэхгүй байсан учир Этьен түүнийг түшиж явав. Этьен Катриныг тэдэн рүү ахиж ойртон шуугьж байгаа гүн тэнгис рүү унаж живж орхих вий гэж айн хэд хэд халтирахад нь барьж авч амжжээ. Харин тэд усанд аврагдаагүй зам анх дайралдахад хэдэн минут амарч амжив. Гэвч тэнд ус орж ирэхэд дээшээ авирч эхэлжээ. Бүхэл бүтэн цагийн турш ус улам улам нэмэгдэж үерийн ус тэднийг нэг хонгилоос нөгөө хонгил руу хөөн улам дээшээ авирахад хүргэж байв. Зургаа дугаар үенд ирэхэд ус нэг хэмжээндээ байгаа юм шиг санагдсан учир тэдэнд жаахан найдлага төржээ. Гэвч ус гэнэт улам ч хурдан нэмэгдсэнээс болж тэд долоодугаар үед, дараа нь наймдугаар давхарт авиран гарав. Зөвхөн ес дэх үе үлджээ. Тэд есдүгээр давхарт хүрч ирээд ус нэг сантиметр нэмэгдэх бүрд маш их түгшүүртэйгээр ажиглаж байв. Хэрэв ус зогсохгүй бол золгүй морины нэгэн адил дээврийн яг доор шахагдаж, усанд автагдан живж үхэх тавилантай болжээ. 

	Минут бүрд нуран нүжигнэн байв. Бүх уурхай доргиж, урсаж орж ирсэн усанд угаагдсан хэврэг хөрс гав цав гарч байлаа. Шахагдсан агаар хонгилын эцсийн мухарт хуримтлагдаж даралтад нягтран аймшигтай дэлбэрэн сад тавьж бөөн чулуу шидлэн хөрсний давхрыг нүүлгэж хөдөлгөж байжээ. Газар доор аймшигтай нүжигнэх чимээ гарч эрт дээр үед усан галав дэлхийн бөмбөрцгийг бүрхэн авч уулыг усны ёроолд шидэн тэгш тал газрыг дээш өргөсөн үеийн тэмцэл шиг тийм тулалдаан болж байв. Эвдэрч нурж байгаа доргилтоос Катрины хамаг бие чичирч айснаас болон толгой нь мансуурч гараараа залбиран

	— Би үхэх дургүй байна... үхэх дургүй байна гэж үгээ давтсаар байв. 

	Катриныг тайвшруулах гэж ус зогссон, нэмэгдэхгүй бид зургаан цаг гүйлээ. Бидэнд туслахаар нөхөд минь уурхайд удахгүй орж ирнэ гэж Этьен үнэмшүүлэх гэж байдгаараа ярьж байв. Этьен цагийн баримжаа алдаад «зургаан цаг» гэж тааварлан ярьжээ. Үнэндээ тэд Гильомын давхаргын хонгилоор бүхэл өдөржингөө тэнүүчилжээ. Тэд нэвт норж хүйтэнд чичрэн нүүрс ухах байранд түр зогсон, Катрин ичиж зоволгүйгээр хувцсаа тайлж усыг базан дахин өмсөхөд энэ нойтон салбагар хувцас биед нь аажмаар хатав. Хөл нүцгэн Катринд Этьен өөрийнхөө шаахайг албадаж өмсүүлжээ. Тэд одоо тэсвэртэйгээр хүлээх ёстой байсан учир дэнлүүнийхээ голыг эргүүлж шөнийн гэрэл шиг зөвхөн бүдэг гэрэл үлдээв. 

	Хоёулынх нь гол харлахад өлсөж байна гэдгээ тэд мэджээ. Энэ үе хүртэл тэд амьд байна гэдгээ мэдэхгүй байжээ. Өглөөнийхөө хоолыг идэж амжихаас өмнө сүйрэл болсон учир норж сэмбийсэн аяганыхаа хийцийг тэд сая нэг гаргаж ирэв. Тун удаан ятгаж тэр ч байтугай хувиа авахаас татгалзлаа гэж Катрин уурласны дараа Этьен өөрийнхөө хувийг идэв. Катрин ядарч сульдсан учир аяганыхаа хийцийг идээд хүйтэн газар дээр дорхноо унтахад Этьен сүрхий зовуурилснаас болж унтаж чадалгүй Катриныг харж хамгаалан гараараа шанаагаа тулж, нэг зүг рүү гөлрөн ширтэж хөдлөлгүй суув. Тэд ингэж хэдэн цаг өнгөрүүлээ вэ? Этьен үүнийг хэлж чадахгүй биз ээ. Этьен «зуух»-ны нүх рүү бараан долгион дахин мацаж хорт араатан нуруугаа гүвэлзүүлэн махилзуулж тэдэн рүү мөлхөж тэмүүлж байна гэдгийг л зөвхөн мэдэж байжээ. Этьен эхний үед зөвхөн нарийхан зурвас гулалзаж байгаа могой шиг юмыг үзжээ. Тэр нь сунасаар дараа нь өргөн болж шаагьж оволзсоор түдэлгүй тэдэнд тулж ирэн унтаж байгаа Катрины хөлд хүрэв. Этьен аймшигтай санагдсан боловч санаа амран зүүрмэглэж буй Катрины тайван байдлыг алдагдуулах хэрэг юу байна? Тэрээр чөлөөт салхи нарыг зүүдэлж байж болох биш үү. Бас тэгээд хаашаа ч гүйх юм билээ дээ? гэж бодон Катриныг сэрээж зүрхэлсэнгүй. Этьен аврагдах зам хайн толгойгоо зовоож байж эцэст давхаргын энэ хэсэгт гаргасан налуу нүхний үзүүр дээд үеэс бууж ирсэн налуу нүхний үзүүртэй нийлдэг гэдгийг санав. Энэ л гарах зам мөн Этьен Катринд хэчнээн болно тэр хэмжээгээр унтах бололцоо өгч нэмэгдэж байгаа усыг болгоомжтойгоор харан өөрсдийгөө хэзээ хөөх бол гэдгийг хүлээж байв. Эцэст Этьен Катриныг болгоомжтойгоор сэрээхэд Катрин бүх бие нь чичрэн:

	— Иш-ш бурхан минь! Дахиад уу? Дахиад эхэлжээ! Бурхан минь! гэв. 

	Катрин нойрноосоо дорхноо сэрж одоо бид үхэх нь гэж орилж хашхирч гарахад

	— За үгүй дээ тайвшир, энд гарах газар бий. Чамд үнэн голоосоо хэлж байна! гэж Этьен хэлэв. 

	Хоёулаа тонгойн мөрөөрөө ус татуулан явж налуу нүх хүрээд дахин дээшээ өгсөхөд хонгил зуун метрийн туршид банзаар доторлосон байсан учир энэ зам улам ч аюултай болов. Тэргэнцрийн нэгийг доод талд бэхлэхийн тулд эхлээд ган аргамжийг татахыг оролдов. Хэрэв хоёр дахь тэргэнцэр нь дээрээс өнхрөн орж ирэх юм бол тэднийг өмнөөс нь няц дарах аюултай байжээ. Гэвч ган аргамж хөдөлсөнгүй. Нэг саад механизмыг нь муутгасан бололтой байв. Тэд аргаа баран ган аргамжнаас барилгүйгээр толигор банзнаас барьж хумсаа хугалан дээшээ авирч эхлэв. Ган аргамж тэдэнд зөвхөн саад болж байжээ. Этьен ард нь явж Катриныг цус болсон гараараа барьж явсан хавтангаа алдаж доошоо гулган орж ирэхэд толгойгоороо тулан авав. Тэд гэнэт замыг нь бөглөсөн яс модны хугархайнуудтай тулгарчээ. Энд шороо чулуу асгарч нуран дээшээ авирах боломжгүй болгожээ. Аз болоход зэргэлдээ хажууд нь салхивчийн хаалга байж байв. Тэд тэр мухар нүх рүү ороход өмнө нь гэрэл гялалзаж байхыг хараад гайхав. 

	— Надтай адил тийм тэнэг хүмүүс бас байна аа! гэж ууртайгаар нэг хүн хашхирах нь сонсогдов. 

	Тэд Шавалийг таньжээ. Налуу нүхэнд нурсан шороо түүний замыг бөглөж, түүнтэй хамт гүйж явсан хоёр нөхрийн нь толгойг хага цохин, Шавалийн толгойг зад цохижээ. Гэвч тэр зүрх гаргаж эргэж буцан өвдгөөрөө мөлхөж нурсан газарт хүрч үхсэн хүмүүсийг тэмтэрч байгаад тэдний гэрэл талхыг авчээ. Бас ард нь шороо нурж замыг нь бөглөсөн боловч Шаваль бүтэн үлдсэн нь тун гайхалтай байжээ. 

	Хүмүүс газар доороос ургаж гарч ирж байгаа юм шиг үзэгдэхэд тэдэнтэй хоол хүнсээ яасан ч гэсэн хуваалцахгүй тэднийг шалавхан ална гэж дотроо хатуу боджээ. Түүний хувь заяа хэнтэй уулзуулж байгаагаа гэнэт мэдмэгцээ зэвүүн дуугаар хөхөрч:

	— Уухай, энэ чинь Катрин! Хамраа зад цохиулаад нөхөртөө эргэж ирэхийг шийджээ. Уухай, уухай! За хө, хамт бүжиглэнэ дээ гэв. 

	Тэр Этьенийг ажиглаагүй дүр үзүүлж байв. Этьен энэ тохиолдолд мэгдэрч Катриныг хамгаалахын тулд Катриныг барьж авахад тэр Этьенд наалдав. Гэвч бий болсон байдалтай эвлэрэх хэрэгтэй байлаа. Этьен ердөө жирийн байдалтайгаар цагийн өмнө найрсгаар салсан юм шиг Шавалиас:

	— Энд аль хэр гүнзгий байгааг нь чи үзэв үү? Нүүрс ухах газрыг дамжин гарч болохгүй юу? гэж асуухад Шаваль мөн эгдүүтэйгээр хөхөрч

	— Нүүрс ухах газрыг дамжиж үү? Тэгэх байх аа! Нүүрс ухах бүх газар нурсан, бид энд хоёр талаасаа занганд орсон юм шиг хашигдсан. Сайн шумбаж чаддаг бол эргэж буцан налуу нүх хүртэл сэл л дээ гэв. 

	Үнэндээ ус нэмэгдэж шуугьж байгаа нь сонсогдож байв. Буцах зам хаагджээ. Шаваль үнэн хэлжээ. Нурсан шороо энэ хэсэг хонгилын өмнө хойд хоёр талыг нь бөглөж тэд занганд оржээ. Ямар ч гарц алга, тэр гурав хашигджээ. 

	— За ямар байна? Үлдэнэ биз дээ? Чамд явах газар алга. За яах вэ. Хэрэв чи надад ойртохгүй бол би чамд нэг ч үг хэлэхгүй. Тэнд хоёр хүнд хүрэлцэх байр байна аа... Бидний хэн маань түрүүлж үхэхийг удахгүй үзэх болно оо. Хэрэв хүн ирж биднийг аварна гэж үү... Хүн ирж биднийг аварна гэдэг миний бодоход хэцүү хэрэг байх аа даа гэж Шаваль доромжилсон байдалтайгаар ярив. 

	— Түнших хэрэгтэй. Сонсож магадгүй юм гэж Этьенийг хэлэхэд;

	— Түншсээр байгаад ядарлаа... Май чи өөрөө оролд л доо... энэ чулуугаар түнш гэж Шаваль хэлэв. Шавалийн гарт эвдэрч хэмхэрсэн шохойн чулууны хугархайг Этьен цуглуулан авч нүүрсний давхарга руу уурхайчдыг дуудсан дохиогоор цохиж гарав. Уурхайчид аюулд орохлоороо тийнхүү дохио өгдөг ажээ. Дараа нь Этьен давхаргад чихээ наан чагнав.. Этьен олон дахин шаргуу цохиж чагнасан боловч ямар ч хариу гарсангүй. 

	Энэ үед Шаваль зориуд нямбай байдалтайгаар өөрийнхөө хогшлоор оролдож гарав. Юуны өмнө ханын хажууд зөвхөн нэг нь асаж бусад хоёрыг нь нөөц болгон үлдээсэн гурван гэрлээ зэрэгцүүлэн тавив. Дараа нь банзны хугархай дээр талхны булан хоёрыг тавив. Тэр газар агуулах нь болжээ. Аятай зарцуулах юм бол Шаваль энэ хүнсээр хоёр хоног бардан зэлмэж болох ажээ. Шаваль эргэж харан

	— Катрин, хэрэв өлсөж ядрах юм бол тал нь чинийх шүү гэв. 

	Катрин чимээгүй байв. Ийм аюултай гай зовлон тохиолдож байхад бас өрсөлдөгч хоёрыг тулалдах байх гэж бодох нь мөн ч хэцүү еэ!

	Аймшигтай өдрүүд үргэлжилсээр байв. Шаваль Этьен хоёр бие биеэсээ хэдхэн алхмын зайтай газар дээр хоёулаа ам нээхгүй сууна. Шавалийн зөвлөснөөр Этьен гэрлээ унтраав. Түүнийг асааж байх нь илүү чимэглэл байжээ. Дараа нь хэн хэн нь нэг ч үг дуугарсангүй. Катрин хуучин явж байсан хүнийгээ өөр лүүгээ хараад байхлаар нь сэтгэл нь түгшиж Этьений ойролцоо хэвтэв. Цаг өнгөрөх тутам ус чимээгүй гялалзан зогсолтгүй нэмэгдэж үе үе газар доргиж алсад нижигнэх чимээ сонсогдоно. Хоосон уурхайд шороо чулуу сууж дуусаж байгаа нь энэ байжээ. Нэг гэрлийн бүх тос шатаж дуусахад нөгөөг нь асаахын тулд түүнийг онгойлгох хэрэгтэй байв. Тэсэрдэг хийнээс айж тэд тээнэгэлзэцгээсэн боловч харанхуйд тарчилж байснаас дэлбэрэлтэд шууд үхсэн нь дээр гэж онгойлгоход юу ч болсонгүй тэсэрдэг хий тэнд байхгүй байжээ. Тэд газарт дахин хэвтэж цаг мөч өнгөрсөөр л байв. 

	Катрин Этьен хоёрыг нэг хачин чимээ догдлуулж тэд өндийн хартал Шаваль өлсөж байгаагаа намжаах гэж талхныхаа булангийн талыг тастаж аваад шуналдаа автагдан бүх талхыг нэг мөсөн шууд идчихгүйн тулд хэлтэрхий бүрийг удаан зажлан идэж байв. Шаваль идэж байхыг хараад тэдний өлсөж зовох нь улам нэмэгдэв. 

	— Чи чинь татгалзаж байна уу даа. Чиний энэ ч дэмий дээ! гэж Шаваль Катрин руу дооглосон байдалтай харж хэлэв. 

	Катрин аллага таллага гарч магадгүй гэж айн яах ч учраа олохоо болив. Катрин өлссөнөөс болж гэдэс нь мушгиран нүдэнд нь нулимс гүйлгэнэжээ. Гэвч Шаваль өөрөөс нь юу шаардаж байгааг Катрин ойлгож байв. Өглөө Шаваль амьсгаагаараа Катрины хүзүүг халуу оргиулж байсан нь түүнийг өөр хүнтэй хамт байхыг хараад улайрсан хүслэндээ дахин автагдсан хэрэг ээ. Катриныг дуудаж байгаа Шавалийн харц дүрэлзэж байгаа шуналын харц болох нь Катринд мэдэгдэж байв. Урьд нь Катриныг эхийн нь гэрт байгаа Этьентэй явдаг гэж аль муу муухайгаар зэмлэж нударга зангидан дайрч байхдаа тэгж хардаг байжээ. Катрин хэрэв Шаваль руу эргэж очих юм бол гурвуулаа үхэх гэж байгаа энэ давчуу агуйд хоёр өрсөлдөгч бие бие рүүгээ ухасхийн дайралцах болно гэж бодохоос Катрины хамаг бие дагжин чичирч бурхан минь, сайн найз байж байгаад нас эцэслэж болохгүй гэж үү хэмээн бодож түүнтэй ойртохыг хүсэхгүй байв. 

	Шавалиас талхны үйрдэс гуйснаас шалавхан өлсөж үхсэн нь Этьенд дээр байсан биз ээ. Нам гүм байдал яасан ч зовуурьтай болно вэ! Минут маш их удаан юм шиг нэг нь нөгөөгийнхөө дараа үргэлжилж найдлагын ганц ч гялан байхгүй байжээ. Хоригдмол байдалд тэд хамт хэд хэдэн хоног өнгөрүүлжээ. Хоёр дахь гэрлийг унтарч арай ядан гэрэлтүүлж байхад тэд гурав дахь гэрлээ асаав. 

	Шаваль талхныхаа булангийн хоёр дахь хэсгийг тастаж аваад

	— Мангуу минь нааш ир л дээ! гэхэд Катрин цочив. Катринд чөлөө өгөх гэж Этьен цаашаа хараад түүнийг хөдлөхгүй байгаад байхлаар нь

	— Хонгор минь оч гэж шивгэнэн хэлэв. 

	Катрины удаан барьж байсан нулимс нь нүднээс нь асгаран гарч өндийх чадал ч үгүй, бүх биеэрээ тарсан нэг хачин өвчинд зовж өлссөн эсэхээ ч мэдэлгүйгээр удаан уйлав. Этьен босож урагшаа хойшоо алхлан уурхайчдыг дуудан дахин түншиж үзэн яддаг өрсөлдөгчтэйгөө амьдралынхаа сүүлчийн цагуудад бөөр бөөрөө зэрэгцүүлэн суух болж байна аа, ядахдаа бие биеэсээ хол үхэх байр ч энд олдохгүй гэж бодохоос дургүй нь хүрч байв. Арав алхаад л эргэхээс өөр аргагүй болж хэд алхан Шавальд тулгарч байв. Газрын хөрсөн доор хүртэл Катрины төлөө бие биетэйгээ тэмцэлддэг тэр хоёрын аль нэг нь дайснаа дийлж үлдсэнд нь зовлонт Катрин оногдох болно. Хэрэв Этьен түрүүлж үхэх юм бол өөдгүй Шаваль түүнээс Катриныг дахин булааж авах болно оо. Үргэлжилсэн зовлонт цаг дараалан өнгөрч чихцэлдэн зэрэгцэн байх нь улам ч эвгүй болжээ. Агаар бүгчим бас тэд тэнд бие засахаас өөр аргагүй байсан учир муухай үнэр ханхлан тэр гурвыг доройтуулж байжээ. Этьен хоёр ч дахин бөөн чулуу руу ухасхийн дайрч түүнийг хэмх цохих гэж байгаа юм шиг нударга зангидан нүджээ. 

	Бас хэд хоног өнгөрөв. Катрины дэргэд Шаваль сууж түүнтэй сүүлчийнхээ хэлтэрхий талхыг хуваан идэв. Катрин зүдэрч зажилж байхад Шаваль талхны хэлтэрхий бүрийн хариуг илэн таалж төлөхийг тулгаж байв. Шаваль хар хор нь буцалж Этьений нүүрэн дээр Катриныг эзэмшихээс нааш үхэх дургүй байжээ. Зовж хүч тамиргүй болсон Катрин эрхэнд нь ормогц Шаваль түүнийг тэврэн авахад

	— Ёх! Тавиач дээ! Өвдөж байна! Чи миний бүх ясыг хугалах нь байна гэж Катрин дуу алдав. 

	Этьен түүнийг харахгүй гэж доторлосон мод руу духаа наан бачимдан зогсож байтал Катрины дууг сонсоод уур нь буцалж дотор нь харанхуйлан ганц харайгаад тэдний дэргэд очиж:

	— Боль! Новш минь гэхэд

	— Чамд ямар хамаатай юм? Энэ чинь миний гэргий шүү дээ. Эсвэл чиний бодож байгаагаар энэ минийх биш болж байна уу? гэж Шаваль хэлэв. 

	Этьений атаа жөтөөг буцалгах гэж Катриныг зориуд чанга тэвэрч уруул дээр нь үнсэн хацрыг нь шаргал сахлаараа хатган дараа нь:

	— Биднийг тайван байлга, буланд сууж саад хийхгүй байж тус хүргэ гэж хэлэв. 

	Гэвч Этьен хор нь буцалснаас болж уруул нь цайн:

	— Катриныг тавь, хэрэв танихгүй бол чиний багалзуурыг чинь шахна шүү! гэв. 

	Үнэхээр намайг алах гэж байна гэж Этьений паржигнасан хоолойгоор Шаваль мэдэж ухасхийн босож ирэв. Үхэл тэдний хувьд хэтэрхий удаан байгаа юм шиг санагдаж түүний аль нэг нь нөгөөдөө байр тавьж өгөх цаг болжээ. Дээр үеийн тулалдаан нь удахгүй бөөр бөөрөө дэрлэн мөнхийн нойроор нойрсох гэж байгаа тэр газар доор дахин сэргэв. Тулалдаж байгаа тэдэнд байр тун бага байсан учир гараа шалбалахгүйгээр далайж эсрэг дайснаа дарж болохгүй байжээ. 

	— Чадлаа гаргаарай! Одоо би чамайг ална гэж Шаваль хашхирав. 

	Энэ минутад Этьен галзуурчээ. Нүдэнд нь нэг янзын улаан манан татаж толгойд нь цус харважээ. Хоолойн наалинхай хальсанд цус ороход заавал ханиадаг шиг хүн алах юм сан гэдэг хүслэнд автагдав. Удам судар дамжсан өвчний нөлөөгөөр хүн алах хэрэгцээ Этьений зориг тэвчээрийн эсрэг улам улам нэмэгджээ. Этьен хананаас цухуйж байсан занарын давхарга хавтангаас шүүрэн авч түүнийг нааш цааш нь холхиулан том хэсгийг хугалж аваад хоёр гараараа өргөн аль байдаг тэнхээгээрээ Шавалийн толгой руу буулгаж орхив. Шаваль зайлж чадсангүй нүдээ зад цохиулж гавлаа бяц цохиулан унав. Тархи нь хонгилын таазанд цацагдаж том шархнаас нь улаан цус түргэн урсгалтай горхи шиг сад тавив. Тэр дорхноо цусан шалбааг мэлтийж бүүдгэнэж байгаа гэрлийн гал түүн дээр бүдэг од шиг туяарав. Хэрэмлэсэн агуй харанхуйлж, газар дээр хэвтэж байгаа хүүр, нүүрсний овоолсон хог шиг овойн харлав. 

	Этьен тонгойж нүдээ том нээн үхсэн Шавалийг харан урьдын бүх тэмцэл, цус, тархи, булчиндаа хоргодож байсан хор бүх удам судраар нь аажмаар хордуулсан архины хорны эсрэг шаргуу тэмцэж байсан эд бүгд бүдэгхэн санагдав. Одоо Этьен зөвхөн өлссөнөөс л согтсон. Бүх буруу нь түүний эх эцэг, элэнц хуланц нь архичин байсанд оршино. Энэ аллагаас болж Этьений үс нь босож дотор нь хачин болсон боловч хүмүүжлийн үр дүнд олж авсан үзэл санааныхаа эсрэг баяр хөөр, хүслэнгээ арай гэж хангасан зэрлэг баяр хөөрөөс болж зүрх нь ширүүн цохилов. Тэр ч байтугай ялсан гэж баяр хөөр болов. Тэр үед хүүхдэд хоолойгоо хэрчүүлж алуулсан шинэ залуу цэргийн дүр нүдэнд нь харагдах шиг болжээ. Одоо Этьен бас хүн алдаг болжээ. Энэ үед Катрин босон зогсож:

	— Бурхан минь! Энэ үхжээ! гэж хашхирав. 

	— Чамд энэ харамсалтай байна уу? гэж Этьен ууртайгаар асуув. 

	Катрин орилж ээрэн нэг юм шивгэнэж байснаа дараа нь Этьен рүү ухасхийн очиж тэврүүлэн

	— Иш-ш намайг бас ал! Ал! Хамт үхнэ гэв. 

	Катрин мөрнөөс нь барьж аван түүн рүү наалдахад Этьен түүнийг чанга тэврэн авч үхэл одоо ирнэ гэж найдсан боловч үхэл яараагүй учир тэврэлдэхээ болив. 

	Дараа нь Катрин гараараа нүдээ дарж, Этьен алагдсан Шавалийг өнхрүүлэн цаашид амьдрах нарийхан зайгаа чөлөөлөхийн тулд налуу нүх рүү хаяв. Хэрэв Шавалийн хүүр тэдний хөл дор хоцрох юм бол амьдрах боломжгүй байсан биз ээ. Хүүр ус руу унаж, ус оргилуулан цацаж байхыг сонсоод тэд маш их айжээ. Энэ нүхийг бас ус авсан байх нь ээ? Түдэлгүй ус тэдний хонгил руу орж ирж байхыг харав. 

	Бас л тэмцэл дахин эхлэв. Үргэлж зогсолтгүй сүрхий нэмэгдэж байгаа усны түвшнийг гэрэлтүүлж харах гэж сүүлчийнхээ гэрлийг тэр хоёр асаав. Эхлээд ус тэдний шагайд хүрээд дараа нь өвдгөнд нь хүрчээ. Тэд дээшээ өгсөн хонгилын дээд мухарт хоргодож хэдэн цаг амсхийв. Гэтэл тэнд ус хүрч ирэн тэдний бүсэлхийгээр татжээ. Тэд бөөн чулуу руу нуруугаараа шахан зогсож ус яаж улам улам нэмэгдсээр байгааг харж байв. Ус хэзээ ам руу орсон цагт тэд хоёулаа дуусах болно оо! Хананаас дүүжлэгдсэн дэнлүүний гэрэл жижиг долгион гарч түргэн жирэлзэж байгаа усанд шаравтар өнгийн туяа тусгаж байв. Гэрэл бүүдийхэд тэр хоёр зөвхөн жирэлзэж байгаа хагас дугариг гэрлэн толбыг усан дээр ялган харж байв. Тэр гэрлэн толбо ус нэмэгдэх тутам бүдэг болж харанхуйд идэгдэж байгаа юм шиг улам улам жижгэрсээр байгаад гэнэт харанхуй болов. Гэрэл сүүлчийн дусал тосоо агшин зуур түргэн сороод гялсхийн унтарчээ. Эргэн тойронд гялам хийх гэрэлгүй газар доор хав харанхуй болж энэ харанхуйд тэр хоёр нарны гэрлээс үүрд салахын ёс гүйцэтгэн сэрэхгүй нойроор унтах хэрэг үлджээ

	— Ээ, шулам! гэж Этьен бүдэгхэн хараав. 

	Катрин харанхуй савраараа өөрийг нь бариад авч байгаа юм шиг айн Этьен рүү наалдан, 

	— Үхэл гэрэл үлээлээ гэж Катрин уурхайчдын ярьдаг үгийг шивгэнэн хэлэв. 

	Гэвч энэ аюул амьдрах юм сан гэдэг зүй ёсны хүслэнг төрүүлж амьдралын төлөө тэмцэхэд бэлэн болгожээ. Этьен дэнлүүний бариулаар занарын давхаргыг унагааж гүнзгийрүүлж гарахад Катрин гараараа чулууг ухаж түүнд туслав. Тэд өндөр сандалтай төстэй юм хийж түүнд авиран гарахад дээдэх хүнхэр тааз эгцээр байж болохгүй байсан учир хөлөө унжуулан нуруугаа бөгтийлгөж суув. Мөс шиг хүйтэн ус эхлээд зөвхөн өсгийд хүрч байснаа улам улам тасралтгүй яахын аргагүй нэмэгдсээр ялимгүй хугацаа өнгөрөхөд тэдний шагай булчин өвдгөнд хүрчээ. Овон товонтой, занар сандал норж наалданги болоход гулгачихгүйн тулд бие биеэсээ сайн барьж байхаас өөр аргагүй болжээ. Эцэс болох ойртож байжээ. Тэд энэ хонхорхойд шигдэн хөдөлж зүрхлэхгүйгээр талх, гэрэлгүй ядарч өлбөрөн хэчнээн удаан байж чадах билээ. Харанхуй үхэл яаж ойртож байгааг харахад саад болж юм бүхнээс илүү зовоож байжээ. Эргэн тойронд нам гүм, усанд автагдсан уурхайн ус болсон хөрс сууж байв. Хонгилын гүнээс газар доорх тэнгисийн долгионы үелзэл чимээгүй ойртож байна гэдгийг л тэд зөвхөн мэдрэх болов. 

	Мөн тэр гялам хийх юмгүй харанхуйд цаг өнгөрсөөр байв. Амьдаараа авслагдсан тэд хэдий хугацаа өнгөрснийг тодорхойлж чадахаа больж тоолохдоо улам улам будилсаар байв. Түр зуурын хатуу ширүүн шийтгэл хязгааргүй үргэлжлэх ёстой байтал харин түргэн өнгөрч байжээ. Зовж байгаа тэдэнд газар доор хоёр хоног ч болоогүй гэж санагдаж байжээ. Гэтэл тэд хашигдаад гурван хоног өнгөрсөн байжээ. Одоо тэд аврагдана гэж юу ч бодохын хэрэггүй болжээ. Тэд хаа байгааг хэн ч мэдэхгүй, тэдэн рүү хэн ч бууж ирж чадахгүй. Хэрэв тэднийг ус өршөөдөг юм гэхэд өлсгөлөн тэднийг эцэс болгоно. Сүүлчийн удаа түншиж, тусламж дуудъя гэдэг бодол тэдэнд төрсөн боловч чулуу усан доор орсон байжээ. За даа хэн ч тэдний дуудлагыг сонсох юм билээ дээ?

	Катрин ядарч сульдан зовсон толгойгоо хананд налаад гэнэт цочин өндийж, 

	— Чагнаач! гэж шивгэнэв. 

	Этьен нэмэгдэж байгаа усны үл мэдэгдэм шурчигнах дууг Катрин ярьж байна гэж бодон түүнийг тайвшруулах гэж

	— Би л хөлөөрөө хөдөлгөж байна даа үүнээс л ус хөдөлж байгаа юм гэхэд:

	— Үгүй. Энэ түүнээс биш... Эндээс гарч байна... Чагнаач! гэв. 

	Тэгээд Катрин чихээ нүүрсний давхаргад наахад Этьен ойлгож мөн чагнав. Хэдэн секунд тэр хоёр амьсгаагаа хураан чимээгүй болов. Тэгж эцэст нь алсад түнших чимээ гарч байхыг сонсов. Хоорондоо их зайтайгаар гурав цохиж байв. Гэвч тэд чих шуугьж байж ч болох юм эсвэл үелэг хөрс хагарч байж болох юм гэж бодон эргэлзэв. Бас хариу түнших юм байхгүй байв. Этьен гэнэт сэхээ орж:

	— Чиний хөлд шаахай байгаа биз дээ. Түүнийгээ тайлж... Өсгийгөөр нь цохь гэв. 

	Катрин уурхайчдын дуудлагын янзаар нүдээд дараа нь чагнаж алсад гарч байгаа гурван цохилтыг дахин ялгаж мэдэв. Дуудлага олон дахин давтан хийж хариу цохихыг нь олон дахин сонсов. Тэр хоёр тэнцвэрээ алдаж усанд унаж болно гэдгээ мартан галзуурсан юм шиг заримдаа хөхрөлдөж заримдаа нулимс асгаруулан бие биеэ тэврэн авч байв. Арай гэж эцэст нөхөд нь тэдний тухай бодож тэдэнд тусламж ирэх нь байна! Баяр хөөр, хайр дурлал тэдний зүрхэнд дүүрч, удаан цөхрөнгөө бартал дуудаж хүлээсний зовлон мартагджээ. Аврагч нар тун ойрхон, хуруу хөдөлгөхөд л газар цоорч хашигдсан тэднийг суллана гэж бодогджээ. 

	— Бодооч! Би толгойгоороо хана налсан нь яасан азтай хэрэг болов оо? гэж Катрин хөгжилтэйгөөр ярихад

	— Чиний сонор мөн сайн байна! Би бол юу ч сонсохгүй байсан шүү гэж Этьен хэлэв. 

	Энэ үеэс эхлэн тэр хоёр ээлжлэн өчүүхэн дохионд ч гэсэн хариу өгөхөөр ямагт нэг бол Этьен үгүй бол Катрин чагнаж байв. Түдэлгүй тэд зээтүүний дуу сонсож нэвтрэх нүхийг эхлэн гаргаж авах хонгил хийж байгаа нь ил болжээ. Ганц ч дуу тэдэнд дуулдахгүйгээр өнгөрөхгүй байжээ. Гэвч тэр хоёрын баяр хөөр дарагдав. Хэдийгээр тэр хоёр хөхөрч инээлдэн бие биеэ хуурч байсан боловч яваандаа цөхрөлд дахин оржээ. Эхлээд тэд хонгил гаргах ажлыг Рекильярын уурхайгаас нүүрсний давхарга дундуур гаргаж байгаа юм шиг байна. Магадгүй хэд хэдэн хонгил ч гаргаж байж болох юм. Учир нь нүхийг гурван хүн зэрэг ухаж байгаа нь эргэлзээгүй гэж дэлгэрэнгүй тайлбарлаж байсан боловч дараа нь ярилцах нь багассаар эцсийн эцэст аврагчдаас тэднийг маш зузаан газар тусгаарлаж байна гэж бодоод огт чимээгүй болжээ. Тэд үг дуугүйгээр гүн бодолд орж хэдэн өдөр өнгөрөв. Энэ чулуун давхаргаар ажилчид хэдэн өдрийн дотор нүх гаргаж чадах вэ гэдгийг тоолж байв. Үгүй нөхөд нь зохих цагт тэдэнд хүрч амжихгүй. Тэр хүртэл тэр хоёр хоёулаа үхнэ. Уйтгараа ихэсгэхгүйн тулд нэг ч үг солилцохыг зүрхлэхгүйгээр яг дуугүй дүнсийн сууж зөвхөн дуудлагын хариуд модон шаахайныхаа өсгийгөөр цохиж хариу өгч байв. Ямар ч найдлагагүйгээр зөвхөн амьд байна гэдгээ мэдэгдэхээр бараг юу ч бодолгүйгээр ингэж цохиж байжээ. 

	Хоёр дахь хоног өнгөрөв. Газар доор зургаан хоног өнгөрүүлжээ. Ус өвдөг хүрч зогсоод нэмэгдсэн ч үгүй хасагдсан ч үгүй. Тэдний хөл энэ мөс шиг хүйтэн усанд ууссан юм шиг санагдаж байжээ. Ямар нэгэн хугацаагаар тэд хөлөө уснаас гаргаж хий унжуулан барьж болж байсан боловч бие нь эвгүй байдалд орж хөл нь чилж байсан учир дахиад усанд хийхээс өөр аргагүй болж байжээ. Арван минут болох бүрд сандлаас гулгаж байгааг мэдрэн тогтохын тулд хоёулаа булчингаа зангируулж байв. Нүүрсний төвийн гарч ирсэн хурц үзүүр тэдний нурууг зүсэж, дээвэрт цохиж гавлаа хагалчихгүй гэж болгоомжлон толгойгоо дандаа тонгойж байснаас болж хүзүү нь хөшин өвддөг болжээ. Агаар усанд шахагдан тэр хоёрын хоргодож байгаа өвөрмөц маягийн агааран хонгилд нягтарч бүгчим болох нь улам нэмэгджээ. Тэдний дуу алсаас сонсогдож байгаа юм шиг бүдэгхэн гарч чих нь шунгинаж, заримдаа түгшүүрийн аюулт дохио сонсогдох шиг болж заримдаа асган орж байгаа бороо мөндрөөс айж давхиж байгаа сүргийн туурайн тасралтгүй төвөргөөн сонсогдож байгаа юм шиг болдог байжээ. 

	Катрин эхлээд сүрхий өлсөж зовохдоо салгалсан өрөвдмөөр гараараа цээжээ салгалан барьж авч бүх гэдэс дотрыг нь бахиар суга татан авч байгаа юм шиг элэг эмтэрмээр хүнд амьсгаа авав. Этьен мөн тэгж зовж харанхуйд биеэ тойруулан хана тэмтэрч хагас өмхөрсөн тулгуур модыг гэнэт олж тэр дор нь хумсаараа үйрүүлэн авч Катринд атган өгөхөд Катрин ховдоглон залгив. Тэд хоёр өдөр энэ ялзарсан модоор хооллож, түүнийг цөмийг идэж дуусаад түүнээс юу ч үлдээгүйд цөхөрч тэдний оролдлогод автагдахгүй бөх байгаа өөр тулгуур модноос зомгол эмтэлж салгаж авах гэж оролдон хамаг гараа шалбалав. Тэр хоёрын тарчлах нь нэмэгдэж хувцасныхаа даавууг идэж чадахгүй байгаадаа маш их уур нь хүрч байв. Этьений суран бүс тэдний зовлонг жаахан намжаав. Этьен шүдээрээ бүснээс жижигхэн жижигхэн авч өгөхөд Катрин түргэн зажилж залгиж байв. Тэдний завж ажиллаж хоёулаа юм зажлан хоол идэж байгаа дүр үзүүлж байжээ. Суран бүс дуусахад тэд даавуунд орж түүнийг хэдэн цагаар хөхөж байв. Түдэлгүй сүрхий зовоох нь намдаж, өлссөнөөс болж дотор нь нэг газар төөнөн аяархан өвдөж тэдний хүчийг аажмаар сулруулж байв. Тэд элбэг усгүй байсан бол хоёулаа үхэх байсан нь эргэлзээгүй биз ээ. Тонгойгоод алгаараа ус савардах юм бол хэчнээн ч ууж болох байжээ. Тэдний ам цангаж өдөрт олон дахин ууж байсан боловч энэ ус амны цангааг нь гаргаж чадахгүй байв. 

	Долоо дахь өдөрт Катрин ус уух гэж тонгойтол усанд хөвж байгаа нэг юмтай гар нь дайралджээ. 

	— Үзээч, тэнд юу байна аа? гэхэд Этьен харанхуйд тэмтрэн үзэж

	— Ойлгохгүй байна. Агаар оруулах нүхний хөшигтэй төстэй юм байна гэв. 

	Катрин ус ууж дахин утгаж авах гэтэл түүний алганд нэг юм дайралдаж, өмнө нь нэг юм хөвж байв. 

	— Бурхан минь, энэ чинь тэр байна гэж муухай хашхирахад

	— Хэн? гэв. 

	— Тэр байна... Чи мэднэ шүү дээ... Би түүний сахлыг тэмтэрлээ... 

	Энэ нь Шавалийн хүүр байжээ. Налуу нүхийг авсан ус Шавалийн хүүрийг гаргаж ирж тэдний хөл доор хөвүүлсэн нь энэ байжээ. Этьен тонгойж гараа сунгаж түүний сахал, бяц цохигдсон хамрыг тэмтэрч үзэн айж жигшсэнээс болж цочиж Катрины бөөлжис нь хүрч уусан усаа годогдуулав. Мухар нүхийг авсан энэ гүнзгий гол тэр аяараа Шавалийн цус болсон ус уусан юм шиг Катринд санагджээ. 

	— Хүлээж бай, би үүнийг зайлуулъя гэж Этьен хэлээд хүүрийг хөлөөрөө түлхэж зайлуулсан боловч хөлийг нь түдэлгүй цохиход Шаваль ойролцоо байна гэдгийг тэд дахин мэдэв. 

	— А, муу золиг! Зайл чи!

	Гэтэл гурав дахь удаад Этьен ухрахаас өөр аргагүй болов. Нэгэн урсгал хүүрийг хөөж ирээд байжээ. Шаваль явахыг хүсэхгүй тэдэнтэй хамт тэдний дэргэд байхыг бодож байгаа мэт ажээ. Энэ аймшигтай юмтай зэрэгцэж байснаас болж агаар, бүүр ч хордох болно оо. Тэд бүхэл өдрийн турш ам зовуурьтай цангах явдалтай тэмцэж үхсэн дээр гэж бодон ус уухгүй байжээ. Дараа өдөр нь хоёулаа зовлонгоо тэсэж чадахаа байж, ус уудаг болов. Ус утгаж авах бүрийнхээ өмнө хүүрийг зайлуулж байв. Чигээрээ зүтгэсэн хардлагад хөтлөгдөж Шаваль тэдний хооронд зогсох гэж эргэн ирсээр байсан учир түүний гавлыг хага цохихын хэрэг байгаа юу даа. Шаваль хамгийн эцсээ хүртэл, тэр ч байтугай үхсэн мөртөө энд байж тэдэнд хоёулхнаа байх бололцоог өгөхгүй байжээ. 

	Хоног өнгөрч түүний дараа хоёр дахь өдөр өнгөрөв. Ус долгилох бүрд алсан хүн нь биед нь хүрч аяархан түлхэж байхыг Этьен мэдэж алагдсан хүн тэнд байгаагаа ердөө айл зэргэлдээ байдгийн хувьд сануулж байгаа юм шиг санагдаж байжээ. Этьен тэр бүрд цочиж байв. Бяц цохиулсан гавалтай шаргал сахалтай, хөөж ногоорсон энэ хүүрийг Этьен урдаа байна гэж үргэлжид бодож байв. Дараа нь Этьен ухаан нь балартаж Шавалийг алсан гэдгээ мартаж тэр өрсөлдөгч нь усан дотор амьд хөвж мөн одоо л хазах нь гэж боддог болжээ. Катрин дандаа уйлж, энэ урт үргэлжилсэн зовлонгийн дараа уйлж сэтгэл санаа нь доройтон үхлүүт хэвтдэг болов. Дараа нь тэсэхийн аргагүй үүрэглэж мансууран унажээ. Этьен түүнийг сэрээхэд Катрин холбоогүй нэг хоёр үг хэлж байснаа нүдээ нээлгүйгээр дахин унтжээ. Түүнийг усанд унаж живж орхих байх гэж айн Этьен бүсэлхийгээр нь тэврэн авч түшдэг байв. Одоо Этьен түүний оронд дуудлагын хариу өгдөг болжээ. Зээтүүний цохилт ойртож ард нь дуугараад байгаа юм шиг Этьенд санагдана. Гэвч Этьений хүч улам багадсаар түнших чадалгүй болов. Тэдний байгаа газар тодорхой байгаа учир бие зовоож байхын хэрэг байна уу даа? Аврагчид ирнэ үү, байна уу Этьенд одоо ялгаагүй. Этьен хэдэн цагаар зориг муутай хүлээж байсаар байгаад юу хүлээж байгаагаа мэдэхээ байв. Гэвч ус багасаж Шавалийн хүүрийг тэднээс холтгож тэднийг жаахан зоригжуулав. Аврах ажил есөн өдөр үргэлжилж Катрин Этьен хоёр анх удаа хонгилоор хэд алхаж байтал гэнэт дэлбэрэн нижигнэх дуу гарч тэр хоёрыг чулуудав. Тэр хоёр харанхуйд бие биеэ олж сүйрэл дахин гарч байна гэж бодон айж ухаан алдан тэврэлдэн хөдлөлгүй зогсов. Юу ч хөдлөхөө байж түнших нь зогсжээ. 

	Зовлонтой тэр хоёр бие бие рүүгээ наалдан суусан тэр буланд Катрины аяархан хөхрөх дуу сонсогдон

	— Чөлөөтэй агаарт сайхан гэдэг нь үнэн юм даа!.. Эндээс явъя! гэж Катрин дэмийрэв. 

	Этьен анхандаа энэ дэмийрлийн эсрэг тэмцэв. Түүний тархи арай тогтвортой боловч Катрины солиорол түүнд халдаж юмыг үнэнээр нь бодох чадлаа алджээ. Хоёулаа үймэлдсэн бодолд хууртагдаж ялангуяа Катрины сэрэл хөдөлж түүнийгээ үг дохиогоор илэрхийлэв. Түүний чих нь шуугьж, ус шоржигнож, шувуу дуугаран хөлд нь үнгэгдсэн ногооны үнэр ханхалж, эргэн тойронд нарны гэрэл цацарч байгаа юм шиг санагдаж байжээ. 

	Нүдний нь өмнө шар том дугуй эргэлдэх шиг болж сувгийн ойролцоо тариалан дотор наранд ээн хэвтэж байгаа юм шиг Катринд санагдаж байжээ. 

	— Дулаахан байна аа? Тийм үү? Намайг тэврээч дээ, одоо бид дандаа... дандаа хамт байх болно!.. гэв. 

	Этьен түүнийг чанга тэврэн авахад тэр Этьен рүү удаан эрхлэн, тачаалын үүднээс

	— Бид яасан тэнэг байгаа вэ дээ? Юу гэж ингэж удаан хүлээгээ вэ! Би чинийх болоход баяртай байсан шүү дээ, харин чи ойлголгүй уурлаж байсан... Манай гэрт чи бид хоёр унтаж чадахгүй байсан шөнийг санаж байна уу? Орондоо хэвтэж хоёулаа унтаагүй байна гэдгийг чагнан мэдэж байсан шүү дээ. Тэгэхэд бид хоёр бие бие рүүгээ мөн ч хүчтэй тэмүүлж байж билээ!

	Катрин өөрийнхөө хөгжилтэй байдлыг Этьенд халдааж Этьен ч бас далдуур дурлаж байсан өдрүүдийнхээ тухай санаж хөгжөөнтэй ярьж гарав. 

	— Чи миний хацар луу яаж алгадсанаа санаж байна уу? Тэгсэн, тэгсэн хоёр хацар луу минь ороолгосон шүү дээ, санаж байна уу?

	— За би чамд дурласан юм шүү дээ. Хэрэггүй бүх хэрэг дууссан гэж бодоод би чиний тухай бодохыг өөрөө өөртөө хориглож байсныг мэддэг байсан уу даа. Гэвч сэтгэлийнхээ гүнд эрт орой аль нэгэн цагт бид хамтарна гэдгийг мэдэж байсан юм аа... Ямар нэгэн тохиолдол, жаргалтай тохиолдол ирж биднийг оройтуулна... гэж бодож байсан юм. Ингээд чи бидэнд жаргал ирлээ үнэн биз дээ? гэж Катрин шивгэнэн ярив. 

	Этьен догдлон чичирч энэ төөрөгдлөөс сэрж ухаан оръё гэж оролдсон боловч мөн л нам дуугаар:

	— Үгүй, үүрд дуусах юм гэж ердөө байдаггүй юм. Жаргалын оч үсрэхэд л бүгдээрээ дахин шинээр эхэлдэг юм гэж дахин ярив. 

	Ингэхэд чи одоо намайг орхихгүй байх нь ээ! Хэнд ч өгөхгүй, тийм үү? Ээ, надад яасан ч сайн юм бэ? гээд Катрин бараг мэдээгүйгээр Этьений тэврэлтээс гулсан гарав. Дуу нь дөнгөж сонсогдохтой үгүйтэй тийм чимээгүй болтлоо сульджээ. Этьен айж түүнийг шүүрч аван элгэндээ тэврэв. 

	Чиний бие аягүй болов уу? Катрин өндийгөөд, 

	— Үгүй, зүв зүгээр! Яагаад миний бие аягүй болох билээ? гэж гайхан асуулаа. 

	Энэ үг түүний мөрөөдлийг гэнэт сарниулав. Катрин эргэн тойрны харанхуй руу цөхрөн ширтээд гараа базлан уйлав. 

	— Бурхан минь! Бурхан минь! Ямар харанхуй юм бэ!

	Ургаж байгаа тариа үнгэгдсэн ногооны үнэр, болжморын жиргээ, хурц алтан наран цөм алга боллоо. Эргэн тойрон нурсан уурхай, өмхий ханхалсан харанхуй, энд тэндээс урссан ус, өдий төдий хоног тэр хоёрт үхлийн зовлон амсуулж байгаа чийгт бунхан л байлаа. Ухаан самуурч юм бүхэн улам аймшигтай санагдахад бага насны сохор бишрэл дахин сэргэж, уурхай дотор тэнүүчлэхдээ замаа алдсан охидын хүзүү тас мушгидаг уурхайчин хар өвгөний хий үзэгдэл Катрины нүдний өмнө харагдах шиг болов. 

	— Чи сонсож байна уу? Сонсож байна уу?

	— Үгүй, юу ч сонсохгүй байна. 

	— Энэ чинь нөгөө... хар өвгөн.. наашаа явж байна... улам ойртлоо... газар дэлхийг онгилон хэрчиж судаснаас цусыг нь гоожуулсны төлөө өшөөгөө авч байна... Нөгөө хар ч энүүхэнд... хараач тэр байна... харанхуйд ч хав хар болох нь мэдэгдэж байна... ёох би айж байна! Айж байна!

	Катрин дуугүй болж хамаг бие нь л чичрэв. Тэгээд

	— Үгүй, нөгөөх чинь дахиад эргэж ирлээ гэж аяархан шивгэнэлээ. 

	— Хэн?

	— Яагаа вэ, бидэнтэй хамт байгаад бүр алга болсон нөгөө Шавалийн дүр Катрины санаанаас гарахгүй болохоор түүнтэй хамт хэчнээн зовлонтой амьдарч байснаа эмх замбараагүй ярив. Жан-Бартын уурхайд л ганц удаа Шаваль түүнийг энхрийлж үзсэн билээ. Бусад цагт ялихгүй юмнаас өө сэв эрж, зүхэж зодоод, үхэхийн наагуур болгосныхоо дараа тачаангуй шуналаа гаргах гэж тарчилгаж байжээ. 

	— Энэ чинь нөгөөх л байна... хэллээ шүү дээ, чамд! Бид хоёрын хамт байхад дахиад л саад болох гэж байна!.. Хардаж л байгаа юм... Ёох, түүнийг зайлуулаач намайг битгий өгөөч, би чинийх, ганцхан л чинийх. 

	Катрин сэтгэл хөдөлж, өөрийн эрхгүй Этьений хүзүүг тэвэрч уруулыг нь хязгааргүй шунаг үнсэв. Харанхуй дотор гэрэл асах шиг санагдаж Катрин дурласан бүсгүйн янагийн сэтгэлээр инээлээ. Элэгдсэн хувцасны өөдсөөр биеэ дөнгөж таглаж бараг нүцгэн байгаа бүсгүй Этьенд наалдахад түүний тачаангуй шунал сэрж, Катриныг тэвэрлээ. Энэ бунхны гүнд шавар дэвсгэр дээр тэр хоёрын амьдралыг холбосон шөнө нэгэнт хүрэлцэн иржээ. Зол жаргалынхаа өчүүхэн хувийг ч амсалгүй наснаас хагацахад хоёулаа дургүйцэж амьд насныхаа эцсийн агшинд атугай шинэ хүн бий болгохыг мөрөөдлөө. Ингэж үхэхийнхээ өмнө сэтгэлээр унаж байхдаа тэр хоёр дурлалын халууныг амталжээ. Тэгээд зүйл дууслаа. Этьен нөгөө л буландаа газар дээр сууж, Катрин чимээ хөдөлгөөнгүй түүний өвдөг дэрлэн хэвтлээ. Цаг хугацаа өнгөрсөөр л байв. Этьен Катриныг унтаж байна гэж бодсоор нэлээд удаж, дараа нь гараа хүргэтэл Катрины бие цэл хүйтэн наснаас хагацсан байлаа. Хэдий тийм боловч Этьен түүнийг сэрээхгүйн тулд ганц ч хөдлөхгүй суув. Хүүхэн болсныхоо дараа анх удаа биеэ түүнд эдлүүлж магадгүй жирэмсэн болсон гэж санахад Этьений сэтгэл уярчээ. Хоёулаа хамт алс хол газар явчихвал хэчнээн баясгалантай сайхан байх сан бол ч гэж бодогдоно. Ийм мөрөөдөл агшин зуур ирээд унтаж байгаа хүний духыг сэвсэн салхи зүүдний амьсгаа шиг манаран бүдгэрнэ. Этьен улам улам тамирдаж арай ядан Катринд гар хүрч, мөс шиг цэл хөрөөд, нойрт автагдаж унтсан хүүхэд мэт чимээ аниргүй хэвтэж байгааг нь тэмтэрч харанхуй ч юм уу, хаана ч байгаа юм, Этьений оюун санаанд юу ч мэдэгдэхээ больж цаг хугацаа, орон зайнаас хол хөндийрчээ. Түүний толгойны ойролцоо ямар нэгэн зүйл цохих чимээ гарч, улам ойртов. Анхандаа хэмжээ хязгааргүй ядарсан Этьен түүнд хариу өгөхөөс залхуурсан бол одоо юу ч мэдэхээ болиод, харин Катрин түүний өмнө алхалж, модон шаахайн тог тог хийх чимээ гаргаж байх шиг бодож дэмийрлээ. Хоёр хоног өнгөрөв. Хөдөлгөөнгүй Катриныг Этьен гараа сунган тэмтэрч тайван нойрсож байгаад нь сэтгэл ханамжтай байжээ. 

	Гэнэт Этьенийг ямар нэгэн зүйл сэгсэрч хүмүүсийн чанга чанга дуу хоолой хүнгэнэж, түүний хөл рүү нь чулуу өнхөрлөө. Дараа нь Этьен чийдэнгийн гэрэл хараад арга буюу уйлав. Гэрлийн бараа хараагүй удсан Этьений нүд далдиран цавчлавч Этьен гэрлээс харцаа салгаж ядан харанхуйг дөнгөж нэвтэлж байгаа улаавтар одыг сэтгэл баясан ширтлээ. Тэгээд нөхөд нь түүнийг өргөөд, зуурсан шүднийх нь завсраар бүлээн шөл халбага халбагаар цутгахад юу ч хайхрахгүй болов. 

	Рекильярын уурхайн орон сууцад Этьенийг аваачаад хөл дээр нь босгосны дараа л түүний нүдэнд инженер Негрелийн танил царай харагдахад бие биеэ доромжлон дургүйцдэг бослого гаргасан ажилчин, үргэлжийн ёстой дарга энэ хоёр хүний хүнлэг сэтгэл догдолж бие биеэ тэвэрч уйлав. Энэ сэтгэлийг өдий төдий үеийнхний гүн уйтгар, гуйланчлал, бэрх хэцүү хөдөлмөр, хүний амьдралд тохиолдох хязгааргүй гуниг зовлон сэрээжээ. 

	Үхсэн Катрины дэргэд эх нь шороон дээр унаж чанга сунжруулан хашхираад дараа нь хоёр гурав хашхиран тасралтгүй удаан бархирч гарав. Уурхайгаас хэд хэдэн хүүр гаргаж ирж зэрэгцүүлэн тавьсны дотор нуралтын үед үхсэн гэж тооцогдсон Шаваль, нүүрс зөөгч хүүхэд, хагарсан гавлаас нь тархи нь гоожиж байгаа нүүрс малтагч хоёр ажилчин, усанд гэдэс нь цүдийсэн, үхсэн аймшигтай хоёр хүн байв. 

	Солиорсон эмэгтэйчүүд үймэлдэж байгаа хүмүүсийн дотор орилолдож даашинзаа урж тастан нүүрээ цус гартал маажиж байв. Этьений нүдийг нь эхлээд дэнлүүний гэрэлд дасгаж, жаахан хооллоод дараа нь гаргаж ирэв. Этьенийг хэлхээтэй яс шиг турсан, үс нь цэл буурал болсон гарч ирэхэд чихцэлдэж байсан хүмүүс энэ өвгөнийг хараад айж чичрэн ухарч байлаа. Нас барсан Катрины эх орилохоо больж түүн рүү юу ч бодолгүйгээр гөлрөн харав. 

	 

	 


VI

	 

	Өглөөний дөрвөн цаг болжээ. Үүр цайхын өмнө дөрөвдүгээр сарын шөнийн хүйтэн намдаж жаахан дулаан болжээ. Үүлгүй тэнгэрт од гялалзаж зүүн зүгт шаргал туяа тусаж байв. Шөнийн харанхуй талбайгаар салхи сэвэлзэж сэрхийх тэмдэг сонсогдохтой үгүйтэй шуугиан гарч байв. 

	Вандамын замаар Этьен том алхлан явав. Тэр Монсуд өвчтөн хэвтэх газрын орон дээр бүтэн хагас сар өнгөрүүлжээ. Этьен шаргал царайтай тун туранхай байсан боловч хөл дээрээ зогсож чадмаар дөнгөж санагдмагц өвчтөн хэвтэх газраас гарч явж байгаа нь энэ байжээ. Өөрийнхөө уурхайн төлөө урьдынхаа адил чичирч байсан компани тэнцэхгүй ажилчдыг ягуухан халах ажилд оржээ. Өөрийг нь цаашид байлгаж байж болшгүй гэдэг мэдэгдлийг Этьен авчээ. Гэхдээ түүнд тэтгэмж болгож зуун франк өгье. Уурхайн ажлыг орхих хэрэгтэй одоо хүч хүрэхгүй гэдэг эцэг ёсны зөвлөгөөнийг өгчээ. Гэвч Этьен энэ зуун франк авахыг татгалзав. Этьений захидалд Плюшар хариу өгөхдөө түүнийг Парист ир гэж дуудаад замын зардлын мөнгийг нь илгээсэн байжээ. Ингэж түүний эртний мөрөөдөл биелэгджээ. Өвчтөн хэвтэх газраас гараад явахынхаа өмнө Этьен Дезирийн бэлэвсэн эмийн «Зоригтой хөгжөөгч»-д байрлажээ. Энэ өглөө хуучин нөхөдтэйгөө салах ёс гүйцэтгэж, Маршьенаас хөдөлдөг найман цагийн галт тэргэнд амжиж суух гэж эрт босжээ. 

	Этьен ягаан гэрэл татсан зам дээр минут хэртэй зогсов. Хавар эрт цагийн цэвэр агаараар амьсгалах мөн ч таалалтай байв. Тэр өглөө агаар сайхан байна гэж амласан байжээ. Үүр аажмаар цайж, газар доорх амьдрал нартай хамт сэргэв. Этьен модон таяг сүрхий торжигнуулан цаашид хөдөлж алсад, тал газар шөнийн манангаас яаж гарч ирж байгааг харав. Энэ өдрийг хүртэл Этьен хэнтэй ч уулзаагүй байжээ. Өвчтөн хэвтэх газарт байхад нь Катрины ээж нэг удаа эргэж очоод дахин ирсэнгүй. Зав болоогүй бололтой байв. Гэвч хоёр зуун дөч тосгоны бүх хүмүүс одоо Жан-Бартын уурхайд ажиллаж, Маэгийн бэлэвсэн гэргий ч гэсэн тэнд хөлсний ажил хийж байгаа гэдгийг Этьен мэдэж байв. 

	Аажмаар зам дээр хүмүүс гарч ирэв. Уурхайчид Этьений хажуугаар үг дуугүй цонхигор царайтай өнгөрөн явж байв. Компани өөрийнхөө ялалтыг хортойгоор хэрэглэсэн гэж ярилцаж байлаа. Ажил хаялт хоёр сар хагас үргэлжлээд өлсгөлөнд ялагдсан ажилчид уурхайд эргэж ирэхдээ компанийн тогтоосон бэхэлгээний үнэлэлтийг хүлээж авахаас өөр аргагүй болжээ. Ажлын хөлсний энэ нууц буулт алагдсан хүмүүсийн цусаар будагдсан юм гэж бодохоос ажилчдын дургүйцлийг маш их хүргэдэг байжээ. Эзний дур зоригоороо загнахад захирагдахгүй гэдэг ажилчдын тангаргийг компани албадан эвдэж тэднээс өдөр бүр нэг цагийн хөдөлмөрийг нь хулгайлдаг болжээ. Ажилчид өөрийн эрхгүй тангаргаа няцсан гэмтэн болсон гэж бодохоос цөс амссан юм шиг гашуун оргиж энэ гомдол хоолой дээр нь бөглөрдөг байжээ. Миру, Мадлен, Кревкер, Виктуарын аль алинд ажил сэргэжээ. Өглөөний ялимгүй утаан дундуур бүдэг бадаг харанхуйд живсэн замаар хүмүүс цувралдан явж байв. Тэд цөмөөрөө нядалгааны газар луу хөөж оруулж байгаа мал шиг дүнсгэр байдалтай алхаж, хүйтэнд нимгэн хувцастай даарч, гараа сугандаа хавчуулан бөгтийн гуйвцгааж явна. Хүн бүр гадуур дотуур цамцныхаа хоорондуур нуруундаа талхны хэлтэрхий хавчуулан бөхтэй юм шиг явж байлаа. Энэ бүгдээрээ уурхайд буцаж орж байгаа нэг ч үг дуугүй, нэг ч инээд наргиангүй нэг ч хажуу тийшээ харалгүйгээр явж байгаа чимээгүй хар дүрсний цувааг харахад хүмүүс шүд зуун үзэн ядах үзлээр зүрх нь догдолж, зөвхөн өлсгөлөн нь биднийг эвлэрэх байдалд хүргэлээ гэж бодож байгаа уур хорсол нь хүрсэн байдал илэрч байжээ. Уурхайд ойртоход уурхайчид улам улам олон дайралдаж байв. Тэд бараг ганц ганцаараа явж, хамт ажилладаг улс хүртэл нэг нэгнийхээ хойноос цуван явж байв. Үүнээс харахад тэд бүх юмнаас, амьдрал, хүмүүс өөрсдөөсөө хүртэл уйдаж хүмүүс өглөөнөөс эхлэн ядарсан нь мэдэгдэж байв. Нүүрс асаж байгаа юм шиг нүдтэй хижээл хүн шуухитнан хүнд амьсгалж, бүүр аахилж уухилж байгаа залуу хүн Этьений нүдэнд харагдаж байв. Олонх хүн модон шаахайгаа гартаа бариад зөвхөн зузаан ноосон оймстойгоо газар дээгүүр бараг сонсогдохгүй шахам алхлан явж байжээ. Уурхай руу бүх талаас хүмүүс тасралтгүй цувж байв. Энэ нь ниргүүлсэн арми явж байгаа нь энэ байжээ. Ялагдсан хүмүүс доошоо харан дахин тулалдаанд орж дайснаас өшөөгөө авах юм сан гэдэг улайрсан шуналаа нуун явж байгаа нь энэ ажээ. 

	Жан-Бартад Этьенийг ирэхэд уурхай харанхуйгаас гарч цамхгийн хөндлөнд зүүсэн гэрэл ассан хэвээрээ, тэр нь үүрийн гэгээний гэрэлд цайвартан харагдаж байв. Хар барилгын дээгүүр уур бургилж цайн дээшээ босож ялимгүй шаргалтан харагдана. Этьен шатаар өгсөн нүүрс ялгах өрөөнд ороод тэндээсээ хүлээн авах өрөө рүү оров. 

	Уурхайд орох ажил эхэлж муу байшингаас чингэлэг рүү ажилчид ирж байв. Этьен дөжирмөөр шуугиан үймээний дунд минут хэртэй зогсов. Тэргэнцэр ширмэн хавтан шалыг доргиулан нижигнэн явж, дамар ган аргамжийг задлан эргэж, уурхайн ам нүхний ажилчин ган зам руу алхаар дохиж дохио өгөн Этьенийг харсаар байтал мангас өдөр бүрийнхээ хэмжээт хүний махыг зуурамдаж гарав. Чингэлэг тасралтгүй нисэн гарч ирж өчүүхэн жижиг амьтдыг төвөггүй залгидаг ховдог нүсэр амьтны хоолой руу дахин шумбан орж байв. Ворегийн уурхайд болсон сүйрэл аюулын дараа Этьен чингэлэг доошоо орж байгааг харж чадахаа байж түүний дотор муухай болдог болжээ. Этьен айж үзэн ядах уурхайн ам нүхнээс далдирав. 

	Асаж дуусаж байгаа тосон дэнлүүний зөвхөн бүдэг гэрэлд гэрэлтэж байгаа хүлээн авахын харанхуй уудам өрөөнд Этьен найзархаг царайтай нэг ч хүн үзсэнгүй. Гартаа гэрэл барьсан хөл нүцгэн ээлжээ хүлээн эргэн тойрон зогсож байгаа уурхайчид Этьен рүү том харснаа доошоо харан нэг юмнаас ичсэн юм шиг ухарч байжээ. Тэд Этьенийг таньсан түүний эсрэг муу юм санаагүй нь эргэлзээгүй, харин өөрсдийгөө хатуужилгүй байна гэж зэмлэх вий гэж болгоомжлон түүнээс өөрсдөө айж байгаа бололтой байв. Тэдний тийм харьцаанаас болж Этьений зүрх шимшрэн, энэ зовлонт хүмүүс намайг чулуугаар нүүлгэж байсан юм гэдгээ мартаж чиглүүлж залахгүй бол өөрсдөө өөрсдийгөө сөнөөдөг байгалийн урсгал хүч шиг тэднийг удирдан баатарлаг зоригтой болгох юм сан гэдэг мөрөөдөл дахин төржээ. 

	Хэсэг уурхайчид чингэлэгт сууж нүднээс агшин зуур алга болоход өөр хэсэг хүмүүс хүрч ирэв. Эцэст Этьен ажил хаялтыг хамт удирдалцаж байсан хүмүүсийн нэг болох бууж өгснөөс үхсэн нь дээр гэж зоригтой тангараглаж байсан хүнийг харан:

	— Чи мөн бас гэж гунигтайгаар шивгэнэв. 

	Тэр ажилчны царай хувирч уруул нь чичрэн дараа нь гэмшсэн байдалтайгаар гараа хөдөлгөн

	— Яая гэх вэ дээ! Би гэргийтэй шүү дээ гэв. 

	Муу байшин дотроос хүмүүс шинээр бужигнан гарч ирэхэд Этьен цөмийг нь танин:

	— Чи мөн бас, чи бас? Чи бас? гэхэд

	— Би эхтэй... би хүүхэдтэй... идэх юм юу ч алга гэж хүн бүр чичрэн бүдэг дуугаар хариулав. 

	Чингэлэг гарч ирэхгүй байсан учир тэд хүлээж байв. Зовж дүнсийсэн тэд ялагдлаа гэж бодохоос сэтгэл нь тун их тарчилж бие бие рүүгээ харж чадахгүй зөвхөн уурхайн ам руу ширтэж байв. 

	— А, Маэгийн бэлэвсэн гэргий яасан? гэж Этьен асуухад түүнд хариулцгаасангүй. Хүлээж байсан хүмүүсийн нэг тэр одоо ирнэ гэж дохив. Хүмүүс «Эвий хөөрхий! Зовлонтой хүн гэвэл тэр дээ!» гэсэн байдалтайгаар толгой сэгсэрцгээсэн боловч бодлоо нэг ч хүн үгээр илэрхийлсэнгүй, цөм дуугүй байв. Этьенийг салах ёс гүйцэтгэхээр гар сунгахад хүн бүр чанга атгав. Энэ чимээгүй гар барилтад ялагдсаны ширүүн өвдөлт, ялахын сүрхий найдварын аль алин нь шингэсэн байв. Чингэлэг тулгуур дээр ирж зогсоход уурхайчид түүнд орж тэднийг залгиж байгаа ёроолгүй нүх рүү явж оров. 

	Бүх мастерын нэгэн адил хамгаалалтгүй гэрэл бэхэлсэн дугариг савхин малгай өмссөн Пьерон гарч ирэв. Пьерон уурхайн ам нүхний ажилчдын ахлагч болоод долоо хоножээ. Тийм нэр хүнд олсондоо бие тоосон гэж үздэг байсан учир ажилчид түүнээс зайлж байв. Этьен ирсэнд Пьерон тун их дургүйцсэн байдалтай байсан боловч хуучин нөхөр лүүгээ хүрч ирж, Этьенийг явах гэж байгаа гэж хэлэхэд санаа нь амарчээ. Тэд жаахан ярилцав. Гэргийгээ «Дэвшилт» гэдэг архи пивоны мухлагийг эрхэлдэг болсон гэж Пьерон хэлэв. Дээдсийн дэмжлэгийн ачаар тийм болжээ. Эрхтэн дархтан нар Пьероны гэргийд нэн таалалтай байдаг байжээ. Пьерон өөрийгөө магтсан үгийг дутуу таслаад өвгөн Мук руу зохих цагт жүчээнээс хомоолыг нь дээш гаргаж ирсэнгүй гэж загнаж гарахад өвгөн түүний бүдүүлэг шударга биш дайралтад тун их гомдсон бололтой доошоо харан чагнаж байв. Мук чингэлэгт орохынхоо өмнө бусад нөхдийн нэгэн адил Этьентэй гараа удаан барилцаж салах ёсыг гүйцэтгэв. Тэр гар барилтад далд байгаа хорсол оволзож байгаа бослогын гал бадарч байжээ. Гарт нь чичирч байгаа өвгөн хүний энэ гар, хүүхдээ алуулсан түүнд уучлалт үзүүлсэн энэ ганц бие өвгөн Этьений сэтгэлийг тун их хөдөлгөж, нэг ч үг хэлж чадалгүйгээр дуугүй хойноос нь харан зогсов. Дараа нь Этьен бодож байсан юмаа больж:

	— Өнөөдөр Маэгийн бэлэвсэн гэргий ирэхгүй юү? гэж Пьероноос асуув. 

	Пьерон хүний зовлонг дурсахын хэрэг алга. Хэрэв дурсвал өөрт зовлон учирна гэж бодоод эхлээд дуулаагүй дүр үзүүлэв. Дараа нь зайлсан нь дээр гэж бодон шийдвэр өгөх гэж байгаа дүр үзүүлэн явахдаа Этьенээс:

	— Чи хэний тухай асууж байна аа? А, Маэ?.. Энэ байна шүү дээ... гэв. 

	Үнэндээ Маэгийн бэлэвсэн гэргий муу байшингаас гартаа гэрэлтэй эрэгтэй хүний хувцастай, толгойдоо бачуу таарсан ноосон малгайтай гарч ирэв. Маш сүрхий гарз учирсан энэ зовлонтой эмэгтэйн хувь заяаг компани өрөвдөн үзэж энэ эмэгтэй хэдийгээр дөчин нас хүрсэн боловч онцгойлон халамжилж газар доор ажил олж өгчээ. Тийм насны хүнд залуудаа ажиллаж байсантай нь адил нүүрс зөөлгөх нь эвгүй байсан учир хойд жигүүрт тавьсан жижигхэн салхивч эргүүлж байх даалгавар өгчээ. Тартарийн доор байдаг энэ хонгилд үнэндээ агаар хүрдэггүй, там шиг халуун байдаг байжээ. Маэгийн бэлэвсэн гэргий улайтсан нүхний гүнд дөчин градусын халуунд хөлсөө асгаруулан дугуйг олон цаг эргүүлж байж гучин сугийн хөлс авдаг байв. 

	Түүнийг эрэгтэй хүний хувцас өмссөн тун өрөвдмөөр уурхайн чийгт хөх гэдэс нь хавдсан юм шиг тийм том болсон ирэхэд Этьений сэтгэл зовж хэлэх үг олддоггүй явахынхаа өмнө тантай салах ёс гүйцэтгэх гэсэн юм гэж зовж тайлбарлав. 

	Тэр үгийг нь сонсолгүйгээр Этьен рүү зөвхөн цоо ширтэж харснаа эцэст түүнийг «чи» гэж ярин:

	— За ямар байна хө? Намайг энд байгаад гайхаж байна уу тийм үү? Хэрэв хүүхдээ уурхайд орох юм бол тэднийг гараар багалзуурыг нь шахаж ална гэж заналхийлж байсан шүү дээ... Гэтэл би өөрөө энд ажиллаж байна аа. Өөрийнхөө багалзуурыг шахаж алах хэрэгтэй зөв биз? Аль хэдийн гараа бие дээрээ тавивал зохих байсан юм. Гэвч өвгөн, хүүхдийг хэн тэжээх юм бэ? гэв. 

	Маэгийн бэлэвсэн гэргий өөрийгөө цагаатгалгүйгээр ядарсан нам хоолойгоор бүх юм яаж тохиолдсон тухай энгийн дурсан ярив. Манайхан өлсөж үхэх шахаад би уурхайд очиж ажиллахаар шийдсэн. Тэгэхгүй бол тосгоноос хөөх байсан биз гэдгээ Маэгийн бэлэвсэн гэргий ярив. 

	— Өвгөн ямар байгаа вэ? Бие тэнхээ нь ямар байгаа вэ? гэж Этьенийг асуухад

	— За даа, урьдынхаа яг байдлаар үг дуугүй тайван нурмайгаад байж байна. Харин толгой нь бүүр муудсан... Иймээс ч тэр үед хийсэн тэр хэрэгт нь түүнийг шийтгээгүй. Чи сонссон уу? Түүнийг галзуугийн байшинд явуулах гэсэн би өгөөгүй. Түүнийг тэнд зодож жанчин, магадгүй хор ч цацаж өгөх байсан биз... Гэвч өвгөн бидэнд зовлон учруулсан шүү, одоо түүнд тэтгэвэр хэзээ ч өгөхгүй шүү дээ. Нэг эзэн түүнд тэтгэвэр өгч болохгүй энэ бол ёс суртахуунгүй хэрэг болно гэж надад хэлсэн гэв. 

	— Жанлен ажиллаж байгаа юу?

	— Тийм ээ түүнд газар дээр ажил олж өгсөн. Хорин сугийн хөлс авч байгаа. Үгүй би гомдол гаргадаггүй. Эзэд нар бидэнд сайн сайхныг хүсэж байгаа. Энэ тухай тэд өөрсдөө надад ярьсан. Хүү хорин су, би гучин сугийн хөлс авдаг нийтээрээ тавин су гэсэн үг. Хэрэв бид ам бүл цөөхөн байсан бол хооллоод байж болох сон. Гэтэл бид зургуулаа шүү дээ. Одоо Эстелла том хүнээс дутахаа байсан. Аль л гээд байдаг. Хамгийн муу юм нь Ленора Анри хоёрыг жаахан өсөж уурхайд явахыг хүртэл дөрөв таван жил хүлээх л байна. 

	Этьен уй гашуутай бодлоо дарж чадалгүйгээр

	— Тэд бас явах уу? гэв. 

	Маэгийн бэлэвсэн гэргийн цонхигор царай улайж, нүд нь гялалзсанаа тэр дорхноо тэр хувь заяа нь илгээсэн дааж давшгүй хүнд дарамт мөрөн дээр нь унасан юм шиг доошоо нугдайснаа

	— Яая гэх вэ дээ. Хойно хойноосоо тэгээд л явдаг юм... Бүгдээрээ тэнд амьдралаа шийдвэрлэсэн, одоо тэдний ээлж гээд дуугүй болов. Тэргэнцэр түрж яваа ажилчид тэднийг байраас нь хөөв. Тоос болсон өргөн цонхоор эхэлж байгаа өдрийн эхний гэрэл нэвтэрч дэнлүүний сүүмэлзэж байгаа гэрэл саарал бүдэг юм шиг болон, гурван минут өнгөрөх тутам өргөх машин хангинах, ган аргамж задран хүмүүсийг бөөн бөөнөөр нь чингэлэг залгисаар байв. 

	— Хэн тэнд бээрээд байгаа юм бэ? Шалавлаач ээ! Чингэлэг рүү орцгоо. Хэрэв шалавлахгүй бол бид хэзээ ч дуусахгүй гэж Пьерон хашхирав. 

	— За чи чинь ингээд явах гэж байгаа байх нь ээ?

	— Тэгнэ ээ, өнөө өглөө. 

	— Одоо яах вэ. Зөв юм хийж байна... Хэрэв болдог л юм бол эндээс хол байсан нь дээр... ойлгогдож байна. Чи бид уулзсан нь сайн боллоо. Ядахдаа би чиний эсрэг хорон юм санаагүй гэдгийг чи мэдэх боллоо. Энэ бүх үхэл энэ бүх хядааны дараа чамайг алах юм сан гэж бодож байсан үе байсан юм. Дараа нь би бодож бодож үүнд хэн ч буруутан биш гэдгийг ойлгосон... үгүй, энд чиний буруу байхгүй, харин бүгдээрээ буруутай гээд дараа нь Маэгийн бэлэвсэн гэргий үхсэн хүмүүсийн тухай нөхрийнхөө тухай, Захарийн тухай, Катрины тухай ярив. Тэр тун тайван ярьж байснаа зөвхөн Альзирын нэрийг хэлэнгүүтээ нүдэнд нь нулимс гүйлгэнэв. Түүнд урьдын нь тэсвэртэй ухаалаг ханддаг байдал эргэж ирсэн бололтой тун ухаалаг юм ярьж байв. 

	— Эздэд жаргал ирэхгүй. Тэд олон хүмүүсийг алсан ямар ч хорт ажиллагаа хийсэн гэмтнийг шийтгэдэг болохоор хэзээ нэгэн цагт тэд энэ хэрэгтээ шийтгэгдэнэ гэж Маэгийн бэлэвсэн гэргий ярив. 

	— Үүнд саад хийхийн хэрэггүй. Тэдний бүх мухлаг өөрөө дэлбэрнэ. Одоо үед ажилчдыг яаж буудсан түүн шиг эздийг цэргүүд буудна аа. Хэдийгээр номхон, эцэг өвгөдөөсөө өвлөж авсан үг дууламтгай заншилтай дахин нуруугаа бөгтийлгөн зүтгэж яваа энэ эмэгтэйн санаанд чухам ингэж бодогдож байгаа бол шударга биш явдал хязгааргүй үргэлжилж болохгүй. Хэрэв бурхан дээдэс гэж байдаггүй юм бол өөр шүүх ирж зовлонтой ядуучуудын өшөөг авах болно гэж дотроо хатуу итгэж байдаг байжээ. 

	Маэгийн бэлэвсэн гэргий ийш тийшээ харж болгоомжлон аяархан ярьж байв. Пьероныг ойрхон үзэгдэхэд чанга дуугаар

	— За чи явах гэж байгаагаас хойш манайхаар орж өөрийнхөө юмыг аваарай... чиний хоёр цамц, нусны алчуур гурав, хуучин өмднүүд чинь манайд үлдсэн гэж нэмж хэлэв. 

	Хуучин эдлэл авдаг хүний дайралтаас бүтэн хоцорсон энэ новшнуудыг авахаас Этьен гар хөдөлгөн татгалзан:

	— За үгүй дээ. Түүгээр яах юм... хүүхдүүдэд үлдэг... би Парист олоод авна гэв. 

	Машин чингэлгийг хоёр дахин буулгахад Пьерон Маэгийн бэлэвсэн гэргийг яаруулахаар шийдэн

	— Ээ, та! таныг хүлээж байна шүү дээ! Дэмий яриагаа шалавхан дуусгахгүй юу? гэв. 

	Гэвч Маэгийн бэлэвсэн гэргий түүн рүү нуруугаа харуулан зогсов. Турсагаа худалдсан Пьерон дэмий чармайлт гаргажээ. Ажилчдыг уурхайд оруулах явдал түүнд хамаагүй. Уурхайд Пьерон нийтэд үзэн ядагддаг болжээ. Маэгийн бэлэвсэн гэргий гартаа гэрлээ барин дандаа хүйтэн салхи нэвт үлээж байдаг тэнд бээрэн Этьентэй зогссоор л байв. 

	Этьен тэр хоёрын аль алин нь бүх үгээ дуусаж зөвхөн бие биеэ харан зогсов. Хоёулынх нь дотор хүнд болж өөр ямар нэгэн хэрэгтэй юм яримаар байжээ. Эцэст Маэгийн бэлэвсэн гэргий дуугүй байхгүйн тулд

	— Левакийн гэргий жирэмсэн. Левак өөрөө шорондоо байсаар л байгаа. Одоохондоо Бутлу гэрийн эзэн болж байна гэв.. 

	— А тийм Бутлу. 

	— Аа хө, Филомена явсан гэж би чамд ярьсан уу?

	— Юү гэнэ ээ! Явсан гэнэ ээ?

	— Тийм ээ. Па-де-Калегийн нэг залуутай явсан. Тэр бас уурхайчин. Өөрийнхөө хүүхдүүдийг надад үлдээх вий гэж би айж байсан юм. Гэтэл тэгсэнгүй өөртэйгөө хамт аваад явсан... үгүй чи бод л доо! Цусаар ханиалгадаг эм шүү дээ. Дотроо юу бодож явдгийг хар л даа. Томоотой маягийн хүн шүү дээ гээд дуугүй болж бодол болон байснаа дараа нь нам дуугаар

	— Чиний тухай юу зохиосон гэнэ!.. Чамтай намайг явдаг мэтээр донгоссоныг санаач. Бурхан дээдэс минь! Хэрэв би залуувтар байсан бол нөхрийгөө алагдсаны дараа тийм хэрэгт дайралдаж болох байсан биз. Тийм биз дээ? Ийм явдал юу ч гараагүйд би их баяртай байна. Хэрэв гарсан бол яагаад ингэв дээ гэж бид зайлшгүй харамсах байсан биз дээ гэхэд Этьен

	— Тийм ээ, магад харамсах байсан биз гэж ямар нэгэн хачирхсангүй хариулав. 

	Ингээд тэдний яриа үүгээр төгсөв. Чингэлэг явуулах цаг болжээ. Уурхайн ам нүхний ажилчин Маэгийн бэлэвсэн гэргийг ууртайгаар дуудаж торгоно гэж заналхийлэв. Эцэст Этьентэй салах ёс гүйцэтгэж гарыг нь чанга атгахад Этьен сэтгэл нь тун их хөдлөн түүний хойноос харав. Тэр яасан их зүдэрч хөгшрөөв дээ. Түүний амьдрал одоо төгсжээ! Нүүрт нь цус ч үгүй, цэнхэр ногоон малгайн дороос нь бууралтаж байгаа үс цухуйж, олон хүүхэд гаргаж галбираа алдсан биед нь даавуун өмд цамц зохиогүй байжээ. Гэвч түүний салах ёс гүйцэтгэхдээ атгасан гар нь бусад нөхдийн нь адил тийм үг дуугүй гар атгалт байсан бөгөөд тэмцэл дахин сэргэсэн тэр өдөрт шинээр уулзахыг болзсон тийм шинж тэмдэг байжээ. Ирээдүйдээ бат итгэсэн итгэлийг илэрхийлсэн түүний харцыг Этьен маш сайн ойлгожээ. Удахгүй уулзана. Энэ үед шийдвэрлэх тулалдаан болно гэж түүний нүд хэлж байжээ. 

	— Өөдгүй залхуу амьтан чөтгөр чамайг аваг! гэж Пьерон хашхирав. 

	Маэгийн бэлэвсэн гэргий хүмүүс шахагдаж түлхэгдсээр чингэлэгт орж бусад дөрвөн уурхайчдын хамт тэргэнцрийн ёроолд явган суув. Уурхайн ам нүхний ажилчин олсноос дугтарч «Үхрийн мах» илгээлээ гэдэг дохио өгөхөд чингэлэг тулгуураасаа мултран хар нүх рүү шумбан орж түүний дээд талд зөвхөн ган аргамж түргэн гулсан орох нь харагдаж байв. 

	Ингээд Этьен уурхайтай салах ёс гүйцэтгэжээ. Дээд талд нүүрс ялгах саравчийн доор нүүрсний зузаан давхарга дээр нэг жижигхэн хүн хөлөө жийн сууж байхыг Этьен ажиглажээ. «Цэвэрлэгээний» ажил оролдож байгаа Жанлен тэнд байрласан нь энэ байжээ. Өвдөгнийхөө хооронд бөөн нүүрс тавин түүнээс алхаар занарын хэлтэрхийг цохиж байв. Түүнийг тоосны хөө шиг өтгөн хар манан бүрхжээ. Хэрэв Жанлен дэлдгэр чихтэй, жортгор ногоовтор нүдтэй сармагчин царайгаа харуулаагүй сэн бол Этьен түүнийг хэзээ ч танихгүй байсан биз ээ. Жанлен бөөн нүүрсийг сүүлчийнхээ цохилтоор бяцлаад ёжтойгоор хөхөрч нүүрсний боссон тоосонд алга болов. 

	Этьен хаалгаар гараад нэг хэсэг гүн бодолд автагдан замаар алхав. Санаанд нь олон юм бүдэг бадаг орж байв. Харин дээр нь үүлгүй хөх тэнгэр гялалзаж эргэн тойронд чөлөөтэй алс цэлийж байсан учир Этьен цэвэр агаараар цээж дүүрэн амьсгалжээ... Тэнгэрийн хаяанаас нар маш сайхнаар мандан гарч байгаль баярлан сэргэх цаг ирж нүд алдам талд зүүнээс баруун тийш алтан шаргал туяа сацруулав. Амь оруулагч дулааны долгион өргөжиж, сөөм газар бүрийг эзлэн, тариалангийн талбайд залуу үеийн сэтгэлийн догдлолыг төрүүлж шинэчлэгдэж аз жаргалын амьсгаа гаран шувуу жиргэж ус шурчигнан урсан, ой шуугьж байлаа. Хуучин ертөнцөд баясгалантай амьдарч байгаа юм шиг санагдаж тэр дахин нэг хавар амьдрахыг хүсэх мэт. Сайхан бодолд автагдаж Этьен алхаагаа удаашруулан замын зүүн баруун талаар цэлийсэн хаврын сэргэлтийн баясгалангаар амьсгалсан тариалангийн талбай руу харан явж байв. Этьен өөрийнхөө байдлыг бодоход уурхайн гүнд хүнд шалгалтыг өнгөрүүлж улам хүчтэй мэдлэгтэй болсон юм шиг санагдаж байжээ. 

	Тэр шалгалтууд Этьений хүмүүжлийг бүрэн төгс болгож, Этьен түүнээс тэмцлийн туршлагаар зэвсэглэсэн хуучин нийгэмд дайн зарласан хувьсгалын ухамсартай цэрэг болон гарчээ. Энэ нийгэмд үзсэн бүрийгээ Этьен яллаж байв. Плюшартай удахгүй нийлж Плюшарын нэгэн адил олон түмэн үгэнд нь орсон тийм удирдагч болно гэхээс Этьен баярлаж өөрийнхөө ирээдүйд хийх илтгэлийн тухай бодон хүн итгэх сайхан үгнүүдийг эрж хайж байлаа. Одоо Этьен өөрийнхөө хөтөлбөрийг өргөтгөхийг боддог болжээ. Мэдэж авсан хөрөнгөтний арга ухаан Этьений мэдлэгийн түвшнийг нэмэгдүүлж хөрөнгөтнийг үзэн ядах бодлыг нь хүчтэй болгожээ. Уурхайчдын гуйлгачин орон сууцын үнэр Этьенд одоо эвгүй санагдах тутам ажилчдыг мандуулах зөвхөн тэд агуу их, зөвхөн тэд хүндэтгүүлэх ёстой, зөвхөн тэд шударга шулуун, зөвхөн тэр хүн төрөлхтнийг сэргээх тийм хүчтэй гэдгийг харуулахыг хүсдэг болжээ. Тэгээд Этьен өөрийгөө индэр дээр байгаа, хэрэв ард түмэн түүнийг зовоохгүй л юм бол ард түмэнтэй хамт баяр ёслол хийж байгаагаар дүрслэн бодов. 

	Тэртээ дээр болжмор жиргэхэд Этьен өөрийн эрхгүй өндийн харав. Тунгалаг хөх тэнгэрт шөнийн манангийн сүүлчийн үлдэгдэл ягаан үүл замхарч байлаа. Этьений сэтгэлд Суварин Раснер хоёрын бүдэг дүр гэнэт тодров. Үгүй хүн бүр өөрийнхөө зүг рүү тэмүүлж ноёрхохыг бодох юм бол бүгдээрээ бүрмөсөн нурах болно. Иймээс ертөнцийг шинэтгэх ёстой алдарт интернационал хүчгүй болсон юм аа. Түүний хүчирхэг арми доторх хэрүүл маргаанаас болж задарч эхлэн, бутарч байна. Бүх ертөнцөд тэмцэл явагдаж түүнд хүчтэй нь доройгоо идэн өөрийнхөө удам угсаа, гоё сайхнаа хангаж явдаг гэдэг Дарвины сургаал үнэн гэж үү? Этьен хэдийгээр энэ сургаалыг үзэж буй болгосон ойлголтыг нь сайхан сэтгэлийн үүднээс хэрэглэсэн боловч энэ асуултад эргэлзэж байжээ. Гэвч гэнэт түүний эргэлзэж байсныг нь замхруулж түүнийг онгироосон: анх удаа үг хэлэх цаг ирэхэд эрт үеэс ярьж ирсэн энэ онол руугаа анхаарал тавих хэрэгтэй гэдэг бодол төржээ. Хэрэв нийгмийн нэг анги нөгөө ангиа иддэг гэдэг үнэн бол ард түмэн амьдрах чадалтай, нөөц их хүч чадалтай, нийгмийн бүхэл бүтэн бие махбодын хувьд жаргаж байгаад өөрийнхөө хүч чадлыг шавхсан хөрөнгөтнийг идэх ёстой. Шинэ нийгмийг байгуулахын тулд цус шинэчлэх хэрэгцээтэй, нэгэн янзын зэрлэгүүдийн дайралт болж хуучирч хэврэгшсэн үндэстнийг сэргээх болно. Нэг үгээр хэлэхэд удахгүй гарах хувьсгал - хөдөлмөрчдийн хувьсгалд яг одоо тэнгэрт гэрэлтэж байгаа өглөөний ягаан туяа шиг мандах нарны улаан туяагаар түймэр нь энэ зууны эцсээр дэлхийг гэрэлтүүлэх тийм хувьсгалд Этьений няцашгүй итгэдгийг дахин бэлгэдэн хэлж байгаа нь энэ ээ. 

	Этьен ирээдүйн тухай мөрөөдөж модон таягаараа замын чулуу тогшин жигд алхалж явснаа эргэн тойрноо харж таньдаг газрууд байхыг мэджээ. Тээр тэнд үнээ бэлчдэг салааны дэргэд хүмүүс уурхайг ниргэсэн тэр өглөө Этьен ажил хаягчдын отрядыг удирдаж явжээ. Гэтэл одоо уурхайнуудад мохоосон тарчилгасан өчүүхэн хөлстэй нүсэр ажил эхэлсэн байжээ. Газар доор, долоон зуун метрийн гүнд бүдэг жигд тасралтгүй цохих дуу сонсогдож байгаа юм шиг Этьенд санагдаж энэ бол түүнийг харж байхад нь тэр өглөө уурхайд орсон урамгүй хар муухай ажилчид ууртай үг дуугүй нүүрс ухаж байна гэж бодов. Тэд ялагдаж тулалдаанд өөрсдийнхөө ажлын хөлс, олон нөхдөө алдсан боловч Ворегийн уурхайд нижигнэсэн бууны дууг Парис мартахгүй. Их гүрний энэ шарх эдгэрэхгүй. Одоо их гүрний өөрийн нь биеэс цус гоожих болно. Үйлдвэрийн хямрал дуусахад ойртож л байг. Зогссон фабрик заводууд дараа дараалан дахин мөнгө олж л байг. Гэвч дайн зарласан. Дайн үргэлжилж байна. Одоо энх тайвны гэрээ байгуулж болохгүй болсон. Францын бүх ажилчдыг догдлуулсан «Шударга ёс» гэдэг уриатай тэмцэлд тэд боссон цагаас эхлэн уурхайчид байлдагчийнхаа тоог тоолж, хүчийг нь туршин үзсэн. Иймээс уурхайчдын ялагдал дайсныг тайвшруулсангүй. Монсу хотын баячуул ялалтын өдрүүдэд ч гэсэн битүүдээ түгшиж ажил хаялт дарагдсаны дараахан энэ нам гүмд өөрсдийнхөө зайлшгүй төгсгөл нуугдаж байна уу үгүй юу гэж айн эмээдэг болжээ. Ажилчид харилцан туслалцах касстай болсон, тэд олон сар тэсэж чадна, тэд талхтай болно. Тэднийг өлсгөлөнгийн гараар багалзуурыг нь шахаж болохгүй, иймээс хувьсгал үргэлжид сэргэн гарч байх болно. Магадгүй маргааш бүх хөдөлмөрчдийн учраа ололцсон үйлсээр бүх нийтийн ажил хаялт эхлэн хувьсгал дүрсхийж болно гэж хөрөнгөтнүүд ойлгодог болжээ. Унаж байгаа нийгэм одоохондоо зөвхөн мөрөндөө хүрэх туршлагын цохилт амсаж байна. Гэвч хөрөнгөтнүүд хөл дороо шажигнаж байхыг сонсон доороос шинэ, шинэ түлхэлт улам улам нэмэгдэж байгааг мэдэрч муудсан барилга нь ганхаж нурж дууссан Ворегийн уурхайтай адил нүхэнд алга болоогүй цагт ингэж байх болно гэдгийг мэдэж байжээ. 

	Этьен зүүн тийшээ Жуазелийн зам руу эргэж Гастон Марийн уурхай руу дайрч, уур хилэн нь бадарсан хүмүүст яаж саад хийж байснаа санав. Алсад нарны хурц гэрэлд олон уурхайн цамхгууд харагдаж байв. Баруун талд Миру хоорондоо маш ойрхон Мадлен Кревкер хоёр харагдаж байлаа. Газар сайгүй ажил үргэлжилж Этьений сонсох мэт болсон газар доорх зээтүүний дуу одоо бүх талаар нэг захаас нь нөгөө захыг нь хүртэл хангинаж байлаа. Наран өөд харан мишээх тарианы газар дор, зам дор, модон дор нэг цохих, хоёр цохих, дараа дараагаар цохих нь дуулдах бөгөөд гагцхүү үлэмж зузаан шороо чулуунд дарагдсан харанхуй хөрсөн доор цаглашгүй хүнд ажил хийж байгааг мэдэх хүн л газар доорх тамын зовлонт тэр уурхайгаас бөглүүд санаа алдах мэт чимээ гарахыг ялган сонсож чадах биз ээ. Этьен тэр тухай бодолхийлэх боловч одоо хүч хэрэглэнэ гээд хурдан чөлөөлөгдөж чадмааргүй шиг санагдана. Утас тас огтлох, төмөр зам авч хаях, дэнлүү хага цохих энэ бүгд хэчнээн ашиггүй ажил вэ! Үүний төлөө олон эвдэгчид гурван бээр газар гүйж давхилдах хэрэг байв гэж үү... Ил ажиллах явдал илүү сүртэй хүчит зэвсэг болох цаг ирнэ гэдгийг Этьен бүрэг бараг тааварлаж байжээ. Ухаан бодол нь одоо овоо тэгширч, гомдсондоо хилэгнэн буцлах нь намджээ. Үнэндээ үргэлж зөв бодож сэтгэдэг бэлэвсэн авгай Маэгийн хэлсэн нь зөв юм. Энэ бол шийдвэрлэх тулалдаан болно. Тэмцэгч дайчдын эгнээнд тайван нийлж, бие биеэ таньж, хуулиар зөвшөөрдөг бол эвлэл холбоо байгуулж аваад, нэгэн ерөөлт сайн өдөр хамаг нөхөд эгнэн нягтарч, мөр зэрэгцэн зогсоход сая сая хөдөлмөрчдийн өмнө хэдхэн мянган шулан сорогчид байгааг мэдээд засгийн эрхийг булаан авч, эзэн болно. Аяа, үнэн шударга ёс сэргэн мандах юутай яруу сайхан бэ? Өдий төдий хүний амийг золин тахисан хэрцгий бурхдыг зовлонт үгээгүй ядуучууд мах цусаар тэжээвч хэзээ ч барааг нь олж хараагүй алсын алс газар тахисан байдаг ёозгүй муухай шүтээн даруй ялзран мөхнө. 

	Этьен Вандамын салаа замыг барьж засмал замд ороход ганга руу бууж нүдэнд үзэгдэхээ больсон Монсу харагдав. Эсрэг талд нь Ворегийн уурхайн балгас байх бөгөөд тэр хараалт нүхнээс гурван хөөргөөр усыг тасралтгүй хөөрөгдөж байв. Алс тэнгэрийн хаяанд Виктуар, Сен-Том, Фетри-Кантель гэдэг бусад уурхай үзэгдэж, умар зүг өглөөний тунгалаг агаарт төмөр хайлуулах зуух коксын батарейн өндөр цамхгууд утаа баагиулан байна. Өртөө буудал хүртэл бас зургаан километр үлдсэн болохоор найман цагийн галт тэрэгнээс хожимдохгүйн тулд яарах хэрэгтэй боллоо. Этьен алхаагаа хурдасгасанд хөлийн дор газрын тэртээ гүнд нөгөө зээтүүний бөглүү чимээ дуулдсан хэвээр тэнд нөхөд нь байгаа. Алхах гишгэх бүрд нөхөд нь дагалдаж ажил хийх чимээ нь сонсогдоно. 

	Тэр улаан манжингийн талбайн доор хэн хөдөлмөрлөж байдаг бол? Бодвол бэлэвсэн Маэ авгай нуруугаа бөгтийн бөгтийн газар доор салхивч оруулах сэнсний бариулыг хөдөлгөж, цээжээ хэрчигнүүлэн амьсгаадах нь сэнсний чимээнд дарагдан байгаа биз ээ. Цаашид зүүн баруун тийшээ амьд хашаа болсон зулзаган мод бут, бургасны доор түг түг цохих бусад нөхөд нь танигдах шиг санагдана! Хаврын дунд сарын гэрэлт наран үзэсгэлэн төгөлдөр гийгүүлж, өсөж төрөхийн үлэмж гайхамшгийг илтгэн буй өрлөг эх - газрыг ээн бүлээцүүлнэ. Хөрсний гүнээс амьдрал үүсэж, мөчрийн нахиа дэлбэрэн шинэ навч нахиа дахин дэлгэрч, нуга газар хэнз ногоо цухуйжээ. Тал газар даяар хөрсөнд хаясан үр чийг татан хөөж, газар дороос соёолж цухуйгаад элч, гэрэл өөд тэмүүлнэ. Газрын шим шүүрс шинэхэн навч найлзуурт шингэж аяархан шивгэнэх чимээ сонсогдон, сүржигнэх нь улам чангарч тэлсээр удаан үнсэлцэх чимээ сонстох мэт болно. Тэгснээ газар дор зээтүүгээр балбах чимээ дахин дахин сонсогдох нь Этьений нүүрс малтагч нөхөд дээшээ гараад ирсэн юм шиг санагдана. 

	Нарны хурц туяанд гийсэн эх дэлхий дахин залуужиж, энэ бүх чимээ шуугианаар дүүрчээ. Газар дор алгуурхан соёолж ирээдүйн ургац болохоор өндийн, юу юугүй газар дээр цухуйж гарахад бэлэн болсон өшөө авагчдын хар арми-хүмүүс бас хөрсний гүн дороос гэрэл гэгээ өөд тэмүүлнэ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«ЖЕРМИНАЛЬ» БУЮУ «ХАВРЫН ТЭРГҮҮН САР» РОМАНЫ ТУХАЙ

	 

	Манай уншигчид дэлхийн нэрт зохиолчдын роман, туужийг олноор амтархан уншиж хэлэлцэх болсон энэ сайхан үед францын сонгодог зохиолч Эмиль Золягийн «Жерминаль» буюу «Хаврын тэргүүн сар» хэмээх нэгэн боть ном нэмэгдэж байна. 

	Толилуулан бүхий зохиол нь суут билигтний туурвин бүтээсэн нь гагцхүү нэгэн ардын өв болоод зогсдоггүй нийт хүн төрөлхтний оюун ухааны эрдмийн сан болдгийн тэргүүн жишээ болно. 

	Зуугаад жилийн өмнө Э. Золя, өөрийн нөхөр Эдуард Родад илгээсэн захидалдаа «Нийгэм журмын том роман» бичихээр зориг шулуудсан тухайгаа дурдаж, үйл явдал нь «Нэгэн чулуун нүүрсний уурхайд болох бөгөөд зохиолын оргил нь уурхайчдын ажил хаялт болох юм... Гагцхүү энэхүү зохиол эцэст нэлээд явдал чирэгдэл тарих болов уу гэж айдас хүрнэм» гэж бичиж байжээ. 

	Золя, энэхүү зохиолоо бичиж байх үед, «Тун хэцүү ном, мэрэхэд яггүй самар» гэж байсан боловч ихэд өрнүүн сэтгэлээр цөхрөлгүй сууж, арван сарын дотор дуусган цэг тавьж хэвлэлд шилжүүлжээ. Ингээд 1885 онд тусгай ном болон гарчээ. 

	Хөрөнгөт ертөнцийн уурхайчдын хэцүү бэрх амьдрал, тэдний тэмцлийг нуулгүй үнэнээр зурж үзүүлсэн Золягийн бүтээл, номын дэлгүүрт гарах үес, харгис засгийн өмгөөлөгчид зохиолыг элдвээр өөлөн гутаахыг оролдож байв. 

	«Жерминаль» хэвлэгдэн гармагц түүнд дүрслэгдсэн бодит амьдралын үнэн нь уншигчдын зүрх сэтгэлд хүрч, нийгмийн харанхуй талыг тодруулан бодохыг хүсдэггүй уншигчдыг хүртэл бодолд оруулж, дааж давшгүй нүсэр зовлонгоор нөмөрсөн хөрөнгөт нийгмийн талхигдлаас гарах арга замын тухай сэтгэхэд хүргэж байв. Анри Дюмаль хэмээх нэгэн шүүмжлэгч, Золягийн зохиолд дүрслэгдсэн уурхайчдын дүрийг худал хуурмаг хэмээгээд, Золяг уурхайчдын ахуй амьдралыг буруу тусгасан гэж бичиж байжээ. Гэвч Золя энэхүү шүүмжлэлд хариу болгож бичсэн нь: «Өнөө өглөө би ноён Анри Дюмалийн өгүүллийг уншлаа. Тэрээр намайг элдвээр буруушаагаад, газар доор уурхайд ажиллаж байгаагаар дүрслэгдсэн эмэгтэйг миний санаагаар ургуулан хийсвэрлэж бичсэн дүр хэмээжээ... Үүний худал болохыг баримт нотолно гэж байв. 

	Үнэхээр Золя энэхүү зохиолоо бичихийн тулд хоёр том боть баримт бичиг, холбогдох материал цуглуулсан байна. Зохиогч өөрийн гол анхаарлыг уурхайчдын хүнд хүчир хөдөлмөрийг зурж гаргахад зориулж, Маэгийн гэр бүлийнхний үе улиран уурхайд ажилласныг том тодруун дүрсэлсэн нь тэр үеийн уурхайчдын нийтлэг дүр болжээ. Уурхайчин Маэгийн эцэг Үхэшгүй өвгөний өвөг Гийом Маэ болон 40 насандаа нуралтад дарагдсан түүний эцэг Никола Маэ, бас түүний хоёр ах, хоёр хамаатныг уурхайн үхэл залгисан түүх нь зуун жил үргэлжлэх ажээ. Үхэшгүй өвгөн өөрөө найман настай хүүхэд ахуйдаа анх уурхайд орсон бөгөөд малтагч, өрөмдөгч, бэхэлгээний зэрэг янз бүрийн ажилд тавь гаруй жил зүтгэсэн байна. Түүнийг хэдэнтээ ухаан алдан гарч ирэхэд шороогоор булан, ус цацаж байж сэхээсэн удаатай ажээ. Хүнд зовлон үүрсэн уурхайчдын зэрэгцээ, тэдний хөлс хүчийг сорон амьдарч байгаа баячуудыг Грегуарынхны дүрээр зохиолч дүрслэн гаргажээ. 

	Дарлагдсан олон дарлагчдын эсрэг босон тэмцэж байгаа тэрхүү хэсгийг зохиогч ихэд хичээнгүйлэн туурвижээ. «Олон түмний хувьсгалт хөдөлгөөн... «Талх, талх» хэмээн хашхирч «Марсельез» эв хавгүй дуулж явна. Тэдний хүрлийсэн царай сэгсийсэн үс, бүхий л үйл явдал нь цусан улаан шаргал туяагаа сацруулан шингэж байгаа нарны гэрэлд улам сүртэйеэ үзэгдэнэ. Хэзээ нэгэн цагт бүхнийг шүүрдэн хаях сэрэлт бослогын аймшигт зураг... Тэдний сэтгэл санаа нь нүүртээ илрэх хэрэгтэй...» гэж Золя зохиолынхоо урьдчилсан ноорогт ийнхүү бичсэн ажээ. 

	Эцсийн эцэст, өлсгөлөн, ялагдал нь ажилчдыг буулган авч дахин ажилд гаргахад хүргэсэн боловч энэ ялагдал нь түр зуурын бөгөөд байдал бололцооны эрхээр ажилчид арга буюу толгой гудайсан боловч, өс хонзонгоо авах хүсэл сэтгэлд нь нуугдан үлдэж байна. Уурхайчдын ажил хаялт «ангиудын хоорондын дайн» болон хувирч тэмцлийн явц дунд тэдэнд улс төрийн сургууль болж, Этьен Лантье, Маэгийн гэргий зэрэг ухамсартай тэмцэгчдийн эхний эгнээг төрүүлнэ.

	Уурхайчидтай мөр зэрэгцэн ажиллаж, тэдний зовлонг хамт эдэлж явахдаа Этьен Лантье, нэг хэсэг нь ядуу, нөгөө хэсэг нь баян чинээлэг байдгийн учир юу вэ гэж үргэлж бодон шаналж, нөхөдтэйгөө уурхайд ярьж зөвлөж, элдэв ном уншиж. амьдралын утга учрыг бясалган бодсоор нэг чиглэсэн үзэл санаатай болж байна. Зохиогч нийгмийн түүхэн хөгжлийн зүй тогтоолын тухай тодорхой ойлголтгүй байсан тул тэргүүний пролетари ангийн ертөнцийг үзэх үзлээр зэвсэглэсэн хувьсгалч удирдагчдыг өөрийн зохиолд бүрэн дүрслэн гаргаж чадахгүй байсан нь ойлгомжтой юм.

	«Ильичийг цөллөгт байхад би очоод улс төрийн хэрэгтнүүдийн зургаар дүүрсэн нэг зурагт цуглуулгыг үзэж байхын зуур, Чернышевскийн хоёр зургийн завсар Золягийн зураг байсныг ихэд сонирхон үзэж билээ. Тэгээд ч чухамхүү Золягийн зургийг яагаад хадгалж байдаг юм бэ гэж би Ильичээс асуулаа. Дрейфусын хилс хэргийн тухай болон Золя түүнийг хэрхэн хамгаалсныг Ленин яриад, дараа нь Золягийн зохиолуудын тухай бид саналаа солилцож, Золягийн «Жерминаль» хэмээх романыг Марксын «Капиталын» нэгдүгээр ботийг махран судалж байх үед анх уншихад миний сэтгэлийг тун их хөдөлгөсөн тухай би Ленинд ярьж билээ. «Жерминаль» романд францын ажилчны хөдөлгөөний тухай өгүүлэх бөгөөд бас туулайг хөөрхийлөн энхрийлэх атал «бүхнийг эвдэх, бүхнийг сүйтгэх» хэрэгтэй гэж хашхирч байгаа оросын анархист үзэлтэй Суварины дүрийг гаргасан байдаг билээ» гэж Лениний гэргий Н. К. Крупская бичиж байжээ. 

	«Жерминаль» хэмээх роман нь 1880-аад оны францын ажилчин ангийн тэмцлийн тухай яруу тодоор өгүүлснээр Золягийн урын санд онцгой өвөрмөц байрыг эзэлдэг зохиол юм. 

	Золягийн гар бичмэлд уг романы нэрийг хорь орчим янзаар төлөвлөж байсан нь үлджээ. «Байшин доргиж байна», «Аянга айсуй» «Өмхөрсөн дээвэр», «Ирээдүйн амьсгал» «Цусан өглөө» «Газар доорх гал» гэх зэрэг олон янзын нэр өгөх гэж байсан нь оршиж бүхий нийгмийн байгууллын зайлшгүй мөхөл ойртон айсуй тэмцлийн тухай зохиолын нь гол санааг тодотгож байна. 

	Гэвч «Жерминаль» гэсэн нэрийг цохлон авсан явдал нь «Ажилчдын эсэргүүцлийн роман... XX зуунд биеллээ олох тавилантай чухал асуудлыг дэвшүүлэн тавьж ирээдүйг зөгнөсөн романы» гол үзэл санааг гойд тусгасан сонголт болжээ. 

	«Жерминаль» хэмээх нь 1789—1793 онуудад францын хувьсгалын үед тогтоосон хуанлийн долоодугаар сар буюу гурван сарын 21-ээс дөрвөн сарын 19 хүртэлх хугацааны нэр юм. Энэ үед байгал дэлхий сэргэн цэцэглэж, үр соёолон үндэс мөчир төлжинө. Ийнхүү зохиолын нэр нь ард түмний ялагдашгүй хүч, мөнх залуугийн бэлгэдэл болж байна. 

	«... Бүгдээр газар доор ажиллаж байна. Газрын гүн дэх зээтүүний хахир дуун, таг дуугүй байдал, харанхуй хилэн энэ бүхэн нь ирээдүйн шуургыг даллах мэт... Гэтэл газар дээр хаврын тэргүүн сар айлчлан, цэцэг навч дэлгэрч, өргөн талын өвчүүг наран ээж байнам. Амгалан сэрүүн тунгалаг өглөө болж байна. Хэдийгээр соёолон дэлгэрээгүй боловч, хөрс нэвтлэн эхэлж бүхий шинэ эриний үр газрын гүнээс өндийж байна» гэж Золя бичсэн байна. 

	Зуун жилийн өмнө их зохиолчийн зөгнөн бичсэн нь өнөөдөр олон орны амьдралд амьд биелэл болсныг монголын уншигчдад тайлбарлан нурших юун. 

	 Нэгэн мөч хэмээх нь арван таван минут. Цагт дөрвөн мөч байдаг. 

